
Пурне те пĕлекенни Турă кăна тетпĕр-ха, анчах çынна хăйне те кирлĕ таран пĕлмелле тунă. Ун валли ăна чун сисĕм-туйăмне те ăс хевтине панă. Сисĕмĕ сивĕнменни, ăсĕ наянланманни тепĕр утăм тусан мĕн сиксе тухасса малтанах туйса илме пултарать. Çаплах пулмарĕ-ши ку хутĕнче те?

Чупнă пекех анакан Лариса юлашки картлашка çинче тăпах чарăнса тăчĕ. Тепре кăна ярса пусмаллаччĕ, вара унăн троллейбус чарăнăвнех илсе çитерекен тротутар çинче пулмаллаччĕ. Мĕн тытса чарчĕ ăна? Чун сисĕмĕ-и, ăс хевти-и? Каялла çаврăнчĕ те васкамасăр урран ура ылмаштаркаласа каялла хăпарса кайрĕ. Хăпарса çитрĕ те сылтăм аллине пĕтĕм вăйран сулса ячĕ. 

— Нимле конкурс та кирлĕ мар!..

Чим, кам сасси пулчĕ ку? Йăлт-ялт пăхкаласа илчĕ. Никам та куç тĕлне пулмарĕ. Хăех каласа хунă иккен ку сăмаха. Халех, çак самантрах унăн хĕр тантăшне курас килчĕ. Лешĕ унран такампа калаçса юлчĕ те кĕттетрет ак. Вăл алăк уçса тухиччен Лариса хăйне лартса çӳрекен троллейбуссене темиçе те ăсатса ячĕ. Шутламарĕ. Пушăлла пекех хускала-хускала каякан троллейбуссене пуç каçăртса пăха-пăха илнипех çырлахрĕ. Хăй вара алăк сасси пуласса чăтаймиех кĕтрĕ. Тем тĕш мĕртес, тем ăнкарас, тем ĕнкертес тени пулмарĕ унра. Хăйне систермесĕр-пĕлтермесĕр çăварĕнчен сирпĕнсе тухнă сăмахĕ пĕтĕм иккĕленĕве сирсе ячĕ. Юлашки картлашкаран анма мĕнле вăй чарса тăчĕ-ха ăна? Çавна чухлас тесе çамкине картлантарсах шухăша путрĕ. Пĕр вырăнта çаврăнкаларĕ. Хăй умне хĕр тантăшĕ пырса тăман пулсан, тен, çакăн тупсăмне те пĕлнех пулĕччĕ-и?

Нумай кĕттернĕшĕн хĕр тантăшне тем усал каласа хурам тенĕччĕ, юлашки картлашка çинче тытса чарнă вăй ăна каллех тулхăрса илме памарĕ. Тата Вероника ăна итлесе тăрас кăмăллă та марччĕ.

— Ай! — хăлаçланса илчĕ те вăл пĕрер картлашка сиктере-сиктере пусса анса кайрĕ.

— Мĕн айлатан эс? — кăшкăрса юлчĕ Лариса.Анса çитнĕ-çитмен Вероника хулпуççи урлă уртнă сумкине уçрĕ те «Нехт» пачкине кăларчĕ. Яланхи пекех, зажигалка шырама пикенчĕ. Япаласем айне пулнăран, ăна тупас тесе кашнинчех сумкăна тем кӳлĕм ухтарма тивет.

— Атя-ха «Ращана» çитиччен çуран утар, — терĕ Вероника çăварне сигарет хыпиччен.

— Мĕнле пăрахтарас сана туртма?

— Хăвна мĕнле вĕрентес? — терĕ те Вероника хутланса ларсах сигарет чĕртме пикенчĕ.

Унтан тӳрленсе тăчĕ те киленсех умлăн-хыçлăн темиçе хут ĕмсе илчĕ. Тинех калаçмалăх хевти пуçтарăнса çитрĕ тейĕн, сассине улăштарчĕ, пит шăнăрĕсене тур-тăнтарчĕ, тутине çыртса лартрĕ.

— Карттинккай, — терĕ çăвар тулли.

— Тем сăмах та пĕлен эс, тупата, — хулран çавăтма тăчĕ ăна Лариса. — Çуран утма унта спортсменсем чăрмантараççĕ. Каяр ларсах.

— Ку вăхăтра тухмаççĕ вĕсем. Ура утнă чухне утар. — Ларисăна алăран ярса тытрĕ те Вероника анаталла утса кайрĕ.

— Кама Карттинккай терĕн-ха ĕнтĕ?

— Эс пĕлекен çыннах.

— Роберта-и?

— Çавна пулмасăр! Пăхмалăх сăнĕ пулсан... Тьфу! Ытама кĕми шыçăнса кайнă. Пуртăпа чутласа илес килет. Çын капашĕ кĕтĕр хăть...

— Çаплах хăпмасть-им-ха?

— Вăн такам урлă çыру парса янă. Лешĕ вахтер патĕнче кĕтсе тăрать. Çавăнпа тăрса юлтăм санран. Темле банкета чĕнет. Çынни умĕнчех çурса пăрахрăм конверта. Урайне персе хăвартăм.

Пуçĕсене чикрĕç те хĕрсем васкаса утса кайрĕç. Хулана кĕрекен шоссепе юнашар, вăрман хĕррипе хывнă асфальтлă утма çулпа ура килтерсе утма тытăниччен те сăмах кăлармарĕç.

Кăçалхи кĕр типĕ те ăшă килчĕ. Юпа уйăхĕ пулин те йывăçсем сарă тумне хывма васкамаççĕ-ха. Ку вăхăтра çил те шухăлансах çитекенччĕ. Вăл та Атăл тăрăхне килсе тухаймарĕ-ха. Тахăш çĕрте çынсене электричествăсăр хăвара-хăвара асаплантарать, тахăш çĕрте пĕренелĕхех ӳснĕ йывăçсене тӳнтере-тӳнтере хăварать. Кунта ав сарă-кĕрен, сарă-симĕс тутăр çыхса курнăçланса ларакан йывăçсене силле-силле тухма алă çитереймест. Çил ĕçне урăххисем тăвасшăн мар.

Ларисăпа Вероника ача йăлисене манман-ха. Хăвăрт кăна çулран пăрăнса капăрланса ларакан вĕрене патне пычĕç, сарă-кĕрен çулçăсене тата-тата илчĕç те ахăлтатсах кулса ячĕç.

Нумай та кирлĕ мар-çке çын кăмăлне каçăхтарма! Çут çанталăкăн пĕр тĕпренчĕкĕ те çитет.

Каллех чĕнмесĕр утса кайрĕç. Ларисăн тем ыйтас, Вероникăн тем каласа парас килчĕ.

— Блин! — кăшкăрсах ячĕ Вероника. — Çак илеме пĕтĕмпех хам çине çакса ярас килет.

Ывăçласа тытна çулçăсене пуç тĕлне çĕклерĕ, сапаласа ячĕ. Сарă-кĕрен, сарă-шупка, сарă-тĕксĕм çулçăсем тем кӳлĕмех ун тавра вĕçкелесе тăчĕç. Вероника вĕсене тытма хăтланчĕ, пĕри те алла лекмерĕ.

— Хăçан пăрахан эс «блин» тесе калаçма. Экзаменра та персе ятăн пĕринче. Çавăншăн пуль, лайăх каланăскерне те «уд» кăна лартса пачĕ преподаватель.

— Преподавателĕ хăй те «блинсăр» пуçне урăх сăмах пĕлмест-ха.

— Аплах мар ĕнтĕ.

— Çаплах, — татса хучĕ те Вероника çаплах сывлăшра явăнакан çулçăсенчен тарса кайнăн сике-сике илчĕ. — Эс, Лара, пурнăçран юлса пурăнатăн çав. Аннӳ хăйĕнчен ăслăрах тăвасшăн мар пулĕ сана.

— Анне сăмахне итлесе пурăнма тахçанах пăрахнă. Пирĕн çулта çыннăн хăйĕн шухăшĕ пулмалла.

— Апла пулсан ма çат тьттса тăракан джинспа çӳреместĕн? Ман пек. Манпа тантăшлă пулса. Чăваш хĕрĕсем тантăшлă чухне мăшăррăн çӳреççĕ, пĕр пек тумланса, пĕр пек сăрланса. Иксĕмĕр пĕрле туянтăмăр сумкăсем. Ăçта вăл сан? Ма ăна йăтса çӳреместĕн?

— Килĕшмест вăл мана. Пиллĕкмĕш класра вĕреннĕ чухнех хама валли хамах кĕпе-тум çĕлесе тăхăнма тытăннă та, пăрахас килмест çав йăлана. Лавккана эп мĕнпурĕ те çынсем мĕнле çĕленине пăхма кăна кĕретĕп. Астуса юлатăп та килте çавнашкаллине хам касса хам çĕлетĕп. Кирлĕ пулсан сана та çĕлесе параятăп. Ыйтмастăн та. Каламастăн та...

— Ман халь килĕшнине мар, йӳнĕреххине туянма тивет. Анчах хаклисене те виçе-виçе, тăхăна-тăхăна пăхатăп. Пĕрне тăхăнса, тепĕрне хывса кун кунлама та хатĕр эп.

— Сан апла Мода çуртне ĕçе кĕмелле. Унта подиум пур-и-ха? Çавăн çинче хитреленсе тăма...

— Кайăп-ха. Малтан çак университетпа татăлар. Хуплашка кирлĕ, хуплашка. Ĕçе илекенсене сăмсаран шаккаса кăтартма...

— Подиум çине тухма хуплашка ыйтса тăмаççĕ пулĕ. Унта пуç мар, кĕлетке кирлĕ.

— Лара, чарăн-ха. Общежитири чарăна пĕлми чăкăртатакан кравать çинче выртнă чухне пуçран тухман шухăшсене халь ан хускат. Иккĕн чухне урăххи пирки калаçар.

— Мĕн урăххи пирки?

— Хамăрăн кумирсене аса илер. Çĕнĕ анекдот каласа кулар.

— Упăтеленекен Джексона-и? Пурăнас килми пулать çавна телевиденипе кăтартсан.

— Ху ан упăтелен. Пĕтĕм çамрăк чикĕ леш енчи çав леннонсемпе джексонсене пуççапать те, унăн пурăнас килми пулать иккен. Сан патăнта пулнă вĕт эп. Эп итлекен кассетăсенех яратăн.

— Эс тыта-тыта пăхнисене ямастăп. Вĕсене парнеленĕ, хăшĕсене кама кирлĕ илтĕр тесе юри айккинерех уйăрса хунă. Пĕрне-и-ха, иккĕшне те-и эсĕ чиксе кайрăн.

— Эп чиксе кайман, ху парса ятăн.

— Каллех сăмах килĕшмерĕ.

Вероника васкаса утса кайрĕ те вăрт çаврăнса тăчĕ. Лариса хăй патнерех çывхарасса та кĕтмерĕ.

— Çитес çулла эпĕ те пирсинг тăватăп. Илтетне? Пирсинг.

— Чĕлхӳне шăтаратна вара? Тутуна-и? — йĕкĕлтерех ыйтрĕ Лариса.

— Ăна та чухламăш ан пул ĕнтĕ. Кăва-па-на...

— Ан сӳпĕлтет, — алă сулчĕ те Лариса вашлаттарса утса кайрĕ.

Тăрса юлам-и, хыççăн утам-и тенĕн Вероника пĕр вырăнта тапăртатрĕ. Кун пекки вĕсен хушшинче час-часах пулать. Килĕштерсе калаçнă çĕртех тахăшĕн юнтармăшĕ сикет те тухать. Иккĕшне те йĕкĕлтесе илет те çавăнтах таçта кайса çухалать. Хальхинче те çавах пулса тухрĕ.

Хуса çитрĕ те Вероника талпăнсах утакан Ларисăна хулпуççинчен çупăрларĕ.

— Паçăрах ыйтасшăнччĕ. Эс мĕн, пикесен конкурсне хатĕрленме тытăнтăн-и?

— Каланăччĕ мар-и вара? Хутшăнмастăп эп унта.

— Ан аташ. Сан параметрусем манăннинчен лайăхрах.

— Хăçан хыпашласа пăхнă вара эс мана? Тата эп нимĕнле техника та мар, ман параметрсем те пулмалла мар.

— Эп кăна каламастăп вĕт-ха, пурте параметр теççĕ.

— Пурте калаççĕ тĕк калаччăр. Ман чун йышăнмасть ун пеккине. Вăт итле, Вероника чунăм...

Лариса чарăнса тăчĕ, ялан чăрмантарса тăракан япала пек туйăннипе-и, сумкине хулпуççинчен вĕçертсе илчĕ, кăкăр умне тытрĕ, сассине улăштарчĕ.

— Хама валли эпĕ татса панă. Халĕ сана валли калатăп. Пăрах вăл шухăша. Мисс тесе астарса пире сутăн илни пулать вăл.

— Эй санпа! — итлесе те пĕтермерĕ Вероника, хĕремесленсех кайрĕ. — Тух шăпăр шăтăкĕнчен, тух хăнкăла çурăкĕнчен! Çут тĕнче кур. Ну мĕн? Илччĕр сутăн. Ĕмĕр-ĕмĕр хĕрарăм ӳчĕ сутăннă. Халь кăна шухăшласа кăларман ăна. Авалхи Грецири гетерăсем çинчен каласа парам-и? Чингисханăн миçе хĕрарăм пулнине пĕлместĕн-и? Ун пек тесен Кĕнекесен Кĕнекине вула. Библие. Унта Давид патша миçе хĕрарăмпа пурăннине питĕ те питĕ лайăх çырса кăтартнă.

— Тĕнчен каялла каймалла мар-çке, малалла пымалла. Вăл тискерлĕхсем тискер тĕнчере пулнă. Халь цивилизапи тетпĕр мар-и?

— Цивилизаци-и, çавализаци-и, çын пурнăçĕ яланах пĕр пек. Çуралмалла, ĕрчемелле, вилмелле. Пĕртен-пĕр тĕрĕс саккун. Кашни халăхăн мĕнпур турри çапла вĕрентет. Эсĕ çак пĕртен-пĕр чăнлăха хирĕç пырасшăн-и?

— Туррисем вĕрентчĕр-ха. Карл Маркс та вĕрентет. Эпир ун вĕрентĕвĕн хӳрине курса юлайрăмăр. Çын хăй тавар пулма пултараймасть. Çын хăйĕн ĕç вăйне кăна сутать тенĕ.

— Юрать, килĕшетĕп. Эсĕ ĕç вăйне сут. Эпĕ хам ӳте сутам...

Турткаланчĕ, хиркеленчĕ Вероника, темрен ярса тытса туртса антарас килчĕ унăн пĕлĕт анине, çаплах тăкăнса пĕтмен çулçăсем те пулин ăна тулаштарчĕç. Лариса та асăрханă, пĕлет. Унăн тăрсан-тăрсан темле, Вероника кăна мар, айккинчи çын та ăнланса илме пултарайман самант çаврăнса тухать. Шăп çак самантра вăл хăй пурнăçĕнчи тӳрлетсе тӳрленмен йăнăшне туса хума пултарать те. Çамрăклăх саланкăрĕ пулĕ-ха ку тесе шухăшлаять вара Лариса. Шăл çыртса, сывлас сывлăша ӳпкерех тытса пĕр хушă тăмалла кăна хăйĕн. Леш тăрлавсăр саманчĕ иртсе те кайнă пулĕччĕ. Апла тумарĕ-çке-ха. Таплаттарса чупса кайрĕ те тем кăшкăрса каларĕ.

— Хӳре тӳлерĕнем-ха? — илтсен илттĕр, илтмесен ан та илттĕр тенĕн каласа хучĕ Лариса.

Пĕрле вĕренме тытăннăранпа ку ĕнтĕ виççĕмĕш харкашни-хирĕçни пулчĕ. Малтанхи иккĕшĕ пекех кускер те ним çукран нимĕр çăрни кăна-ха тесе шухăшларĕ те Лариса лăпкăн кăна утса пычĕ. Çав вăхăтра Вероника такамран тарнă пекех чупрĕ. Куçран çухаличченех сăнарĕ ăна Лариса.

Пĕр-икĕ кун пĕр-пĕрне палламан-пĕлмен çынсем пек çӳрĕпĕр, аудиторисенче уйрăмшар ларăпăр, унтан каллех çыхса янă пекех уйрăлми çӳреме тытăнăпăр тесе шухăшланăччĕ. Çаплах пулмаллаччĕ. Анчах тантăшĕ лекцисене çӳреме пăрахрĕ. Староста та, декан та унран ыйтсах тăраççĕ, мĕн пулнă, ăçта çӳрет тантăшу теççĕ. Лекцисем хыççăн общежитие кĕрсе пĕлме хушрĕç. Унта, иккен, эрне ытла пулман Вероника. Вара тепĕр кун Арлаççи ятлă яла çитсе килмех шутларĕ. Шупашкартан шăп çирĕм пĕр çухрăмра ларнипе ял çыннисем хăйсен ялне Арлаççи теме пăрахнă, çамрăк-кĕрĕм хыççăн ваттисем те Очко теççĕ.

Вероника лекцисене çӳреме пăрахиччен кускерне леш Роберт текеннин çырăвĕ йĕп çинче ташлаттарма тытăннă-ха тесе шутланăччĕ. Очкона кайма пуçтарăнсан Ларисăна хăйне те темле чуна пăлхатса тăракан туйăм ерчĕ. Алă-урана чăлхантарать, чĕлхене такăнтарать, пуç мимине арпаштарать, чуна тăвăнтарать. Çав туйăмах тыткăнланă пулĕ-ха Вероникăна та вăрман херринчи утма çул çинче. Ку мĕне пĕлтернине чухлама-тĕшмĕртме хал çитмерĕ Ларисăн. Усалли çинчен пĕрре те шухăшлас килмерĕ. Часрах-часрах тантăшне хăйне курас тесе кăна тĕмсĕлчĕ.

Тухса каяс умĕн амăшĕ темиçе те ыйтрĕ, хĕрĕ илтмĕше печĕ. Алăк хупса юлнă чухне те çав ыйтăвах пачĕ:

— Вĕренме каймастнам паян?

Хурав кĕтсе алăка темччен уçă тăратрĕ. Хĕрĕ подъезд алăкне шаплаттарса хупсан та хваттер алăкĕ умĕнче тăчĕ.

Лариса Очкора темиçе те пулнă. Вероника амăшĕпе, Акаç аппапа, ун сăмах килĕшет. Чăваш хĕрарăмĕсем пурте çавах пулĕ: лăпкă кăмăллă, çепĕç чĕлхеллĕ, ачаш туйăмлă. Тăван хĕрĕпе мар, хăна хĕрĕпе татăлми калаçать кашнинчех. Иккĕшĕ пĕр пурнăçпах пурăнаççĕ тесе ĕненсех шухăшлать пулĕ те, тăван хĕрĕ çинчен мар, Лариса çинчен ытларах пĕлме хăтланать ĕнтĕ. Хăй çинчен вара нимех те шарламасть. Ăмсанмалли темех çук ун пурнăçĕнче тесе ĕнтĕ, сăмах хускалсан та ăна айккинерех пăра-пăра яма май тупаять. Вероника сăмахĕ тăрăх кăна Акаç аппа çемьере кĕçĕнни пулнине, икĕ пиччĕшĕ те хăйсен тивлетне шырама çамрăклах ялтан тухса кайсан ватталла сулăннă ашшĕпе амăшне пăхса пурăнма тăван килтех юлма тивнине пĕлет. Ĕç ялавне алран ярас мар текен чĕнӳ кĕлĕ сăмахĕсем пекех пулнипе ĕнтĕ мĕн чухлĕ тӳленине, мĕнпе тӳленине пăхмасăр ĕçленĕ те ĕçленĕ. Мĕн хушнă, çавна тунă. Ашшĕпе амăшĕ çĕре кĕрсен тин хĕрарăм телейĕ хăйĕнчен айккинче çӳренине туйса илнĕ те ватлăхри пĕчченлĕхрен хăрама тытăннă. Хĕрĕх пиллĕкре пулнă ун чухне вăл. Янкамас пĕр арçынна, хăйĕнчен пилĕк çул çамрăкрахскерне, киле кĕртнĕ. Вĕсем миçе çул пĕрле пурăннине Вероника та пĕлмест. Хăй атте темелли çын мĕнлескерне вăл та калаймасть. Те чăнласах пĕлмест, те ун ятне асăнас та темест.

Кăнтăрла тĕлне кăна Арлаççине çитсе ӳкрĕ Лариса. Вокзалта сехечĕ-сехечĕпех кĕтсе тăма тиврĕ.

Ял урамне кĕрсен, палланă çурт çамки курăнса кайсан, Лариса уттине хăвăртлатрĕ. Пуçне вара енчен те еннелле пăркаларĕ кăна. Йăнăшас марччĕ терĕ ĕнтĕ, асра юлнă япаласене пăхкаларĕ. Хапха умĕнче чарăнса тăчĕ, хăй тĕрĕсех килнине курса ĕненчĕ те майĕпен калинккене уçрĕ.

Пӳртре хĕре Акаç аппа мар, хĕрĕнкĕ хĕрарăм кĕтсе илчĕ. Ăна-кăна çийĕнчех чухласа илеймерĕ-ха Лариса. Апат сĕтелне урай варрине кăларса лартнă. Ăна тĕс çухатнă клеенкăпа витнĕ те йĕри-тавра пушă турилккесем лартса тухнă. 

— Вероника кирлĕччĕ-и? Кӳрше кăна каçрĕ-ха вăл, — терĕ те хĕрĕнкĕ хĕрарăм тĕпел кукрине кĕрсе çухалчĕ.

Ним тума пĕлмесĕр Лариса алăк умĕнчех тăчĕ. Тĕпел кукрипчи хĕрарăм мĕн тăвать-ха тесе пуçне чалăштарса пăхрĕ те тĕссĕр пусмапа хупланă тĕкĕр куç умне пулах кайрĕ. Шартах сикрĕ Лариса чĕри, ӳт-пӳ сӳлетсе илчĕ. Пит çине вĕри тапса тухрĕ. Акаç аппа ăçта вара тесе ыйтма хатĕрех тăнăскер тутине чăмăртаса лартрĕ.

Вăй хухса та хухса пынине сисрĕ те вăрăм сак çине кайса тĕршĕнчĕ.

Хăй пекех пусăрăнчăк кăмăллă, хăй пекех тута чăмăртанă Вероника килсе кĕнине те асăрхамарĕ. Лешĕ тĕпел кукринчи хĕрĕнкĕ хĕрарăма асапланса тухакан сасăпа тем каласан тин пуçне çĕклесе пăхрĕ, анчах вырăнтан хускалаймарĕ.

Часах пӳрте хĕрарăмсем тăваттăнтан килсе кĕчĕç. Вĕсем хыççăнах арçынсем те пуçтарăнма пуçларĕç. Хĕрарăмсем пурте турăш умне тăрса виçшер хут сăхсăхрĕç, виçшер хут тайăла-тайăла илчĕç. Арçынсем тӳрех сĕтел хушшине кĕрсе ларма васкарĕç.

Вероника та тинех Ларисăна асăрхарĕ пулас. Апат-çимĕç хатĕрлекенсем унсăрăнах пуррипе ним ĕç тума аптăраса тăраканскер васкамасăр ун еннелле çаврăнчĕ, васкамасăр умне пырса тăчĕ.

— Аннен виçĕ кунне асăнатпăр, куçса лар сĕтел хушшине, — терĕ те каллех хĕвĕшекен хĕрарăмсем патне пычĕ.

Тем хушса каламалли пур пек туйăнса тăнипе пулĕ тĕпел кукринчех пулас килчĕ. Ан чăрмантар-ха тесе çăвар уçма хĕрарăмсенчен пĕри те хăяймарĕ. Вероникăн хăйĕнех тавçăрмалла пулчĕ, вăл та Ларисăпа юнашар сĕтел хушшине кайса вырнаçрĕ. Хура тумпа, хура тутăрпа вăл Ларисăна мăнастирте пурăнакан пекех туйăнса кайрĕ. Тĕссĕр пусмапа витнĕ тĕкĕр курнă хыççăнхи пекех тепĕр хут çӳçенсе илчĕ, анчах малтанхи пекех çан-çурăм сӳлетмерĕ, алăсенчен вăй тармарĕ.

Пумилкке сĕтелĕ хушшинче ларсах курман та Лариса, кунти çынсем йăла-йĕркене тĕрĕсех тытса пынипе пыманнине чухлаймарĕ.

Арçынсенчен пĕри васкамасăр ура çине тăчĕ.

— Асăнар Турă чурине Акаçа, — терĕ, никама та кĕтсе тăмарĕ, алăри черккине янк кăна ĕçсе ячĕ.

Хĕрарăмсем хăйсем тĕллĕн тем мăкăртатрĕç. Çӳлти патшалăх та çӳлти патшалăх тени хăлхана кĕчĕ. Лариса тантăшĕ еннелле çаврăнчĕ. Лешĕ, шăнтса лартнă пекех хускалми тăраканскер, сасартăк каçăрăлса илчĕ, черккине тута патне илсе пычĕ, хаш сывласа илчĕ те туххăмра пушатрĕ. Мĕн хăтланан тесе айăкран чышса илесех килчĕ, аллине çĕкленĕ пулсан та, апла тăваймарĕ. Хĕрĕ асăнса ĕçмесен амăшне çӳлти патшалăхра йышăнмĕç тесе шутларĕ те хăй те йӳçĕ черккене пушатрĕ. Вероника пыл сĕрнĕ икерчĕ тыттарсан сĕтел çинелле ӳпĕнчĕ, тутă пĕлми пулнă çăвара сивĕнме ĕлкĕрнĕ икерчĕ чыхса тултарчĕ, васкаса чăмлама пуçларĕ.

Вероника икĕ аллипе питне хупларĕ те хӳхлесех макăрса ячĕ. Ăна лăплантарас текен никам та пулмарĕ. Тен, çавăнпах пулĕ, тăчĕ те сĕтел хушшинчен тухрĕ. Хутлана-хутлана ларсах макăрни никамах та килĕшмĕ терĕ пулас, алăк еннелле тайкаланса утса кайрĕ. Анчах ăна уçса тухма вăй çитереймерĕ. Амăшĕ выртса вилнĕ кравать çине ӳпне тăсăлса ӳкрĕ, хӳхленĕ сасă ан илтĕнтĕр тесе ĕнтĕ пуçĕ çине минтер хучĕ.

— Пĕртен-пĕр çывăх çыннине çухатрĕ те макăртăр ĕнтĕ, — мăкăртатса илчĕ пĕр хĕрарăмĕ.

Хăй вара аякран килнĕ çын умĕнчи пушă турилккене илчĕ те ăна тултарма пикенчĕ. Пĕр хĕррине консервланă симĕс пăрçа хушса тунă салат, тепĕр хĕррине плов, варрине кăмакара пĕçернĕ чăх какайĕ хучĕ. Хырăм выçнине хытах туйса ларчĕ пулин те, Лариса аллинчи вилкăна вылятма васкамарĕ.

Каллех черккесем тултарчĕç. Арçынсем, малтанхи пекех, сĕтел варрине лартса хунă стакан еннелле алă тăсрĕç, черккисене тайăлтарса унта темиçешер тумлам тумлатрĕç те пĕрин хыççăн тепри ĕçе-ĕçе ячĕç. Пумилкке вăрăма пырĕ тесе шутланăччĕ Лариса, анчах малтан сăмах каланă арçын ура çине тăчĕ те юнашар ларакан арçынсем çине, унтан хĕрарăмсем çине пăхса илчĕ, унчченхи пекех сăмахсене татса каларĕ:

— Чуну çӳлти патшалăхра пултăр, Акаç тăванăм. Черккине пушатрĕ те сĕтел хушшинчен тухрĕ. Лариса та хускалчĕ, халь ĕнтĕ хӳхлесе мар, ĕсĕклесе выртакан Вероника патне пычĕ.

Икĕ çул маларах пенсие ярăпăр терĕç ĕçре. Хут çыртарчĕç малтан. Пенсие икĕ çул хушши предприяти тӳлесе тăрать терĕç. Ку тĕлĕшпе ним иккĕленĕвĕ те пулмарĕ Арефий Якимовичăн. Анчах хут çырни виçĕ уйăх та иртсе кайсан пăшăрханма тытăнчĕ.

— Капла мар, кайсах килес пуль комбината, — терĕ те тумланма пуçларĕ.

— Йĕмен ачана чĕчĕ памаççĕ. Сан вырăнунта тепри пулсан-и? Чунĕсене илет пуçлăхсенне, — йĕплерĕ Кира.

— Каланине ĕненме хăнăхнă та, — тӳрре тухма тăчĕ Арефий Якимович.

Ку Кирăна пăлхатса ячĕ.

— Самана урăхланнине курмастăн-им ĕнтĕ? Тискертен-тискер самана килсе çапăнчĕ. Манпа та калаçма мансах хаçат вулатăн ху. Ним те чухлаймастăн. Комбинат директорне тĕп турĕç. Шупашкарти виç-тăват чăваш директортан пĕриччĕ. Ырă çынччĕ. Пире, кантурта ларакансене, пĕрне те кӳрентермен. Рабочисем те турă вырăннех хуратчĕç ăна.

— Хăй çакăннă. Хаçатсем çырнине ĕненетĕп эпĕ.

— Хăй мар çав, хăй мар. Тытăнчĕç ĕнтĕ эпир ĕçлесе тунă пурлăха çаратма.

— Тем ан калаç-ха эс, Кира.

— Халь калаçма ирĕк панă. Эпир пăшăлтатса кăна калаçнине халь площадь варрине тухсах кăшкăраççĕ. Паян та темле митинг пулмалла тесе пĕлтерчĕ радио. 

Мăшлата-мăшлата тумланчĕ Арефий. Кира ун патне пырса тăчĕ.

— Хучĕсене пĕрне те манса ан хăвар. Пенси шутланă чухне пурте кирлĕ пулма пултарать.

— Вĕсене пурне те бухгалтерире хăварнă. «Ĕç ветеранĕ» медаль удостоверенийĕ таранах.

— Лайăх кайса кил, — терĕ те Кира хваттер алăкне уçрĕ

Шăп пилĕк çул ĕçлерĕ Арефий пир-авăр комбинатĕнче. Калаççĕ çав пурăнса курнисем, хĕрĕх урлă каçсан çулталăк тăршшĕ кун тăршшĕ пек туйăнма тытăнать теççĕ. Чăнах та, пилĕк çул пилĕк кун пек иртсе кайрĕ. Пусахласах пенсие яман пулсан ĕçлесшĕнччĕ-ха. Наладчик ĕçĕ çĕр чавниех те, кирпĕч çĕклениех те мар, халран сулăнтармасть, чуна шăртлантармасть. Киленсе кăна ĕçлемелли ĕç. Ют çĕршыв пусми-таварне килсе тăкрĕç те, мĕн пысăкăш комбинат ĕçсĕр юлчĕ. Ивановăри комбинат хыççăн чи пысăккисенчен иккĕмĕш вырăнта эпир тесе мухтанма халĕ те пăрахман-ха. Малашне пăрахтараççĕ пулинех.

Те ĕнтĕ кантура пит час-час кĕрсе çӳременнипе, те урăх сăлтавпа, пач ют çĕре килсе кĕнĕ пек туйăнса кайрĕ. Хăш алăкне уçам-ха, кам патне кĕрем-ха тесе каллĕ-маллĕ уткалама тиврĕ. Кадрсен пайнех кĕрсе пăхма шутларĕ. Хальччен курман-палламан хĕрарăм ăна сиввĕн кĕтсе илчĕ. Хăй мĕн ĕçпе çӳренине каласа та пĕтереймерĕ Арефий, хĕрарăм тимĕр сейфа уçса пăхрĕ, сĕтел çинчи тăрăхла ещĕк умне ӳпĕнчĕ.

— Мĕнле терĕр-ха хушаматăр? Арефий Якимович Сукманов. Çапла-и? Сире штат кĕскетсе кăларса янă.

— Вăхăтчен пенсие яратпăр тесе заявлени çыртарчĕç-çке, — çăвар уçрĕ Арефий.

— Нимĕн те пĕлместĕп. Ак кунта алă пусăр та ĕç кĕнекине илĕр...

Такамран тарнă пек тухса вирхĕнчĕ кантуртан. Алăк шаплатса хупăннине мар, такамăн палланă та, палламан та пек туйăнса кайнă сассине илтрĕ.

— Мĕн, сана та кутран тапрĕç-им?

Çаврăнса пăхас килмерĕ, кам йĕкĕлтенине те пĕлес темерĕ. Хăй ăçта каяс тенине пĕлмесĕрех Атăл хĕрринелле танкăшрĕ. Халь-халь çăвартан çулăм палкаса тухассăнах туйăнса пычĕ, хашлата-хашлата сывларĕ, хут-ланса ларсах ăшри тарăхăва пăчăртаса кăларас килчĕ. Сасартăк капланса ларнă тарăху ылханпа пĕрле пулса ăна асаплантармаллипех асаплантарас терĕç пулас. Чĕрене йĕшле-йĕшле илнипе кăна çырлахмарĕç, ăна кăкăртан сирпĕнсе тухаслах таптарчĕç, ура шăнăрĕсене пăркăчлама пикенчĕç. Çак самантра ярса паракан тупăннă пулсан ним шутламасăр-тумасăр, çӳçенмесĕр-чĕнмесĕр лăнкăрт-лăнкăрт кăна ĕçсе янă пулĕччĕ шурă эрехе. Пилĕк çул каялла чиркĕве кайсах, Тур амăш сăнарĕ умне кукленсе ларсах урăхран пĕр тумлам та ĕçместĕп тесе сăмах панине те манса кайрĕ. Утти лӳпперленме мар, хăвăртлансах пычĕ. Культура керменĕ умне çитсе тухнине те сиссе юлаймарĕ. Кунта вара Атăл варкăшĕ пите пырса çапăнчĕ те, урасем лĕпсĕрех кайрĕç.

— Хаксăра тухрĕ иккен çын, — терĕ те ăçталла утам-ха тесе ун-кун пăхкалама тытăнчĕ.

Шăпах çак вăхăтра тăваттăмĕш маршрутпа çӳрекен автобус килсе чарăнчĕ те, Арефий унта кĕрсе ларчĕ.

Кира пĕрре те пăлханса ӳкмерĕ. Урăхла мар, шăпах çапла пулса тухасса малтанах пĕлсе тăнă тейĕн.

— Икĕ çул таранчченех ним ĕçсĕр пурăнаймăн, — терĕ вăл, — шырăпăр, тупăнсан ним те тиркесе тăмăпăр... — Унтан калт туртăнса илчĕ. Васкаса пычĕ Арефий патне. — Аврук, Аврук. Асту, ĕçсе кăна ан кай. Вара тек урăлса кураймăн, мухмăрлах леш тĕнчене ăсанăн. Ма ним те шарламастăн? Ĕçсе ан кай тетĕп. Тепре пуçласан эпĕ те шеллесе тăмăп, кăларса ярăп...

— Биржăна кайса пăхам-ши ĕнтĕ?

— Вăл мĕнне пĕлместĕп, анчах кайса пăх. Тен, шăпах ал тайăн ĕç тупăнĕ. Çапах та малтан ху пĕлнĕ çынсемпе калаçкала-ха. Мĕнпур хыпара пĕлсе тăраймастпăр. Хула пысăк.

Кирăпа иккĕшĕн хушшинче пĕр калаçу кăна пулчĕ. Тепĕр кун биржăна кайма пуçтарăннă Аврука Кира алăк патĕнче тытса чарчĕ.

— Çав Тăххăрмĕш пилĕк çуллăх проспектĕнче коопторг лавкки пур-çке-ха. Çавăн заведующийĕ пирĕн ял хĕрарăмĕ. Тĕрлĕ çĕрте пурăннипе пит хутшăнсах кайман. Телефонне çырса хунă пулсан шăнкăравлам та, эсĕ кайса килĕн. Çук-ха, тăр кĕтсе. Иксĕмĕр кайăпăр.

Ял хĕрарăмне курни савăнтарчĕ Кирăна, кирлĕ ĕç пирки сăмах хускатиччен шăкăл-шăкăл кăна калаçрĕç.

— Ĕçе илекенни, ĕçрен кăлараканни пирĕн база пуçлăхĕ Локтюш. Иртнĕ канашлура юнасах каларĕ, хĕрĕхрен аслăраххисене ан та ярăр ман патăма терĕ.

— Çавă ĕнтĕ, — мăкăртатрĕ Кира, — кивелсен япала та кирлĕ мара тухать те... Çын та çавах...

— Кайса пăхăр Локтюш патне. Пире хамăра та тавар пушатса тăракан пĕр çын кирлĕ. Тен, урăх лавккасенче те, тен, базăра хăйĕнче те грузчиксем çитмеççĕ пулĕ. Эп каланипе килтĕмĕр тесе кăна ан шарлăр. Ним çукран ят илтес килмест. Хытă вăрçать вăл, Локтюш...

Кăмăлсăр ан кайччăр тесе пулĕ, ял хĕрарăмĕ Кирăпа Арефие чей ĕçме чĕнчĕ, лешсем килĕшмерĕç те, пĕрер шоколад тыттарчĕ. Килсе çӳрĕр, тупса илме çук таварсем те пулкалаççĕ пирĕн теме те манмарĕ. Кира ку сăмахсене куç кĕрет илтмĕше печĕ.

Лавккаран тухсан иккĕш ик еннелле утса кайма тăчĕç.

— Ăçта каяс терĕн-ха? — чупса пырсах тытса чарчĕ Кира Арефие.

— Локтюш патне.

— Эп санпа пĕрле çӳреместĕп ĕнтĕ. Лариса таврăннă çĕре апат пĕçерсе хумалла ман. Итле, Аврук, тепре калатăп. Ĕçсе ан кай. Ярса паракан пулсан та пăрăнса ут. Ху шыраса çӳреме ан та шутла. Çаваллă карчăкран мĕнле тарса юлнине асăнтан ан кăлар...

— Юрать, юрать, — васкаса каласа хучĕ те Арефий малалла утса кайрĕ.

Проспектран пăрăнсан космонавт урамĕпе пынă чухне ăна хăйĕнпе ылмашăнса ĕçленĕ Ильменев тытса чарчĕ. Мĕн чăрмантарать-ха ку тесе тарăхма та пăхнăччĕ Арефий. Лешĕ те хăй пекех ĕç шыраса çӳренине пĕлсен шеллеме пуçларĕ. Агрегат заводĕнче пулнă иккен юлашкинчен, халĕ унтан таврăнать. Хамăрăннисене те ĕç тупса параймастпăр тесе ăсатса янă ăна. Çула май Локтюш патне те кĕрсе пăхнă.

— Суту-илӳ мĕнне пĕлместнем ĕнтĕ? — хивреленсе калаçрĕ Ильменев. — Унта айккинчи çынна илмеççĕ. Партие илнĕ чухне аплах суйламаççĕ. Кунта ăнсăртран çын кирлĕ мар. Шанчăклă çын сĕнсен тин сан еннелле çаврăнса пăхаççĕ. Алăк урлă каçрăм кăна, çук, çук тесе алă сулма тытăнчĕ те. Пирĕн комбинат пек, ытти заводсем те хупăнса та хупăнса пыраççĕ. Картиш шăлма та илмĕç. Пенсие тухма миçе çул-ха сан?

— Иккĕ кăна та...

— Ман вара вунна яхăнах.

— Сана биржăра черете тăратма пултараççĕ. Кайса пăхман-и?

— Унта-и? Мускавран, Хусантан, Самартан тавар турттарса тăракансем йăтăнса пынă. Хăйсем ĕçсĕрсем пек шутланаççĕ. Кĕсье тулли укçаллă çӳреççĕ. Пирĕн пек чăн-чăн ĕçсĕррисем черете тăраймасăр асапланаççĕ. Çитес эрнере тепре пыма каларĕç-ха.

Ик арçын калаçăвне хăлхасем илтме хăнăхман сасă татрĕ. Иккĕн тан мĕн-ха ку тесе ун-кун пăхкалама пикенчĕç. Вокзал енчен темле машина çатăртатса килнине иккĕшĕ те пĕр харăсах курчĕç. Мотоцикл тесен, ку тăватă кустăрмаллă. Сасси трактор сассине аса илтерет. Чăваш ялссенче пуринче те шап-шап трактор теççĕ ун пеккине. Ларкăчĕ çинче çара пуçăн арçын ларса пырать. Юнашарах темшĕн икĕ тĕслĕ ялав çыхса хунă. Пĕри Раççей патшалăхĕн, тепри Чăваш патшалăхĕн ялавĕсем.

Ача-пăча паркĕ çумĕпе пынă чухне трактор тытса пыраканĕ ура çине тăра-тăра тем пăхкаларĕ, те паркалла пăрăнса кĕресшĕн пулчĕ, те хăйне кăтартма хăтланчĕ. Çул хĕресленнĕ çĕрте хĕрлĕ çутă чарса тăратсан телевидени вышкине асăрхарĕ те студи çурчĕ енмелле çаврăнчĕ.

Ильменев Арефие кăчăк туртрĕ: кайса курар-ха. Иккĕн тан вашлаттарса утса кайрĕç. Ялавсемлĕ трактор стадион еннелле çавранчĕ, пĕр ункă турĕ те каллех телестуди çурчĕ умне пырса тăчĕ. Çара пуçлă арçын мотора сӳнтерчĕ, çаннисене тавăрсах тем пăркалама пикенчĕ.

Вăл аппаланнă вăхăтра Ильменевпа Арефий трактор патне çитсе тăчĕç. Çанă тавăрнă çамрăк студи алăкĕ еннелле пăха-пăха илчĕ те тӳрленсе тăчĕ. Вăл ик çыншăн кăна калаçас çуккине ăнланчĕç Ильменевпа Арефий, халăх пуçтарăнасса кĕтме тытăнчĕç. Нумай кĕттермерĕç çынсем. Студирен умлăн-хыçлăн темиçен тухрĕç, унтан камерăсем çĕкленĕ, диктофонсем тытнă арçынпа хĕрарăм çитсе тăчĕç. Стадион енчен çамрăксен ушкăнĕ килни курăнса кайрĕ. Трактор хуçи тӳрленсе тăрса сăмах калама меллĕрех вырăн шырарĕ. Апла-капла пăркаланнă хыççăн çĕре çитиех усăнса тăракан ялавсем патне пычĕ.

— Ку трактора Етĕрнери «Сельхозтехника» мастерскойĕнче пуçтарнă. Малашне ăна трактор завочĕ кăларма тытăнать. Кашни фермера, харпăр хуçалăха кирлĕ техника. Топливо нумай çимест. Çĕре хытармасть. Куратăр-и кустăрмисене? Сарлака вĕсем. Акапуç е культиватор кăкар та сухалама тух, сеялка кăкар та акма тытăн. Хирти ĕçсем пĕтсен пĕчĕк урапа кăкарса çӳре. Тем ĕç тума та пĕлет çак пĕчĕк кăна техника.

Ку сăмахсене кунта кăна каламаннине Арефий тӳрех чухласа илчĕ. Куç хупмасăр суякан чăн-чăн суеçĕ пулнине вăл пĕлет. Калаçать те калаçать, пĕрре те куç мăчлаттарса илмерĕ-ха. Кĕтмен хыпар тупăннăшăн савăннă тележурналистсем унăн пĕр сăмахне те сик-терсе хăварас мар тесе ĕштеленеççĕ кăна, микрофонĕсене çав çын çăварĕ патнех илсе пынă. Микрофон умĕнче калаçма хăнăхман пулас та, хăйне майлă самантсенче пуçне тартма хăтланать. Журналистсем ун кашни хусканăвне туйса тăраççĕ, лешĕ хускалнă-хускалман микрофонĕсене çăварĕ çывăхнех иле-иле пыраççĕ.

Малтанах вĕренсе хунă сăмахĕ пĕтрĕ çамрăкăн. Журналистсем ыйту парасса кĕтме пуçларĕ. Паллă ĕнтĕ, чи малтан ятпа хушамата ыйтмалла. Илтмĕше печĕ. Ларкăч çинчен кĕрен папка илчĕ те пуç тĕлне çĕклерĕ.

— Кирлĕ хутсем пурте пур. Ак çакăнта, — терĕ вăл.

Ку хыпар журналистсене те, итлесе тăракансене те кирлех пулмарĕ. Çынсем пĕр-пĕрне тĕрткеле-тĕрткеле трактор патне çывăхарах пыма, унăн кашни пайне тытса пăхма хăтланчĕç. Арефий вара айккинерех пăрăнса тăчĕ. Ильменев та унран юлмарĕ.

— Мастерскойрах тунă пек туйăнмасть, — пăшăлтатрĕ вăл Арефийсăр пуçне урăххисем ан илтчĕр тесе. — Ку чухне килтех ракета та пуçтарма пулать теççĕ те,кускере те пур-çук пайсенчен хăртакаланă-пулĕ-ха.

Арефий ăна итлесе тăмарĕ. Унăн темшĕн çак çамрăка астуса юлас килчĕ. Вăл трактор çине мар, ун хуçи çине куç илми пăхса тăчĕ. Хăех ăсталанă пулсан маттурах ĕнтĕ тесе шухăшланă хыççăн аллисене канăçсăррăн хускаткаласа илчĕ, унтан вĕсене пуçласа курнă пек тĕсесе пăхма пуçларĕ. Тытнă ĕçе килпетлĕ тăваканччĕ-ха вĕсем, хуçине намăс кăтартакан марччĕ. Мĕн ĕç тупса парам-ха сире тенĕн темччен апла-капла çавăркаларĕ аллисене.

Ильменев хăйне пăрахса кайнине те сисмен Арефий. Çамрăк çын тракторне кĕрлеттерме тытăнсан вăл та килнĕ çулпа каялла утса кайрĕ. Анчах ăна парк кĕтессинче каллех тытса чарчĕç.

— Таçта вашлаттарать ĕнтĕ, — илтрĕ вăл хĕрарăм сассине. — Çынсене те палламиех пулнă-çке.

Малтан хăйне мар, такам урăххине калать ку тенĕччĕ. Херарăм хăй умнех пырса тăрсан, Арефий мар, Аврук тесе чĕнсен шанках хытса тăчĕ.

— Курманни чылай пулать, — калаçрĕ хĕрарăм. — Пăрăнарах тăрар-ха, çынсене иртсе çӳреме чăрмантаратпăр.

Хĕрарăм карта çумне кайса сĕвенчĕ, Арефий çаплах хăй вырăнĕнче тăчĕ.

— Кунтан инçех те мар «Виçĕ кăвакарчăн» кафе пур, çавăнта ĕçлетĕп. Атя, хам шутран ярса парăп. Тиркекен марччĕ эс. Вăхăт пур-ха, тепĕр сехетрен тин улăштармалла пĕрле ĕçлекене. Атя-и? Мĕн, чĕлхесĕре тухнă-им эс, Аврук?

Челхине кăларса кăтартма та, чĕлхеллех эп тесе кăшкăрса яма та хатĕрехчĕ Арефий, анчах хăй умĕнче капашсăр писевленнĕ, çулне кура мар йăмах тумланнă, пуç пӳрнесемсĕр пуçне ыттисене пурне те çĕрĕ тăхăнтартнă, çӳçне йĕпкĕн кĕрен тĕспе сăрланă Римма тăни ăна тăлласах лартрĕ. Айăплă çын пек туйма тытăнчĕ хăйне. Çакна сисрĕ те Римма хĕремесленсех калаçрĕ. Ытти чухне тĕл пулсан-тусан Арефий пăрăнса утма май тупатчĕ. Халь пач кĕтмен çĕртен килсе тухрĕ те, ун сăмахĕсене хăлхана чиксех итлеме тивет.

— Арăму пит лайăх шĕвĕртсе хăварнă тет-и сана? Миçе çул пурăннă-ха эс унпа? Çав вăхăтра кам камне пĕлсе çитме май пулнă ĕнтĕ. Çамрăк чухне эс пит айванкка пек туйăнмастăнччĕ. Хăш вăхăтра çемçелсе кайрăн вара? Чее арăму хĕрарăмăннипе ăрăмăçласах лартрĕ-и?

Ăçтан пурне те пĕлетĕн тесе ыйтма çăвар уçнăччĕ, каласа ĕлкĕреймерĕ.

— Тăн çухатиччен ĕçтернĕ ĕнтĕ вăл сана. Ӳсĕр-какăрăн ун... Уншăн тĕнче тикĕс. Тĕрĕсех калатăп-и?

Юлашкинчен варне витмеллех каласа хурам-ха тенĕччĕ, каллех хĕрарăм маларах ĕлкĕрчĕ.

— Сана пурнăç хăй наказани парать. Пурăнма пĕлменшĕн. Пĕрле çавтăнса утмалли юлташна суйлама пĕлменшĕн. Тĕрĕсех калатăп-и?

— Эс, Римма, — тинех çăвар уçайрĕ Арефий, — çынна тĕрĕслесе ан çӳре. Хăвăнне пĕл те, çитет.

— Эп, сан пек, хваттерсĕр тăрса юлман. Хĕрĕме те хваттерлĕ тунă. Такам хĕрхенмен пулсан килсĕр анчăк вырăнĕнче пулаттăн вĕт.

Урăхран чăтăмлăхĕ çитеймерĕ Арефин. Тарăхса алă сулчĕ те вашлаттарса утса кайрĕ. Çак хĕрарăма курсан, унпа темиçе сăмах кăна перкелешсе илсен те, Арефин кăмăлĕ йӳçсе каять, çитменнине тата, нумайлăха пырать. Хальхинче те çаплах пуласса пĕлнипе Римма çинчен мар, телецентр умĕнче ялав вĕлкĕштерсе ларнă трактор ăсталакан çинчен шухăшлас терĕ. Пур çав, пур ăстасем. Ильменев калашле, кирлĕ пулсан килтех ракета пуçтарса ĕçе кĕртме пултаракансем. Темшĕн тата трактор пултараканĕ хăй машинине малтанах вĕренсе лартнă сăмахсемпе мухтакан çамрăк мар, урăххи пек туйăнать. Моторне чĕртнĕ чух, сӳнтернĕ чух, машинипе хускатнă чух, чарнă чух ăçта мĕн пусмаллине, ăçта мĕн пăрмаллине пăха-пăха илет. Хăй ăсталанă пулсан аллисем веçех пĕлмелле...

Кирлех пулсан Арефий хăй те кунашкал машинăна ним чăрмавсăр ăсталаса хураять. Моторне кăна шараçланмасăр хăртама пулмĕ. Машина чĕри те-ха вăл. Çыннăн та, машинăн та чĕрисем кăткăсрах та ачашрах.

Ун шухăшне хĕрарăмăн чанкăлти сасси татрĕ.

— Иртсе каям-ха, — тенине илтрĕ те Арефий хăй сисмесĕрех тротуар хĕрринелле тухрĕ.

Ик кустăрмаллă туртма урапа çине тулли михĕ çыхса хунă, ăна сĕтĕрсе пыракан хĕрарăм авăнсах ларнă, аран-аран ура ылмаштаркалать. Çăнăх миххи-ши, сахăр песокĕ-ши тесе пăхса илес тенĕччĕ, пĕр çамрăк арçын херарăм çумне пырса тăчĕ те пулăшам-и тесе урапа тыткăчине ярса илчĕ. Хĕрарăм ассăн сывласах ячĕ. Лешĕ урапана çăмăллăнах туртса кайрĕ.

Вăт çакăн пек туртма урапасем тăва-тăва сутмалла. Кăнтăр пасарĕнче пĕр типшенкĕ пит-куçлă ват арçын кашни шăмат кунпа вырсарни кунах çавсене сутма иле-иле тухать. Пит çыпăçуллах ăсталаймасть те хăй, уранисене туянакансем пур.

Троллейбуса кĕрсе ларсан каллех Римма аса килчĕ. Телестуди умĕнче курнă тракторпа туртма урапа çинчен шухăшлани те хăваласа яраймарĕ ун сăнарне. Таçта çакăнтах, унран инçе те мар ларса-и, тăрса-и пырать тейĕн. Манма çукки çын асне тарăнах шăтарса кĕрет çав. Ун пекки, Арефий асĕнчен тухма пĕлменни, кашни çын пурнăçĕнчех пулмасть. Тен, çĕр çинчи мĕльюн-мĕльюн çынран пĕртен-пĕр вăл кăна тӳссе ирттернĕ пулĕ ăна.

Риммăпа Арефий пĕр ялта çуралса ӳснĕ. Вĕсен ӳсĕмĕнче ял клубĕсенче те чăвашла юрласа чăвашлах ташлатчĕç-ха. Халĕ дискотека тени унта та çитнĕ те, ташлатпăр тесе çамрăксем кут силлесе хиркеленеççĕ. Ташă кĕвви-çсмми те тăнкăр-тăнкăр тени кăна. Ун чухне-и? Худрук баянне тăсса яратчĕ те, и-ихлетсе сикейсе тăратчĕç çамрăксем. Ача-пăча та вĕсенчен юлман. Вĕсене те ташша тухма алăранах сĕтĕретчĕç. Хитре ташланă-и Аврук, пит хитрех те мар-и, темшĕн Риммăна килĕшместчĕ вăл ташлани. Кашнинчех йĕкĕлте-йĕкĕлте илетчĕ: «Аврук, чиперук, лăпăс-лăпăс ташларук». Çакăн хыççăн Аврук çынсем хыçне кая-кая пытанатчĕ.

Аврука каччă шăрши кĕме тытăнсан Римма ку сăмаха калама пăрахрĕ. Пăрахрĕ кăна та мар, куç кĕрет мухтама, пуршăн-çукшăнах ырлама пикенчĕ. Аврук улталанмарĕ, ку ĕнтĕ хăйне килĕштересшĕнех çапла хăтланать-ха тесех шухăшларĕ. Анчах унăн, Аврукăн, пĕр писнĕ чунĕ ним туса та Римма еннелле çаврăнасшăн пулмарĕ. Ун чухнех апла шутламан пулĕ те, халĕ ĕненсех лартнă. Тăван ялĕнче пĕр курайман çын пурах пулсан, çавă кăна, Римма, пулма пултарать. Лăпăс-лăпăс ташларук тенĕшĕн кăна мар-çке, урăххишĕн каçарма пултараймасть Аврук.

Вăтам шкул пĕтерсен иккĕшĕ пĕр çулах Шупашкар çыннисем пулса тăчĕç. Аврук пĕрремĕш ПТУна, Римма поварсемпе кулинарсем хатĕрлекен училищĕне вĕренме кĕчĕç. Тĕп хулара вĕсем пĕр-пĕрне курман та. Канмалли кунсене яла таврăнсан кăна калаçкалатчĕç. Аврук хăй пулсан курмăш та илтмĕш кăна пулмаллаччĕ. Лешĕ пыра-пыра çулланма пĕрре те манмарĕ. Чылай чухне хĕр упраç каччăсене хăй хыççăн чуптарать, кунта вара пач урăхла пулса тухрĕ. Аврук Риммăна хăй хыççăн çӳретме пуçларĕ. Чун хирĕçленĕ чухне хăвна ху суйма пултараймастăн çав.

Пĕррехинче кĕтмен-туман çĕртен Римма общежитие пычĕ. Аврук ĕнтĕ училище пĕтерсе агрегат заводне ĕçлеме кĕнĕччĕ. Ăна завод поликлиникипе юнашар çуртри общежитире вырăн тупса панăччĕ.

Кĕтмен хăнана курсан Аврук чĕри яшах чиксе кайрĕ. Ялтан усал хыпар илсе килмен-и ку? Апла пулмарĕ иккен. Пĕрле уçăлса çӳреме кăна чĕнет Римма. Килĕшрĕ Аврук.

Лавкка умĕнче машина çинченех арбуз сутнине курсан Римма тӳрех унталла утса кайрĕ. Ни ытла пысăккине мар, ни ытла пĕчĕккине мар суйласа илчĕ, çурмалла кастарчĕ. Пĕр касăкне Аврука тыттарчĕ, тепĕрне хăй алă çинче тытса пычĕ. Вĕсем урам урлă каçрĕç те завод çумĕнчи Ленинла Комсомол паркне кĕрсе кайрĕç. Ларма тенкел тупăнчĕ. Арбуз касăкĕсене пăхкаласа илчĕç, мĕнле çыртса çимеллине тӳрех нихăшĕ те тавçăраймарĕ. Аврук маларах хускалчĕ, вăл çывăхрах ӳсекен вĕрене туратне хуçса илчĕ те Риммăна тыттарчĕ, унтан хăйне валли пăхкалама пуçларĕ. Арбуз хуппи чаппашкаланса çитиччен патакпа чакаларĕç те чакаларĕç. Куп пек çини лайăх та пек туйăнчĕ иккĕшне те. Чаплашка пек хупăсене пĕри сакăн пĕр пуçне, тепри тепĕр пуçне хучĕç те тин калаçма пуçларĕç. Римма хăй яла кайса килнине пĕлтерчĕ. Вăл кашни сăмахне малтанах шухăшласа хунине Аврук тĕшмĕртеймерĕ те. Хăйĕн ашшĕпе амăшĕ Аврука тăван ывăлĕ пекех юратни, икĕ çемье нихçан та хирĕçсе пурăнманни çинчен каланă чухне Римма Аврук еннелле çаврăнса та пăхмарĕ. Унтан çумнерех сиксе ларчĕ, хăрах аллине Аврук çурăмĕ çине хучĕ.

Тем сăмах та кĕтнĕ Аврук, анчах çакна мар. 

— Мана хамăр общежитире уйрăм пӳлĕм пама пулчĕç. Атя пĕрлешер те пĕрле пурăнма тытăнар...

Çын çапла мĕскĕнленме пултарать тесе вăл шутламан та. Алă-ура, куç-пуç пĕрре те вырăнта мар пек туйăнса кайрĕ, пуç темпе кӳплеттернĕ тейĕн, çаврăнма пуçларĕ. Темле вăй ун кӳлепине çĕр çумнелле сĕтĕрме тытăнчĕ. Хăй ăçта, кампа юнашар ларнине манчĕ. Чĕлхе кăна ĕçне манмарĕ.

— Юратмастăп эп сана, — терĕ те урăх хускалмарĕ.

Римма вĕриленсех çитрĕ. Ним тума пĕлменнипе-и, ку сăмаха пачах кĕтменнипе-и, тенкел пуçне хăех хунă арбуз хуппине илчĕ те Аврук пуçне тăхăнтарчĕ.

— Ме сана шлепке! — кăшкăрчĕ тавралăха янратса. Хăй пуçне пĕксе утрĕ.

Çурла уйăхĕн вĕçĕнче сăпсасем хастарланса çитеççĕ. Вĕсем пылак шăршăпа кунта вĕçсе килнĕ те арбуз хупписене сырăннă пулнă. Шлепке тесе тăхăнтарнă чаплашкана илсе пăрахиччен вĕсем Аврука сăхса та пĕтерчĕç. Пит çăмартисем, куç харшисем кĕçĕтме те пуçларĕç. Общежитие шыçăнса кайнă пит-куçпа таврăнчĕ.

— Чуп, халех чуп поликлиникăна, — терĕ вахтер хĕрарăм мĕн пулчĕ тесе ыйтса тăмасăрах.

Аврук итлемерĕ. Пӳлĕме кĕчĕ те вырăн çине тăсăлса выртрĕ.

Пĕрле пурăнакансем пăлханса ӳкрĕç. Пĕри одеколон сĕрме, тепри шур эрехпе çума сĕнет. Тахăшĕ васкавлă пулăшу чĕнсе илме тавçăрнă. Ăна пульницанах вырттарчĕç. Икĕ эрне сипленме тиврĕ. Малтанхи эрнине кун çути курмасăрах ирттерчĕ. Куçсем уçăлмарĕç. Иккĕмĕш эрнене кайсан чӳречене хирĕç выртаканскер рама урлашкисене уйăрса илекен пулчĕ. Ытла та ытла начар-çке вăл, кун çутине курмасăр пурăнни.

Эрне кун пульницаран кăларчĕç. Шăмат кунпа вырсарни кун ниçта та тухса çӳреме каламарĕ врач. Мĕнпе им-çамламаллине каласа ăнлантарчĕ. Иккен, кунта йывăр чирли валли вырăн пушатмалла пулнă.

Пит шыççи чакнă пулсан та вырăн-вырăн тăртансах тăрать-ха. Куç харшисем михĕленме çаплах пăрахман.

Пульница картишне тухсан кăкăр тулли сывласа ячĕ. Çĕр çинче пурăнакан мĕнпур чĕрĕ чуна ырлăх кӳрсе тăракан çӳл тӳпене пăхса илесех килчĕ. Пĕлĕт темшĕн тĕтреленнĕ. Те çумăра, те уяра. Хĕвел шĕвĕ пĕлĕт татки хыçне пытаннă та пы-ысăк апельсин пек курăнать. Ун çине куç йăмăхасран хăрамасăрах пăхма пулать.

Каçăртрĕ пуçне. Апельсин тĕслĕ хĕвел çаврашкине хĕрес хывса паллă тунă. Çӳçенсех кайрĕ Аврук чунĕ. Мĕне пĕлтерекен паллă ку? Хальччен те кунашкаллине курман, ватăсенчен те хĕрес хывса паллă тунă хĕвел мĕне пĕлтернине илтмен. Куçĕсене айккинелле тартрĕ. Туйăнчĕ пулĕ-ха ку тесе лăплантарма хăтланчĕ хăйне хăй. Тем кӳлĕмрен каллех хĕвел çаврашкине пăхса илме шутларĕ. Вăл ĕнтĕ пĕлĕт айĕнчен тухма ĕлкĕрнĕ. Тĕсне те улăштарнă. Ун çинче нимле хĕрес те курăнмарĕ.

Кайран-кайран Арефий ăна та, кăна та тавçăрса илчĕ, Римма мĕншĕн хĕр упраçăн ĕмĕрхи йăлине пăссах ăна качча тухасшăн сĕмсĕрленнине те, хĕвел çине мĕне пула хĕрес ӳкерĕннине те пĕлсе çитрĕ. Римма такампа çывăрса йывăрланнă пулнă та, амăшĕ ăна халех-халех качча тухнă ятне тума хистенĕ. Аврук-ташларук уншăн мемме чунлăскер пек туйăннă та, ун çумнех çулăхнă. Пульница кравачĕ çинче выртнă чух ялан кантăк еннелле пăхнипе рама урлашкисем куç шăрçи çине ӳкерĕнсе юлнă пулнă. Урама тухсан çавă хĕвел çинчи хĕресĕн курăннă. Римма шлепке тăхăнтартса хăварнине вăл часах манчĕ. Ăна çывăх юлташĕсене те никама каласа кăтартман. Хĕвел çинчи хĕрес вара чуна çӳçентерсе тăма çаплах пăрахмарĕ. Темле ырă мар паллă пек туйăнсах тăчĕ. Ĕç шыраса уйăх ытла Шупашкар урамĕсене такăрлатнă чухне пĕр шухăш кăна пуçа пыра-пыра кĕчĕ. Ăнсах ăнмалли пурнăçĕ арăш-пирĕш арканса каясса малтанах систерсе хучĕ пулас çав хĕрес, йĕрке-картана уяма та, усал-тĕселрен айккинерех пăрăнма та каланиех пулчĕ пулас. Пур-ха ĕç вырăнĕсем хулара. Анчах ăна валли мар. Тата икĕ çултан пенсионер пулмалли çын çине алă сулаççĕ кăна. Хăвăр та ман нушана курас çынсемех-ха тесе мăкăртатса илет те тухса утать малалла.

Ĕçленĕ чухне те каплах ĕшенсе киле таврăнман вăл. Пушмак хывма алăк патĕнчи пукан çине ларчĕ те тăраймиех халсăрланса çитрĕ.

— Сыпман-и эс? — чупса та пычĕ ун патне Кира.

— Кам сыптартăр мана? Шыв ярса паракан та çук, — тулашса илчĕ Арефий.

Пушмак кантрисене салтмасăрах вĕсене хыва-хыва пăрахрĕ, ахлатса илчĕ, аллисене лĕпсĕр усрĕ, ăнман пурнăçне ылханма пикенчĕ.

— Салтăн та аллуна çу, апат антарса парăп, — сассине йăвашлатрĕ Кира. — Сана кĕтсе хамăн та хырăм выçса çитрĕ.

Апат хушшинче сăмах та кăлармарĕç вĕсем. Тĕпелтен тухса малти пӳлĕмри диван çине юнашар ларсан Кира Арефие ачашласа илчĕ те ăпа лăплантарма тесех каласа хучĕ:

— Пăрах ĕнтĕ хула тăрăх сĕтĕрĕнсе çӳреме. Ĕç тупасси пĕрех пулмасть. Пурăнкалăпăр хĕссе те пĕссе.

— Çук-ха, — лăпланас вырăнне хĕрсех кайрĕ Арефий, — ĕçсĕр ларма хăнăхман эп. Мĕн туса ирттерем кунпа çĕре?

— Кив япаласене туха-туха сутăпăр.

— Пасар ман ĕç мар. Эсĕ çӳре.

— Апла пулсан тытăн мĕн те пулин ăсталама. Аллу пĕлет. Телевизор та юсама пултаратăн. Хаçатсенче пĕлтерӳ пар. Кăнтăр пасарĕнче пĕр арçын хăçантанпа шăшипе йĕке хӳре тапписем сутса ларать. Пурăнмалăх тумасан аппаланас çук вăл ĕçпе. Халь кашни хваттертех сутуçăсем пур. Ирхине кăвак çутлах картишĕнче туртма урапа сĕтĕрсе утакансене куратăп. Халь такама та кирлĕ туртма урапа. Инструментусем темли те пур. Балконрах ĕçлеме пултаратăн. Хăрта та хăрта. Эпĕ сутса паратăп.

Кĕçĕтмен çĕртен ĕнсине хыçма тытăнчĕ Арефий. Пĕлсех калаçать-и-ха ку тесе Кира çинелле пăхса илчĕ. Ывăнни-ĕшеннине мансах дивзн çинчен тăчĕ те балкона тухрĕ. Кира та унран юлмарĕ.

— Çынсем кивĕ япаласене ним шеллеми кăларса пăрахаççĕ. Уçса пăх-ха форточкăна. Мĕн кăна выртмасть унта, аялта? Ман ун пек йăла çук. Кирлĕ пулассăнах туйăнать те, пăрахмастăп, пуçтара-пуçтара хуратăп.

— Ял çыннин йăли вăл, — терĕ Арефий.

— Халь ялта та... Ним йăли те çук унта. Эпир выляса ӳснĕ çырмасенче пăравус кустăрми таранах тупма пулать. Ĕлĕк тимĕр-тăмăра пионерсене пуçтарттаратчĕç. Халь пионерĕсем те çук.

Арефий хăйĕн пайăрлă пĕр япала та кунта çуккипе ним тума аптăраса тăчĕ.

— Хускат, хускат, хăраса ан тăр, — хушсах каларĕ Кира. — Унта сана кирлĕ япаласем тем чухлех.

Арефий çаплах вырăнтан хускалми тăнипе хăй ĕçс пуçăнчĕ.

— Кунта, япаласен айĕнче, Ларисăна ярăнтарса çӳренĕ кӳме те пулмалла-ха. Сутас, сутас тенĕ çĕртех илекен тупăнмарĕ те, кунта пĕр кĕтесе лартса хунăччĕ.

— Кира, эс пăрăн-ха, тем кустăрмисем курăнса тăраççĕ. Тытса пăхам.

— Шăпах туртма урапа вăл. Хамăн та мар-ха, камăнне те манса кайрăм ĕнтĕ. Тахăш кĕркунне пасартан çĕр улми кӳрсе килме тесе илнĕччĕ. Таксист Куçманччĕ-çке. Тавăрса парса ĕлкĕреймерĕм. Куçса кайрĕç.

— Ăна каламастăп-ха...

Кира сасартăк тӳрленсе тăчĕ те алă сулчĕ.

— Чакалан-ха хăвах.

Ача кӳмин тăватă кустăрмине çĕтĕк таткипе çыхса хунă.

Вăл çук, ку çук тесе турткаланса тăма пин сăлтав та пурччĕ Арефин. Пустуй аппаланни кăна пулмĕ-ши тесе пĕрре те шухăшласа тăмарĕ. Балконăн пĕр кĕтесне пушатрĕ, кирлĕ маррипе кунта кăларнă апат сĕтелне унта лартрĕ, инструментсен чăматанне ун çине хучĕ, васкаса уçрĕ. Кунта ун тимĕр касмалли пăчкă та, мотор çавăракан наждак та, тискисемпе дрельсем те пурте пур. Арăмĕпе уйрăлсан ăна тивĕçнĕ пурлăх — инструментсен çак икĕ чăматанĕ кăна. Пĕри йăтса çӳремелли, тепри, пысăкки, — килте усрамалли. Чăматанĕсене иккĕшне те уçрĕ, вĕсене чăрмантармалла мар сĕтел айне лартса хучĕ. Вара ача кӳмин кустăрмисене алла илчĕ. Çавăркаласа пăхрĕ те калле хучĕ. Кира тавăрса пама маннă туртма урапана тытрĕ. Ун тĕнĕлĕ авăнса ларнă та кустăрмисем хирĕннĕ, кусми пулнă.

Кашни çыннăнах хăйĕн ĕç мелĕмеслечĕ пур. Кашни ĕçлекенĕнех сăнĕ те хăйне майлă улшăнать. Арефин вара алла ĕç тытсан хăлхи нимле шăв-шава та илтми пулать. Çакна пĕлет те Кира каламалли пур чухне те лешĕ ĕç пĕтерессе кĕтет. Çаплах тăватчĕç фабрикăри пир тĕртекенсем те. Арефий станока юсама тытăнсан вĕсем пĕр-пĕрне ан чăрмантар тесе асăрхаттарсах тăратчĕç.

Хальхинче Кирăн ăна пырса çурăмран лăп-лăп çапса илмех тиврĕ.

— Темле çамрăк çын сана шыраса килнĕ. Алăк патĕнче кĕтсе тăрать.

— Арефий ним те чухласа илеймерĕ-ха.

— Мĕн чăрмантаратăн? Куратăн, ĕç тытнă.

— Темле çамрăк сана шыраса килнĕ.

Алăк патĕнче тулли питлĕ, тулли ӳтлĕ, куçлăхлă, çийĕнче латинла сас паллисемпе «Каламби» тесе, пуçне çавăн пекех латинла «Адидас» тесе çырнă çыхнă калпак тăхăннă çирĕм пиллĕксенчи çамрăк тăрать. Арефие васкаса сывлăх сунчĕ те калпакне каш хывса илчĕ.

— Эп сире палламарăм-ха, — терĕ лăпкăн Арефий.

— Хальччен курман та, палламастăр ĕнтĕ. Сирĕн адреса мана Силантьев пачĕ. Унпа пĕр подъездра пурăнатпăр.

— Виктор Петрович-и? Сывлăхĕ мĕнле ун? Пайтах пулать курса калаçманни.

— Çӳрет-ха. Туя тытман. Мăшăрĕпе иккĕшĕ кунне икшер хут уçăлма туха-туха кĕреççĕ. «Васкавлă пулăшу» машинине чĕнмеççĕ. Кĕрлĕ-çурлă, профилактика тесе, укол тутарма çӳреççĕ. Уяççĕ, пăхаççĕ хăйсене.

— Мĕн ĕç тупăнчĕ тата? Чей ĕçсех калаçар-и?

— Çук, çук, — хăлаçланса илчĕ çамрăк çын. — Ак кунта тенкел пур, ун çине ларам та...

— Автоюсав мастерскойĕ уçрăм. Кирек мĕнле ĕç те пĕчĕкрен пуçланать. Хальлĕхе ман нимех те çук. Мастерской тени те пĕр гараж çурчĕ кăна. Клиенчĕсем те черет тăмаççĕ. Анчах ĕç тупăнкаласах тăрать. Тулли кун ĕçлеме çын тытаймастăп. Ĕç тупăнсан чĕне-чĕне илме пĕр виçĕ çын пултăр тетĕп. Ку шухăша мана Виктор Петрович пачĕ-ха.

— Юсаса пĕтерсен çийĕнчех татăлмалла. Çапла-и? — калаçăва хутшăнчĕ Кира та. Хăй Арефий çине кăмăллăн пăхса илчĕ. — Турткаланса та ан тăр, — хушнă пекех каларĕ Кира. — Аллуна кĕнĕ çăкăр ку.

— Тата икĕ çыннине тупнă-и? — ыйтрĕ Арефий.

— Пуçласа кунта килтĕм-ха.

Ăслă çынах çав Виктор Петрович. Пурте усă курчĕç ун ăсĕпе, анчах хăйне çĕклемерĕç. «Ĕç ветеранĕ» медаль те памарĕç мар-и-ха ăна? Премисене сиктерсех хăвармастчĕç. Бригадиртан çӳлелле хăпартмарĕç. 

Арефий тем вăрттăн сăмах каласшăн пекех çамрăк çын умнех пырса тăчĕ.

— Виктор Петрович хăй килĕшет-и ĕçлеме?

— Сылтăм алли ĕçлемест ун. Хутланмиех пулса ларнă.

— Илтмен... Курманни те ĕнтĕ мĕн вăхăт та...

— Эс, Аврук, айккинче-майккинче ан çӳре, Виктор Петрович хыççăн ак тепĕр Петрович аса килĕ. Агрегат заводĕнче унта пин çын кăна ĕçлемен. Татса кала çамрăк çынна.

— Юрать, килĕшĕп. Ăçта, кам патне пымалла? Ман ятпа атте ятне те пĕлетĕр. Хăвăра мĕнле чĕнмелле?

Çамрăк çын ларнă вырăнтан тăчĕ те Арефие визит хучĕ тăсса пачĕ.

— Кунта телефон та, килти адрес та, ĕçри те пур, — терĕ танлăн.

— Виктор Петровича салам калама ан ман, — терĕ Арефий килнĕ çынна ăсатса янă чухне.

Тем самантран Арефий пуçне усса шухăша кайрĕ.

— Ытла çăмăл калаçать-ха ку çамрăк çын. Ку чухне шульăксем ĕрчесех кайрĕç те, ĕненмелле çынах пулчĕ-ши? Шырасан кивĕ блокнотсенче Виктор Петрович телефонĕ тупăнатех-ха. Ӳркенем мар-ши?

— Суя чунлă çын пек туйăнмарĕ мана. Куçĕсене тартса калаçмарĕ. Ман чун суяпа суя мара барометр пекех пĕлет. Ĕç хушса пăхтăр-ха малтан.

Унтан иккĕн тан, сăвă йĕрки пек, çĕнĕ хăнан ячĕпе ашшĕ ятне тата хушаматне каларĕç те балкона тухрĕç. Маврин Роберт Алексеевич. Арефин те, Кирăн та хăйсем лайăх пĕлнĕ çынсем хушшинче Маврин хушаматлисем пулмарĕç те, килнĕ каччă çинчен манса кайрĕç. Анчах лешĕ тепĕр икĕ кунтанах хăй çинчен аса илтерчĕ. Çитменнине, ирпе ирех. Телефон сасси те яланхи пек мар, темле канăçсăррăн кĕрлесе кайрĕ. Ку тата мĕне пĕлтерет тесе шухăшларĕ те Арефий васкаса трубкăна ярса тытрĕ. Тӳрех хăлха патне илсе пымарĕ, тен, эсĕ итлĕн тесе Кира еннелле пăхса илчĕ.

— Тытнă тăк хăвах калаç, — терĕ Кира.

Сывлăх сунас вырăнне тӳрех Роберт тесе хучĕ, ирех чăрмантарнăшăн каçару ыйтас вырăнне васкавлă ĕç пур терĕ. Халех-халех «Маштехникум» чарăнăва хирĕç шурă кирпĕчрен çĕкленĕ гаражсем патне пыма каларĕ. Хăйне «ГСК «Трактор» тесе çырнă гараж умĕнче кĕтсе тăрассине пĕлтерчĕ.

— Пуçтарăн, — ним пăлханмасăр-тумасăр каларĕ Кира. — Ĕç тумĕ пурччĕ сан. Апат чиксе кай.

Кира тĕпеле кĕчĕ те чей лартса ячĕ. Вăл вĕресе тухнă тĕле «Свияга» холодильникран пĕçернĕ кăлпасси, тăварланă хăяр, Пошехон сырĕ кăларчĕ. Каçхине ăшаланă çĕр улмине ăшăтрĕ. Турилккесем çине вакла-вакла хучĕ.

— Апатне тем ан хатĕрле, çав Китай термосĕпех вĕри чей тултар, — терĕ Арефий ĕç тумĕпе тĕпеле кĕрсе тăрсан. — Мана валли ан антар, тĕртсен те анмасть.

— Ку вăхăтрах апатланма хăнăхман çав, — килĕшрĕ унпа Кира та.

— Инструментсен чăматанне илесех пулĕ, — мăкăртатрĕ Арефий.

— Алсишна та манса ан хăвар, вĕсене инструментусем патнех хунăччĕ.

Чăн сăмахăн суйи çуках çав. Тĕрĕс мар-и-ха? Ĕçе кайнă чухне çын пĕрре, ĕçрен таврăннă чухне тепре савăнать. Хавхаланса та хăпартланса утса пычĕ вăл маштехникум çывăхĕнчи троллейбуссем чарăнакан вырăна çитиччен. Хăнана кайнă чухне те çаплах васкаман пулĕ.

Инструмент ещĕкĕпе термос хунă сеткăна лартса алă кантарма шутланă самантра ун патне çĕр айĕнчен шăтса тухнă пекех Роберт пырса тăчĕ.

— Хăшне йăтса пулăшам? — алне тăсрĕ тӳрех.

— Хамах, хамах, — ĕштеленсе ӳкрĕ Арефий.

Роберт тăвалла, троллейбус кайнă еннелле вашлаттарса утма пикенчĕ. Унран темиçе утăм юлса Арефий васкарĕ. Сывлăшĕ пӳлĕнекенех пулман-ха, апла пулин те, те пит пăлханнипе, те ĕçсĕр пурăнса юлхавланма тытăннипе, хăшăлтатса сывлакан пулчĕ. Тата кăштах утмалла пулсан, тен, сывлаш çаварма чарансах тăнă пулĕччĕ-и?

— Çитрĕмĕр, — татса каларĕ Роберт.

Аллинчех тытса пынă гараж уççине ал лаппи çинче сиктеркелесе илчĕ те симĕспе сăрланă тимĕр алăка тĕртсе пăхрĕ, унтан васкаса пысăк çăрана уçрĕ.

— Хальлĕхе çакăнта ĕçлĕпĕр, алă-ура çаврăнсан чăн-чăн мастерскойнех куçăпăр.

Арефий кĕтсе те, кĕттерсе те тăмарĕ, тӳрех уçă алăкран кĕчĕ те икĕ машина лартмалăх гараж ăш-чикне пăхкаласа çаврăнчĕ. Верстак çине йĕркипе хурса тухнă мăлатуксемпе кувалдăна, кианкăпа уçăсене, хĕскĕчсемие тимĕр хаччине асăрхамăш пулчĕ, сварка агрегатне пăхса илчĕ те машинăсем лартмалли эстакада патне пычĕ.

— Кунта юсама кăна мар, çĕнни пуçтарма та пулать, — терĕ пĕр хушă чĕнмесĕр тăнă Роберт еннелле çаврăнса.

Лешĕ кăмăллăн кулса илчĕ кăна.

— Анчах, — терĕ Арефий татăклăн, — мана ĕçлеттересех тетĕн пулсан эпĕ кунта хама кирлĕ пек йĕрке тăватăп.

— Тархасшăн, тархасшăн, — çийĕнчех хуравларĕ Роберт.

— Мĕн тумалла пулать паян?

— Аварие лекнĕ «Жигули» илсе килмелле кунта. Машинине курман-ха, мĕн чухлĕ арканçа ваннине пĕлместĕп. Юсама пулать тенипе кăна...

— Юсама пулманни çук вăл. Пурте хамăртан килет, — мăкăртатса илчĕ те Арефий хăйне кирлĕ пек йĕрке тума тытăнчĕ.

Малтан верстака пушатрĕ. Хĕскĕч хума майлă вырăн шыраса калла-малла уткаларĕ. Отверткăсемпе уçăсен вырăнĕ çийĕнчех тупăнчĕ, вĕсене пурне те тĕттĕм кĕтесри сĕтел çине йĕркипе хурса тухрĕ.

— Нумай кĕтмелле пулать-и? — канăçсăрланса илчĕ Арефий.

— Пĕлместĕп-ха çав, — терĕ Роберт. — Канаш енчен Кӳкеçелле аннă чухне çапăннă терĕ. Вăл кукăрта асăрхаттарса çырни те пур. Тахçан çав вырăнта обкомăн пĕрремĕш секретарĕ Вороновский машини аварие лекнĕ тет. Ватă шоферсем çавăн алли çăмăл пулчĕ текелеççĕ. Эпĕ хам та çав вырăна çитсен пăлханма тытăнатăп.

— Шухăшласа çӳренипе вăл.

— Çапла пулĕ те, руль умĕнче чухне эпĕ çав вырăнта тормозсене пусса кăна пыратăп.

— Аçу ячĕпе чĕнмелле-и сана? — пач кĕтмен ыйту пачĕ Арефий. — Ĕç хушакана ятпа кăна чĕнни кăмăллах мар пек туйăнать.

— Уншăн кӳренместĕп.

— Çапах та. Роберт Алексеевич, мана икĕ çул маларах пенсие яратпăр тесе улталарĕç. Штат кĕскетсе кăларса ячĕç. Эс ĕç хушман чухне те çак гаражра пулма ан чар-ха. Леш «челнок» текенсем валли туртма урапасем хăртакалас тетĕп. Арăм Кăнтăр пасарне туха-туха суттăр. Пурăнмалла-çке мĕнле те пулсан...

— Тыт ак гараж уççине. Ман килте пур. Паян эсĕ питĕрсе кай.

— Çынна шанакан çын эсĕ. Ман пекех, — терĕ те Арефий ассăн-ассăн сывласа илчĕ.

— Мĕн хурланмалли тупăнчĕ тата?

— Çав шаннине пула пурнăçăмра мĕн чухлĕ шар куртăм-ши? Пĕлетĕп пек ĕнтĕ, пурне те шанма çуккине те пĕлетĕп пек. Ним те тăваймастăп.

— Эпĕ те çавах, — терĕ Роберт та, анчах вăл ассăн сывлама тытăнмарĕ. — Хаçат вулакан çын пулмасан та, телевидени кăтартрĕ. Пĕлетĕнех ĕнтĕ, Шупашкарта пĕр эрне ялав çакнă трактор çӳрерĕ. Рекламăласа. Çав трактора çӳретекен çынпа пĕрле университетра вĕреннĕ эпĕ. Студент чухнех каникулта Сургута ĕçлеме кайнăччĕ. Ун ашшĕ пуян çын. Шевницын хушамата илтнĕ-и? Темиçе стройтрестран пĕрне ертсе пыратчĕ. Тем айăпшăн, те çӳлтисене юрайманшăн, вырăнтан кăларчĕç те, çакă ĕçсе кайрĕ. Урăлса кураймарĕ. Çулталăк каялла пытарчĕç. Хăсăкĕпе чыхăнса вилнĕ. Çавăн ывăлĕ Тимоха ыйтрĕ те, ĕç пуçлама тесе пуçтарнă укçана ăна патăм. Лайăх пелнĕ çын тесе расписка та илмерĕм. Айванла хăтлантăм çав. Пулмастех ĕнтĕ вăл укçана тавăрасси.

— Ун пеккисем суйма пĕлеççĕ. Ман тĕллĕн те пайтах пулнă вĕсем.

09Тимоха та пит çыпăçтарса суйрĕ çав. Депутата суйланма кандидата тăтăм терĕ те «Советская Чувашия» хаçат номерне тыттарчĕ. Чăнах та, Шевницына суйлавçăсен ушкăнĕ кандидата тăратнă тесе çырнă. Банкра счет уçма сататкă кирлĕ терĕ. Кайран счет çине патшалăх куçарса парать те, эпĕ вăл укçана тавăратăп терĕ. Ĕнентĕм çав, ĕнентĕм. Регистрацие тăни те пулмарĕ, таçта тарса пытанчĕ. Унтанпах куç тĕлне пуласран хăраса çӳрет. Ку тракторне такама улталаса илнĕ-ха.

— Кантур уçнă терĕç. Эпĕ те илтнĕ. Тракторлă пулас текенсенчен укçа пуçтарать. Эс паçăр каланă сататкă тенине.

— Унтан, пĕлсех тăратăп, тарса çухалать.

— Халь, укçа пур чухне, чуп ун патне. Мир проспектĕнче пуçтарăнаççĕ çынсем. Пĕрре троллейбуспа ларса пынă чухне Кира кăтартрĕ мана та, ав трактор туянасшăнсем çӳреççĕ терĕ.

— Чăнах та, — хыпăнсах ӳкрĕ Роберт. Çавăнтах лĕпсĕрленчĕ тата.

— Алă сулма ан васка, — хушнă пекех каласа хучĕ Арефий. — Хăвăнтан çирĕп калаçасси пулмасть пек пулсан ил кама та пулсан, сасăпа хăратма пултаракана. Ултавçăсем, суеçĕсем пурте хăравçă вĕсем.

— Силантьев хваттерĕнче хирĕç тĕрмерен кăçал кăна таврăннă Жора пурăнать. Ниçта та ĕçлемест. Пĕр кĕленчелĕх парсан …

— Вăт, вăт... — сăмахĕ витĕмлĕ пулнишĕн савăнсах кайрĕ Арефий, анчах малалла калама гараж умнех çитсе тăнă машина сасси чăрмантарчĕ.

Иккĕн васкаса тухрĕç гаражран. Аварие лекнĕ «Жигулие» сĕтĕрсе килнĕ «Волга» шоферĕ тросне вĕçертсе илчĕ, багажника тирпейлесе хучĕ, унтан ларчĕ те каялла вĕстерчĕ. Унăн васкамалли ĕçĕ урăххи пур ĕнтĕ. «Жигули» хуçи çаплах руль умĕнче ларчĕ. Роберт ун патне пырсан та хускалмарĕ.

Çамрăксен хăйсен калаçăвĕ пултăр терĕ Арефий, тытăнчĕ тепĕр машинăпа çапăннă «Жигулие» пăхкалама. Малтан ун тавра утса çаврăнчĕ, унтан куклене-куклене ларса пăхкаларĕ, юлашкинчен кивĕ картон ещĕк тупрĕ те ăна салатса çĕр çине сарса хучĕ, месерле выртса темччен пăхкаларĕ. Ун куçĕнчен нимле вак-тĕвек те пытанса юлаймарĕ.

Васкамасăр тăчĕ, унтан-кунтан силленкелерĕ, Роберта кăчăк туртса илчĕ.

— Мĕн, шофер çаплах тăна кĕреймест-им? — терĕ машинăра ларакан каччă еннелле пуç сĕлтсе.

— Кулянать çав... Мĕн-мĕн пайĕ улăштармалла-ши тесе пуç ватать.

— Тĕрĕссинех калам-и? — терĕ те Арефий Роберт пӳрне çĕкленине курсан самантрах шăпланчĕ.

— Ăна кайран калăн.

— Апла пулсан атьăр тĕртсе кĕртер гаража, эстакада çине хăпартса лартар. Малалла мĕн тумаллине хамах пĕлетĕп. Кун пек «Жигулисем» ман алă витĕр пайтах тухнă.

— Мĕнле пайсем туянмаллине ыран каласа парăн. Халь тытăн сӳтме, — терĕ те Роберт çаплах хускалми ларакан çамрăка машина алăкне уçса кăларчĕ.

Хире-хирĕç тăчĕç те икĕ çамрăк аварире арканнă машина çинчен те, Арефий çинчен те манса кайсах темччен-темччен калаçрĕç. Сасă янратмасăр, хăлаçланмасăр.

Унтан Роберт Арефие пырса çавăтрĕ, гаража илсе кĕчĕ.

— Пирĕн, — çурма сасăпа каларĕ вăл, — клиентсен шучĕпе пурăнмалла. Çавăнпа хаклашнă çĕре ан хутшăн. Алькеш патĕнчи автомастерскоя ӳркенмесĕрех кайса килтĕм. Каласшăн мар хăйсен хакĕсене. Аран-аран ыйткаласа пĕлтĕм.

— Ăнлантăм, ăнлантăм, — ача пек хăтланам мар-ха терĕ те хиркеленме, хуçкаланма пуçланă Арефий çийĕнчех шăпланчĕ.

— Мĕн вăхăт чакаланмаллине те малтанах каласа ан хур.

— Кăна та ăнлантăм...

Лариса киле таврăнми пулсан Кира чунĕ хыпсах çунма пуçларĕ. Каларĕ-ха вăл амăшне, Вероникăна пĕччен хăварас килмест терĕ. Пĕртен-пĕр çывăх çыннине çухатнă та, лешĕн хуйхи пусарсах лартнă ĕнтĕ. Ку чухне самани тăрлавсăр та, пуçа тем шухăш та пыра-пыра кĕрет. Çакна Ларисăн та ăнланмаллах ĕнтĕ. Ăçта шырамалла-ха ăна çак вăхăтра? Ларисăн сĕтелĕ çинчи хучĕсене ухтарма тытăнчĕ. Тен, терĕ ĕнтĕ, çав хутсем хушшинче общежити телефонĕн номерĕ çаврăнса тухмĕ-и? Куç тĕлне пулмарĕ. Çитменнине, Аврук та ĕçрен кая юлса таврăнакан пулчĕ.

Чӳрече умне пырса тăрать те куç илми урамалла пăхать. Тăрса ывăнсан пукан шутарса лартать. Ун çине тĕплĕн вырнаçать те пĕр çын сиктерми пăха-пăха ăсатать.

Апла пулин те хĕрĕ алăк уçса кĕнине сиссе юлаймарĕ. Тем самантлăха чӳрече умне килсе ларнă, мĕнпе хăналатăн-ха тесе ун çине пуç каçăрта-каçăрта пăхма тытăннă мăшăр кăвакарчăна сăнанă хушăра Ларисăпа Вероника чӳрече умĕпе иртнĕ те хваттере сассăр кĕнĕ. Лешсем мăкăртатса калаçни хăлхана кĕрсен тин Кира вырăнтан сиксе тăчĕ.

— Хĕрĕм, эс ӳлĕмрен ним каламасăр ан çӳре-ха, — терĕ ĕштеленсе Кира, тумтир хывма тытăннă Вероникăна курчĕ те ун еннелле çаврăнчĕ, шелленĕ сасăпа ыйтрĕ: 

— Эсĕ мĕнле пурăнатăн-ха?

— Юрĕ, анне, юрĕ, — мăкăртатса илчĕ Лариса, Вероникăна алăран çавăтрĕ те хăйĕн пӳлĕмне илсе кайрĕ.

— Телефонпа шăнкăравласа пĕлтерме те пулать вĕт-ха, — кăмăлсăрланса юлчĕ Кира алăк умĕнче.

Ку сăмах çамрăксен хăлхине кĕмессине пĕлсех каларĕ-ха ăна, пĕр хăйне лăплантарма та хăйне çырлахтарма каларĕ. Васкаса тĕпеле кĕчĕ. Газ плитине чĕртсе ячĕ. Çавăн пекех васкаса тĕпелтен тухрĕ.

— Аллăрсене çăвăр та ларăр сĕтел хушшине, — хушсах каларĕ вăл.

Ларисăпа Вероника пĕрин хыççăн тепри хускалчĕç, пĕр-пĕрин çине йăпăрт пăхса илчĕç, пĕр-пĕринчен юлас мар тенĕ пек, хваттер тăрăх васкаса кускалама пикенчĕç. Амăшĕ тĕпеле кĕрсе çухалчĕ.

Иккешĕ те сĕтел хушшине кĕрсе ларсан Кира çаплах канăçма пĕлмен чунне пушатасах терĕ.

— Халь пирĕн вăхăтри самана мар, эпир ăна ним шикленмесĕрех çĕрлехи Шупашкарта çӳренĕ. Халь унта переççĕ, унта чикеççĕ тенине кăна пĕлсе тăратпăр та,эс таврăнман каçсенче çывăрни-туни те пулмарĕ. Апла ан ту-ха ӳлĕмрен.

— Анне, Вероникăна общежити шавĕ тулаштарса тăрать. Пĕччен хăварас килмест. Унта, общежитире, ăна ăнланакан никам та çук.

— Ма хăвăн патна илсе килмерĕн? Сире чăрмантаракан çук кунта.

— Арефий Якимович... — терĕ кăна Лариса, амăшĕ çĕнĕрен вĕресе кайрĕ.

— Ку таранччен Аврук сана мĕн сив сăмах каланă? Астăватна? Астумастăп.

Чĕпĕтсен те чĕнми пулчĕç Ларисăпа Вероника. Амăшĕ çакна сисрĕ те хăйĕн сăмахĕ витнĕшĕн савăнма пуçларĕ. Апат умĕн çамрăксен кăмăлне урăхран пăсас мар терĕ, тĕпелтен тухрĕ. Алăка çатă хупрĕ.

Арефий таврăнчĕ. Лĕпсĕрех усăннă хăй. Хутлатса аллине тытнă туртма урапана Кира еннелле тăсрĕ.

— Шăматкун пасара тухмалла пултăр тесе ак çакна туса пĕтерме каярах юлтăм. Асту, сăрри типсех çитеймен.

— Пасара кайса тăмастăп куншăн кăна. Хамăр çуртрисемех темиçен заказ парса хунă. Хырăму та выçнă-ха ĕнтĕ, тăхта пăртак, тĕпел пушаниччен. Çăвăн, тасал, тум улăштар.

Арефий урăхран калаçса тăмарĕ, салтăнчĕ, ĕç тумне балкона кăларса хучĕ. Шăп алă çума тăрсан чи кирлине, Кира кĕтекеннине, калама маннă иккен тесе шутларĕ те васкаса, аллисене, питне-куçне шăлса типĕтмесĕрех, ванна пӳлĕмĕнчен тухрĕ, Кирăна кăчăк туртрĕ.

— Роберт ыран укçа парап терĕ.

— Юсаса пĕтертĕне вара çапăннă машинăна? — укçа çинчен кăна шутласа пурăнать ку тесе каласран пач урăх ыйту пачĕ Кира.

Уркевлĕн алă сулчĕ Арефий.

Апат хушшинче калаçăпăр ыттине тени пулчĕ ку. Анчах унта урăх сăмах хускалчĕ.

— Тăлăха юлчĕ те Вероника хăйне валли ниçта вырăн тупаймасть. Лариса киле таврăнмасăрах унпа пĕрле çӳрет. Куçтăр пирен пата пурăнма терĕм те, шарламарĕç-ха.

— Тăватсăмăра тăватă кĕтес тупăнать ĕнтĕ, — татса та хучĕ Арефий.

Кира çавăнтах сиксе тăчĕ. Çамрăксем патне чупсах кайрĕ. Лешсем урай варрине палас çине ура явса кĕрсе ларнă, иккĕшĕн умĕнче икĕ купа мода журналĕсем. Илеççĕ те купаран пĕрер журнал васкамасăр сирме пуçлаççĕ. Кира хăйсем патне пырса тăнине те асăрхамаççĕ. Хĕрĕ шкулта вĕреннĕ чухнех ятарласа çырăна-çырăна илетчĕ вĕсене Кира. Хамăр çĕршыврисене çырăнкалама пулатчĕ-ха. «Бурда» тесен вара ай асапланма тиветчĕ. Фабрикăна лимит паратчĕç. Парткомри хĕрарăма миçе шоколад, миçе духи туяна-туяна паман-ши? Шутласа та кăлараяс çук.

Пăхса тăчĕ вĕсем çине Кира, чăрмантарам мар-ха, калаçас тенине тепĕр чухне те хускатма пулĕ тесе шухăшларĕ.

Апатланнă хыççăн Арефий салтăнмасăрах вырăн çине кайса выртрĕ. Кира ун çумне пырса та ларчĕ.

— Лариса Вероникăна ятуллă тум çĕлесе-и, çыхса-и парасшăн пулмалла. Журналсем сирсе лараççĕ. Чăрмантарам мар терĕм. Пушансан та калаçăпăр терĕм.

Арефин пуçĕнче пачах урăх шухăш явăнчĕ.

— Каплах ĕçлесе кайсан лайăх пулмалла та... Каларăм-ха Роберта, таçтан-таçтан курăнса тăмалла «Автоюсав» тесе çырса çакмалла терĕм. Килĕшрĕ. Пысăкрах çурт шырать. Кирлĕ ĕç хатĕрĕсем пур. Машина тетте мар та, маччаран çакнă кран кирлĕ текелет. Ман хамăн ун пек ĕç пуçлама вăхăт иртнĕ.

— Тем калаçса ан вырт, ним те иртмен. Сан çулхисем ай еплерех кастарса çӳреççĕ.

— Вĕсем малтан пурлăх пухнă. Ман пек çара çерçие юлман. Завод директорĕсем халь патшалăх вăйĕпе тунисене хăйсем валли илме тытăнчĕç. Санпа иксĕмĕрĕн пăта çапма мăлатук пур та пăта кукăрăлсан туртса кăларма хĕскĕч пур.

— Хĕскĕч тенĕрен, эп ăна Журавлева парса янăччĕ. Тавăрса памарĕ.

— Мĕн тума тыттаран çав çынна япала? Эп пĕлсе çитнĕ ăна, ним те памастăп. Кайса ыйт халех. Унсăрăн Кăнтăр пасарне тухса сутма пултарать.

Арефий шăм-шакне кантарса илчĕ пулас та тăрса ларчĕ.

— Пĕр-пĕр ырă хуçа патĕнче ĕçлеме хирĕç мар эпĕ, — калаçрĕ вăл ăшри сасăпа. — Çак Роберт пекки пулсан. Ăнса кăна кайтăрччĕ çавăн ĕçĕ. Ильменева чĕнес терĕм-ха. Пĕччен йывăртарах.

Ку сăмах Кирăна та савăнтарчĕ. Аслисем пурнăç-тăрмăша сӳтсе явнă вăхăтра тепĕр пӳлĕмре çамрăксем хăйсен калаçăвне пуçларĕç. Килсе кĕнĕренпе те çăвар уçма хăранă пек çӳренĕ Вероника сирсе ларакан журналсенчен пĕринче хăйне калама çук килĕшнĕ тум курсан хĕремесленсех кайрĕ. Аллисене лаш усрĕ те журнала Лариса умне хучĕ.

— Пирĕн пеккисем валли мар çав ку модăсем, — терĕ ассăн сывласа.

Лариса тантăшне килĕшнĕ тум ӳкерчĕкне пăхса илчĕ те хĕрӳллĕн каласа хучĕ:

— Кирлĕ пулсан ним те мар çĕлесе паратăп çакна...

— Ан калаç ĕнтĕ. Çаплах çăмăллăн çĕлеме пултарсан пурте çакăн пеккисене тăхăнса çӳрĕччĕç.

— Эс мана ĕненместне? — кӳренме пăхрĕ Лариса.

— Ĕненетĕп, ĕненетĕп, — ирĕксĕртен каласа хучĕ те Вероника хутлансах ларчĕ.

Лариса журналти ӳкерчĕке тимлесех пăхма пуçларĕ. Ун шучĕпе, кунта пултармалла марри ним те çук пекех туйăнчĕ. Журнал страницине çурмалла хутлатрĕ, тепринче шыраса вăхăт ирттермелле ан пултăр терĕ, хăйĕн сĕтелĕ çине кайса хучĕ. Каялла вырăнне таврăнсан чи кирлине тупрăмăр тесе шухăшларĕ, журналсене пĕр купана пуçтарчĕ.

— Ман ĕнтĕ çынна ăмсанса пурăнмалли кăна юлнă, — мĕскĕн сасăпа калаçрĕ Вероника.

— Ан комплекслан! — алă сулчĕ Лариса. — Хамăр комплексланнине пула пурнăç ăнмасть те, çавна Турă çырни тесе шутлатпăр. Унран иртеймĕн теме пăхатпăр. Тĕрĕс мар каларăм-и?

— Общежитире телевиденипе пĕр передача пăхса лартăм. Миллионерсен арăмĕсем çинчен. Пĕчченех лараттăм та экран умĕнче, пĕр маншăн ку передачăна эфира кăларнă пекех туйăнса тăчĕ. Хамăн та миллионер арăмĕ пулас килсе кайрĕ.

— Миллионер арăмĕ укçа чури кăна пуль вăл.

— Эп укçа чури пулма хирĕç мар, — черченкĕ аллипе кăкăрне çапса илчĕ Вероника. — Ирĕклĕ ăçтиçук пулнинчен лайăхрах вăл. Ирĕклĕх тени те такам шухăшласа кăларнă япала кăна. Никамшăн та çук вăл, ирĕклĕх. Çапла мар-и? Пĕлетĕп, пĕлетĕп, ахалех ан илемсĕрлет пит-куçна. Чĕрре кĕрсе тавлашма пĕлместĕн эсĕ. Ман вăт...

Вероника икĕ чăмăрне те хытарчĕ, тем пăраланă пек енчен еннелле пăркаларĕ.

— Преподавательсене итлесе ларнă чухне кашни сăмахне пӳлсе хамăнне каласа хурас килет.

— Иртет вăл. Ун пек кăмăл манăн та пулкалать.

— Сан иртет пулĕ те... Эс аннӳне хывнă. Эпĕ вăт такама кăларса илнĕ. Хам та пĕлместĕп.

— Хĕрӳллĕ çав эс. Шутламасăр-тумасăр аннӳ çуртне сутса ан яр тата.

— Ăна ялти тăвансем те суттарасшăн мар-ха. Пурăнан пурнăçра тем те сиксе тухма пултарать теççĕ пурте.

— Апла теççĕ пулсан тĕрĕсех калаççĕ.

— Лара, эс ман пек мар, тĕрĕсех суйласа илнĕ хăвна валли, санран ача вĕрентекен пулатех. Ман ним туса та çав ĕçе кӳлĕнес килмест.

— Хăвăн ачусем пулсан вĕсене кам вĕрентсе ӳстерĕ? Ман шутпа, çут çанталăк хĕрарăма учитель те, воспитатель те тунă.

— Апла пулсан мĕншĕн арçын учительсене мухтарах параççĕ?

— Вĕсем сахаллăн, çавăнпа.

— Унпах мар пек туйăнать. Арçын сăмахĕ вăл приказ пек, саккун пек илтĕнет. Эпĕ хам илтсе курман та ăна, тен, çавăнпа маларах хурас килет. Çын яланах хăйĕн çуккине, çитменнине хакларах парать.

— Эпĕ те, сан пекех, аттесĕр ӳснĕ. Сана та, мана та юратакансем аннесем пулнă. Арефий Якимович ман атте мар, атте çури кăна...

Вероника каласа пĕтерме памарĕ.

— Тем калаçса кайрăмăр ĕнтĕ, — терĕ шăл витĕр, ура çине тăчĕ.

Лариса васкамасăр мода журналĕсене пуçтарчĕ те хăйĕн вырăнне, шкапăн аялти çӳлĕкĕ çине кайса хучĕ.

— Çĕлесе парам-и вара хăвна килĕшнĕ кĕпене? — чăнласах ыйтрĕ Лариса.

— Мĕн хак тӳлемелле уншăн? — çавăн пекех чăнласах ыйтрĕ Вероника та. — Аннерен юлнă укçана тăккаламан-ха...

— Ан лăпăртат ĕнтĕ, — кӳренмеллипех кӳренчĕ Лариса. — Санран укçа илес пур пурăнмастăп та çак çĕр çинче.

Харăсах шăпланчĕç. Чи кирлине калаçса пĕтертĕмĕр тесе шутларĕç.

Çемье хушăннăшăн тăвăрланакан никам та пулмарĕ. Киле ют сасă иленнине те нихăшĕ те туймарĕ. Кирăн кăна шухăш нумайланчĕ. Пĕрне ĕçе, иккĕшне вĕренĕве ăсатса ярать те хваттер хуралне пĕчченех юлнăскер тытăнать кашниншĕн пăшăрханма. Хăйĕн хĕрĕ мар-ха, çĕнĕрен çемьене хушăнни канăçсăрлать ăна. Пурнăç херĕпне ытлăн-çитлĕнех тӳсекене Турă шеллекенччĕ, çавсем тĕллĕн ырă пурнăç ярса параканччĕ. Çапла пултăрах Вероника тĕллĕн те тесе тытăнать те шухăшлама хăйĕн чун тĕпренчĕкĕ çине куçайса каять. Хĕр упраç ăраскалĕ çын аллинче. Пурнăç юлташне ун суйламалла туман та, кам чĕнессе, кам çавăтса каясса кĕтмелли кăна юлнă. Унăн, Кирăн, хăйĕн пурнăçĕ ăнсах ăнмарĕ çав. Вăл пĕве çитнĕ чухне пир-авăр комбинатне çамрăк ĕç аллисене планпа палăртсах иле-иле килетчĕç. Кира та çав ушкăна лекрĕ. Вĕсене вĕрентнĕ, общежитисенче вырăн тупа-тупа панă. Çав общежити пурнăçне пулах алла-аллăн утмалли юлташ тупаймарĕ пулĕ. Ват хĕр шутне картма тытăнсан кăна пĕр урçана качча тухрĕ. Çак хваттерте пурăнма тытăнчĕç. Хăйĕнчен вунă çулах аслă пулнипе упăшкине вăл ятпа чĕнсе те курман пулĕ. Олег Федорович тетчĕ яланах. Çар офицерĕ пулнă вăл. Те вырăнтан вырăна куçса çӳремеллипе малтанхи арăмĕпе ача-пăча çуратман. Те ĕлкĕрĕпĕр-ха тенĕ ĕнтĕ. Шарламастчĕ ăна Олег Федорович. Кира хăй те пусахласах ыйтман. Вăхăчĕ те пулман вĕсен. Ытла та сахал пурăн-чĕç пĕрле. Виçĕ çула яхăн кăна. Олег Федоровичпа мăшăрĕ, ытти офицерсен çемйисем пекех, Челябинск таврашĕнчи çар хулинче, поселокĕ тесен тĕрĕсрех пулать пулĕ, пурăннă. Çавăн чухне сывлăхĕ хавшанă та ĕнтĕ. Офицерăн та пурне те пĕлме юрамасть. Чухлатăн пулсан та, ан шарла. Офицерсен пакунĕсем çине пĕрер çăлтăр хушса тиреççĕ те çаксене аслă çĕршыв тăрăх салатаççĕ. Кунта çамрăксене, сывлăхлисене, кӳре-кӳре килеççĕ. Çапла майпа Олег Федорович Шупашкара лекет. Тӳрех хваттерлĕ тăваççĕ. Дача лартма çĕр параççĕ. Шупашкартан çирĕм-вăтăр çухрăмра мар, çывăхрах. Кира пурăнакан общежити вахтерĕн Кăтюк аппан пахчипе юнашар, карта леш енче виçĕ офицера çĕр касса пачĕç. Кăтюк аппа сулахай урине сусăрланă та сĕтĕрсе утать. Пахчари ĕçсене тирпейлеме общежити хĕрĕсене иле-иле каять. Ĕçтерет, çитерет, тепĕр чухне пылак çимĕçлĕх укçа та парать. Çар офицерĕсем пĕр çулталăкрах дача çурчĕсене хăпарта-хăпарта лартрĕç, пĕр çулталăк хушши çар машинисем те, салтаксем те татăлмарĕç. Вĕсем килме пăрахсан, Кăтюк аппа пекех, Олег Федорович та çĕр кăпкалатма, йăран тума, акмалартма Кирăсен ушкăнне чĕнекен пулчĕ. Ку вăхăтра хĕне кайнă арăмĕ вырăнпах выртма тытăннă пулнă.

Арăмне пытарсан çулталăкран пĕрлешрĕç те, Лариса хăйĕн ашшĕпе амăшне савăнтарса тĕпĕртетсе çӳреме тытăнсан хăй çĕре кĕчĕ. Тăлăх арăм хуйхи-суйхисĕр пуçне ун çине пĕчĕк хĕрĕн пуласлăхĕ тиенчĕ. Унтанпах вăл пĕр кун та хăйшĕн мар, ачишĕн пурăнмаллине туйсах тăрать. Тавах Турра, тавах. Ку таранччен пĕрре те такăнтармарĕ-ха. Пулăшсах, хута кĕрсех пычĕ. Урăх мăшăр та тупса пачĕ.

Аврука Турă хăй тупса панине Кира чăнласах ĕненет. Пурнăçра ун пек пулмалла мар пекех туйăнать паян та.

Аврукпа иккĕшĕ вĕсем пĕр çулхиеемех. Иккĕшĕ икĕ тĕлте çуралса ӳснĕ, анчах, мĕнпур чăваш çамрăкĕсенни пекех, вĕсен пурнăç çулĕсем Шупашкарта пĕрлешнĕ. Çамрăк чухне пĕр-пĕрне пĕлмен вĕсем. Хăçан тĕл пулса паллашнине Кира хăй те ыррăн астумасть. Те кантурта пуçласа курнăччĕ. Пичетлекен машинкăсем юсама пынăччĕ пек астăвать. Ун чухне Аврук агрегат заводĕнче ĕçлетчĕ. Çавăнта ячĕ чапа тухнăччĕ ун. Пысăк-и, пĕчĕк-и, завод тенĕ тĕк ун директорĕ пур, директорăн таврашĕ пур. Пилярский директор хушнине кăна пурнăçласа пурăннă Иван Петрович ĕçке ернĕ пулнă. Пĕринче Пилярский çакна чĕнсе илнĕ те васкавлă ĕç хушнă, хулари пĕр пысăк çын вил тăпри çине лартма тимĕр карта çыпăçтарма каланă. Лешĕн аллисем чĕтренине курсан куç тĕлне пулнă пĕрремĕш çынна хăй патне чĕнсе илнĕ. Вăл шăпах Аврук пулнă та. Малтан Пилярский Аврук ĕçленине пĕр хушă пăхса тăнă. Килĕшнĕ лешĕн ĕç манерĕ. Иван Петровича цеха куçарнă, ун вырăнне Аврука лартнă. Директорăн ал айĕнчи çыннине премисĕр нихçан та хăварман, медаль е орден валеçнĕ чухне те ун хушаматне чи малтан аса илнĕ, хваттер черечĕ те ыттисеннинчен хăвăртрах шунă. Комсомолла туй туса авланчĕ те, тӳрех пĕр пӳлĕмлĕ хваттер уççи тыттарчĕç. Ача çуралсан икĕ пӳлĕмлине пачĕç. Майлашăнса çитнĕччĕ ĕнтĕ Аврукăн пурнăçĕ. Арăмĕ те сăнсăр та чунсăр хĕрарăм пулмарĕ. Пурнăç йĕрки-карти пуриншĕн те пĕрре иккен — шырлаха чăтаять çын, ырлăха чăтаймасть. Аврук тĕллĕн йăтăнса аннă ырлăх çавă пулчĕ — хăш еннелле аллуна тăсан, çав енчен эрех черкки тыттараççĕ. Черккисене вара пĕрне те туллин каялла тавăра-тавăра паман, пурне те пушатнă.

Çамрăк чухне мухмăрăн та асапĕ çăмăлрах. Çулсем иртнĕçемĕн вăл кутăнланма та кутăнланма тытăнать. Мухмăра пуççапса пурăнас вăхăт çитрĕ те, çемьери лару-тăру кăткăсланчĕ. Ира Аврука килтен хăвалама пикенчĕ. Туп та хăвăн пекки, пурăнăр пĕрле тесе янрашса илмен кун иртми пулчĕ. Чунтанах юратнă ывăлĕ те пулин амăшĕ еннелле тăракан пулчĕ, амăшĕ каланинех вăл та калама вĕренчĕ. Ашшĕ юратсах кӳрекен парнесене те йышăнми пулчĕ.

— Олег, эп сан аçу пулатăп, — теме тăчĕ пĕринче Аврук.

— Ман атте мар эс, йыт-качка ашшĕ кăна, — татса та хучĕ ывăлĕ.

Килте-çуртра чашăк-тирĕк шакăртатмасăр пулмасть, шакăртатса илет те иртет тесе шухăшласа пурăннă Аврук. Шанни шанăçа кĕмен, кĕтни пурнăçа килмен. Ира патне тулли питлĕ, сарă мăйăхлă арçын килех килсе çӳреме тытăнсан Аврука ку ĕнтĕ ăна кĕвĕçтерме юри хăтланни пек туйăннă. Упăшки те хваттертех иккенне курмăш-пĕлмĕш пулсах çаксем тĕпелте чей ĕçсе шăкăл-шăкăл калаçса ларнине кура-кура йăлăхнă хыççăн Аврукра арçын тивĕçлĕхĕ вĕресе кайнă. Çакна кăна кĕтнĕ иккен Ира. Хваттерти шăв-шава кӳршĕсем те илтчĕр тесе алăка яриех уçса пăрахнă, хăй телефон çавăрма пикеннĕ. Хыпăннă сасăпа милицие чĕнме тытăннă, вĕлереççĕ, вĕлереççĕ тесе тытамаклăн кăшкăрашнă. Çакăн хыççăн уйăхсерен участокри милиционер килсе тăма тытăннă, кашнинчех акт çыра-çыра кайнă, тепре çапла хăтлансан урăхла калаçăпăр тесе юна-юна хăварнă. Урăхла калаçас вăхăчĕ тата нумай кĕттермен. Пĕр шăмат кун милици машинипех лартса тухса кайрĕç, ирĕксĕр сыватма леçсе хучĕç. Унтан таврăнчĕ те, ăна хăйĕн хваттерне кĕртмерĕç. Унта урăх çынсем пурăнаççĕ иккен. Алăка тимĕрленĕ, çĕнĕ çăра лартнă. Аврук кӳршĕсенчен ыйта-ыйта пĕлнĕ. Ира хваттере улăштарнă та Йошкар-Олана çав тулли питлĕ, сарă мăйăхлă арçынпа пĕрле куçса кайнă. Аврук япалисене кӳршĕ патне куçарса хунă. Хваттер улăштармалли хутсене малтанах хатĕрлесе пынă иккен арăмĕ. Хăй вырăнне кам алă пуснине Аврук пĕлеймерĕ. Пĕр-пĕр ӳсĕр чухне хăйнех пустарнă пулĕ тесе шухăшларĕ.

Инкек нихçан та пĕччен çӳремест. Шăп çак вăхăтра завод директорне урăх ĕçе куçарса кайрĕç те, Аврукăн çĕнĕ шăпăр айне лекмелле пулчĕ. Хуйхă çине хуйхă чухне вĕсене шăварсах тăмалла. Пуçланчĕ пайкуш пурнăçĕ. Вăл Аврука та пасара илентерчĕ. Унччен хăех йĕрĕне-йĕрĕне пăхнă çынсем ăна тиркесе тăмарĕç, хăйсен йышне йышăнчĕç.

Шăп кăна çулталăк чăтайрĕ Аврук. «Дина» е аншарли туянмалăх пасарта тавар тиесе, пушатса укçа тукаларĕ. Çинĕ чухне çинĕ пулĕ, выçă чухне выçах çӳренĕ пулĕ. Хĕлле çуртсен путвалĕсенче хӳтлĕх тупнă. Çулла Шупашкарта пурăнма пулать. Çынсем туха-туха пăрахнă кивĕ тумтир е картун сара-сара вырткаласа тăчĕ.

Хăнăхсан тамăкра та начар мар теççĕ-ха. Пайкуш пурнăçне Аврук ниепле те хăнăхса çитеймерĕ. Унăн начар маррине туйса илеймерĕ. Пурăнса ирттернĕ кашни куна ылханнисĕр пуçне ним те тума пĕлмерĕ. Анчах çак пурнăçран хăй ирĕкĕпе каяс тени кăна пуçа пырса кĕмерĕ. Çулла-и, хĕлле-и, ун тĕллĕн те çутă та хаваслă кун килессех шанас терĕ.

Ĕнтĕ çу иртсе кайрĕ. Çумăрлă та сулхăн кунсем пуçланчĕç. Çĕр варринче шăнса кӳтесрен тесе виççĕн пĕрлешсе пĕр кĕленче «Дина» туянчĕç, пасар çуртне шала кĕрсе ăна кранри шывпа шĕветрĕç, хӳме хыçне тухса пĕрер стакан ячĕç те юлнине виçĕ савăта пĕр пек тултарса хăйсемпе пĕрле илчĕç. Виççĕн виçĕ еннелле утса кайрĕç. Аврук пайташсем куçран çухалсан темшĕн пасара калла кĕрес терĕ. Урисем хăйсемех нумай пулмасть кăна «Дина» туяннă ларек патне илсе çитерчĕç. Кӳп тутарчĕ такам çурăмран. Чалтах сиксе ӳкрĕ Аврук. Çаврăнса пăхрĕ те таçта курнă, тахçан пĕрле ĕçнĕ çынна асăрхарĕ.

— Эс пĕчченех-и? — ыйтрĕ палланă пек туйăнакан çын.

— Ман укçа çук, — татса та хучĕ Аврук.

— Укçи хамăнах пур, пĕрле ĕçме кăна юлташ кирлĕ, — терĕ те çакскер ут ман хыçран тесе кăчăк туртрĕ.

Вăрттăн сутакан тавара туянчĕç те паçăр кăна виççĕн çӳренĕ вырăна çаврăнса тухрĕç. Ку хутĕнче хӳме хыçне мар, пасартан айккинерех, пурăнакан çуртсен картишне кайса ларас терĕç. Лешĕн те, тахçан курнă, тахçан пĕрле ĕçнĕ çыннăн, таçта васкамалли пулмарĕ. Кĕтмен çĕртен тĕл пулнă çынпа мĕн вăхăт ларнине, миçе курка ӳпĕнтернине ним те астумасть. Пайташĕ хăçан тăрса кайнине те курса юлман.

Такам лăсканипе вăранса кайрĕ. Темле хваттер алăкĕ умĕнче, тĕттĕм кĕтесре выртать хăй. Шăннă аллисене пĕç хушшине хĕстерсе хутланнă. Урисем тĕнсе ларнă.

— Чĕрех-и? — ыйтать пĕр хĕрарăм такамран.

— Хускалчĕ-ха. Чĕрех пулас.

— Васкавлă пулăшу чĕнмелле. Шăнкăравлам-и телефонпа?

— Хваттере кĕртсе вырттарар пулĕ малтан.

— Мĕн, палланă çынах-им?

— Курнă çын-ха. Çавах пулĕ тетĕп.

Хĕрарăмсем хăйне шеллесе калаçнине тинех чухласа илчĕ Аврук. Тăрса ларма хăтланчĕ, анчах хул-çурăмран вăй тарса кайнă та, хал çитереймерĕ.

— Чĕнер-ха, чĕнер васкавлă пулăшу, — ĕштеленсе калаçрĕ хĕрарăмсенчен пĕри.

Хальччен чĕнмесĕр тăнă арçын Аврук патне пычĕ те алăран тытса тăратса лартрĕ, унтан, кĕрешӳçĕ пек, икĕ аллине икĕ хул айне чиксе ячĕ те çĕклесе тăратрĕ.

— Кĕртсе вырттар алăк патне, палас сарса паратăп та... 

Хваттер ăшшине часах туйса илнĕ ӳт-пӳ çемçелсе кайрĕ. Чĕтретме пуçларĕ.

— Мухмăру хускалчĕ-им? — пĕшкĕнсе ыйтрĕ хĕрарăм.

Аврук алли ум кĕсйинчи пластик савăта хыпашласа тупрĕ, ăна хĕрарăм еннелле тăсса пачĕ. Лешĕ сăмахсăрах мĕн тумаллине ăнланчĕ, тĕпелтен стакан илсе килчĕ, савăт пăккине уçрĕ.

— Фу-у-у, çак пакăçа ĕçетне? Вĕлерет вĕт вăл... — Пăккине калле пăрса хучĕ те тĕпеле кĕрсе кайрĕ. — Лайăх эрехех ярса патăм, çакна ĕç, — терĕ хĕрарăм тĕпелтен тухсан.

Эрех тенипе пулĕ Аврук тăрса ларма вăй çитерчĕ-çитерчех. Лăнкăрт-лăнкăрт ĕçсе ячĕ те стаканри шĕвеке тепĕр хут тăсăлса выртрĕ.

Çавăн чухне мĕнле çĕр каçнине халĕ Кира та, Аврук та аса илесшĕн мар. Анчах ун чухне татса каланă сăмаха иккĕшĕ те асрах тытаççĕ.

— Пӳрнине пурăнсах пĕтерес тетĕн пулсан пĕр тумлам та çăварна ан яр, — терĕ ирхине Кира.

Ку Аврукшăн Турă каланă сăмах пекех пулчĕ.

Тьфу, тьфу! Ан куçăхтăр, ан куçăхтăр... Унтанпа пурнăç урапи чиперех кусса пырать-ха. Урăлса-тăрăлса çитсен Кира Аврука хăй ĕçлекен комбината илсе кайрĕ. Наладчика вырнаçтарчĕ. Чĕнмен мар, чĕнсех тăнă ăна калым ĕçне те. Кантурсем нумай хулара. Пичетлекен, шутлакан машинкăсем çĕмрĕлсех тăраççĕ. Кирлĕ чухне шыраççĕ, тупаççĕ. Ăста алăсем такама та кирлĕ. Пӳрнине пурăнсах пĕтерес тенипе Аврук арçын сăмахне сут-марĕ. Тьфу, тьфу...

Çамрăк темелле ĕнтĕ хăйне. Çамрăкăн хăтланкаларăшĕсем те хĕрӳллĕрех те калаçăвĕ вĕçкĕнрех пулмалла пек. Сăнне пăхмасан, калаçăвне кăна итлесе ларсан, пурăнса курнă çынах ку тесе шутлас килет Роберт пирки. Çăттăр-паттăр, шăлтăр-шалтăр мар пĕрре те. Ăнлă-тăнлă калаçать. Пит кирлĕ сăмахне тем вăхăтах шутласа çӳрет пулас. Тепĕр чухне Аврукăн хăйĕн те вĕçкĕнленес йăли пур. Робертпа калаçнă чухне вăл таçта кайса çухалать.

Ак паян та пĕр-пĕрне сывлăх сунчĕç те ĕçлĕ сăмаха камăн пуçламаллине пĕлмесĕр тем хушă тăчĕç. Роберт Аврук çине, Аврук Роберт çине пăха-пăха илчĕç.

— Тем каласшăнччĕ эс, — терĕ Роберт верстак çине майлашăнса ларсан.

— Ман каламалли ĕнтĕ пĕрре кăна. Мĕн ĕç пулать паян? Çавна кăна пĕлес килет.

— Ĕçĕ пур-ха, — ассăн сывласа илчĕ те Роберт пуçне енчен еннелле пăркаларĕ. Те ĕнтĕ ют хăлха çук-ши çывăхра тесе пăхкаларĕ. Кунта, мастерскойра, хальлĕхе иккĕшĕ кăна-ха. — Вăт çыхланас килмест путсĕрсемпе. Путсĕрпе хăвăн та путсĕр пулмалла. Пулас килмест ман путсĕр çын...

— Никамăн та пулас килмест, — теме пăхрĕ Аврук.

— Пулас килмесĕр пулмаççĕ ĕнтĕ çынсем. Пулас килнипех пулаççĕ.

— Çавăрса каларăн та эс кăна, — кулсах ячĕ Аврук.

— Çут çанталăк пурне те ырă пулма çуратать. Ĕрчесе каяççĕ вĕт вĕсем. Кам ĕрчетет вĕсене? Юрĕ-ха, хамăр путсĕр пулар мар...

Ку калаçу мĕншĕн пуçланнине Аврук чухласа илчĕ.

— Мĕн-и? — çăвар уçрĕ вăл.

— Çавă-ха çав, çавă. Жорăна эсĕ ертсе кай-ха Тимоха патне. Манран хамран пулмасть. Адресне çырсах паратăп. Мир проспектĕнчи тăхăр хутлă кирпĕч çуртăн аялти хутĕнче вырнаçнă ун офисĕ пекки. Чӳречисем шкул стадионĕ еннелле тухаççĕ. Тимĕрленĕ.

— Хăçан илсе каяс?

— Паянах та юрать.

— Малтан пĕчченех кайса курса килем мар-и офисне? Çыннине палласа юлам. Йăнăшмалла ан пултăр.

— Килĕшетĕп, — терĕ те Роберт, Аврук халех каям-и, кăштах тăхтам-и тесе ĕштеленме пикенчĕ.

Кирлĕ çурта часах шыраса тупрĕ. Хĕрлĕ кирпĕчрен купаланă, пурте пĕр тĕслĕ пуласран стенасене силикат кирпĕчпе улалатнă тăхăр хутлă çуртсем шăпах Мир проспекчĕ валли вырăнлă пек туйăнаççĕ. Ытти урамсенче пулсан çума-çумăнах лартса тухнă çак çуртсем килпетсĕр курăнассăн туйăнчĕ Аврука. Пĕрре кăна иртсе çӳремен ĕнтĕ ку вырăнпа. Хальччен темшĕн çак çуртсен мăнаçлăхне те, капăрлăхне те асăрхаман. Малтан урам енчен пăхса çаврăнчĕ хăйне кирлĕ çурта, унтан картишне çаврăнса кĕчĕ.

Подъезд умĕнче виçĕ арçын тăнине курчĕ те кусем ялсенчен килнĕскерсем-ха тесех шухăшларĕ. Вĕсем патне пычĕ, сывлăх сунчĕ.

— Уçă мар-им офис? — ыйтрĕ вăл ĕçлĕн.

— Уçă та, хуçи çук, — çийĕнчех хуравларĕ арçынсенчен пĕри. — Унтан Аврук еннелле пĕр-икĕ утăм турĕ те куçран шăтарасла пăхрĕ. — Эсĕ те минитракторлă пуласшăн-и?

— Хакне-мĕнне пĕлме тесе кăна килтĕм-ха. Укçа çитерейсен туянма та пулĕ.

Ак арçынсем Аврука çавăрса та илчĕç.

— Ку микротрактор тесе ултава кăна çакланмăпăр-ши? — терĕ тепĕр арçынĕ.

— Миçе тӳрлетмелле сана? Микро тесе автобуса калаççĕ, микроавтобус теççĕ. Трактор мини пулать.

— Эс тӳрлетсе ан тăр-ха. Пĕчĕк трактор апла.

— Эсир пĕлменнине эпĕ те пĕлместĕп, — татса хучĕ Аврук.

Арçынсем сасартăках шăпланчĕç. Пĕр харăс автовокзал еннелле çаврăнчĕç. Унтан яка тумланнă, аллине сăран сумка тытнă çамрăк çын чинлăн утса килет. Ку телестуди умĕнче пĕчĕк тракторпа пырса чарăннă çынах пулчĕ кайрĕ. Ун чухне вăл ĕç тумĕпеччĕ те кăштах урăхлараххăн курăннăччĕ. Халĕ кантур çыннин тумĕпе вăл. Çавăнпа хăтланкаларăшĕсем те улшăннă. Утти ĕштеленчĕк мар, кӳлепине тӳп-тӳрĕ тытса пырать, пушă аллине те сисĕни-сисĕнми кăна сулласа утать. Аврука ĕç парса тăракан Робертпа пĕр çулхисем пек туйăнчĕ. Çирĕмпе вăтăр варринчи çамрăк.

Тимоха никам еннелле те çаврăнса пăхмарĕ, никама та асăрхамарĕ. Ку çынсем пĕр ăна кĕтсе тăнине пĕлчĕ пулин те, сăмах чĕнмесĕр алăкран кĕрсе кайрĕ. Аврукран маларах подъезд умне килсе тăнă арçынсем пĕр-пĕрин çине пăхса илчĕç те тин кăна çак çамрăк уçса кĕнĕ алăк еннелле утса кайрĕç. Аврук вырăнтах тăрса юлчĕ. Унăн офис тенине кĕрсе çӳреме сăлтав пулмарĕ. Ыран Жорăна çакăнта илсе килмелле пулать.

Халь ĕнтĕ Жора текен çын мĕнлескер пулнине пĕлес килни канăç пами пулчĕ. Çын кивçенне тавăрттарма пултаракан çын кăрнатир пек пулассăн туйăнчĕ ăна. Тепĕр кун автоюсава Робертпа пĕрле хытанка тăл-пӳллĕ, шăнăрлă хул-çурăмлă хырăнман арçын кĕрсе тăрсан ку Жора пулнине тĕшмĕртме те пултараймарĕ. Машина юсаттарма килнĕ çын вырăнне хучĕ.

— Машинăпа леçсе хăварас-и сире? — ыйтрĕ Роберт.

— Хула транспорчĕпех кайăпăр, — алă сулчĕ сухаллă арçын. — Çаплах шанмасăр пăхакан Аврук еннелле çаврăнчĕ. — Эсĕ ертсе каятăн-и? Атя хускалар.

Хальхинче Аврук аслă урампа каймарĕ, автовокзал патне çитеспе картишнелле пăрăнчĕ. Тимоха офисĕ тĕлĕнче чарăнса тăчĕ. Аллине çĕклерĕ те тимĕрленĕ чӳречесем еннелле пуçне сĕлтрĕ. Жора тӳрех подъезда кĕрсе кайрĕ. Часах çаврăнса тухрĕ.

— Хупă-ха офис алăкĕ, — терĕ те пуçне чикрĕ. — Кайса тăрар айккинерех...

Трансформатор будки çывăхĕнче тимĕр-бетон свай татăкĕ выртнине асăрхарĕç те ун çине кайса ларчĕç. Кунтан тимĕрленĕ чӳречесем лайăх курăнаççĕ, подъезд алăкĕнчен тухакана, кĕрекене те асăрхамасăр ирттерместĕн.

Жора сăмах çаптарма юратакан çын пулчĕ. Çын çинче сахал çӳрекенĕн чунĕ тунсăхласа çитет пулĕ çав, сисĕнмесĕрех каламан сăмахсем тулса лараççĕ пулĕ çав. Кирлĕ ĕçпех кунта килнине те манса кайрĕ, вырнаçса ларнă-ларманах тытăнчĕ уни-куни сӳпĕлтетме. Куçа мĕн лекет, çавна хак парать. Картиш шăлакан хĕрарăм çулăкпа ухăна-ухăна тротуар шăлнине курчĕ те хăвăрт кăна каласа хучĕ:

— Çын хыççăн ун каяшне пуçтарассинчен мăшкăлрах ĕç çĕр çинче урăх çук. Выçă вилсен те çав ĕçе килĕшессĕм çук.

Унтан машина фарисене йĕпе çĕтĕкпе шăлкаласа çӳрекен арçын куç тĕлне пулчĕ. Ăна та сиктерсе хăвармарĕ.

— Çав çынна машина кирлĕ те мар ĕнтĕ. Çыннăн пуррипе ăна ăмсанса туянса янă. Кур, епле курнăçланса çӳрет машина тавра, курăр, эсир те пĕлĕр манăн машина пуррине тесе шухăшлать ĕнтĕ ăшĕнче. — Аврук ун сăмахĕсене сӳрĕккĕн кăна итлесе ларнине сисрĕте тулашнă сасăпа каласа хучĕ: — Каттăршнăй пурнăçĕ!..

Самантлăха шăпланчĕ. Пуçласа курнă çын умĕнче мĕн сăмах каласан вырăнлă пулĕ-ха тесе шухăшласа тăмарĕ, пĕрре мар каланинех, хăнăхса çитнинех пуçларĕ:

— Хамăн алă пымасть, манран хамран пулмасть. Укçа пулсанах пĕр-пĕр ăста журналиста тытнă та хам çинчен кĕнеке çыртарнă пулăттăм. Хам çинченех те мар, патшалăхри тепĕр патшалăхпа унăн çыннисем çинчен. Эпĕ те çав патшалăхри патшалăх гражданинĕ пулнă-çке-ха. Ăнланмарăн-и? Тĕрме пирки каларăм эпĕ. Çав патшалăхăн та хăйĕн çирĕп тытăмĕ пур. Ун пуçĕнчи çынна президент теместпĕр кăна.

— Тĕрме çинчен кĕнекесем лава тиемелĕх те кăлараççĕ вĕт.

— Вĕсем пĕри те чăннине çырмаççĕ. Вĕсене пуçлăхсене юрама кăлараççĕ. Эпĕ хам курнине-пĕлнине çыртарасшăн...

Кĕтмен çĕртен чĕлхе вĕçнех килнĕ сăмахне çăтса ячĕ те сиксе тăчĕ. Аврук та вырăнтан хускалчĕ. Автовокзал енчен яка тумланнă çын килни курăнмарĕ. Мĕн курчĕ, мĕн хускатрĕ Жорăна? Ним те тавçăрса илеймерĕ асли.

— Атя куçса тăрар çурт патнерех.

Унччен те пулмарĕ, çурт пуçĕпе çаврăнса картишне пĕчĕк трактор кĕчĕ. Ăна Аврук паллакан Тимоха мар, хĕрĕх урлă каçнă арçын тытса пырать.

Ай сисĕмлĕ те сисĕмлĕ ку Жора тесе шухăшласа илчĕ те Аврук тайкаланса утса кайнă çынран юлас темерĕ.

Подъезд алăкĕ умĕнче кĕтсе тăракансем çукчĕ пек, трактор чарăннă-чарăнман ăна темиçен çавăрса та илчĕç. Ăçта кĕтсе тăнă вĕсем?

Жора трактор патне çывăхах пырса тăчĕ, Аврукшăн пулсан пурпĕрех мар-и? Курнă вăл ăна, пăхса хакланă. Арçынсен калаçăвне хутшăнам та мар терĕ.

Арçынсем çийĕнчех хĕрсе кайрĕç. Кашниех хăй техника мĕнне пуринчен лайăхрах пĕлнине кăтартас терĕ ĕнтĕ. Пĕри моторне хыпашласа пăхма хăтланать, тепри çаврăнакан механизмсене хак парать, виççĕмĕшĕ трактор хапине урăхларах тумалла пулнă тесе çине тăрсах ĕнентерет. Трактора çӳретекен арçын айккинерех кайса тăчĕ те пирус чĕртсе ячĕ. Хыпăнса ĕме-ĕме кăкăрне тĕтĕм тултарчĕ, хаш сывласа ячĕ.

Жора каллех пуринчен те сисĕмлĕрех пулчĕ. Вăл автовокзал енчен яка тумланнă арçынпа хĕрарăм утса килнине пуринчен те маларах асăрханă та айккинче тăракан Аврук патне васкаса пычĕ.

— Çавă-и? — ыйтрĕ пуç сĕлтсе.

— Аха, — çавăн пекех пуç сĕлтсе илчĕ Аврук. Жора ун еннелле çурăмпа çаврăнса тăчĕ, кĕсйисене хыпашларĕ, сылтăм аллине шалавар çăртине чиксе ячĕ те тем майлаштарчĕ. Унтан йăпшăнса çынсем хыçне кайса тăчĕ. Аврук Тимохăпа пĕрле килнĕ хĕрарăма курчĕ те хытсах тăчĕ. Римма пулах кайрĕ ку. Трактор çӳретекен арçынна тем каларĕ те Тимоха хыççăн подъезда кĕрсе çухалчĕ. Арçынсем пĕрин хыççăн тепри унталлах сулăнчĕç. Пĕр хушă тăпса хăйăклатни те алăк шаплатса хупăнни илтĕнсе тăчĕ. Картишĕнче Аврукпа Жора кăна тăрса юлчĕç.

Жора пӳрт кĕтесĕ еннелле аллине тăсрĕ, унта кайса тăма сĕнчĕ ĕнтĕ Аврука. Вырăнтан хускалчĕ. Вăл мĕн тумаллине пĕлмерĕ. Те çаврăнмалла та каялла каймал-ла, те Жорăна кĕтсе тăмалла. Лешĕ мĕн шухăш тытнине чухлама та пултараймарĕ. Кайса йăпшăнчĕç пӳрт кĕтессине.

— Ку арçынсем сататкă тӳлеме килнĕ. Пире кирлĕ чухлĕ пуçтарăнтăр-ха, — терĕ те кукленсе ларчĕ.

Мĕн кĕтнине ху та пĕлмен чухне вăхăт йăраланса кăна шунине Аврук никамран та лайăх чухлать. Ана мĕнле хăвăртлатмаллине вара пĕлекен çуках пулĕ. Тем кӳлĕмех тăнă пек туйăнчĕ ăна. Жора çĕр çумне пăталаннă пекех йăшăл та тумасть. Те тĕлĕрет, те шухăш сĕвемлет. Ăна та пĕлме çук. Сăмах хушма та аптăрарĕ Аврук, Жорăна кура вăл та вырăнтан хускалма хăрать.

Жора пуçне каçăртрĕ те çурма сасăпа каларĕ:

— Кайса тăр халь ав çавăнта, стадион карти çумне. — Яшт! сиксе тăчĕ. — Тем пулас-мĕн пулсан эп сана пĕлместĕп, эс мана палламастăн... — Аврук курса ĕлкĕриччен подъезда кĕрсе çухалчĕ те.

Каллех вăхăт йăраланса кăна шума пикенчĕ. Алăк сасси илтĕннĕçемĕн кăлт та кăлт хускала-хускала илет Аврук. Арçынсем пĕрин хыççăн тепри васкаса тухрĕç те пĕр ушкăна пуçтарăнчĕç, темшĕн пăшăлтатса кăна калаçма пуçларĕç. Унччен те пулмасть, хĕрарăмăн тытамаклă сасси янраса кайрĕ:

— Хурах, хурах! Çаратаççĕ, пулăшăр! Милици, милици! Хурах, хурах!..

Хĕрарăмĕ хăй те курăнса кайрĕ. Римма пулчĕ ку. Арçынсен ушкăнне тĕрте-тĕрте салатрĕ.

— Меммесем эсир, меммесем! Чупăр милицие халех! Мĕн шăрса янă пек тăратăр?

Пĕр арçынна пырса тĕртрĕ, тепĕрне çурăмран кӳплеттерсе илчĕ, питрен çупма аллине çĕклерĕ те, арçын ăна хăйне тĕртсе ячĕ. Сулăнсах кайрĕ Римма. Ним тăвайман енне тата хытăрах кăшкăрашма пуçларĕ:

— Хурах! Çаратаççĕ!.. — Хăйĕнчен темиçе утăмра Аврук тĕнсе тăнине курчĕ те ун еннелле вирхĕне чупса кайрĕ. — Эсĕ ертсе килнĕ-и ку рэкетира, Ташларук? Эсĕ-и? Эсĕ-и? Кала! — Те чышам, те çапам тенĕн аллисене апла та капла суллакалама пуçларĕ. Аврук те-миçе утăм чакса тăчĕ. Римма та унран юлмарĕ.

— Ман çамрăклăха пĕтертĕн, сысна, халь пĕртен-пĕр мăнукăма тĕп тăвас тетĕн-и? Хăвна тĕп тăватăп, хăвна!..

Римма каласа, Аврук итлесе пĕтереймерĕç. Подъездран Жора тухрĕ те аллине автовокзал еннелле сулчĕ.

Хăй хыççăн пыма чĕнет ĕнтĕ. Римма тем илме çĕрелле пĕшкĕннĕ вăхăтра Аврук вырăнтан хускалчĕ те çул суйламасăрах чупса кайрĕ. Унччен те пулмарĕ, ун умне Римма пенĕ консерв банки шаплатса ӳкрĕ.

Çын хĕвĕшмен вырăнта, «Лира» кафе хыçĕнче, тĕл пулчĕç вĕсем. Жора мăйĕнчен çакса янă сăран хутаçран виçĕ пачка укçа кăларчĕ те Аврука тыттарчĕ.

— Пĕтĕмпех Роберт укçи ку. Унăнне ним те илмерĕм, хама валли процент партартăм. Вăл акă. — Кĕсйинчен пистолет кăларчĕ те Аврук еннелле тăсрĕ. — Ача теттикăна, ан хăра. Сан Тимоху унран сехресĕр юлчĕ, аллисем халĕ те чĕтреççĕ пулĕ-ха. Путсĕр çынсем пурте хăравçă вĕсем. — Пистолетне пушаннă сăран сумкăна хучĕ те сылтăм аллине Аврук еннелле тăсрĕ. — Роберта спаççип кала, ĕç тупса пачĕ вăл мана. Кафене кĕрсе лайăх кăна пуçа анратам-ха... Пока...

Кун чухлĕ укçа Аврук ĕмĕрĕнче те тытса курман. Миçе тенкине хăй пĕлмест. Юрать, арçын тумтирĕн кĕсье нумай та, пачкисене вырнаçтаркаларĕ.

Автоюсава таврăнса Роберта укçа тултарнă сумка тыттарсан канлĕн сывласа ячĕ.

— Жора хăй валли мĕн чухлĕ илчĕ? — тӳрех ыйтрĕ Роберт.

— Процент партартăм терĕ вăл.

— Апла ун пайĕ сана пултăр.

Роберт пĕр пачкине уçрĕ те Аврука пĕр ывăç укçа тыттарчĕ. Унтан вăл ним каламасăрах гаражран тухса кайрĕ.

Мĕн чухлĕ пачĕ-ха ку тесе укçа шутлама пуçланăччĕ, алăк хăйăклатса уçăлчĕ те, Роберт сасси илтĕнсе кайрĕ:

— Паян пушах эс, кайма пултаратăн.

Укçана шутламасăрах кĕсйине майласа чикрĕ, уçăсем илчĕ те васкаса тухрĕ. Шăп çак саманта кăна кĕтнĕ пулĕ çав, Кирăпа Лариса хăйсем хушшинче калаçни аса килчĕ. Хĕрĕ оверлок туянасшăн, амăшĕ аллисене сарса пăрахать те мут çук-çке-ха, мут çук тесе хĕрне кӳрентерме тытăнать. Ан тив, савăнччăр иккĕшĕ те, тарам тупăннă ку укçана пĕтĕмпех Ларисăна парĕ.

Транспорт кĕтме чарăнăва çитсен куçĕ умне Римма тухса тăчĕ. Вăхăтра тарса кайман пулсан мĕн те мĕн туса кăтартнă пулĕччĕ-ши? Аллисем хускалнăччĕ, хĕрӳленсех çитнĕччĕ, сулса ярас саманчĕ кăна çитейменччĕ. Хирĕç калама çăвар та уçнă пулсан-и? Темпе вĕçле-нетчĕ-ха. Пĕртен-пĕр мăнука тĕп тăвасшăн-и тени аса килчĕ. Апла ку Тимоха Римма такампа çуратнă хĕрĕн ачи пулать ĕнтĕ. Курма тӳр килмен ăна Аврукăн. Завод çумĕнчи паркра пуçа арбуз хуппи тăхăнтарса хăварнă хыççăн Аврукпа Римма пĕр-пĕрне пĕлми пулнăччĕ. Яла кайсан-тусан ун çинчен сăмах хускатман. Хулара тĕл пулманпа пĕрех. Курнă-тунă пулсан та — аякран кăна. Е пасарта, е пĕр-пĕр шавлă уявра.

Ватăлмалăх кунра пурнăç тепĕр хут хутшăнтарма шутланă-и-ха? Çаплах пек туйăнать. Телестуди умĕнче пĕчĕк трактор курса тăнă хыççăн Николаев космонавт урамĕнче тĕл пулни тата ак ку Мир проспектĕнчи курнăçу мĕне пĕлтерекенскер пулчĕ? Çамрăк чухне аплах сехĕрленмен те пулĕ, халĕ ак хĕвеле хĕрес хывса паллă тунă пек курăнни аса килчĕ те, чун çӳçенсех кайрĕ. Пĕр вырăнта пусăрăнса тăраймарĕ, тĕлсĕр-палсăр уткалама пикенчĕ.

Мĕн йĕрки-ха çак пурнăçăн? Пĕрре пулни ирттĕр те кайтăр ĕнтĕ, манăçа тухни манăçнă пултăр. Çук вĕт, пурнăçăн çавсене аса илтерсех тăмалла.

Пĕлĕтелле пуç çĕклесе пăхма хăракан пулчĕ. Куçĕ тĕлне хĕрес хывнă хĕвел пулассăнах туйăнса чуна хăратса тăчĕ.

Юлашки курса куçнă-куçман пĕрле вĕренекенсенчен пĕри, Оля, качча тухрĕ. Туйне студентсене чĕнмен тесрен пулĕ, виçĕ тантăшне кăна йыхрав хучĕ панăччĕ. Çавă ĕнтĕ, студентран парне кĕтмелли çук, тарам пыр кăна вăл. Алли çăмăл пулчĕ Ольăн. Патшалăх экзаменĕсем умĕн тепĕр юлташĕ Карина качча тухрĕ. Ку ĕнтĕ пиллĕкмĕш пулчĕ. Оля пекех, Карина та пĕрле вĕренекенсенчен иккĕш-виççĕшне кăна йыхравланă. Уйрăлми пĕрле çӳрекенсенчен Вероникăна чĕннĕ, Ларисăна сиктерсе хăварнă.

Вероника Ларисăпа пĕр шухăшлах. Пĕрне чĕнмен тĕк тепри те каймĕччĕ, анчах Вероника хĕр çумĕ пулма килĕшнĕ.

Темиçе кун сӳтрĕç, яврĕç, яврĕç, сӳтрĕç пĕр сăмаха. Аранах калаçса татăлчĕç. Вероника пĕчченех туя кайма пулчĕ, Лариса ун валли çĕнĕ кĕпе çĕлесе пама килĕшрĕ.

Çĕвĕ машини çатăртатнине итлесе ларнăçемĕн иккĕшĕ те чунри вăрттăнлăхне сĕвемлесе шухăшларĕç: вĕсем тĕллĕн хăçан çаврăнса тухĕ ăраскал? Тантăшĕсене ăмсанчĕç паллах. Унсăрăн мар ĕнтĕ.

Туйĕ «Сарпике» кафере пулчĕ. Ир енне кăна туй халăхне турттарма ятарласа тытнă машина Вероникăна леçсе хăварчĕ. Унччен Лариса ыйхăсăр супса ларчĕ. Алă ĕç патне пымарĕ. Вăхăт вĕлерме тем ĕç те тыта-тыта пăхрĕ. Телевизор пультне алăран ямарĕ. Сĕтел çинчи лампăна урайне куçарса лартрĕ те ачаранах юлнă йăлине пăхăнса çĕвĕ машинине çавăрма пикенчĕ. Пĕр хăнăхнине час пăрахаймастăн. Сĕтел хушшине ларса мар, урайĕнче кĕнеке вулать, çĕвĕ çĕлет, тĕрĕ тĕрлет. Амăшĕ те асăрхаттарсах тăрать хăйне. Капла лайăхрах пек туйăнать те урайнех куçа-куçа ларать. Тĕслĕ-тĕслĕ çĕтĕк-çурăка нихçан та пăрахмасть вăл, пĕр миххе тултарса пырать. Халĕ çавсене сарса пăрахрĕ, суйла-суйла минтер пичĕ çĕлеме шутларĕ. Амăшĕпе Арефий Якимович тахçанах татăк-кĕсĕкрен çĕленĕ пит тăхăнтарнă минтер çинче çывăрма тытăннă. Халĕ хăйĕнпе Вероника валли пултăр тесе машина çавăрать. Çатăртатнă сасăран хăраса ыйхă тарса кайрĕ.

Çав сасса пулах Лариса алăк шăнкăравне те илтмен. Амăшĕ тăнă алăк уçма.

Самаях хĕрнĕ Вероника сасси ăна вырăнтан хускатрĕ. Машинкăна чарчĕ те сиксе тăчĕ. Салтăнма тăнă тантăшĕ патне васкаса пычĕ те, лешĕ тӳрех мăйран уртăнчĕ.

— Ай, чаплă, чаплă, — терĕ пăшăлтатса. — Калама çук чаплă...

— Салтăн, кайран каласа парăн, — терĕ те Лариса сапаласа пăрахнă çĕтĕк-çурăка пуçтарма пӳлĕмне кĕрсе кайрĕ.

Вероника хăйĕн кравачĕ çине лаш тĕшĕрĕлчĕ, ĕшеннĕ аллисене лас усрĕ, тарăннăн-тарăннăн сывласа ячĕ. Туй хавасĕ пичĕ çинче ташласах тăчĕ. Усăннă аллисем часах хускалчĕç, хăлаçланма хăтланчĕç. «Туй, туй, туй тесе» сăмахсем янраса кайнă пулсанах ал лапписем шап-шап тутарма тытăнмаллаччĕ.

— Каласа пар, — пырса ларчĕ ун çумне Лариса.

Вероника мĕнрен пуçламаллине пĕлеймерĕ те çăвар уçма васкамарĕ. Лариса каллех сиксе тăчĕ. Ун хăлхине амăшĕ кăштăртатса çӳрени илтĕнсе кайрĕ.

— Анне, эс кунта хăлхуна ăшăтса ан тăр, — терĕ те Лариса пӳлĕм алăкне çăтă хупрĕ.

Кира аванмарлансах кайрĕ. Вăл çамрăксен вăрттăн калаçăвне итлеме мар-çке, алăк уçма кăна тăнă. Алăк умĕнчи çутта сӳнтерчĕ те сассăр кайса выртрĕ сивĕнме ĕлкĕреймен вырăнĕ çине.

Хĕрĕпе тантăшĕ тĕпеле кĕнине сасă тăрăх чухларĕ. Хăйсенне хăйсем пĕлĕç тесе шухăшларĕ те пуç урлах туртса витĕнчĕ.

Çăварĕ типнĕ Вероника сивĕ чей ярса пама ыйтрĕ.

— Чĕлхе çаврăнмиех пулнă, — аран сасă кăларчĕ вăл.

— Хытах янă-им вара?

— Туйра та ямасан... Пĕлетне, пĕр каччăпа паллашрăм... Роберт мар ку. Чăн-чăн гусар. Мăйăхĕ кăна çук. Мăйăхлисем вĕсем ахаль те килĕшмеççĕ. Теприсем вара, хĕрарăм пек, çӳç ӳстерсе яраççĕ, çивĕтлеменни кăна. Ку çӳçне кĕске кастарнă, яп-яка хырăннă. Пĕрре те хăпмарĕ манран. Мансăр пуçне урăх никампа та ташламарĕ. Çăмăл çаврăнать, мана çĕкле-çĕкле илет. Маттур каччă.

— Каччă тетĕн-ха та...

— Паспорт ыйтса тăман ĕнтĕ. Çамки çине ним те çырса хуман.

— Пĕр-пĕр ловелас кăна мар-и?

— Темле çав. Телефонне пачĕ-ха. Визитки сумкăра пулмалла. Çавăнта хутăм пек астăватăп.

— Укçаллă çын-и хăть?

— Туйра укçа тыткаламан та, пĕлместĕп. Мĕн парне панине те курман. Пурăнса пăхар-ха. Курăнать унта... Анчах килĕшрĕ Тимоха мана. Унашкал арçынпа пурăнма хирĕç мар эп...

Вероника çине-çинех анасласа илчĕ те, Лариса вырăнтан хускалчĕ.

— Ывăннă эс, выртса çывăр, — терĕ вăл лăпкăн. — Ыттине кайран калаçăпăр.

Карăна-карăна утса кайрĕ Вероника, вырăн патне çитичченех тӳнсе каям мар-ха тенĕн хăвăрт утрĕ. Вителĕк айне кĕрсе выртрĕ те йăшăлт та хускалмарĕ. Лариса çутă сӳнтерсе выртнă çĕре харлаттарма та пуçларĕ.

Тус-тантăшсен вĕçрен калаçтаракан тепĕр йӳтĕм тупăнчĕ.

Пушăрах вăхăт кăна пултăр, Лариса тӳрех хĕр чĕрисене хускатса çӳрекенсем çинчен сăмах пуçарать. Кашнинчех вĕсем пĕр сĕмлĕрех тухаççĕ. Лариса чăнласах ыйтнине Вероника йĕкĕлтерех хуравлама хăтланать.

— Робертупа паллаштармарăн. Кăтартмарăн та. Кускерне те манран пытарса пурăнас тетĕн-и?

— Тетĕп, тетĕп... Роберта манса кай-ха ăна.

Çапла каласан Вероника утнă чухне чарăнса тăмасăр, ĕç тытнă чухне ĕç пăрахмасăр та тӳсеймест. Ку ыйту ăна йăлăхтарсах çитернине епле пулсан та тантăшне ăнлантарасах килет.

— Итле-ха, — тет вара. — Эсĕ ху моржпа юнашар выртса çывăрса курнă-и?

— Ан аташ ĕнтĕ.

— Мана çапла калатăн, ху вара мана аташтарасшăн. Моржсене телевиденипе те пулин курнах ĕнтĕ. Çав моржпа юнашар хăйне каччă текен çынна тăрат та танлаштарса пăх. Вара чарăн аса илтерме...

— Ӳстерсе ан калаç-ха эс. Шăнаран слон тăвас йăла пур сан.

Темиçе çул каялла кăна аплах марччĕ пек туйăнать. Шупашкарта кăна мар, ытти хуласенче те тулли ӳтлĕ çамрăксем йышланса кайрĕç. Студентсем хушшинче те пур вĕсем. Унччен теплере пĕрре кăна тĕл пулкалатчĕç те, чирлĕ çынсем вĕсем тесе шухăшлама хăнăхнăччĕ. Халĕ мĕн темеллине пĕлме те çук. Те ĕнтĕ çав тухăçран килсе кĕнĕ спорт вăййисене пула мăнтăрланас мода çуралчĕ? Телевизорпа кăтартаççĕ те, ай тур кăна, татами çине мăнтăрринчен мăнтăрри тухать. Кӳлеписене аран-аран йăткаласа çӳреççĕ хăйсем. Тата кĕрешем пекки тăваяççĕ. Çавсене ăмсанса пулĕ çамрăксем секцисене йышлăн çӳреççĕ. Çисе тăраннине пĕлми пулаççĕ пулĕ. Теприсем тата ӳт хушас тесех темле-темле эмел ĕçнине те калаççĕ.

— Çын хитрелĕхĕн виçисене эпир хамăр йышăнатпăр, — калаçать малалла Лариса. — Классиксен кĕнекисене вулатпăр вĕт. Çав ĕмĕрте çавă, çав ĕмĕрте çавă пулнă тесе экзаменри пекех шакăртаттарса пама пултаратăп.

— Хĕрарăм хитрелĕхне кăна кашни вăхăтра тĕрлĕрен хакланă, — хĕрсех каять Вероника. — Мана ĕненес темесен пăхса ил авалхи скульптурăсене. Ун чухнех шăнăрлăарçынсене мухтанă. Арçыннăн яланах-яланах салтак, кăрнатир, мушкетер, гусар пулмалла. Халь генералĕсем те çитерме хупнă витерен тин илсе тухчă ăйăр пек туйăнаççĕ. Аран-аран хускалкалаççĕ. — Лариса еннелле куç вылятмасăр пăхса илет те татсах каласа хурать: — Çакăнпа дискуссие вĕçлетпĕр. Питех курас килсен Робертпа паллаштарма пултаратăп.

— Çав тери кирлĕрен калаçмастăп-ха, — тӳрре тухма хăтланать Лариса.

Ку калаçăва урăх хускатмăп тесех шухăшланăччĕ Лариса. Сăмахне тытатчĕ те пулĕ. Тантăшĕпе иккĕшĕ те кĕтменни çаврăнса тухрĕ. Ирсерен тухса каяс умĕн нумай йăраланмаççĕ вĕсем. Мĕн кирлине, мĕн илмеллине каçхинех хатĕрлесе хураççĕ те апатланнă-апатланман сассăр туха-туха каяççĕ. Хальхинче алăк хăлăпне тытнă Ларисăн хăйĕн пӳлĕмне таврăнмалла пулчĕ. Пĕрле вĕренекенренех вăхăтлăха илнĕ кĕнекене лешĕ тавăрса пама ыйтнине аса илех кайрĕ. Шыранă чухне япала яланах тара-тара пытанать те, тем кӳлĕмех ухтарма тиврĕ. Кира та ĕнтĕ, алăк хупма тесе пынăскер, чăтăмлăхне çухатрĕ. Вероника пуç усса тăчĕ. Çав самантра алăк шăнкăравĕ янраса кайрĕ. Ку Ларисăна васкатакан сасă пулмарĕ-ха.

Кира алăк уçма васкарĕ. Вăл ĕнтĕ кӳршĕсенчен хăшĕ те пулин тем ыйтма килнĕ тесех шухăшланăччĕ. Пуçне алăкран кăларчĕ те Роберта курах кайрĕ.

— Арефий Якимович килтех-и? — айăплăн пек ыйтрĕ лешĕ.

— Килтех, килтех. Кĕр пӳрте.

Уçах тăракан алăкран Роберт кĕрсе тăчĕ. Пуç уснă Вероникăна курчĕ те такам хистенĕ пек васкаса каласа хучĕ:

— Здрасьте...

Вероника пичĕ çине самантрах нар тапса тухрĕ. Пĕçерсе кайрĕ. Хирĕç сывлăх сунма та тавçăраймарĕ. Чăнах çавах-и тенĕн Роберт çине пăхса илчĕ те ним тума пĕлменнипе Ларисăна чĕнме пуçларĕ:

— Лара! Лара!

— Тупрăм аранах, — илтĕнчĕ лешĕн сасси. — Кĕтсе ывăнтăн-им?

Алăк умĕнче палламан çын тĕнсе тăнине курсан Лариса та аптăраса ӳкрĕ. Анчах Вероника пек мар, сывлăх сунма тавçăрчĕ. Лешĕ те пуç тайса саламларĕ.

Хĕрсем пĕр-пĕрин çине пăхса илчĕç те васкаса тухса кайрĕç. Подъезд умĕнче иккĕшĕ те тăпах чарăнса тăчĕç.

— Çакă ĕнтĕ вăл эсĕ курма ĕмĕтленекен Роберт, — темшĕн вĕчĕхнĕ сасăпах каларĕ Вероника.

— Ан калаç! — хутлансах ларчĕ Лариса.

Унăн хваттере калла кĕрес шухăшĕ те пурччĕ, Вероника çанăран ярса тытрĕ те аллинчи сехетне кăтартрĕ. Транспорт чарăнакан вырăналла чупнă пекех утса кайрĕç.

Çав вăхăтра алăк умĕнче тăрса юлнă Роберт хăй кунта мĕн тума килнине аранах аса илчĕ, сикчевлĕн калаçма пуçларĕ:

— Арефий Якимович кирлĕччĕ мана, — терĕ те алăк еннелле çаврăнса пăхрĕ.

Кира килнĕ çынна мĕн кăсăклантарнине тӳрех сиссе илчĕ.

— Ман хĕр ачапа тантăшĕ, — васкаса каласа хучĕ те Аврука чĕнме васкарĕ: — Аврук, сан патна çын килнĕ!

Балконра тем аппаланакан Аврук ун сассине илтмерĕ. Кирăн хăнана тăратса хăварсах ун патне пымалла пулчĕ.

— Сан Роберту килнĕ. Мĕн ĕçпине ыйтмарăм. 

Хыпăнса ӳкмерĕ Аврук. Тусанланма ĕлкĕрнĕ аллисене ванна пӳлĕмне кĕрсе çурĕ, шăлса типĕтрĕ. Танлăн кăна çаплах алăк умĕнче тĕнсе тăракан Роберт патне пычĕ.

— Мĕн, васкавлă ĕç тупăнчĕ-им?

— Тем темелле ĕнтĕ, — турткаланчĕ Роберт. — Ĕнер кăна эсĕ сăрласа илем кӳнĕ алăксене, стенасене, «Автоюсав» текен вывеска таранах, хура сăрăпа урлă-пирлĕ сирпĕтсе тухнă. Такам хăтланнă, ăна пĕлейместĕп.

— Мĕн иккĕленмелли пур унта? Çавă, çавă... — хăй сисмесĕрех латсăр сăмах персе ячĕ Аврук.

Сăмахĕ витĕмлĕрех пултăр терĕ ĕнтĕ. Кира илтмĕш пулчĕ, Роберт арçын калаçăвне хăнăхса çитнĕ. Пуриншĕн те вырăнлă сăмах пекех туйăнчĕ.

— Пульверизаторпа сапман пуль тетĕп. Те кĕленче савăтра пулнă сăрри. Хăш-пĕр йĕрсем гараж тăрринчен пуçласа никĕс патнех çитеççĕ.

— Хăех аппаланнă-ши? Çын тытнă-ши? Эх, чăваш йăли...

— Хăйсенчен пулман çынсем чăваш маррисем те çавах, — сăмахсăр юлас мар терĕ Кира та.

Аврук пуçне чиксе тем шухăшларĕ те балкона тухрĕ. Часах ĕç тумĕ тăхăнса таврăнчĕ.

— Машинăпа пулĕ эс? — çаплах пуçне чиксе тем шухăшларĕ Аврук.

— Аврук, Аврук, — хыпăнса ӳкрĕ Кира. — Килнĕ çынна сĕтел хушшине лартаççĕ.

— Тепĕр чухне, — терĕ те Роберт алăк хăлăпне ярса тытрĕ.

Пĕри ĕç паракан та тепри ĕç тăвакан пек мар вĕсем, Робертпа Арефий Якимович. Хăйсене компаньонсем пекех тыткалаççĕ. Тин кăна пуçланă ĕç сыпăнса-явăнсах пымасть-ха, татăла-татăла каять, паянхи пек тата ним кĕтмен çĕртен тарăхтараканни сике-сике тухать. Роберта аслин канашĕ те хавхалантаракан сăмахĕ кирлĕ. Аврука — алăсене килентермелли ĕç.

Машинăра чĕнмесĕр ларса пычĕç. Роберт шăнăрсем ыратакан пуличченех руле чăмăртарĕ, çăвартан тем усал сăмах тухса каясран пулĕ шăлне çыртрĕ. Аврук вара çынна усал тăвас текенсене кам çуратать-ши тесе шухăшларĕ. Саккун та чараймасть вĕсене. Вĕсем хăйсене кирлĕ саккунпа пурăнаççĕ. Тĕнче ырлăхĕ пĕтĕмпех вĕсене кăна тивĕçмелле тесех шухăшлаççĕ ĕнтĕ. Шăп çавсем кăшкăрашаççĕ те кашни пухура, кашни кĕтесре: «Çыншăн, çын ырлăхĕшĕн!» — тесе кăна тăраççĕ. Мини-и, микро-и трактор сутатăп тесе аташтаракана кам темелле ĕнтĕ? Çын ырлăхĕшĕн пулсан месерле выртнă чухне ӳпне те çаврăнмасть, хăй хырăмĕшĕн тесен çĕр çывăрми шухăшласа та пулин ултавлă меслет тупать-тупатех.

Аврук хăйне хăй тахçанах хак панă. Енчен аслă пĕлӳ илме тӳр килнĕ пулсан хăш-пĕр ăсчахсенчен те ирттермеллеччĕ. Пурнăçри пулăмсене суйла-суйла пахалама пĕлет. Пур чухне пулмасан та чылай чухне чăнах килеççĕ ун шухăшĕсем. Темле ăслă-тăнлă, темле пултаруллă, темле ылтăн алăллă пултăр çын, хăйĕн ĕçĕпе вăл нихçан та пуяймасть. Е вăрламалла, е улталамалла. Патшалăхăнне те, уйрăм çыннăнне те тиркесе тăмаççĕ. Шăтăк çуна çине вара Аврук хăраххисене ларта-ларта яраççĕ. Тĕкĕннĕ выльăх тĕкне çинĕ тенĕ пек пулса тухать те. Мир проспектĕнчи капмар çурт умне пуçтарăнакансем шăпах хăйсен тĕкне çиеççĕ те. Пур-çук укçине сататкă тесе киле-киле параççĕ. Мĕнле алăпа илмелле çав укçана? Вĕлеретĕп тесен те Аврук çак усал ĕçе тăваяс çук.

Ун шухăшне Роберт татрĕ. Темшĕн яланхи пек васкамасăр та юрланă пек каламарĕ, ют сасăпа кăшкăрса ячĕ:

— Мĕн ку? Арефий Якимович, пăх-ха, пăхса ил!

Шартах сикрĕ Аврук. Пуçне кăлт çĕклерĕ те малтан Роберт еннелле, унтан лешĕ тĕллесе кăтартнă еннелле пăхкаласа илчĕ. Нимĕн те тĕшмĕртсе илеймерĕ-ха. Роберт хыççăн вăл та машинăран тухрĕ. Сăмсана тӳрех сăрă шăрши çапрĕ.

— Мĕн ку тетĕп, Арефий Якимович?! Юмах тĕнчине килсе тухрăмăр-и? Тĕлĕк куратăп-и?

Гараж алăкне тин кăна сăрланă. Сăрри типме ĕлкĕреймен-ха. Силикат кирпĕчсене те çĕнĕ тĕс кĕртнĕ. Мĕнпе сăрланă-ха тесе Аврук пӳрне вĕçĕпе сăтăркаласа та пăхрĕ. Çуллă сăрă мар пек туйăнчĕ. Тӳрех чухласа илеймерĕ те Робертранах ыйтма шутларĕ. Лешĕ те иккĕленчĕ.

— Пурăпа шуратман. Çуллă сăрăпа сăрланă пек туйăнать.

«Автоюсав» тесе çырнине кăна çаплах, çăрăлчăкпах хăварнă.

— Илсе пăрахам пуль, — теме кăна ĕлкĕрчĕ Аврук, ун умне Жора çитсе те тăчĕ.

— Эп çамрăкрах, хамах хăпарăп гараж тăррине. — Унтан Роберт патне пычĕ. — Мĕн те пулсан чухлатăн-и вара? — йĕкĕлтенĕн ыйтрĕ вăл.

Роберт аллисене сарса пăрахрĕ.

— Мĕн пулса тухнине пĕлместĕн-ха апла? Каласа паратăп.

Аврук та хăй çывăхнех пырса тăрасса кĕтрĕ Жора.

— Ĕнер ай асаплантăм та асаплантăм. Никам пулăшакан тупăнмарĕ те, Роберт, сана шыраса килтĕм, пулăшмăн-ши терĕм. Пăхатăп, икĕ çамрăк, çирĕмсенчи çынсем, аллисене резин перчетке тăхăннă, çăварĕсене марльăпа хупланă, иккĕшĕ те икшер литрлă пластик савăтсем тытнă, ăмăртмалла сирпĕтеççĕ кăна. Мухмăрлă пуçпа пулин те, тӳрех тавçăрса илтĕм кусем мĕн тунине. Вĕсем патне пымарăм. Килнĕ чухнех завод управленийĕ енче çул хĕрринче «Жигули» ларнине курнăччĕ. Çавсен машини пулĕ-ха ку терĕм те унталла уттартăм. Машинăра леш, санран кивçен илсе тарса çӳрени, лара парать. Темле вăй вĕресе кайрĕ хамра. Ним сăмах каламасăр машина алăкне туртса уçрăм, çакна сĕтĕрсе кăлартăм, мĕнпур вăйран хырăмĕнчен тапрăм. Хутланса ӳкрĕ, авкаланма тытăнчĕ. Шăл çыртса пăхса тăратăп çакăн çине. «Ыран ирпе килсе пăхатăп. Унччен гаража мĕнле пулнă çапла тирпейлесе хумасан сывă пул, пурнăçăм, темелли кăна юлать. Ăнлантăн-и? Ăнлантăн-и?», — тетĕп. Тепре... мĕнпур вăйран тапрăм та пăрăнса утрăм. Манран кăткă йăви çинчи çĕлен пекех авкаланса выртса юлчĕ. Паян килетĕп те... хама хам ĕненес килмест... Пушă пластик савăтсем ав унта, хир енче выртаççĕ...

Роберт пластик савăтсем ăçта выртнине пĕлесех темерĕ, аллисене сарса пăрахрĕ те Жорăна ытамлама тăчĕ. Лешĕ каялла чакрĕ.

— Ун пекех ачашламасан та юрать. Эс мана мухмăр чĕртмелĕх пар та, çырлахам...

— Паратăп, Жора, паратăп. Шеллесе тăмастăп...

— Вараланнă вывескăна илсе пăрахма ан ман вара, — терĕ Аврук.

— Сăрă типтĕр-ха малтан, — алă сулчĕ те Жора Роберт çине çулланса пăхса илчĕ.

Роберт тăсса панă укçана ниçта та чикме васкамарĕ, аллинчех тытса тăчĕ. Пуçне кăлт çĕклерĕ те унталла-кунталла пăхкаларĕ. «Стоматологи» тесе çырни куç тĕлне пулчĕ те, вăшт кăна вырăнтан хускалчĕ. Унта аптека пурах тесе шутланипе çул кĕскетсех васкарĕ.

Аврукăн та, Робертăн та гараж уçса кĕрес килмерĕ. Паянлăха ĕç çук унта.

— Эс каçар ĕнтĕ вăхăтсăр чăрмантарнăшăн, — çурăмранах пырса лăпкарĕ Роберт. — Малтан курсанах чăнах та хăраса ӳкрĕм. Алă сулас та таçта тарса каяс килчĕ. Аптăранипе пытăм сан патна. Мĕн тумалла ку Тимохăна? Суда памалла-и?

— Судпа ан аппалан. Ун пек чухне яланах путсĕр хутне кĕрет суд. Çавсем укçа тыттарма та, куç хупмасăр суйма та пĕлеççĕ. Жора вĕрентсе çитерет ак... Шуйттанран хăранă пек хăрама тытăнать. Курăн-ха. Тĕрмене ларса тухнă çынсем... — Каласа пĕтереймерĕ, чыхăнса кайрĕ. Анчах сăмах татăлнăшăн кăна калас тенине каламасăр çырлахмарĕ. — Çĕршыва та тытса тăма тытăнĕç-ха малашне вĕсем. Халех депутата суйланаççĕ. Çĕршыв пуçне те çитĕç каплах пулсан...

Роберт ку сăмахсене сӳрĕккĕн кăна итлерĕ. Унăн ирхине курнă тискерлĕх хыççăн хускалнă кăмăлĕ ниепле те вырăна ларса çитеймест-ха. Темиçе те асăрханă вăл, тарăхас та тулашас килнĕ чухне чунĕ йăшать те каять. Вара алă усăнать, вара усал тăвакана мар, хăйĕнче усаллăх çуккишĕн ӳпкелешме тытăнать. Паянхи çак йăмшак кăмăл та темиçе куна пымаллаччĕ. Çак самантра тухтăр умне тăрас пулсан унра темле чир хускалнине те асăрханă пулĕччĕç. Хавшак нервсем пулмалла çав ун. Гараж стенисемпе алăкĕ çинче халĕ те хура хĕрессемпе хура йĕрсем пулнă пулсан çаплах хашлатса сывламаллаччĕ, пуç çĕклейми çӳремеллеччĕ. Пăртак лăпланнă пек туйăнать-ха хăйне, анчах та пăртак кăна. Çак тискерлĕхе часрах манас тесе, Тимоха çинчен шухăшлам мар-ха тесе автолавкăсем тăрăх çӳреме шутларĕ. Аврука та чĕнчĕ. Лешĕ канам-ха паян тесе турткаланчĕ. Роберт тахçанах шутласа хунă, хулари лавккасенче ăçта мĕн пуррине, кирлĕ чухне тӳрех ăçта каймаллине пĕлсе тăмалла пултăр тесе хăйне майлă реестр тумалла тенĕ.

— Леçсе хăварам-и хваттере? — лăпкăн ыйтрĕ вăл.

— Çула май пулсан хирĕç мар, — хуравларĕ Аврук.

Пĕчĕк трактор сутатăп тесе сататкă пуçтаракана та, гаража хура сăрă сапса варалакансене те маннăччĕ ĕнтĕ. Пуç çĕклеми, алă пушанми ĕç пулчĕ Аврукăн. Ун пек чухне чăваш çынни ыйхă кĕскетет. Ку йăла ĕнтĕ юнрах пулĕ. Пĕрремĕш троллейбуспах ĕçе каякан пулчĕ. Таврăнма вара — ĕç мĕнле кал-кал пынине кура. Кирли ала айĕнче чухне, чăрмав-мĕн çук чухне сехет пăхса тăмарĕ. Кун пек ĕç купаланса çитни яланах пулмасть. Пĕр эрнере виçĕ машина юсаса çӳрекен турĕ, улăштарнă пайсене салата-салата пуçтарчĕ. Тепĕр эрнинчех ĕçсĕр супса ларма тиврĕ. Аптăранă енне Роберт манса хăварнă хаçатсене сирсе пăхма шутларĕ. Ытти чухне киоскра туяннă хаçатсене машинăрах хăвараканччĕ. Кусене темшĕн кунта илсе кĕнĕ. Тытрĕ кăна алла, «минитрактор» сăмах куç умĕнче мĕлтлетсе илчĕ. Те чăнах пулчĕ, те туйăнчĕ кăна. Тимлесех статья ячĕсене вуларĕ. Вĕсенче ку сăмах пулмарĕ. Çӳлтен аялалла, аялтан çӳлелле куçпа чупса тухрĕ. Тинех тĕл пулчĕ леш сăмаха. Тимлесех вулама пуçларĕ. Шупашкар районĕнче пурăнакан пĕр çын темиçе çын ячĕпе çырнă çырăва пичетленĕ. Ку çур акинче пĕчĕк тракторпа çĕр ĕçлеме ĕмĕтленсе пурăннă çынсене Тимофей Шевницын ултавçă чике тăршшех лартнишĕн тарăхса çитнĕ çынсем влаçран пулăшу ыйтаççĕ, тракторлă пуласси пулмастех, сататкă панă укçана тавăрма пулăшăр тесе тархаслаççĕ чиновниксене.

Пуç пăркала-пăркала вуларĕ Аврук. Роберта кивçен панă укçине каялла тавăрттарма пулăшнăшăн савăнса та илчĕ.

Шухăша путнă вăхăтра, алла ĕç тытнă чухнехи пекех, унăн тимлĕхĕ пĕр тăпка пулса тăратъ. Çавăнпах ĕнтĕ гараж умĕнче машина сасси пулнине те, алăк уçса çын кĕнине те асăрхамасăрах юлчĕ.

— Киоскра хаçатсем туяннăччĕ паян, кунта манса хăварман-и, Арефий Якимович?- илтрĕ Роберт сассине.

— Акă эпĕ вуласа ларатăп, — терĕ те Аврук хаçатсене Роберт еннелле тăсрĕ.

— Кирлĕ пулчĕç-ха вĕсем, çавăнпа таврăнтăм, — хăй теллĕн пек калаçса илчĕ те Роберт васкаса килсе кĕнĕ пекех васкаса тухса кайрĕ. Алăк хупăниччен каласа ĕлкĕрчĕ: 

— Паян сан валли ĕç пулмасть, кайма пултаратăн.

Тăмаллаччĕ те ĕнтĕ Аврукăн гаражран тухса каймаллаччĕ. Вăл çăра шырама тытăннăччĕ. Роберт уçса кĕрсен ăна пĕр çĕре хурать. Аврукăн каллех хăйĕн вырăнĕ пур. Паян унта та, кунта та куç тĕлне пулмарĕ. Çăра шыранă хушăра гаража икĕ çамрăк кĕрсе тăнине те сисмен.

— Ватти, сана чăрмантарма юрать-и? — илтрĕ вăл çамрăк сасса.

Хăй те самантрах çамрăкланнăн пулчĕ, яштах тӳрленсе тăчĕ.

— Ĕçпе пулсан чăрману мар, — терĕ те çамрăксене тĕсеме пуçларĕ.

Кусем кирлĕ ĕçпех çӳрекенсем пек туйăнмарĕç темшĕн. Пĕри гараж хуçалăхне пăхкаласа тăчĕ, тепри ларма-и, тĕршĕнме-и меллĕ вырăн шырарĕ. Тупаймарĕ те Аврук çывăхнех пырса тăчĕ.

— Ярса парсан тиркеместне? — кулмасăрах ыйтрĕ вăл.

— Эсир кунта тĕрĕс мар килнĕ, ку гараж кăна, сире ресторан кирлĕ.

— Тĕрĕсех, — тăстарса каларĕ ĕçме сĕнекенни. — Ярса парар-и? Эпир лăпăр-лапăр ĕçместпĕр.

— Эп хамăнне ĕçсе татнă. Сывлăхăр пулсан ĕçĕрех. Анчах кунта мар.

Тахçанах шыракан çăра куç тĕлне тулчĕ. Васкаса пычĕ те сулмаклăскерне ярса тытрĕ. Çамрăк çын шартах сикрĕ. Кускер хăмсарма пăхасшăн мар-и тесе Аврук çинчен куç тартмарĕ.

— Тухăр, гаража питĕретĕп. Ман кайса çӳремелли пур...

— Ырă сунсах килнĕ эпир, — калаçăва хутшăнчĕ хальчченех чĕмсĕр тăнă çамрăк та.

Чĕнмесĕр килсе кĕнĕ çынсен гаражран тухмах тиврĕ. Анчах çамрăксем Аврукран хăпасшăн пулмарĕç. Лешĕ гаража çăраласа уççисене тирпейлесе кĕсьене чиксен чĕлхеллĕреххи çывăхах пырса тăчĕ.

— Ĕç хушасшăнччĕ эпир сана, — терĕ пăшăлтатса. — Укçаллă ĕç. Эрехне чĕлхе салтма кăна сĕнтĕмĕр. Кирлĕ пулсан ярса парăп. Кирлĕ-и?

— Каланă пĕрре, хамăнне ĕçсе татнă тенĕ. Ĕç пирки гараж хуçипе татăлмалла. Эп кунта никам та мар. Хушнине тăваканни кăна.

— Малтан эсĕ калаç хуçупа. Парăмра юлмастпăр.

— Мĕн ĕçне калăр.

— Эс тăвакан ĕçех. Эсĕ халь çынсене юсаса паратăн. Пире салатса памалла...

Çамрăксем пĕр-пĕрин çине чеен пăхса илчĕç. Аврук çакна сисрĕ те, лешсем кăлт кăна пуçĕсене усрĕç, тĕлсĕр-палсăр уткалама пикенчĕç.

Калаçу вĕçленчĕ, ĕç пĕтрĕ тесех шутланăччĕ Аврук. Куллен çӳреме хăнăхнă çулпа ярăнтара пачĕ. Унччен те пулмарĕ, çамрăксем иккĕн тан ун çулне пӳлчĕç.

— Пит кутăнланан пулсан эпир чĕлхе уçмалли майне те пĕлетпĕр, — терĕ чĕлхеллĕреххи. Чăмăрне çĕклерĕ те темшĕн Аврук еннелле мар, юлташĕ еннелле сулсаячĕ.

Кун хыççăн сехри хăпатех тесе шутланă çамрăксем Аврук ним чухлĕ те хыпăнса ӳкменнине, çитменнине тата, лăхлатсах кулса янине курсан хăйсем нимле мар пулса кайрĕç. Çакна курсан Аврук хăюлансах çитрĕ.

— Эсир ĕнтĕ çынсен машинисене вăрласа тăратăр, манăн вĕсене сӳтсе памалла. Пайĕсене пĕрерĕн-пĕрерĕн сутма. Çапла-и? Милици аллине сирĕн мар, манăн лекмелле. Çапла-и? Ма чĕнместĕр? Тупăр хăвăр пек шульăк. Эп ĕмĕрĕпех таса алăллă пулнă. Халь тин варалас теместĕп. Çыннăнне эп йĕп те ыйтмасăр илсе курман.

Çамрăксем чĕнеймиех пулчĕç. Ку Аврука тата хытăрах хĕртсе ячĕ.

—Каçа хирĕç алăсем кĕçĕтме тытăнмаççĕ ман. Кашкăр пек çутăран хăракан çын мар эпĕ. Пуç тӳпинчен пăс тухса тăмасть ман! — Хăй те сисмерĕ, аллисене малалла тăсрĕ. Вăрă алли кукăр теççĕ, курăр, ман кукăр мар тесшĕн пулчĕ-ши?

Ăса вырнаçмаллах, вара витмеллех каларăм тесе шутланăччĕ Аврук. Курăсăн, çамрăксем çĕнĕрен чĕрĕлсе тăчĕç. Леш чĕлхеллĕреххи мар, тепри вашлаттарса пырса та тăчĕ ун умне.

— Эс хăçан пире вăрăпа тытнă?! Мĕн кӳрентерсе тăран? Куншăн тивертсе яма та пултаратпăр.

— Хăтланса пăх-ха, — чĕрре кĕчĕ Аврук та. — Ман шăмăсем хытса çитнĕ, сирĕнне вара шачăрт кăна авма пулать. Чарса ан тăр, пăрăн çул çинчен...

Транспорт чарăнакан вырăна çитсен Аврук пуçне чиксех шухăша кайрĕ. Ара, ара, кусене леш ултавçă Тимоха вĕслеттерсе яман-ши-ха? Вăрланă машинине илсе килеççĕ кунта. Аврук ăна сӳтме-салатма тытăнать кăна, милици персе те çитет. Пулчĕ те ун валли статья. Леш çамрăкĕсем, тыркас пек, вăльт кăна тарса пытанаççĕ.

Э-э-э тесе пуç уха-уха илчĕ Аврук. Сăнран-питрен лайăхах астуса юлчĕ-ха вăл. Малтан хăйĕн милицие каймалла мар-ши? Çапла-çапла усал шухăшлă çамрăксем пырса çулăхрĕç тесе евитлемелле те, сыхлаччăр, тытчăр...

Юраманни урлă пĕрре каçса кайсан кирек кам та иртĕхме тытăнать. Ăна вара никам та, нимпе те тытса чараймасть пекех туйăнать. Çын чарайманнине Турă курать. Хăçан та пулсан таса мар ĕçпе пурăнакан тĕллĕн инкек йăтăнса анать-анатех. Çĕршыв пуçĕнче тăнă çынсем тĕллĕн те тавăру çаврăнса çитет пулсан, ахаль çын пирки калаçма та кирлĕ мар. Çамрăк чухне çакна темшĕн пĕрре те пуçа хывас килмест. Хамăра пуринчен те ăслăрах та чеерех тесе шутлатпăр-ши? Турă саккунне пире валли мар, урăххисем валли çырнă тетпĕр-ши?

Киле таврăнсан хăй çумне çамрăксем çулăхнине Кирăна та пулин каласа паратех-ха, анчах унăн кама та пулсан халех пĕлтерес килсе тăчĕ. Темшĕн тата леш çамрăксем халĕ те гараж умĕнчех тăнăн туйăнчĕ те, чăтаймарĕ, калла таврăнчĕ. Шăп çак самантра ăна лартса каякан автобус-и, троллейбус-и килсе чарăннă пулсан аплах тумастчĕ те пулĕ. Васкаса утнă чухне тепĕр пĕтĕмлетӳ турĕ. Гаража хура сăрăпа вараласа тухнисем те çаксемех мар-и-ха? Жора калани аса килчĕ те завод управленийĕ еннелле, çырма еннелле пăха-пăха илчĕ. Вĕсене кĕтсе тăракан машина таврашĕ курăнмарĕ. Хальхинче ăна урăх вырăна лартса хăварнă пулинех.

Тĕл пулнă пĕрремĕш çынна мар, Роберта хăйне каласа парас терĕ те гаража уçса кĕчĕ. Ытах ĕçсĕр аптăранă чухне унăн япаласене вырăнтан вырăна куçаркалас йăла пур. Çавăн пек чухне çухални тупăнать, манăçа тухни куç тĕлне пулать. Килĕнчен илсе килнĕ пысăк уçă, кирек мĕнле шĕрĕпе те пăрмалла майлашăнаканскер, çухалнăччĕ. Кунашкаллисене халь ниçта та тупса туянма çукран тахăшĕ хĕстерсе кайрĕ ĕнтĕ тесе шутланăччĕ Аврук. Пĕр майлă урайне те шăлса каям-ха тенĕ хыççăн шăпăр пăхкалама тытăннăччĕ. Верстак айĕнче çак уçă вырта парать. Ĕштеленсе ĕçленĕ чухне пулать çав, хăш япалана ăçта хунине мана-мана каятăн. Хальхинче кускерне куçран вĕçертесшĕн пулмасăр ăçта курăнмалла çĕре хурам тесе ун-кун пăхкаланă вăхăтра Роберт сасси илтĕнех кайрĕ:

— Эс кайман-и-ха, Арефий Якимович? Питĕ лайăх, питĕ лайăх. Хваттерне шăнкăравларăм та, таврăнман-ха терĕç. Тӳрех кунта васкарăм. Çула май Ильменева чĕнсехăвартăм. Вăл та пуçтарăнса килĕп терĕ. Ĕç тупăнчĕ. Тепĕр çур сехетрен çапăннă машинăна кӳрсе памалла.

Çухалса тупăннă уçă валли шанчăклă вырăн тӳрех тупăнмарĕ те, Аврук ăна алăрах тытса тăчĕ. Роберт сăмахĕсем ăна хыпăнтарсах ямарĕç. Ĕç тупăнни лайăх тесе шутларĕ те уçă хума каллех шанчăклă вырăн пăхкаларĕ.

— Ку инструмента хăçан туяннине астумастăп та. Кăнтăр пасарĕнче пĕр ӳсĕртен йӳнĕпех илнĕччĕ. Тутăхса пĕтнĕскерччĕ. Халь темшĕн кăлармаççĕ кунашкаллисене.

— Кăлараççĕ пулĕ те, эпир курмастпăр пулĕ. Атя яриех уçса хурар гараж алăкĕсене.

— Пит хытах ватса пĕтернĕскер-и вара?

— Курман-ха, пĕлместĕп.

Робертпа Аврук гараж умне тухса тăчĕç.

— Пĕр çур сехет каялла икĕ çамрăк килсе кайрĕ. Вăрланă машинăсене пулĕ кунта сӳтсе салатма калаççĕ. Укçа тӳлетпĕр текелеççĕ. Чăмăрпах юнаса илчĕç. Шанчăксăр ачасем пек туйăнчĕç.

— Килĕшрĕн-и вара?

— Ан калаç-ха. Усал ĕçпе çыхланатăп-и вара?

— Пĕри хăнчăртарах куçлă марччĕ-и?

— Сан патна та пынă-и вĕсем?

— Пынă кăна мар, пĕр-икĕ кун сыхласа çӳрерĕç.

— Кӳпкесе хăварасшăн-и?

— Çук-çук, — кулсах ячĕ Роберт. — Хăйсене кăна пуринчен те чеерех тесе шутлаççĕ ĕнтĕ. Эпĕ хам пулсан сисес те çукчĕ. Сехечĕ-сехечĕпе подъезд умĕнчи сак çинче ларакан Силантьевпа мăшăрĕ асăрханă çаксене. Кама сыхлаççĕ-ха кусем тесе пăхатпăр тет. Анчах вĕсем иккĕн мар, виççĕн пулнă. Акăш-макăш сăрланса пĕтнĕ чиперккепе пĕрле. Пирĕн çурт пуçĕнче тĕртсе хăпартнă лавкка пур. Ун умĕпе иртсе çӳретпĕр эпир. Çавăнта сыхласа тăнă вĕсем. Силантьев калать, мана сыхланă тет. Подъезд урлă манран кăшт аслăрах арçын пурăнать. Ман пекех куçлăхпа çӳрет. Çавăн çумне çулăхнă çаксем. Силантьев каланă тăрăх, эпĕ тесе. Лавкка умĕнчен иртнĕ-иртмен çак арçын умне чиперкке сикейсе тухнă та туртмалли ыйтнă. Эпĕ туртмастăп, леш арçын — çăварĕнчен пăрахмасть. Лавкка умне çитсен çĕннине чĕртсе янă пулнă. Ăна-кăна ним чухласа тăрас темен лешĕ, кăларнă та панă пĕр сигарет. Зажигалкине чĕртнĕ те чиперкке еннелле тăснă аллине.

— Ман сăра пур, ĕçетне? — тенĕ ку пăк-пак ĕмсе илнĕ хыççăн.

— Ăш хыпман-ха, — хуравланă кӳршĕ.

— Сан пек тулли ӳтлĕ арçынсем питĕ килĕшеççĕ мана, — пач кĕтмен çĕртен каласа хунă чиперкке.

Ку сăмах арçынна иментерсех янă. Килĕшет тени хăртса тăкни мар-çке. Пăлханса ӳкнĕ çакă. Пăрăнса утма тăнă, анчах чиперкке ăна алăран ярса та тытнă.

— Кĕрер те пĕр подъезда, чуптума ирĕк парăп, — тенĕ. Ку сăмах вара арçынна хăратсах пăрахнă. Васкаса утса кайнă. Чиперкке унран юлман. Пытанса тăнă çĕртен леш çамрăкĕсем те тухнă. Вăлтана çакланчĕ-ха ку тесе пулĕ йăпшăнса утнă. Силантьев калать, пирĕн кӳршĕ хăйсен подъездне мар, пирĕнне кĕрсе кайрĕ тет. Ун хыççăнах чиперкке те çавăнта чăмрĕ тет. Çамрăкĕсем те унран юлмарĕç тет. Тем самантран хĕрарăм çухăрашни илтĕнсе те кайнă.

— Краул! Краул! Пусмăрлаççĕ! Пулăшăр!

Иккен, ку арçын пирĕн подъезда ахаль кĕмен. Такама курса сăмах каламалла пулнă. Лешĕ ĕçрен таврăнайман. Чиперкке çак аялалла анма тытăнсан пынă та тăнă ун умне, блузкине хывнă та арçын еннелле ывăтса пенĕ. Пирĕн çуртра пурăнакансем ăна пурте Юрист тесе чĕнеççĕ. Те кирлĕ-кирлĕ мар çĕрте эп юрист тесе пере-пере янăшăн çапла сăмах сарнă? Ăна пĕлместĕп. Куншăн хăй кӳренмест.

— Тĕрĕс мар çыпçăннă эс ман çума. Эпĕ юрист. Тытатăп та ак леçетĕп кирлĕ çĕре, — тенĕ хайхискер.

Юрист тенинчен чиперккен сехри хăпса тухнă. Калаçаймиех пулса тăнă.

— Çапла шантаж туса çӳренĕшĕн статья тупатпăр, — тенĕ малалла арçын.

Вăл каласа пĕтереймен, чиперкке арçын умне ӳкнĕ блузкине пĕшкĕнсе илнĕ. Вирхĕнсе тухнă çак подъездран. Çиллессĕн пăхса илчĕ тет Силантьевпа мăшăрĕ çине, вара пилешсен айĕнче йăпшăнса тăракан çамрăксем патнелле ыткăнчĕ тет.

— Тĕрĕс мар тĕллесе янă эсир мана. Нимле Роберт Алексеевич та мар, юрист пулнă вăл.

Çамрăксем тӳрех пуç чикрĕç тет Силантьев, васкаса утса кайрĕç те куçран çухалчĕç тет.

— Курасчĕ-ха ман çав çамрăксене, — калаçса илчĕ Роберт. — Астуса юласчĕ. Ман ятпа атте ятне те пĕлеççĕ пулсан, тĕллесе яраканни çав Тимоха мар-ши тетĕп.

— Çавă, çавă, ним те ан иккĕлен, — хĕрӳллĕн алă сулчĕ Аврук.

Пĕр кӳлĕм шăпланса тăчĕç.

— Халь хаççăн ун офисĕнче пулса курман-и ăнсăртран? Халь унта урăх çынсем тени хăлхана кĕнĕ.

Ыт ахальтен тенĕ пек каласа хунă сăмах Роберта мар, Аврука хăйне тулаштарса ячĕ. Пĕр туххăмра капланса килчĕ çилĕ. Ун пек чухне темшĕн айккинелле пăрăнас та лачлаттарса сурас килет унăн. Çаплах турĕ. Унтан чĕтрекен сасăпа калаçса кайрĕ:

— Ман хамăн санран ытларах пĕлмелле те... Тен, чăнах та пурнăçран тăрса юлнă эпĕ? Ним туса, нимле пуçа шăнăçтараймастăп. Чăн сăмаха мар, суяна ытларах ĕненеççĕ хальхи çынсем. Манăн хамăн, сăмахран, суя шăрши тухнă-тухман чун шашулкки шаплатса хупăнать. Темле сисет. Çынсен те çавах пулмалла пулĕ тетĕп-çке.

— Силантьев каланине илтнĕ пулĕ эсĕ те. Мĕн тет-ха вăл? Суя чупать çĕр çулпа, чăнни утать пĕр çулпа. Чăнни пырса тухиччен суя çын патне çĕр хут пырса çапăнать те, ăçта каймалла çыннăн?

— Ун пек мар, Роберт Алексеевич, — татса каларĕ Аврук. — Ун пек мар. Власть чăнлăха пытарса пурăнать, суяпа ултава ирĕке янă. Эпир вĕт чăнлăх мĕн тĕслине куçпа та курман. Çавăнпа çĕр тĕслĕ тумпа çӳрекен суяна чăнлăх тесе йышăнатпăр. Çĕр тĕсрен хăшĕ хитререххине кăна суйлатпăр.

Хаш-хаш сывларĕ те Аврук тарăхса алă сулчĕ.

— Усси пулас çук, — терĕ сывлăш çавăрнă хыççăн. — Кирлĕ-кирлĕ мар калаçса ĕçлес кăмăла та пăсар мар... Нумай кĕтмелле пулать-ши ку такамсене? Ильменевĕ таçта çӳрет тата...

Эх, алла тем тытас та шăл çыртсах ăна тăлпалас килсе тăчĕ. Пăхкаларĕ. Куç тĕлне ним те пулмарĕ. Машина сасси ун йӳçме пуçланă кăмăлне самантрах вĕçтерсе салатрĕ. Роберт тӳрех вырăнтан хускалчĕ те сасă еннелле чупсах кайрĕ. Тимĕр-бетон плитасем турттаракан КамАЗ мăраннăн вĕсем еннелле çаврăнчĕ. Роберт аллине çĕклерĕ те хастаррăн хăлаçланма пуçларĕ: «Кунта, кунта килĕр!..»

КамАЗ чарăннă-чарăнман ун хыçне автокран çитсе тăчĕ. Темрен хăранă пек, Аврук айккинелле пăрăнчĕ. Никам пĕр сăмах кăлармарĕ. Автокран хуçи кăна ĕштеленсе машина тавралла чупкаларĕ. КамАЗ кабининчен тухнă хĕрĕхсенчи арçын Роберт çумне пырса тĕршĕнчĕ те ыйхă мухмăрĕпе асапланакан пек тĕнсе тăчĕ. Мĕн хыççăн мĕн тумаллине каласа тăраканни Роберт пулчĕ.

— Машина тесе тимĕр купи тиесе килнĕ-çке кусем, — мăкăртатса илчĕ Аврук.

Хăй вара кран çĕклесе илнĕ машинăна куçран вĕçертмере. Унăн кашни пайне курса юлма хăтланчĕ. Анчах ним те сăнаса юлаймарĕ. Машина çĕр çине анса ларчĕ те ак çапла мăшкăл кăтартрĕç мана тенĕн енчен еннелле силленкелесе илчĕ. Роберт çумĕнче тĕнсе тăра-кан хĕрĕхри арçын та ыйхăран вăраннă пек пулчĕ.

— Тимĕр-тăмăра кăна кайса памалла мар-ши? — аран-аран çăвар уçрĕ хайхи.

— Пăхар-ха малтан, пăхар, — каласа хучĕ Роберт.

Вăл та мĕнрен пуçламаллине пĕлеймерĕ пулас. Автокранпа КамАЗ хускалса каясса та кĕтмерĕ, Аврук патне васкаса пычĕ.

— Эс мĕн, машина айне кĕрсе выртма ĕлкĕрнĕ те-и? — те шӳтлесе, те чăнласа каларĕ вăл.

Аврук ан чăрмантар-ха тенĕн сӳрĕккĕн алă сулчĕ.

— Эс машина хуçипе калаç, хаклаш. Хам ĕçе хамах пĕлем-ха...

Ванчăк кантăксемпе лапчăнса, мăкăрăлса пĕтнĕ кузова пăхса та илмерĕ, тӳрех кукленсе ларчĕ те пуçне чалăштара-чалăштара кустăрмасемпе тĕнĕлсене, çаврăнакан шеçтĕрнесемпе тормоз таканĕсене пăхкаларĕ. Машина тавра темиçе хут çаврăннă хыççăн тӳрленсе тăчĕ те аллипе çăварне лап хупларĕ. Роберт асăрхаттарса калани аса килчĕ. Машина хуçи умĕнче тем персе ярасран тахçанах асăрхаттарса хунă ăна. Унтан пуçне ухса илчĕ. Пулать, пулать кускерне юсаса çӳремелле тума. Кузовĕ кăна пăхсан хăраса ӳкмеллех ванса пĕтнĕ. Çапăнса хытă айăпланман, çул хĕррине тӳнсе кайнă пулмалла та, ĕçлекен пайĕсем юрăхсăра тухман.

Хăй çумне Ильменев пырса тăнине те сисмесĕрех юлнă.

— Арефий Якимович, нумай кĕттернĕшĕн каçар-ха. Тупăнчĕ унта...

— Шăпах вăхăтлă çитрĕн, — терĕ те Аврук шухăша путнăн тăчĕ.

— Çул кĕскетсе ача сачĕ урлă килтĕм, пӳрт пуçĕпе çаврăнмаллаччĕ те транспорт чарăнакан вырăна тухмаллаччĕ. Пĕр арçын тытса чарчĕ, пулăшакан кирлĕ тет. Мĕн тумалла тесе те ыйтса тăмарăм, утрăм çакăн хыççăн. Леш иксĕмĕр телестуди умĕнче пăхса тăтăмăр вĕт-ха, çавă, леш минитрактор. Çавна грузовик çине тиеме тытăннă. Машинăн хыçалти бортне уçнă, хăмасем тăратса хунă. Тракторне вĕренпе кăкарнă. Çӳлтен пĕри туртать, аялтан тепри тĕртет. Çуррине çити хăпартаяççĕ, вăй çитереймеççĕ те каялла антараççĕ. Çавăнта вăхăт ирттерсе тăма тиврĕ.

Ку хыпар Аврука кăсăклантарсах ячĕ.

— Ăçта тиесе кайма шутланă вара?

— Санчăран хулине тенĕ пек ăнлантăм. Самар таврашне, апла пулсан.

— Кунта улталаса пурăннипе çитрĕ терĕç пулĕ, — пуçне пăркаласа илчĕ Аврук. — Самар тăрăхнех ухмах шырама каяççĕ... Хĕрӳллĕ калаçакан çамрăкне куртăна хăть?

— Вăл çукчĕ темшĕн.

— Пулăшса панăшăн çĕр грамлăх ыйтма пĕлтĕне вара?

— Тавçăраймарăм çав.

— Тавçăрмаллаччĕ. Вăл суя-суя ним айăпсăр çынсене çаратать пулать те, эпир ĕçленĕшĕн ыйтма именсе тăратпăр...

Татах тем каласшăнччĕ Аврук, шухăша татма тиврĕ. Роберт чĕнсе илчĕ ăна. Çаплах тĕннĕ пек тăракан машина хуçине кирлĕ пулнă иккен вăл.

— Ыран валли хăш-хăш пайне улăштармаллине çырса хатĕрле-ха, — тархасланă сасăпа каларĕ вăл. — Тупма май пуррисене хамах тупам...

Килĕшрĕ Аврук. Вăл çак самантрах мĕн-мĕн юрăхсăррине ним иккĕленмесĕрех каланă пулĕччĕ. Пăхса çаврăннă вăл çапăннă машинăна: аялтан та, çӳлтен те, умĕнчен те, хыçĕнчен те. Анчах Роберт Алексеевич хаклашма вĕрентет. Унран, Аврукран хăйĕнчен, хаклашасси-тăвасси пулмастех. Вăл чăннине чăнах тесе каламасăр тăма кăна пултарать.

Маларахри çулсенче пулсан Риммăпа ун çемйин хыпарĕсем хăлхана кĕнĕ-кĕмен тухса каяканччĕ. Халĕ кашни вак-тĕвек хыпар та аса пăраласах кĕрсе вырнаçакан пулчĕ. Роберт пĕлнине манăн та пĕлмеллех тесе шутлать-ши Аврук?

Римма çамрăк чухне завод столовăйĕсенче ĕçленĕ. Паллă ĕнтĕ, хваттер валеçекен заводсене суйланă. Хваттерлĕ пулсан Мускав проспектĕнчи икĕ хутлă кафене ĕçлеме куçнă. Кăнтăрла ахаль столовăй пек кăна шутланнăскерĕнче каçсерен шавлă уявсем, туйсем, юбилей каçĕсем кĕрленĕ. Пĕр çулхине Шупашкарта «социаллă мероприяти» ирттернĕ. Çынсене эрех черкки еннелле алă тăсма пăрахтарас тесе Грузи чейне халăх хушшинче сарма шутланă. Чейне ун чухне реклама тумасан та тупса туянма йăпăр-япăрах пулман. Пысăк чиновник пуçне шухăш пырса кĕнĕ тĕк, турткаланса тăраймастăн. Шупашкара Грузирен ăсчахсем, кулинарсем, сутуçăсем тăххăрăнах килсе çитнĕ. Вĕсене Кипиани хушаматлă арçын ертсе çӳренĕ. Римма ĕçлекен кафере çаксем дегустаци текеннине ирттернĕ. Пырса кĕрекенсене пурне те тӳлевсĕр-мĕнсĕр тин кăна вĕретнĕ чей яра-яра панă. Чей ӳстерме вĕрентекен ăсчахсем, кулинарсем черетлене-черетлене чей усси çинчен кала-кала кăтартнă. Ăна мĕнле пĕçермеллине вĕрентнĕ. Вунă куна пынă Грузи чейĕн уявĕ. Çав хушăра Кипиани текенни хăна çуртĕнче мар, Римма патĕнче выртса тăнă. Каçсерен вара кафере Грузи чейне мана-мана кайнă та шавла-шавла вырăс пылне лĕрккенĕ.

Риммăн вун ултта пуснă хĕрĕ Регина амăшĕ палламан арçынпа пĕрле килсе кĕрсен мĕн тумаллине хăнăхса çитнĕ ĕнтĕ. Ним шарламасăр-тумасăр, шăв-шав хускатмасăр тухать те шăвать тантăшĕсем патне. Ку хутĕнче те çаплах тунă. Мĕн-мĕн сăмах калаçнă пулĕ савăшнă чухне, ăна Римма хăй те тахçанах манса кайнă. Ун пурнăçĕнче кунашкал тĕлпулусем пĕрре кăна пулман та, ку шăпа пĕрлештерни тесе нихçан та шутламан.

Хăнасем кайсан тепĕр виçĕ уйăхран Кипиани хăй пуррине тепĕр хут аса илтернĕ. Вăл Риммăна Кавказ леш енчи çĕршыва пыма чĕнсе çыру янă. Мĕн тума пымаллине темшĕн çырман. Пĕрле пурăнма чĕнет пулсан ăна каламаллахчĕ ĕнтĕ тесе шутланă Римма. Çынсем пурте пĕр пек мар та, тен, ку именчĕкскер-ши, пĕрле вырăн ăшăтса курнă хыççăн кунашкал сăмах вырăнсăр тесе шутланă-ши? Апла та, капла та пуç ватнă Римма. Вара такама мар, кафе директорнех, хăй пекех пĕччен хĕрарăма каласа кăтартма шутланă. Лешĕ яланхи йăлипе тута чăмăртаса итлесе ларнă, унтан хиркеленсе илнĕ, вара хăйне пăхăнса ĕçлекен çынна каланă пек мар, урамри çапкаланчăка хăтăрса тăкнă пек лаплаттарса хунă:

— Ун пек сволочь кунта тупаймастнам?

Ку сăмах Римма иккĕленĕвне тĕппипех сирсе ямалла пекчĕ ĕнтĕ. Риммăн халат кĕсйинчи çырăва кăлармаллаччĕ те çурса кăна пăрахмаллаччĕ. Кафе директорĕ кӳр, хам лӳчĕркесе пăрахам тенĕн аллине те тăснă пулнă. Римма чунĕ сасартăк чăхăмлама тытăннă. Вăл пĕр банкет вăхăтĕнче авланас, качча каяс пирки шӳт-пӳт хускалсан сĕтел пуçĕнче ларакан директор ура çине сиксе тăнине, те чăнласах, те шӳтлесе каласа хунине: «Эпĕ те пĕччен хĕрарăм, хам качча тухмасăр пĕрле ĕçлекенсене пĕрне те качча памастăп...» — тенине аса илнĕ. Еплерех кĕвĕçет ку тесе шухăшланă та Римма Кипиани патне каймах шутланă. Çав кунах çыру çырса янă. Анчах çырăвне мĕн сăмахпа пуçламаллине пĕлмесĕр пайтах асапланма тивнĕ. Малтан «Хаклă Анзор», унтан «Юратнă Анзор» тесе çырса пăхнă. Ку сăмахсене унăн, хĕрарăмăн мар, арçыннăн хăйĕн каламалла тесе шухăшласа илнĕ те «Анзор» тенипех çырлахнă. Çыру вĕçĕнче Мускавра Тбилиси пуйăсĕ çине билет илсен телеграмма çаптарма шутланине пĕлтернĕ. Чăмтарнă кăна çырăва почта ещĕкне, куçĕ умне Регина тухайса тăнă. Хыпăнса ӳкнĕ хайхискер. Пĕртен-пĕр хĕрĕ пĕчченех тăрса юлать мар-и? Епле пурăнкалĕ амăшĕсĕр? Енчен те Анзор мăшăр кирлипех чĕнет пулсан... Каятăп та килетĕп тесе шантарма та çук-çке Регинăна.

Пуçне чиксе килне таврăннă. Амăшĕ пăшăрханса тем шухăшланине тӳрех сиссе илнĕ хĕрĕ. Амăшĕн хыпарĕ ăна савăнтарсах янă. Хĕр упраç, арçын ачасемпе танлаштарсан, хăвăртрах çитĕнсе çитет тенине Римма та илтнĕ, пĕлет. Хăй кăна юлсан мĕнле те мĕнле майлашăнса пурăнмаллине каласа ăнлантарма тытăннă. Регина вара амăшĕн кашни хушăвне пĕр сăмахпа пӳле-пӳле лартнă: «Пĕлетĕп, каламасăрах пĕлетĕп».

Ĕçрен кăларма ыйтса çырса панă. Ĕç укçипе пĕрле илнĕ отпуск укçипе кăна çырлахас темен, перекет кас-синче усракан сых ятне те тĕкĕнме тивнĕ. Пуçтарăнса тухса кайнă вара инçе çула. Уйрăлас умĕн хĕрне çине-çинех астутарма манман: «Укçуна акки-тăкки ан пĕтер, тирпейлĕ пул...» Каллех çав сăмахах пулнă хĕрĕн: «Пĕлетĕп, каламасăрах пĕлетĕп...»

Аякри çулçӳревсенче пулса курма тӳр килмен те хальччен, чунĕ çӳçенкелесех тăнă. Мускава çитсен, унта Тбилиси пуйăсĕ çине билет илсен, телеграмма çаптарсан тин çӳçенчĕк туйăм сирĕлнĕ. Хавхалануллă, ĕмĕтлĕ туйăм хускалса килнĕ. Тата хальччен курман тавралăх, урăх çут çанталăк ăна килентернĕ. Кавказ тăвĕсем курăнса кайсан телей тĕнчиех-ши ку тесе хăпартланса кайнă.

Тбилиси вокзалĕнче ăна чăнах та Анзор Кипиани хăй кĕтсе илнĕ. Анчах темшĕн кĕтнĕ хĕрарăма курнăшăн савăнса кайман, пырса ытамламан. Тӳрех Римма чăматанне çĕкленĕ те утса кайнă. Риммăна пĕрле пыма кăчăк туртса хăварнă. Вокзал умĕнче вĕсене сенкер «Волга» кĕтсе тăнă. Вĕсем пынă çĕре шофер багажник уçса хунă. Римма чăматанне унта вырнаçтарнă, хăйне шоферпа юнашар ларма каланă. Шоферпа Анзор хăйсемле темиçе сăмах перкелешсе илнĕ те, машина хускалса кайнă. Нимĕн те чухласа илеймен-ха Римма. Анзор мĕншĕн пĕрле ларса пыманнине те, хăйне ăçта лартса кайнине те пĕлме пултарайман. Шăлне çыртнă та чĕмсĕр ларса пынă. Шоферĕ те хăй пекех чĕмсĕрскер пулнă. Пырсан-пырсан кăна Анзор Кипиани чей ӳстерекен опытлă хуçалăха ертсе пынине пĕлтернĕ.

Ăна Каспи ятлă хулана илсе çитернĕ. Ку ята Римма тӳрех астуса юлнă та таçта инçе мар тинĕс пулмалла тесе пăхкалама тытăннă. Тинĕс мар, тусем кăна курăннă. Ăна хăна çуртне вырнаçтарнă. Темиçе вырăнлă пӳлĕме.

Çул килсе ĕшеннĕ пулсан та, Римма канлĕн çывăрайман. Пуçра шухăш хĕвешме пуçланă. Мĕн пулса тухнине, мĕн пулса иртнине вăл ниепле те тĕшмĕртме пултарайман. Тепĕр кун вăл вырнаçнă пӳлĕме мăйăхлă, вăрăм сăмсаллă, хура карттуссем тăхăннă икĕ арçын кĕрсе тăрсан, вĕсем шăпах ун патне килнине пĕлсен пушшех те аптăраса ӳкнĕ. Ыйтмасăр та тӳсеймен:

— Кипиани ăçта вара?

— Пушă мар вăл, — татса хунă мăйăхлă арçынсем. Ытлашши сăмах вакламасăр, ăна-кăна ăнлантарса тăмасăр пĕри кравать пуçне лартнă Римма чăматанне ярса тытнă, тепри кайрăмăр тесе кăчăк туртнă. Хальхинче «Волгăна» мар, хăлтăр-халтăр УАЗ çине ларма каланă. Ăна ку хутĕнче тусем хушшипе илсе кайнă. Арçынсем хăйсемле тем калаçнă, Римма хăйле уйласа-кулянса пынă. Чунĕ сиснĕ, туйнă ун. Машина чӳречинчен пăхсан ытарайми тавралăх талккăшĕпех сарăлнă, анчах вăл пуç пăркалама та хал çитереймен. Пуç шухăш тулнипе йывăрланнă.

Ăна чей ӳсекен уя илсе килнĕ. Кунти анасем ачаран курса ӳснĕ чăваш хирĕсене аса илтермеççĕ. Кунта сывлăш та урăхларах пек, унта сăмса хăнăхман шăршă тăрать. Арçынсенчен пĕри Римма чăматанне ретпе лартса тухнă палаткăсенчен пĕрне леçсе хунă та, машина хускалса каялла кайнă. Хăра-хăра Римма палаткăна кĕнĕ. Кунта никам та пулман. Икĕ енче икĕ кивĕ тӳшек сарса хунă. Палатка варринче хут курупка тăрать. Унта алюмини кашăксемпе чашăксем курăнаççĕ. Курупкапа юнашар шыв тултарнă кĕленче савăтсем лараççĕ. Аптăраса кăна мар, хыпăнсах ӳкнĕ Римма. Лĕпсĕрленсе кайнă. Ура çинче тăма ура вăйĕ пĕтнĕ, тĕршĕнсе ларма вырăн тупăнман. Тăнă-тăнă та çапла палаткăран тухнă. Каçăхса кайса кулакан хĕвел çине пуç çĕклесе пăхас та килмен, çӳçе, пуçа сĕртĕнсе ачашланакан çил ăна тулаш тарнă кăна. Хăра-хăра йĕри-тавралла пăхкалама пикеннĕ. Таçта, куç виçи çитнĕ çĕрте, кĕтӳ çӳренĕ пек туйăнса кайнă. Тинкеререх, тĕсерех пăхнă та çĕрелле чикĕннĕ çынсем пулнине уйăрса илнĕ. Лешсем пĕчĕккĕн-пĕчĕккĕн кунталла шунă. Чылайран кусем мăйран хутаç çакса янă хĕрарăмсем чей çулçисене татнине чухласа илнĕ. Ĕçĕ мар-ха, ултавĕ хăратсах пăрахнă ăна. Чăваш хĕрарăмĕ ĕç умĕнче пилĕк авма нихçан та турткаланса тăман. Çырса пĕлтермелле пулман-и-ха Анзорăн? Çырăвĕнче мĕн тума чĕннине те пулин шахвăртман. Эй, хĕрарăм телейĕ... Сутăн та илесшĕн ăна, ултавпа та. Халех çаврăнас та пĕлнĕ çулпа каялла вашлаттарас килсе кайнă. Анчах çулне те пĕлмест, хăш еннелле мĕнпе каймаллине те чухламасть.

Палатка умне ура явса ларнă та анра-сухра пулнăшăн хăйне хăй ята кĕртме тытăннă. Чĕлхе çине мĕн усал сăмах килнĕ, ăна пурне те хăйĕн çине тиенĕ. Чăт, чăт. Шăл çырта-çырта вăрçнă хăйне.

Хăй умне тулли ӳтлĕ майра пырса тăнине те сисмен.

— Тепĕр хăрхăм кӳрсе янă кунта, — илтнĕ Римма юнашарах калаçнине. — Хăш çĕршывран вара эс? Хăлхасăр çын пултăн-им? Ма чĕнместĕн?

Римма тинех хăйне чĕннине туйса илнĕ.

— Ма чĕнместĕн тетĕп? Хăш çĕршывран?

— Чăвашран, — аран сасă кăларнă Римма.

— Эп Воронеж облаçĕнчен. Юлташ суйнипе килсе лекрĕм кунта. Ухмахсем эпир, Раççей хĕрарăмĕсем. Вăрăм сăмсаллă арçын хыççăн шыва сикетпĕр. Хамăрăннисем... Эй, мĕн калаçатăп? Кама кирлĕ эп сӳпĕлтетни? Сана та çаплах ултавпа илсе килнĕ пек туйă-нать. Çапла-и? Йăнăшмастăп-и?

— Улталарĕç çав, — ассăн сывланă Римма.

Лартса килнĕ мăйăхлă арçынсем çулăхмарĕç-и-ха? Ман патăма малтанхи куннех пычĕç. Ав çав хĕрринчи палаткăна çавăта-çавăта кĕреççĕ. Пĕри пилĕкрен ярса тытрĕ те, тӳрех мĕн шухăшлине ăнлантăм. Шутласа тăмасăр та-апрăм, кăвапаран аяларах лектертĕм те, хутлансах ларчĕ. Ман патăма халĕ çывхарма та хăраççĕ. Сана манпа пĕр палаткăна вырнаçтарнă. Çулăхтармастăп эп вĕсене.

Пĕр инкеклĕ çынсен шухăшĕ те самантрах пĕрпекленнĕ. Сăмахĕ те пĕр кӳлеке кĕнĕ.

— Оля ятлă эпĕ, — сассине йăвашлатнă хĕрарăм. — Ачаранах пĕрле ӳснĕ Катя пасарта çак вăрăм сăмсасем кӳрсе тăракан улма-çырлана сутать. Ĕçмен упăшки пурçинчех пĕринпе ерĕшкеленсе пурăнать. Сасă ан тухтăр тесе пулĕ çакна манран та пытарнă. Айта чей пуçтарма каяр тесе мана нумай ӳкĕтлерĕ. Унта лайăх тӳлеççе тенипе килĕшрĕм. Вăл, иккен, упăшки ан систĕр тесе çапла хăтланнă. Халь леш вăрăм сăмсипе тинĕс хĕрринче савăшаççĕ ĕнтĕ. Мана Тбилисирех пăрахса хăварчĕç. Çак аэродром карттуслă çынсен аллине пачĕç те тарчĕç. Таврăнсан упăшкине тĕпĕ-йĕрĕпех кала-кала кăтартатăп-ха. Кун пеккишĕн каçарма çук.

Риммăн та çав ултав вăлтиех пулнă, анчах хăй ăна мĕнлерех çакланнине каласа парса мĕскĕнленес килмен. Оля хăйĕнпе юнашар вырнаçса ларсан хăйĕн тăрлавсăр пурнăçне аса илме çăвар та уçнă пулнă. Оля маларах ĕлкĕрнипе кăна сăмахне пуçласа ярайман.

— Совет влаçĕ тусем урлă каçса кунта çитеймен. Тытса пăхасчĕ кунти шкул кĕнекисене. Вĕсенче эпир чура мар, чура эпир мар тени пуррипе çуккине пелесчĕ хăть.

— Пăрахмалла та каймалла, — тенĕ Римма. — Ман çул укçи пур.

— Манăн та пур-ха вăл. Сыхлаççĕ. Аэродром карттуслисем вырăнти халăха хăратса çитернĕ. Ыйтсан та, пĕри те сан хутна кĕрсе ним те каламасть. Чукун çул станцийĕнче чей пуçтарнă вăхăтра Раççее каякан пуйăс çине билет сутмаççĕ. Хăйсен халăхне параççĕ-ха. Пире, чуралăха илсе килнисене, сăнран паллаççĕ.

Оля хастаррăн хăлаçланса илнĕ те шухăша путнă.

— Эс кунти йĕркесене пĕлсе çитнĕ. Колхоз-и кунта, совхоз-и?

— Опытлă хуçалăх теççĕ.

— Кам ертсе пырать вара ăна?

— Анах пĕлместĕп те, кантурĕ кунта мар, тахăш хулара тенине илтнĕ.

Риммăн Анзорпа тĕл пулас кăйттă шанчăкĕ те лапах сӳнсе ларнă.

— Уйăхра икĕ хутчен ĕç укçи пама шантарнă. Кăштах ĕçлесе пăхар-ха. Мĕн чухлĕшер панине пĕлер. Тен, ахалех тулашатпăр. Тен, чуралăх та мар, çăтмахах пулĕ.

Ку сăмахсене Оля Риммăна мар, хăйне лăплантарма каланă.

Вĕсен иккĕшĕн те хутаç çакса ярса çав пуç çĕклеми тăрмашакансен йышне явăçас килмен.

— Часах кăнтăрлахи апат кӳрсе килмелле. Унччен кĕрсе канар палаткăна. Тăсăлса выртар тӳшексем çине.

— Мĕн-мĕн параççĕ вара апата?

— Общепит апачĕ. Чĕкĕнтĕр яшки, çусăр лапша та пуç пӳрне пысăкăш котлет. Гарнирне улăштарсах тăраççĕ. Рис паркалаççĕ.

Оля хыпăнса ӳкнĕ пек пулнă. Сассине хиврелетнĕ.

— Эс мĕн, тус-тантăшăм, чура пуçпа патша апачĕ çиесшĕн-и? Выçă усраманшăн спаççип кала.

Чей пуçтарасси малтанах пĕрре те йывăр ĕç пек туйăнман. Эрнерен яра кун пуç чиксе ĕçленипе куçсем хĕрелсе тăма тытăнсан, пӳрне шăнăрĕсем турта-турта лартма пуçласан, пилĕк чике-чике кайма тапратсан Римма Шупашкарта пĕчченех юлнă хĕрне çине-çинех аса илнĕ те хурлана-хурлана кайнă. Чĕре йăшканă. Оля апат çитерме çӳрекен хура хĕрарăмпа, арçын сассипе калаçаканскерпе, пĕр чĕлхе тупнă. Арçынсем хĕрлĕ эрех ĕçме хăйсен палаткине кайса ларсан Оля арçын саслă хĕрарăмран хăçан ĕç укçи парассине ыйтса пĕлме тытăннă. Лешĕ ĕнтĕ, кунашкал апăршасене çуллен курса тăраканскер, чулланнă чунлă пек туйăнсан та, Ольăна кирлĕ канашсем панă. «Эсир Раççее тесе билет ан ыйтăр, Батуми еннелле кайăр. Лере канма килекенсемпе пĕрле явăçатăр, Батумире кунти пек чару çук», — тенĕ. Оля хăпартлансах кайнă.

Уйăх ĕçленĕ хыççăн тин хĕрарăмсен лагерьне çăмăл машина килсе çитнĕ. Унтан хут папка тытнă çамрăк хĕрарăм тухнă та янравлă сасăпа пурне те пуçтарăнма чĕннĕ. Часах черет йĕркеленсе çитнĕ. Оля унта чи малти пулнă. Риммăна та темиçе хут кăчăк туртнă, лешĕ пуçсăрланас темен, черет пĕрех çитет тесе вырăнтах тăнă. Оля ведомость çине яртлаттарса алă пуснă та алăран тыттарнă укçана шутлама пĕр-ик утăм чакса тăнă.

— Пенсионер укçи ку, — тенĕ пурте илтмелле.

Черетри хĕрарăмсем илтмĕше пенĕ. Вĕсенчен кашниех хăйсене ытларах тивĕçессе шаннă.

Кун вĕçленсен, кустăрмаллă цистернăри шывпа çăвăнса уçăлсан, хĕрарăмсем палаткисене кĕре-кĕре пытансан, мăйăхлă хуралçăсем хĕрлĕ эрех ĕçме пĕрер хĕрарăм çавăтса кайсан Римма Оля патне пынă та каварçă сассипе ыйтнă:

— Кĕçĕрех тухса шăвăнăпăр-и?

— Тытăнар пуçтарăнма. Хуралçă арçынсем лăпланччăр-ха малтан. Шавлама тытăннă кăна-ха... Вай-вай тени кăна илтĕнсе тăрать...

Чăваш çĕрĕпе утнă пулсан миçе çухрăм кайнине Римма чухламаллаччĕ. Кунта пĕрре нихçан анса çитмесле анаталла, тепре нихçан хăпарса çитмесле тăвалла пынă чухне çул вăрăмăшне вĕсем иккĕшĕ те чухлайман. Утнă та утнă. Енчен еннелле пăхма шикленнĕ. Ик енче те хуралса тăракан ту хысакĕсем, вĕсем çинчи йывăçсемпе тĕмсем хăнăхман куçсене юмах тĕнчин курăннă. Ăнсăртран такăнса ӳкес мар тенĕн ура айне пăхса пынă.

Ир енне чукун çул станцине çитсе ӳкнĕ. Тата утмалла пулсан иккĕшĕ те килĕшмен пулĕччĕç. Çĕр çине лап тăсăлса ӳкме хатĕрех пулнă. Тӳрех билет кассине шырама васкаман. Ăçта шыв тупса ĕçмелле-ши тесе шухăшланă иккĕшĕ те. Типсе ларнă çăварта чĕлхе çаврăнайман, çавăнпа иккĕшĕ те чĕмсĕр çӳренĕ. Пĕр-пĕрне мĕн те пулсан пĕлтермелле чухне алăсемпе хăлаçлана-хăлаçлана илнĕ. Газировка автомачĕ ĕçлемен. Туалетри кран-ран ывăçла-ывăçла ĕçме тивнĕ. Батумие тесен кассир кусене пĕр сăмахсăр билет тыттарнă. Тин çăмăллăн сывласа янă хĕрарăмсем.

Батумиех çитмен. Икĕ станци урлă виççĕмĕшĕнче анса юлнă та Баку урлă Мускава каякан пуйăс çине билет илнĕ.

Эрнерен тин тăван Шупашкара çаврăнса çитейнĕ.

— Пуйма кайнă вилсе килнĕ тени çакă ĕнтĕ, — чунтан тулашса çул чăматанне урайне пăрахнă Римма.

Ăна кун тăрринчи хĕвел пек çиçсе тăракан, пӳрне кăтартмасан та кулма хатĕрех çӳрекен хĕрĕ кĕтсе илнĕ. Çитменнине, пĕччен мар. Регинăран темиçе утăмра сарă майкăллă, шортăллă каччă тăнă.

— Гена ку. Эпир пĕрлешме калаçса татăлнă, — тенĕ Регина.

— Эс вĕренсе те пĕтермен вĕт-ха.

— Пĕтеретĕп.

— Çул çитмен тесе сире загс та çырмасть.

— Çырăнмасăр пурăнатпăр. Эсĕ килессе кăна кĕтрĕмĕр. Гена патне общежитие тухса пурăнатăп.

— Ай, тĕнче! — чун хавалĕпе каланă та Римма алăк патĕнчи тенкел çине тĕшĕрĕлнĕ.

Тем кӳлĕмех хускалми ларнă. Çамрăксем ĕнтĕ ун çинчен манса кайнă та пĕр кĕтесе пытаннă.

Риммăн та пуçĕ тăрăлма тытăннă пек пулнă. Халь тин чарнин те усси пулас çук. Унран ыйтмасăрах Регина хĕртен арăм пулма ĕлкĕрнĕ. Ачи кăна йĕркеллĕ çын пултăрах тесе шухăшланă та çамрăксене чăрмантарам мар тесе шăппăн тăрса уткалама пикеннĕ. Çул çинче çӳренĕ тум-юмне улăштарнă, ваннăра çăвăнса тасалнă, тĕпеле кĕнĕ. Кунта вара урăх хуçа пулни пур енчен те курăннă. Газ плити кăна хăй вырăнĕнче ларнă. Ыттисем — сĕтел-пукан, шкапсем, холодильник таранах — вырăнĕсене улăштарнă. Чӳрече карри те пулин Римма çакни пулман. Çăвар типнипе хырăм выççине мансах хайхискер кĕрӳ темелли çынпа паллашма шутланă. Ятне кăна пĕлнипе çырлахасшăн пулман. Çамрăксем патне пынă вăл. Çамрăк çын еннелле аллине тăснă.

— Атя, апла, паллашар...

Унтан ашшĕ-амăшĕ камне, ăçта тата мĕн-мĕн ĕçпе пурăннине ыйтса пĕлме пуçланă. Гена хĕрелсе кайнă, малтанхи самантрах чĕлхи те такăннă. Йĕрки-картипе ним те калайман. Гена такăнсан Регина сăмах хуша-хуша хунă.

Гена Чулхулара строительство инженерне вĕренсе тухнă, ăна направленипе Шупашкара ĕçлеме янă. Ашшĕ-амăшĕ камне пĕлмест, ача çуртĕнче ӳссе çитĕннĕ. Çынсенчен илтнĕ тăрăх кăна ăна çуратса кун çути панă амăшĕ Кстово хулинче пурăннине пĕлет. Чĕрĕ-и вăл, ашшĕ-амăшĕ патне канăçма кайнă-и, ăна никамран та ыйтман.

Çакна илтсен Риммăн чунĕ çемçелсех кайнă. Малтанхи самантра «ай, тĕнче!» тесе тулашса илнĕшĕн кулянма та пăхнă. Хĕрĕпе те, кĕрӳ темелли каччăпа та ачашшăн та çулланарах калаçма тытăннă. Хĕрне айккинерех çавăтса кайнă.

— Туйне мĕнле тăвасшăн вара?

— Ун валли укçа çук пирĕн.

— Ăна ыйтмарăм-ха эп...

Римма хăй туй пĕркенчĕкĕ айне ларса курман, хĕрарăм пурнăçĕнчи çак телее пĕртен-пĕр хĕрне парнелесех килнĕ. Ывăннине те манса кайнă. Тумланнă-тирпейленнĕ те хăй ĕçленĕ кафене тухса чупнă. Унтан час таврăнайман. Директорне тем кӳлĕм кĕтсе ларма тивнĕ. Унтан бухгалтер пулман. Нимсĕрех таврăннă хайхискер. Таврăннă та çамрăксене сĕтел хушшине лартнă. Хăй вĕсене куçран вĕçертми пăхса ура çинчех тăнă.

— Кама-кама чĕнес тетĕр?

— Шутламан-ха кун пирки, — айшатăн каланă хĕрĕ.

— Ил хут татки. Çыр.

Унтан Генăна пӳрнепе тĕлленĕ.

— Эсĕ хăв енчен миçе çын пулмаллине çыр.

Хăй вара, столовăй апачĕ мĕн хак тăнине никамран лайăх пĕлекенскер, миçе çын пулсан мĕн чухлĕ укçа кирлине пуçра шутлама тытăннă.

Виççĕн тан тăнлава пӳрне вĕçĕпе кăтăртаттарса шутласа ларни кăлăхах пулнă. Строительство трестĕнче çамрăк специалист Шевницын авланма шутланине пĕлсен комсомол организацийĕн ертӳçи малтан парткома, унтан директор патне чупса кайнă. — Комсомолла туй тумалла! — кăшкăрашса çӳренĕ вăл.

Çамрăксен кăмăлне пĕри те пăсас темен. Укçа та уйăрма май тупнă, пĕр пӳлĕмлĕ хваттер те тупăннă. Ун уççине туйра çĕкленӳллĕ лару-тăрура пама директор хăй килĕшнĕ.

Кавказ леш енчен Кипиани мăшкăлне тиесе таврăннă Римма малашне еплерех пусăрăнса пурăнмалла-ха тесе пăшăрханма тытăннă кăна пулнă, ун тĕллĕн хăй те шутламан, пĕрре те кĕтмен савăнăç йăтăнса аннă та мĕнпур кӳренĕве пач мантарнă. Тепĕр савăнăçĕ те нумай кĕттермен: Регина ывăл çуратса панă. Ача ятне темшĕн ашшĕ-амăшĕ хăйсем парасшăн пулман. Кукамăшĕнчен мĕн ятлă хурар тесе ыйтнă. Риммăн чĕлхи çине Тимоха тени килсе тухнă та, çав ята персе янă.

Çĕр ĕçне тума техника çитменнипе строительствăра йӳнĕ ĕç вăйĕпе усă курнă. Çуллахи каникул вăхăтĕнче Шупашкарти институтсенче вĕренекенсенчен бригадăсем йĕркеленĕ. Çавсене ĕç хушса тăма ĕнер кăна хăй те студент пулнă Шевницын прораба хушнă.

Ĕçне пĕлсех пĕлнĕ-и çамрăк прораб, анчах унăн пĕр ăсталăхне пуçлăхсем тӳрех асăрханă. Питĕ те питĕ пĕлсе наряд хупма пултарнă. Студент халăхĕ укçаран иртĕхнĕ çынсем мар та, уйăх стипендийĕнчен тăватшар-пилĕкшер тенкĕ ытларах тыттарсан та каçсах кайнă. Тăваткал метрсене те пит лайăх шута илсе пынă прораб. Студентсен тăррине вара ăçта хурам-ха тесе пуç ватма тивмен. Тарам укçа еннелле алă тăсакансем йĕркеренех пулнă. Çамрăк прораб вара пĕлсе валеçнĕ. Шевницын тĕллĕн карьера картлашки çинче чăрмав-мĕн пулман. Ĕçлесе татмалли малтанхи икĕ çулĕ кăна шараçлăрах пулнă. Унтан ĕçĕнче çӳллĕрех пукан хыççăн çӳллĕреххи сĕнсех тăнă. Комсомол хăйĕн хастарне ялав туса хунă. Ăна та, кăна та сĕнсех тăнă. Сĕннĕ чухне турткаланакансем пит нумаййăн мар. Çав нумаййăн маррисен шутне кĕмен çав вăл. Канашлусемпе пухусен президиумĕсенче ун валли яланах вырăн пулнă, сумлă делегацисен йышĕнчен ăна пĕрре те сиктерсе хăварман.

Тимоха çуралсан хевтесĕр пепкине Регина хăйĕн амăшне леçсе панă. Декрет вăхăчĕ вĕçлениччен кăна кăкăр сĕчĕ панă ăна. Унтан упăшкипе пĕрле пурнăç çаврăнăçне кĕрсе кайнă. Теплерен пĕрре пепки аса килсен Регина ӳркевлĕн алă сулнă кăна: «Анне пур, анне ӳстерет...»

Çĕршывăн чи чаплă курорчĕсене путевка тивĕçсех тăнă. Çул сиктерсе тенĕ пекех турист путевкипе ют çĕр-шывсене кая-кая килнĕ. Унтан пилĕк çуллăха Монгол Халăх Республикине ĕçлеме кайнă.

Тимоха ача садне çӳремелле пуличчен Риммăн ĕç пăрахса пурăнма тивнĕ. Çавăн чухне çамрăксенчен укçа ыйтнă. Лешсем хăйсем ăна та тавçăрма пултарайман.

Римма малтан хăй çывăхри ача садне апат пĕçерсе тăма кĕрĕшнĕ. Унтан мăнукне вырнаçтарнă.

Шевницынсем хăйсен виç пӳлĕмлĕ хваттерне пĕр çамрăк çемьене килĕшӳ çырсах парса хăварнă. Лешсен коммуналлă хуçалăха хваттер укçи тӳлесе тăнисĕр пуçне Шевницынсене те памалла пулнă. Çав укçана Римма илсе тăнă. Сыпăнкаласа пурăннă çапла.

Ача садне çӳрекен пепкесене куçран вĕçертме çук, халăх каланă пек, вĕсене хӳререн тытса çӳремелле. Риммăн та пуçра пĕр шухăш та чунра пĕр канăçсăрлăх кăна пулнă.

Хăйĕн хĕрне мĕнле пăхса ӳстернине маннă ĕнтĕ вăл. Кускерне нимрен те татăк хăварас мар тесе тем те, тем те тума хатĕр пулнă. Тимоха вара хăйне пуçран та, çурăмран та ачашласах тăнине хирĕç тӳрккесленме, çуршар сехет тапкаланса макăрма пĕлнĕ. Тепĕр чухне ним çукранах юнтарма пуçлани тата килĕшмен апата тытса урайне пени кукамăшне уйрăмах хытă тарăхтарнă. Чăтма та тӳсме тивнĕ унăн.

Контракт вăхăчĕ иртсен хĕрĕпе кĕрӳшĕ Шупашкара таврăннă. Пĕр хуйхăран хăтăлатăп тинех тесе шутланă Римма. Асту сана, Тимоха ашшĕпе амăшне шарт та март йышăнман. Кукамăшĕ çумнех çыпçăна-çыпçăна ларнă. 

— Çуратăр хăвăра валли тепĕр ача, Тимохăна хамах ӳстерсе çын тăватăп, — тенĕ Римма.

Ку сăмах пуринчен ытла Регинăна килĕшмен. Амăшĕ ун ачине хăй патĕнче хăварасшăн юри ун пуçне анратать тесе шухăшланă. Иккĕшĕн хушшинче хирĕçӳ тухса кайнă. Хĕрарăмпа хĕрарăм хирĕçнĕ чухне пĕр-пĕрне чи ыратакан çĕртен чĕпĕтес йăла пур-çке. Регина ку тарана çитсе те хăйĕн ашшĕ камне пĕлмесĕр пурăннине чи малтан аса илнĕ, уншăн амăшне тем-тем сăмахпа кӳрентерме тытăннă, лешĕн вара тӳрех пуçне чикме те шăлне çыртма тивнĕ.

Гена çак хирĕçӳ вăхăтĕнче айккинерех пăрăнса тăма май тупнă. Ним çукран хĕмлене-хĕмлене каякан хирĕç тăру нихçан та вĕçленмессе чунпах сиснĕ вăл. Вара иккĕшĕ кăна юлсан арăмне каланă:

— Çĕршывра ударлă стройка хыççăн ударлă стройка пынă чухне мĕн хĕсĕнсе ларатпăр кунта? Ăçта каяр? Тухăçалла-и, Балти тинĕсĕ еннелле-и? Кала та, ыранах министерствăна çитетĕп. Аслă пĕлӳллĕ строительсем таçта та кирлĕ.

Совет Союзĕн карттине сĕтел çине сарса та хунă Шевницын.

— Кил-ха, — чĕнсе илнĕ мăшăрне. — Ак Карагандаран инçе мар Тимертау хули пур. Унта пысăкран та пысăк металлурги комбиначĕ çĕклеççĕ.

— Палаткăсенче пурăнмалла-и вара унта?

— Специалистсене унтах усрамĕç-ха. Комсомолецсемех мар халь эпир.

— Атомлă электростанци тунă çĕре кăна илсе ан кай. Темшĕн хăратăп атом сăмахран.

Тепĕр темиçе çуллăха кайса çухалнă Тимоха ашшĕпе амăшĕ. Ывăлĕ вун тăваттă тултарнă çĕре каялла таврăннă. Халь ĕнтĕ вăл юнтармăш ача кăна пулман. Пĕлсе, ăнланса кутăнланма пĕлнĕ. Икĕ ама ĕмекен çура майлах хăтланнă. Ăçта ăшăрах, ăçта тутлăрах, унта кайма ăна никам та чарман. Чарман кăна-и? Пĕри те пĕри илĕртнĕ. Кукамăшĕ пĕр сив сăмах каласан е килĕшменрех мĕн те пулсан тусан ашшĕ-амăшĕ патне тара-тара кайнă. Кунта ăс пама пикенсен кукамăшĕ патне вĕçтернĕ. Икĕ килте пĕр пекех хуçаланнă Тимоха. Ашшĕпе амăшĕ те, кукамăшĕ те пĕртен-пĕр ун кăмăлĕшĕн пурăнмалли çынсем кăна тесе шутланă.

Ку таранччен йĕппи хыççăн çиппи юлманччĕ-ха. Иккĕшĕн валли те пĕр çĕртех ĕç тупăнса пынă. Генăна пуçлăхăн е ун çумĕсен пуканĕ тивĕçнĕ. Регина йышăну пӳлĕмĕнче-и, кадрсен пайĕнче-и хут çырса ларнă. Хальхинче Регинăн урăх кантура вырнаçма тивнĕ. Генăна ĕнтĕ карьера чикмекĕ çӳлеллех туртнă. Строительство трестĕнче тĕп инженер вырăнĕ пушă пулнă та, çав вырăна сĕннĕ. Пуçлăхăн пенсие тухма нумай юлманнине темиçе хутчен те астутарнă.

Пĕрре те такăнса курмасан çын асăрханса утма мансах каять. Шевнидынăн такăнни кăна мар, ура сулнăка кайни те пулман-ха. Тĕрĕсех яркăнса пыратăп тесе ĕненсех лартнă вăл. Çакă унăн куçне йăлхах карнă. Ыттисем тытса пыракан ăс-хакăл килпечĕпе мар, хăйĕннипе, хăйне кирлипе, хăйне тивĕçтерекеннипе пурăнма тытăннă. Ыттисем уякан саккуна мар, хăйне кăна тĕрĕс пек туйăнаканнине маларах хунă. Вăйăра хĕрсе кайнă чухне пĕртен-пĕр çĕнтерӳ кăна кирлĕ пек, пурнăç хĕрӳлĕхĕ те пĕртен-пĕр ырлăхшăн кăна астарать. Ку чăнлăх çинчен шутлама Шевницынăн пушă вăхăт пулман. Пенси хучĕсем хатĕрлеме тытăннă пуçлăх ăна хăй вырăнне те чуптарнă. Пĕр канашлуран, пĕр пухуран юлма тӳр килмен. Тата те çынсем хăйсем, те пурнăçĕ ĕçкĕ-çикĕ çине ĕçкĕ-çикĕ шухăшла-шухăшла кăларнă. Ыррине те, усаллине те черкке çĕклесе паллă тăвас йăла бетонлансах ларнă трестра. Трестра кăна та мар, республикăра, унта кăна та мар, аслă çĕршывра. Шĕкĕр хулана каймалли тупăнсах тăнă. Ăсатса яракансем пуйăспа ларнă-ларман ырă çул сунса кĕленче уçнă, кĕтсе илекенсем чипер таврăннă ятпа черкке сĕннĕ. Пуçлăх пуканĕ çине куçса ларсан вара хăйне пӳрнепе юнакан çуккине туйса илнĕ те картне вĕçертсех янă.

Юраманни урлă пĕрре каçсан çынна усал çавăтса çӳреме тытăнать. Шевницын та лекет ун аллине. Пур нăç ырлăхне какăричченех тутанса пăхас килни те усал астарни пулнине пĕлме пăрахать. Мĕн вара? Вăл кăна пĕччен-им ун йышши? Юрла, ташла, такмакла.



Сывă пултăр ĕмĕрех

Хĕрĕх градуслă эрех...



Ĕç кунĕ вĕçленес умĕн трест пуçлăхĕ шут ĕçченĕсен пӳлĕмне кĕске йĕмпех пырса кĕнĕ. Пӳлĕмĕнчи диван çинче пĕччен выртас килмен унăн. Хĕрарăмсем малтан пуçĕсене чиксе шарлами ларнă, çамрăкраххине пуçлăх пӳлĕмне кĕме каласан пурте шуйхашса ӳкнĕ. Пĕрин хыççăн тепри туха-туха тарма пикеннĕ. Пĕрне те тепĕрне тытса юлма хăтланнă пуçлăх. Пултарайман.

Çакăн хыççăн çӳлти кантурсене çыру хыççăн çыру кайнă. Кунашкаллине кăна çӳлтисем каçарнă та пулĕччĕç. Анчах çĕршывра ку вăхăтра «типĕ» саккун хуçаланнă. Эрех черечĕсенчен çынсене тыта-тыта кайнă вăхăтра кантур тăрăх кĕске йĕмпе хĕрарăмсене шуйхаштарса çӳрекен пуçлăхăн пуканне туртса илмех тивнĕ. Ун валли урăх ĕç шыранă хушăра Шевницын влаçран тарса пытаннă эрех çăлкуçне шыранă. Тупнă! Шыракан туп-масть-и? Пасарăн-мĕнĕн çӳреме те тивмен. Вĕсен çурчĕпе хирĕççинче Шураппа пурăннă. Шура ятлă пулнипе мар, шурă плащпа çӳренипе çапла каланă хăйне. Уншăн кӳренмен. Сăнран палланă çынна кăна алăк уçса кĕртнĕ. Укçа тыттарсан кăна мĕн кирлĕ тесе ыйтнă. Шар-ламан аншарли те, тиркемен «Дина» та пулнă Шураппан.

Регина ĕçе тухса каясса та кĕтмен упăшки, ӳппĕн-тĕппĕн тумланкаланă та хирĕçри çурта туха-туха утнă. Подъезда кĕриччен малтан йĕри-тавралла темиçе те пăха-пăха çаврăннă. «Хӳре» явăçтарас килмен унăн. «Хӳресем» пĕр çыпçăнсан хăпма та пĕлмеççĕ. Шураппа ырлăхне шалти кĕсьене тĕплĕн пытарма пĕрре те манман. Вăл вырăнтах пултăр тесе утнă чухне аллипе хыпашласах пынă. Хваттерте ăна пытарма вăрттăн кĕтессем пайтах пулнă, анчах манса каясран темрен те хаклă кĕленче-не хăй выртса тăракан минтер айне кăна пытарнă.

Регина шарламан. Хăйĕнчен аслă упăшки ăна тивĕçтерми пулнине унăн хăйĕннех сисмелле тесе шутланă. Тутă кĕрсе кăна çитнĕ хĕрарăм хăйне тивлетсĕр пек пĕрре те туйман. Якалса та хитреленсе çӳреме пăрахман. Куç хывакан та, кăчăк туртакан та тупăнасси пирки пĕрре те иккĕленмен. Çитĕнсе çитнĕ ывăлĕ каснă чĕлĕ вырăннех пулман та, пурпĕрех чун тĕпренчĕкĕ пек туйăнма пăрахнă. Кил терĕшре иккĕшĕ сăмах вакланă. Пĕр-пĕрин чунне кĕмен. Амăшĕн хăйĕн, ывăлĕн хăйĕн чун вăрттăнлăхĕ пулнă.

Ĕçсĕр тăрса юлни çур çул иртсен ĕçрен таврăннă Регина вырăн çинче упăшкин сивĕнме ĕлкĕрнĕ ӳтне курнă та темиçе хутчен ахлатса илнипех çырлахнă. Тимоха килте пулнă пулсан ăна кукамăшне чĕнме чуптарнă пулĕччĕ. Хăй кайнă. Виле пытарасси шараçлă ĕç пулин те Регина çак ĕçе пĕтĕмпех амăшĕ çине тиенĕ. Хăй вара хура тум тăхăнса янă, хура тутăр çыхнă та тĕпел кукринче пуç чиксе ларнă. Юрать, тавçăрулăх çитернĕ Римма, тӳрех нумай пулмасть кăна Шевницын ертсе пынă треста шăнкăравланă. Трест пĕтĕм расхута хăй çине илнĕ. Риммăн вара хутсем тутарма та чиркĕве кайма кăна тивнĕ.

Кĕрӳшĕ вăхăтсăр вилсе выртнăшăн вăл та хыпăнсах кулянман. Хăйĕн ячĕ пур чухне ывăлне вĕренме кĕртме пултарчĕ тесе çине-çинех шухăшлани ун чунне çăмăллатсах тăнă.

Трестра ĕçлекенсем тупăкпа шăвăçран çыпăçтарнă палăк кӳрсе парсан Римма кăмăлсăрланса калаçма та пăхнă.

— Мрамор палăк лартас теместĕр-им?

— Ăна кайран хăвăр улăштарса лартатăр, — тенĕ те трестра ĕçлекенсем урăхран калаçса тăман.

Хĕрĕх кунне асăнсан Римма кĕрӳшĕ çинчен шухăшлама пăрахнă. Регина вара упăшкин çулталăкне паллă тунă хыççăн пĕр-икĕ эрнерен хваттерне ют арçын илсе килнĕ.

Тимоха ун çине куç айĕн пĕрре пăхса илнĕ те çырлахнă. Ятне-шывне те ыйтса пĕлес темен. Халь тин ăна кăтартрĕ. Халĕ хĕрĕн те, амăшĕ пекех, кам арçынни килсе çулăхасса кĕтмелле. Турă пӳрни темиçе мар çав. Пĕрне кăна пӳрет вăл. Риммăна хăйне тем айăпа пула сиктерсе хăварчĕ. Те телейĕн хакне пĕлмесĕр пĕли-пĕлми çынна шанса панишĕн айăпларĕ ăна аслă хуçа. Аврука çавăрайнă пулсан ун кун-çулĕ пачах урăхла йĕркеленсе каймаллаччĕ тесе шухăшлама вăл нихçан та пăрахман. Хăйĕн ăни-ăнми пурнăçĕшĕн çаплах ăна ятлать. Регинăна мĕншĕн айăпламаллаччĕ? Тен, амăшĕ пурне те пĕлмест. Чылай çул айккинче пурăннă та вĕсем, амăшĕнчен сивĕннĕ пулĕ çав. Унпа чунне уçса калаçми пулнă тахçанах...

Иăлăхтарсах çитернĕ шухăшĕнчен хăпас тесе Римма алă сула-сула илнĕ: хăйсен пурнăçне хăйсем пурăнччăр...

Çамрăк чухне вăл, шухăш тени, çурхи çил пек вылявлă. Чуна ыраттарса та, амантса та хăвармасть. Çул çитнĕ çыннăн вара пач урăхла. Кирлĕ шухăш пуçа килмесĕр асаплантарать, кирлĕ марри — пĕр кĕрсен тухма пĕлмест. Тем вăхăт шухăшласа пурăннă Римма хĕрĕн малашлăхĕ çинчен. Унтан хăйне хăй лăплантарма Тимоха пуррине пуçласа аса илнĕ пек, ун ятне сасăпах каласа çӳреме тытăннă. Хăй те сисми пулнă. Хĕрне чĕнмелле чухне те Тимоха тени чĕлхинчен туха-туха кайнă.

— Хĕрӳн ятне те мантăн-им? — кӳренме пăхнă Регина.

Çĕнĕ кĕрӳшне те Тимоха тесех йӳтетнĕ. Лешĕ вара ним те шарламан.

Сăмах пĕр-пĕрне ăшăтман чухне çынсен пурин те алă сулас йăла пур. Римма та хĕрĕн хваттерĕнчен алă сула-сула тухса кайма пуçланă. Эрни-эрнипе унăн та хĕрĕпе мăнукĕ, халь ĕнтĕ кĕрӳ темелли çын та пуррине манса пурăннă. Анчах ку çамрăксене мар, хăйне пусах-лама пуçланă. Лешсем вĕсем çуратса кун çути панă çыннисене аса илмесен те пултарнă. Вĕсен пурнăç хавасĕ тулăхрах та анлăрах. Айăплă çын пек пыра-пыра кĕнĕ хĕрĕн хваттерне. Кунсерен кунти лару-тăру, хваттер ăшĕ-чикки ютшăнса та ютшăнса пынă. Вăл пырса кĕнĕ чухне Тит гитара тытса ларнă вăхăт пулсан тулашмах пуçланă. Лешĕн хăлхана ачашламалăх сасси те пулин çук. Пыр тĕпне карăнтарса, куçĕсене хупса тем юрланçи тăвать. Регина пĕр чухне ун умĕнче тăрса, тепĕр чухне пусăрăнса ларсах итлет. Уншăн çак юрăран хитри тĕнчере урăх çук пекех туйăнать пулас.

Ним çукран тулхăра-тулхăра илнĕ Римма. Ку çамрăксене пĕрре те кирлĕ маррине пĕлмен мар-ха вăл та. Анчах хăйне хăй тытса чарма пултарайман. Каллех хирĕçӳ сиксе тухасса сиснĕ те тухса кайма васканă. Хваттерне таврăнсан астăвас темен çĕртен асра юлнă юрă сăмахĕсене хăй пĕлекен кĕвĕпе ĕнĕрлесе çӳреме тытăннă:

Пĕрре пуçăн, тепре кутăн Çаврăнтăрах çут тĕнче. Ырлăхĕ çех пултăр унăн Маншăн тĕпсĕр çӳпçинче...

Регина амăшне пĕлтермесĕрех тĕнчен тĕпсĕр çӳпçинче ырлăх шыракан гитаристпа кайса çырăннă, хушаматне улăштарнă, Регина Шальзя пулса тăнă. Çакна паллă тума Риммăна та чĕннĕ. Телефонпа шăнкăравласа мар, йыхрав хучĕ ярсах.

Хăнасем хушшинче хальччен курнă, сăнран палланă темиçе çын кăна пулнă. Регинăн пĕрле вĕреннĕ, пĕрле ӳснĕ тантăшĕсемпе вĕсен мăшăрĕсем. Ыттисем Тит енчен пулĕ тесе тĕшмĕртнĕ Римма. Вăл кунта хăйне ăнсăртран килсе çакланнă çын пек кăна туйнă. Никампа сăмах пайлама пулман. Çĕнĕ мăшăра саламласа черкке çĕкленĕ хыççăнах сĕтел хушшинчи калаçу пĕр кӳлеке кĕрсе кайнă. Пурте пĕр сăмахлă пулса хамăр çĕршыври пурнăçа, унти йăла-йĕркене ятланă. Ылханас патнех çитнĕ вăхăт-вăхăтăн. Юри пĕр шухăшлă çынсене пу-тарнă-ши тесе шухăшласа ларнă Римма. Ăна, Регинăна çуратса ӳстернĕ амăшне, ятран асăнмасăр, хĕрĕме калам та кинĕм илттĕр тенĕ пек ӳпкеленĕн туйăннă. Хăй сисмесĕрех Римма пуçне чиксе ларнă. Ним те лайăххи çук иккен пирĕн çĕршывра. Çăкăр-тăварĕ, тумĕ-юмĕ, йăли-йĕрки — пурте, пурте юрăхсăр иккен пирĕн. Калаçăвĕ ку вут хурса тăракан пулмасан часах сӳнсе лармалласкерччĕ. Римма хĕрĕ Регина пулнă вучах умĕнче кăвайт пăтратса та çапă пăрахса лараканни. Шевницынпа иккĕшĕн пурнăçĕн çуррийĕ çул çӳресе иртнĕ те, курса юратма ĕлкĕрнĕ пулĕ çав Регина ют тавралăха тесе кăна шухăшлама пултарнă амăшĕ. Ютпа тăвана пайăрласа хаклани чăваш чĕлхинче купан-купан пуçтармалăх та пур. Çав каларăшсем Римма чĕлхине килех тăнă. Анчах пĕрне те çăвар тулли каласа хурайман. Тăван çĕршыв анне вăл, ют çĕршыв амаçури тесе ăшра каланипех çырлахнă. Ку таранччен пурăнса та хăйне çак сĕтел хушшинчи пек мĕскĕннĕн туйман вăл. Ĕçни пуçа кайман, çини ăша кантарман.

Тепĕр виçе уйăхран Шальзясем урăх çĕршыва куçса кайма пуçтарăннине пĕлсен хыпăнсах ӳкнĕ. Алла тытнă ĕçне пăрахсах тухса чупнă хĕрĕн хваттерне.

— Мĕн шут тытнă эс, ухмах хĕрĕм? — тапса тухнă чунри тарăхăвĕ.

— Эс, анне, çăрăлчăкра пурăнма хăнăхнă, унтах ирттер ĕмĕре, манăн çын пек пурăнса курас килет, — ним пăлханмасăр хуравланă хĕрĕ.

— Тăван йăваран хакли çук, хĕрĕм.

— Мĕн йăви пирки эс, анне? Ак çак хваттере калатна? Хĕрĕ калле-малле уткалама тытăннă. Пӳлĕм алăкĕсене уçа-уçа хупнă. Çак лайăх-и, çак лайăх-и тенĕн сĕтел-пукана урипе тапа-тапа илнĕ.

— Мĕн куратăн кунта ытармалла маррине? Çакна-и? Уринчи тапочкине хывнă та урайне çавăрса çапнă. Римма чĕнеймиех пулса ларнă.

— Тимоха та пĕрле пырать-и?

— Çук! — тарăхсах кăшкăрнă Регина. — Эсĕ хăвăн пек пулма ӳстернĕ ăна. Калаçса ӳкĕтлеме те çук.

Риммăн калаçăва кунпах вĕçлес килмен те, анчах ăна итлекен те, ăнланакан та çуккипе шăпланнă.

Израиле кайнă терĕç. Унта мĕнле вырнаçнине, мĕн ĕçлесе пурăннине Римма пĕлмест. Тимоха патне çыру яркалать амăшĕ. Мăнукĕ унта мĕн çырнине кукамăшĕнчен пытарать.

Çын ăшне кĕрсе тухма çуккине пурте пĕлеççĕ. Вероника кунран-кун чĕмсĕрленсе те чĕмсĕрленсе пыни Ларисăна хăратсах пăрахрĕ. Мĕн чăрмалать ун чунне? Майĕ пулсан кĕрсе пăхнă пулĕччĕ те унта. Калаçма тăрсан пăрăнать те каять. Амăшĕпе Арефий Якимович та хăйĕнпе тарават калаçаççĕ. Апла ма турăн, капла ан ту тесе асăрхаттарни те пулман. Вероникăн вĕсене кӳренме сăлтав тупăнмалла марах.

Шутласа çӳресен-çӳресен тем тĕшмĕртнĕ пек пулчĕ. А-а-а, çавă пулĕ-çке, çавă пулĕ. Арефий Якимовича-и, амăшне-и Роберт евчĕ пулма хатĕрлет тесех шутлать ĕнтĕ. Пĕрре ку килсе кĕнĕ чух, Ларисăпа Вероника тухса кайнă чух тĕл пулнă хыççăн Роберт килех тăракан пулчĕ. Сăлтавĕ тупăнать тата хăйĕн. Телефон пур çинчех пур-çук сăмахшăн хăй килсе çӳрени Ларисăна та шухăшлаттарать. Ахаль мар, ахаль мар ку...

Майлă самант тупса Вероникăпа калаçма картса хучĕ. Саманчĕ тата нумай кĕттермерĕ. Мода çурчĕ умĕнче троллейбус кĕтсе тăнă чухне Лариса куçĕ тĕлне пĕлтерӳ хăми çине çыпăçтарнă йыхрав пулах кайрĕ. Патне пырса вуларĕ ăна. Чăвашсен телеçăлтăрĕ Лия Чернова çамрăксене Мода çуртне, шоу канăва йыхравлать. Вероникăна чĕнсе илчĕ.

— Каяс теместĕн-и çак шоу канăва?

— Кама курма? — терĕ те Вероника çаврăнса тăчĕ. Шăп çакăнта вăл Роберта тĕл пулнине аса илчĕ Лариса. Кун чухне мар-ха, тулли троллейбуса лараймасăр юлнă хыççăн тепĕр вырăна куçса тăрсан Вероника хăех пуçларĕ.

— Эсир ĕнтĕ пурте пĕр пулса мана çав шыçмака сутасшăн, — терĕ макăрнă сасăпа.

— Тем ан калаç-ха.

— Сисместĕп мар ĕнтĕ.

— Верона, сан психиатр патне каймалла. Тĕшмĕшленме пуçланă эсĕ.

— Тата мĕн калан? Мана шанмасан тепринче сăна.

Кашнинче çĕнĕ тумпа пырса кĕрет. Хĕр çураçма çĕтĕк-çатăк çӳремеççĕ вĕт. Хăш кун пире хире-хирĕç тăратасшăн та сăмах таттарасшăн вара эсир?

Троллейбуссем çине-çинех килсе тăчĕç. Вероника хăшĕнпе ларса кайнине вăл курса юлаймарĕ.

Çав кун Вероника таврăнмарĕ. Кира, ăна та хăйĕн хĕрĕ вырăннех шутлама тытăннăскер, пăшăрханса ӳкрĕ.

— Ăçта пăрахса хăвартăн эс Вероникăна? — темиçе те ыйтрĕ хĕрĕнчен.

Лешĕ ним те шарламарĕ.

Тепĕр эрнерен Вероника хăйĕн япалисене илме килчĕ.

Лариса тантăшне ăсатма та тухмарĕ, алăк патне те пымарĕ. Хăй калама çук кӳреннине пĕрре те пытарас темерĕ.

Çак кунсенче Шупашкара çамрăксене ăсран кăларакан эстрада ушкăнĕсем пĕрин хыççăн тепри килсе тăчĕç. Хула варринчи пĕлтерӳ хăмисем çинче хура куçлăх тăхăннă, пĕççĕн-каççăн хиркеленекен юрăçсен сăн ӳкерчĕкĕсем кăна çакăнса тăчĕç. Университетран таврăнсан телефон тумбочки çинче «Виагра» концертне кайма икĕ билет выртнине курсан Лариса кăшкăрсах ячĕ:

— Анне, мĕн ку?!

— Роберт туянса панă. Аврук илсе килчĕ.

Ку билетсем Вероникăпа иккĕшĕн валли пулнине тӳрех чухласа илчĕ те шухăша путрĕ. Вăл, Вероника, ним тусан та пымастех. Роберт парни пулнине вăл каламасăрах пĕлет. Ларисăн та каймалла мар-ши вара?

— Вероникăпа иксĕре валли пулĕ терĕм, — илтрĕ вăл амăшĕн сассине.

— Çук, анне, санпа иксĕмĕр валли.

— Ятсем çырман унта.

— Пулин... Хатĕрленме тытăн. Филармони залĕнче юлашки хут хăçан пулнине те манса кайрăн пулĕ.

Килтен тухсанах праçник туйăмĕ капланма тытăннăччĕ те филармони картлашкипе çӳлелле хăпарнă чухне вăл тулсах çитрĕ. Хĕрĕ ним каламасăр-тумасăр пăрахса кайни те ăна пăшăрхантармарĕ. Тантăшĕсене, юлташĕсене курчĕ пулĕ тесе шухăшларĕ те билетра кăтартнă вырăна пĕчченех кайса ларчĕ. Лариса концерт пуçланас умĕн кăна хăшăлтатса çитрĕ. Хăй пăлханнă тĕслĕ мар пек, анчах пичĕ çинчен тимлĕх тарнă, йăлт-ялт пăхкалать, аллисем валли вырăн тупаймасть.

— Мĕн пулчĕ-ха тата? — ыйтмасăр та тӳсеймерĕ амăшĕ.

— Ним те, — татса хучĕ те Лариса малтанхи пекех йăлт-ялт пăхкаларĕ.

Такама курасшăн пулчĕ-ши?

— Кама шыратăн-ха? — каллех тӳссе лараймарĕ Кира.

— Никама та, — пĕр сăмахлă пулчĕ Лариса хуравĕ.

— Кала ĕнтĕ, кала. Такама шыранине курмастăп мар.

— Вероникăна пĕр каччă çавăтса пынине куртăм. Калаçса ĕлкĕреймерĕм.

— Каччи палланăскер-и?

— Çук çав. Туйра паллашнă çын мар-ши тетĕп.

— Канма кăларсан шыраса тупăн, — терĕ те Кира, иккĕшĕ те шăпланчĕç.

Сăмахĕ пĕтнипе мар, чаршав уçăлчĕ те, зал тулли халăх кĕрлеттерсе алă çупма пуçларĕ.

Концерт хавасĕ темшĕн çухалчĕ. Хăлхана кĕвĕ илтĕнми пулчĕ, пĕртен-пĕр тăнк-тăнк сасă кăна янраса тăчĕ. Хĕрарăм намăсне кăна пытаркаланă хĕрсем хиркеленни, хуçкаланни тарăхтарма пуçларĕ. Кĕвĕ май зал алă çупса ларни, вăхăт-вăхăтăн тытамаклăн кăшкăрашни Кирăна килĕшмерĕ. Анчах ĕмĕрте пĕрре пулать кун пекки тесе ĕненсех лартнăскер залпа пĕр кăмăллах пулас терĕ. Курма килнĕ çынсем хавхаланса кăшкăрашма тытăнсан хĕрĕн аллине яра-яра тытрĕ, ыраттармаллах чăмăртарĕ. Лариса турткаланмарĕ.

Канма тухсан амăшне тăратса хăварсах буфета анса пăхрĕ, апат-çимĕçпе пылак шыв сутакан сĕтелсем патне кĕпĕрленнĕ халăха тĕрткеле-тĕрткеле çӳрерĕ. Пуçне каçăрта-каçăрта унталла та кунталла пăхкаларĕ. Вероникăпа унăн каччи ниçта та курăнмарĕç.

Тепĕр кун университета та пымарĕ Вероника. Вăл ĕнтĕ вĕсен хваттерне пăрахса кайнă хыççăн вĕренӳ мĕнне манчĕ те пулĕ. Аудиторисенче курăнми пулчĕ. Вара çула май общежитие кĕрсе тухма шутларĕ.

Пӳлĕмре Вероника пĕчченех пулчĕ. Пуçтарнă вырăн çине аялти кĕпе-йĕмпе тăсăлса выртнă. Койкипе юнашар тенкел çине пуш турилкке лартнă. Аллинче — тĕлкĕшсе çунакан «Кент» сигарет. Ăна кĕлĕ таçта ан ӳктĕр тесе турилкке тĕлĕнче тытса тăрать.

Мĕн сăмахпа калаçу пуçламаллине тӳрех пĕлмерĕ Лариса, çавăнпа хальччен хăнăхнинех, Вероникăна йăлăхтарса çитернинех каласа хучĕ.

— Ытла нумай туртатăн эсĕ.

Вероника тăрса хăй çине халат пек япала уртса ячĕ. Урине пӳлĕмре çӳреме хура çипрен çыхнă кунчасăр нуски тăхăнчĕ.

— Чей ĕçер-ха малтан. Паçăрах çăвар типсе ларнă. Тăма ӳркеннипе кăна чăткаларăм.

— Эс ан хускал, кухньăна хамах каятăп, — терĕ те Лариса алюмини чейник ăçта ларнине пăхкаларĕ.

Пĕрер сыпкăм вĕри чей ĕçсен Вероника тепĕр хут хăйĕн ăнман пурнăçне ылханма пуçларĕ.

— Усал саманара пурăнатпăр эпир санпа иксĕмĕр, — терĕ вăл куçне мăчлаттара-мăчлаттара илсе. — Пĕр-пĕрне ăмсанма пире атте-анне мар, пурнăç хăй вĕрентет. Мĕн усă кӳреççĕ тĕнчене çав куллен хăлхаран кайма пĕлмен хушаматлă теннисисткăсем? Ача вĕрентекен пулсан, вăл çынна çын пулма хăнăхтарать. Ку укçа тăвать. Пире ăмсанма юри ун мĕн чухлĕ долларне радиопа та, телевиденипе те пĕлтерсех тăраççĕ. Хаçатсене уçсан та çав хыпарах. Попидолсем тата. Пĕрин те ăмсанмалăх сасси çук. «Виагра» хиркеленчĕкĕсем килĕшрĕç-и? Килĕшрĕç-и тетĕп? Тухса тарас патнех çитнĕччĕ. Билетне хам илмен те, хăяймарăм.

— Чиркӳ юррисем епле хитре, чĕрене ачашласа илеççĕ.

— Пин хут лайăхрах юрласан та сана сцена çине кăлармаççĕ. Малтан укçа хуçисене сутăнмалла. Çапла-и, Лара?

— Эпир тӳрлетмелли йĕрке мар вăл, — алă сулчĕ çапла теесси вырăнне.

Пĕр харăсах шăпланчĕç. Татах тепрер сыпкăм чей ĕçрĕç.

— Каччу çинчен ма каласа памастăн вара?

Кĕтнĕ ку ыйтăва Вероника, анчах мĕн хуравламаллине малтанах шухăшласа хурайман.

— Манса кай-ха эс ăна. Пĕлмен те, илтмен те пул...

— Çапах та мĕн пулчĕ вара? Паллашнă хыççăнах Геркулес вырăннех хураттăнччĕ-çке. Утлĕ çынсем мар, шăнăрлă арçынсем килĕшеççĕ тесе хăвах калаттăн мар-и?

— Шăнăрли мар, чунли кирлĕ çав...

Çак пĕтĕмлетӳ пуçра тĕвĕленсе çитиччен Вероника чунĕ тăлпаланатчĕ, чăлханатчĕ. Халĕ уçăлсах кайрĕ. Хăйĕнпе мар, такампа пулса иртнĕ пек е кĕнекере вуласа пĕлнĕ пек туйăмсăр, кăмăлне пăтратмасăр каласа пачĕ.

Концерт пĕтнĕ-пĕтмен залри халăх кĕрлесе кайнă. Алă çупаканни алă çупнă, кăшкăрашас текенни «бис», «браво» тесе пыр тĕпне ыраттарнă. Тимоха Вероникăна алă-ран çавăтнă та çынсене тĕрткеле-тĕрткелех алăк патнелле васканă. Уншăн концерт çĕкленĕ хаваслăх мар, урăххи хаклăрах пулнине Вероника та сиснĕ. Филармони çуртне хирĕç çул хĕрринче вĕсене иномарка текенни кĕтсе тăнă. Вероника вĕсене пайăрлаймасть, хăшне хăш çĕршывра кăларнине ятпа пĕлмест. Ку чухне ача-пăча та кĕрленĕ тăрăхах вĕсене уйăрать. Хĕр упраçăн вара асĕнче те ăсĕнче урăххи — сцена çалтăрĕсем, подиум ăстисем, модельерсем...

Машинăна ларнă чухне те, хыçалти ларкăч çине вырнаçсан та вăл хăйне общежитие леçсе хăвараççĕ тесех шутланă. Анчах машина урăх еннелле çул тытсан, унпа юнашар ларнă Тимоха ăна ытама илсен, вăйпах чуптума хăтлансан ăнланса илнĕ, анчах унран ним те килменнине пĕлнипе сасă кăларман. Турткаланнă, ачаш вырăнсенех хыпашлама тытăннă Тимоха аллине сире-сире янă, чĕпĕте-чĕпĕте илнĕ.

— Тургенев романĕсене вуласа ӳснĕ-çке эс, — каласа хунă Тимоха. — Самана улшăннă халь. Юрату романтики историе юлнă. Юрату çук халь, секс кăна... Хĕрпе каччă арçынпа хĕрарăм хушшинчи хутшăнусен çĕнĕлĕхĕсем çинчен хĕрсе кайса калаçма пуçланă. Вероникăн ăна пӳлмелĕх сăмахĕ тупăнсах пынă.

— Тискер чунсем те тӳрех пĕр-пĕрин çине хăпарса каймаççĕ. Малтан савăшаççĕ...

— Чĕр чунсем инстинктпа пурăнаççĕ, — хирĕçленĕ Тимоха. — Этемĕн ĕçес килнĕ чухне ĕçмелле, çиес килнĕ чухне çимелле. Чи вăйлă та ăслă чĕр чуншăн ниçта та нимле чару пулмалла мар.

...Машина ача-пăча универмагĕ тĕлне çитиччен пĕр картишнелле пăрăнса кĕнĕ. Вăл чарăннă-чарăнман Тимоха алăк уçса янă та васкаса тухнă, Вероника ларакан енчи алăка уçнă.

— Общежитире пурăнатăп эпĕ, унтах леçсе хăвар мана...

— Ман патăмра çĕр каçатăн, — татса каланă Тимоха.

Ку мĕне пĕлтернине чăмласа пама кирлĕ пулман. Вероника машинăран тухман.

— Леçсе ярăр, — çаплах çине тăнă вăл.

Хăй вара картишĕнче кам та пулсан çӳрет-и, çӳремест-и тесе йăлт та ялт пăхкалах тăнă. Ытах пусахласах, ирĕксĕрлесех хваттере илсе кĕме тăрсан кăшкăрса пулăшу ыйтма хатĕрленнĕ.

Тимоха алăран ярса тытнă.

— Эп сана тутлă чей ĕçтеретĕп, кăмăлу пулсан вискипе хăналатăп, асăнмалăх Джон Леннон дискне парнелетĕп. Вара ăçта каланă çавăнта леçсе яратпăр...

Турткалансан та усси пулмасса пĕлнипе Вероника машинăран тухнă. Ăна çавăнтах Тимохăпа машина шоферĕ иккĕн икĕ енчен ярса тытнă та подъезда çавăтса кĕрсе кайнă.

Пĕрремĕш хутри хваттерĕн тимĕр алăкне вăтам пӳллĕ хĕрарăм уçнă. Уçнă та хăй айккинелле пăрăнса тăнă. Тимоха тӳрех сылтăм енчи пӳлĕме кĕнĕ. Шофер каялла тухса кайнă. Вероника куçĕсене чăл-чал вылятса вырăнтах тăнă-ха. Виçĕ пӳлĕмлĕ хваттер тесе тавçăрнă вăл. Ытти пӳлĕмсен алăкĕсем хупă. Анчах вĕсенче музыка кĕрлени уççăнах илтĕнет. Пуç тĕлĕнче тĕксĕм çунакан люстра халь-халь пуç çине йăтăнса анас пек туйăннипе Вероника стена çумнерех пăрăнса тăнă. Тимоха пӳлĕмрен вирхĕнсе тухнă та алăк уçса кĕртнĕ хĕрарăма хăлхаран пăшăлтатнă. Лешĕ тӳрех тĕпеле кĕрсе çухалнă. Тимоха Вероникăна тин кăна хăй тухнă пӳлĕме çавăтса кĕнĕ. Кунта урай варринче çирĕп йывăçран тунă журнал сĕтелĕ ларать. Икĕ енче икĕ кресло. Хыçлă диван. Картишнелле тухакан чӳречене тĕксĕм карăпа хупланă. Тахăш çĕршывран кӳрсе килнĕ стенка сентрисем çинче савăт-сапа, варринче «Самсунг» телевизор ларать. Диван тăрринче икĕ тĕлте çурта майлă ăсталанă икĕ бра çунать.

Тимоха пĕр креслăна вырăнтан куçарнă та Вероникăна ларма сĕннĕ. Хăй ăна хирĕç вырнаçнă. Алăк уçса кĕртнĕ хĕрарăм журнал сĕтелĕ çине тулли ывăс килсе лартнă. Тимоха самантрах ăна пушатнă та хĕрарăма тем каланă. Лешĕ чĕнмесĕр-тумасăр тухса кайнă. Часах иккĕшĕн умне икĕ пушă турилкке килсе лартнă. Вероника куçне вĕсем çинчи ӳкерчĕк тӳрех тăрăннă. Варринче сухаллă арçын тем пысăкăш пуртăпа пальмăна йăвантарма тытăннă. Аяла кукăр-макăр сас паллисемпе çапла çырса хунă: «Лучше колымить на Гондурасе, чем гондурасить на Колыме». Тимоха хрусталь черккесене хăй каланă виские тултарнă та ăна пуçĕ тĕлне çĕкленĕ.

— Атя хамăр телейшĕн ĕçер...

Хăй черккене çийĕнчех пушатнă. Латсăр анекдотсем калама тытăннă. Вероника вара юнашар пӳлĕмсенчи шăв-шава итленĕ. Ют музыка та, ахăлтатни-ихĕлтетни те, кĕмсĕртетни-кĕрĕслетни те пĕр шава кĕрсе кайнă та, ăçта мĕн тунине чухласа илме те пулман. Çамрăк сасăсене кăна уйăрса илнĕ. Çамка картлантарсах ку мĕне пĕлтерни пирки шухăшланă Вероника. Айккинчи сас-чĕве хуплас тесе пулĕ Тимоха аллине тăснă та диван пуçĕнчи тумбочка çинче ларакан «Голдстарт» кнопкисене пускаланă. Пыр тĕпне хăйăрттарса юрлакан арçын сасси пӳлĕме тултарсах лартнă.

Ăçта мĕн пулнине туйса тăракан хĕрарăм пӳлĕм алăкне пырса хупнă. Вара Вероника сис-чĕвĕ хускалмалли пех хускалнă. Хăйне кунта айсарăм тума илсе килнине пӳлĕмри кашни япала асăрхаттарсах тăма тытăннă. Хрусталь черкке те куç хĕсе-хĕсе илнĕнех туйăннă. Амăшĕ пĕрре мар каланине аса илнĕ: «Хĕр упраç тени хĕр управçă тенине пĕлтерет, хĕрĕм...» Хĕр упраç — хĕр управçă... Чăнах та, çакна ăнланма пысăк та сисĕмлĕ тĕпчевçĕ пулмалла та мар. Туртакан çын сăмси сигарет тĕтĕмĕн шăршине туйми пулать, анчах çак самантра хупă алăк витĕр кĕчĕ-ши, е пӳлĕмĕ малтанах çав шăршăпа тулса ларнă, çывăхра такам туртнăнах туйăнса кайнă та, Вероника кресло çине хăй хыçне хунă сумкине хыпашласа та тупнă. Хальхинче «Нехt» пачки те, зажигалка та хăйсене нумай хыпашлаттарман. Тӳрех алла лекнĕ.

Чĕртсе янă сигаретне тутлăн-тутлăн умлă-хыçлă ĕмсе илнĕ, Тимоха çакна курнă-курман ун умне бизон пуçлă кĕл суланчи пырса та лартнă. Пӳрне вĕçĕпе хĕстернĕ сигаретне Вероника суланча тĕлне тытса тăман, тăнă та кантăк патне пынă.

— Форточка уçам-и? — тенĕ.

Каяс тенипе кунтан ăна кăларса ямаççех. Вĕсем килсе кĕнĕ-кĕмен алăк уçнă хĕрарăм алăк çинчи икĕ çăрана та шакăртаттарсах пăрса лартрĕ. Вероника ним туса та вĕсене уçма чухлаймĕ.

Тĕттĕм картишнелле пăхса тăнă май Вероника çӳçене-çӳçене илнĕ. Алă-ура шăнăрĕсем туртăна-туртăна кайнă. Сигаретне ĕмсе илнĕ те çăварти сĕрĕмне вĕрсе сирĕлтернĕ хыççăн пӳлĕмелле те пăха-пăха илнĕ. Тимоха тем çăмăлпа урăх пӳлĕме тухсан Вероника теветкеллĕхĕ тапса хăпарнă. Вăл хăй мар, уншăн такам тăрăшнăнах туйăнса тăнă. Туртса пĕтереймен сигаретне уçă форточкăран пенĕ те алăк патне ыткăннă. Ăна шал енчен çаклатса хунă, кресло çинчен сумкине илсе форточкăран урамалла ывăтнă. Унтан хăй кармашса чӳрече сакки çине хăпарнă, пуçне форточкăран кăларнă. Тул сывлăшĕ, ирĕклĕх сывлăшĕ, ăна часрах-часрах тесе хавхалантарнă. Вĕçерĕнсе каяс мар тесе асăрханма та пĕлмен вăл. Мĕнрен тытса, мĕн çине пусса хăй форточкăран тухнине Вероника тĕплĕн каласа та парай ман пулĕччĕ. Чӳречен урам енчи сакки çине икĕ урапа пуссан унра тепĕр хут вăй вĕресе кайнă. Вăл хăш тĕле сикем-ха тесе те пăхса тăман, сулăнса илнĕ те икĕ урапа тапса янă. Курăклă çĕр çине анса та тăнă. Сумкине илнĕ те чупма пикеннĕ. Темшĕн тата каялла çаврăнса пăхас килнĕ. Вăл тухнă форточкăран мар, тепĕр пӳлĕмринчен арçын чăмăрĕ юнани курăнса кайнă...

  

  
   Виççĕмĕш сыпăк
   

    
  
   Виççĕмĕш сыпăк

Çывăрма выртмаллаччĕ ĕнтĕ Робертăн. Салтăнчĕ. Тутлăн карăнса илчĕ. Ывăннă кӳлепи çемçе тӳшек ăшшине туйма тытăннăччĕ. Телефон кĕрлесе кайрĕ. Тытас килмен çĕртенех тыткăча ярса илчĕ.

Кам чăрмантарать-ши ку вăхăтра теес вырăнне тӳрккессĕн персе ячĕ:

— Итлетĕп...

Амăшĕ хăйĕн пӳлĕмĕн алăкне уçрĕ те пуçне кăларчĕ.

— Кам унта?

Сана мар тенĕн Роберт сӳрĕккĕн алă сулчĕ.

Трубкăра ӳсĕр сасă илтĕнсе кайрĕ. Ку сасса Роберт нимпе те пăтраштармасть. Хăнăхса çитнĕ. Анчах паян вăл калаçаканăн пыр тĕпĕнчен асапланса тухать. Ĕçки вăрăма кайнă ĕнтĕ кунăн тесе шутласа илчĕ те Роберт тутлăн анасларĕ.

— Мĕншĕн манса пурăнатăн эс мана? — илтрĕ тинех уççăн та ăнланса илмелле каланине. — Роберт, мĕншĕн манса пурăнатăн тетĕп?

— Пĕрре те манман, Тимоха. Санăн хăвăн ĕçӳ, манăн — хамăн. Çавă кăна. Кăнтăрла калама çукчĕ-и çакна? Ман çав тери çывăрас килет.

— Пурнăçна çывăрса ирттерсе ярасшăн-им? Ĕлкĕретĕн. Пурнăç хăй ырлăхне çĕрле валеçсе çӳрет. Çын телейне те. Пуринчен те çывăрса юлатăн ак...

— Çĕрлехи ĕç — вăрттăн ĕç. Эпĕ вăрттăн пурăнма пĕлместĕп.

— Пĕлменнине вĕрентетпĕр. Килсе кур. Машина ярса паратăп. Ярам-и машина? Эс тахçан курнă хваттер мар ман халь. Евроюсав тунă.

Трубкăра сасă çухалчĕ. Унтан хĕрарăмсем чакăлтатни, ихĕлтетни илтĕнсе кайрĕ.

— Машина ярас-и тетĕп? — йăвашшăн илтĕнчĕ хальхинче Тимоха сасси.

— Чирлĕ-ха эп, чирлĕ, — куç кĕрет суйрĕ Роберт.

— Чирлине сывататпăр.

— Тепĕр чухне... Юрать-и?..

Çакăн хыççăн Тимоха ирхине те, каçхине те шăнкăравласа тăракан пулчĕ. Сăлтавĕ те çук пек ĕнтĕ хăйĕн. Тĕл пулса калаçмалли пур тесен офисне пыма сăмах пачĕ. Хваттерне кайса çӳрес темерĕ. Ăна ыйхă вĕçтернĕ каçхине трубкăра илтĕнсе кайнă ихĕлтетӳ, чăнкăлтату хăратса тăчĕ. Тимоха хăй хваттерĕнче çĕрлехи клуб, тен, ăна кăна та мар, уçнине чухларĕ.

Офис тени кивĕ Пичет çуртĕнчи иккĕмĕш хутри пĕр пӳлĕм пулчĕ. Кунта евроюсав килсе тухайман кăна мар, урай шăлакан та эрнере пĕрре-иккĕ кăна пулкалать пулас. Те кĕнеке шкапĕ, те тĕпелте лармалли савăт-сапа шкапĕ, тăваткал тимĕр ещĕк тата ларусем ирттермелли вăрăм сĕтел кăна офис тенинче. Вăрăм сĕтел çумне хăрах ураллă çаврака сĕтел тĕртсе хунă. Тӳнсе каясран ăна вăрăмми çумне тимĕрпе тыттарнă. Пукан ларкăчĕсем, гобеленпа сăрнăскерсемех, тĕссĕрленнĕ. Пурте кивĕ хуçасенчен юлнăскерсем пулĕ тесе тавçăрчĕ те Роберт урăхран йĕри-тавралла пăхкаламарĕ.

Тимоха вăрăм сĕтел хушшине кĕрсе ларчĕ, таянчĕ, хăрах урине сĕтел кĕтессине хăпартса хучĕ.

Ку мĕне пĕлтернине чухласа та тăрас мар терĕ Роберт. Тимоха курнăçланма юратнине вăл питĕ лайăх пĕлет. Пĕрле вĕреннĕ çын умĕнче тем хăтлансан та юрать тесе шутларĕ-ши е ытти чухне те çак йăланах тытса пырать-ши тесе Тимоха çине куç айĕн пăхса илчĕ те пĕр пукан çине тĕршĕнчĕ.

— Тиркеме ан васка, — çăвар уçрĕ Тимоха. — Çукран та пур пулать, начартан та лайăх пулать. Ку вăхăтлăх офис кăна ман.

Роберт чĕнмерĕ-ха. Вăл Тимоха çинчен куç илми ларчĕ. Мĕн шухăш тытнă-ха ку, мĕн тесе çине тăрсах килме чĕнчĕ, çакна тĕшмĕртеймĕп-и тенĕн сăнарĕ. Тимоха та малтан шухăшласа хунине манса кайрĕ. Чĕлхи çине мĕн килнине пере-пере ячĕ.

— Каларĕ тесе калăн, Шупашкарта супермаркет уçатăпах, — терĕ лăпкăн кăна.

Ку ĕнтĕ сăмах ан вĕçтер-ха тесе татса хурасран сыхланни те, Тимоха сăмах çине тăма пĕлекен çын пулнине ĕнентерни те пулмарĕ, вĕçсе тухнă çерçи кăна пулчĕ. Çапах та Роберт чăнласах итлерĕ, итлерĕ те йĕплесе илмесĕр те тӳсеймерĕ.

— Супермаркетпах ан çырлах ĕнтĕ, гипермаркетах уç...

— Эсĕ те пулăшсан уçатăп, — терĕ Тимоха.

Хăрах урине сĕтел кĕтессинелле хурса ларни хăйне те килĕшмерĕ пулас та, турткаланса илчĕ. Пуканне вырăнтан хускатрĕ. Сĕтел çине чавсаланса ларчĕ.

— Пăрахар-ха пĕр-пĕрне ура хума, — терĕ Тимоха йывăррăн сывласа илнĕ хыççăн.

— Эпĕ никама та такăнтарман, такăнтармастăп та, — çийĕнчех хуравларĕ Роберт. — Хăвăн пирки калатăн пулсан ăна мана чĕнмесĕрех татса пама пултарнă.

— Сана урăххишĕн чĕннĕ-ха, — çаплах сăмах çыхăнмарĕ Тимохăн.

Яш! кăна сиксе тăчĕ. Курăни-курăнми ларакан тимĕр ещĕке уçрĕ те сĕтел çине тулли кĕленче кăларса лартрĕ.

— Ахальли мар ку, Смирнофф эрехĕ.

— Смирноффне те, Немироффне те тутанса курман, тутанассăм та çук. Пуçтарса хур. Ĕçлĕ сăмах унсăрах тупăнтăр.

Ку вара Тимохăна анратсах ячĕ.

— Эс, Роберт тусăм, хăш ĕмĕрте пурăнакан çын? Тĕлĕнтерсех пăрахрăн капла. Студент чухне укçа çуккипе ĕçмен. Ун валлилĕх укçа тăваятăнах ĕнтĕ халь.

— Мĕн кирлĕшĕн чĕннĕ эс мана? Ĕçлĕ калаçу пулсан ĕçлĕн калаçар. Вăрланă машинăсене сӳтсе тăма сĕнесшĕн пулсан, пĕлсех тăр, килĕшместĕп. Вăрă çулĕ нăрăм мар вăл. Пĕрле тумалли мĕн ĕç пултăр пирĕн?

— Пур, Роберт, пур. Эпĕ халĕ укçа çулĕ çине ӳкнĕ. Белоруссирен Европа машинисене кӳре-кӳре килме тытăнтăм. Çӳренĕ вĕсемпе, анчах татах çӳреме пулать. Компаньон кирлĕ мана.

— Ăна тупма йывăр мар пулĕ.

— Шанчăклă çын кирлĕ, пĕлетĕн-и, шанчăкли...

— Мана ан шан. Амбициллĕ çын мар эпĕ. Пысăка хапсăнма пĕлместĕп. Пурпа-çукпа çырлахма хăнăхнă.

— Каллех тĕлĕнтеретĕн. Аслă пĕлӳллĕ çын пек те мар эсĕ. Пуçра компьютер пулмалла хальхи çынсен. «Укçа— тавар—пысăкрах укçа» текен теорие нивушлĕ пуçа хывайман эсĕ вара?

— Тимоха, — тăсарах каларĕ Роберт. — Эсĕ вăл теорие те хăвăнла, «укçа—ултав—пысăкрах укçа» тесе ăнланатăн.

— Тĕрĕс! — кăшкăрсах ячĕ Тимоха. — Бизнесăн намăс-симĕс çук! Ăна тĕнче пĕлет. Эсĕ пĕлмĕше персе пурăнасшăн-и? Ун пек пулаймĕ. Шурă курак чĕппи çăмартаран тухсан ăна кураксем хăйсемех сăха-сăха вĕлереççĕ. Илтнĕ пуль ун çинчен? Хальхи пурнăçра та çавăн пекех пулса пырать. Курак йышĕнче пулас тесен тумна улăштар. Сăхма тытăниччен. Ăнланмаллах калатăп-и?

— Питĕ лайăх ăнлантăм. Иртнинчи пек гаража варалама шутлатăн пулсан... — Чыхăнса кайрĕ Роберт. Сăмахне вĕçлейменни лайăх та пулчĕ. Шăп çак вăхăтра унпа пĕр çуртра пурăнакан, юрист тесе пурне те хăратма пĕлекен арçын аса килех кайрĕ.

Пуçне мăнаçлăн каçăртрĕ, аллисене сарса пăрахрĕ. Халь-халь сиксе ӳкесле тăракан чĕр чуна аса илтерчĕ. Куçĕсем те çиçсе илчĕç. Тимоха çакна асăрхарĕ те йăмшакланчĕ.

— Эсĕ мана ĕçлеме ан чăрмантар. Илтрĕн-и? Атту мини-трактор ултавне тăрă шыв çине кăларма ыранах тытăнатăп. Манăн шанчăклă юристсем алă айĕнчех. Ĕненместĕн-и?

Калаçаймиех пулчĕ Тимоха. Роберт та çаврăнса утма васкамарĕ. Хăпмаллипех хăпмалла пултăр ку çынран тесе шутларĕ. Ун валли варне витмелли сăмах тупмалла та каласа хăвармалла. Сăмахĕ тупăнмарĕ. Вăл çаврăнса тухасса кĕтнĕ хушăра кăмăлĕ те улшăнчĕ.

— Килĕшмерĕн тĕк, ан килĕш. Пĕрле ĕçлеме кăна чĕннĕ эп сана. Эс пур, эс пур...

Тарăхнă-тилĕрнĕ чухне тӳрех «сволочь» текенччĕ. Çынни камне-мĕнне пăхса тăмасăрах. Паян темшĕн ун çăварĕнчен ку сăмах сирпĕнсе тухмарĕ. Ытти мар, çакă кăна шухăшлаттарчĕ Роберта. Нивушлĕ Тимоха ури çине те ĕне пуснă-ши? Ĕне пуссан пурте çын картине кĕрекенччĕ.

— Санпа эпĕ студент чухне те сасă çĕтичченех тавлашнă. Халĕ сăмах та сăвăрса тăрас килмест. Хăвăнсăр пуçне эсĕ никама та юратмастăн. Санпа пилĕк минут калаçса ларсан эсĕ пилĕк çынна, вунă минут калаçсан вунă çынна хăртса илетĕн. Çавна ху асăрхатăн-и,çук-и? Тимоха, санран ыйтатăп.

Пуçне чикрĕ те ним шарламарĕ Тимоха.

— Юлташ тени саншăн... Калас-и ячĕпех? Усă курмалли презерватив. Усă курсан тытатăн та перетĕн. Çавăнпа пĕрле ĕçлекенни кирлĕ пулсан хăв пеккине шыра. Мана чăрмантарнă ан пултăр.

— Эп чăнласах, чăнласах...

— Сан чăнлăху çил пек. Хăш енчен вĕрнине те пĕлсе юлаймастăн... Юлташла тепре асăрхаттарса калам та, çырлах çавăнпа. Хăвна кăна пуринчен те ăслăрах тесе шутлама пăрах. Сывă пул!

Роберт йăлăхтарнă кивĕ тумне хывса пăрахнăнах туйрĕ. Тимоха офисĕнчен тухнă хыççăн урамра çăмăллăн сывласа ярап тенĕччĕ. Шухăш пусса лартрĕ. Ăна кăна мар чĕннĕ-ха вăл хăйĕн офис текеннине. Такам-такам çумне çыпçăнасшăн та çын пайтипе юп курасшăн. Пылак юхнă чухне ĕмсе юласшăн, йӳççи юхма тытăнсан пăрăнать те тарать...

Турă сыхлатăрах Тимоха йышшисенчен тесе шухăшларĕ те машинăна кĕрсе ларчĕ. Кунта Тимоха чеелĕхĕн тепĕр вĕçĕ курăнса кайнăн туйăнчĕ ăна. Саккунсем улшăнсах тăраççĕ, йĕрке-карта çĕнелсех пырать. Пĕрле ĕçлĕпĕр тесе çынсене пĕр-пĕр аферăна явăçтармалла та унăн, право хуралçисем чакаланма-тума тытансан мĕнпур навуса тиесе хăварма çын кирлĕ ăна. Вăл хăй тарса çухалма та, пытанса пурăнма та пĕлет. Пит хĕретме пĕлмен çын суяять те, сутаять те.

Чăн-чăн философ пек, тишкерӳçĕ пек туйса илчĕ хăйне Роберт. Хăпартланса, çĕкленсе кайрĕ. Кун пек чухне такамăн та хура ĕçрен пăрăнас килмелле. Ĕмĕтпе таçта-таçта çĕкленсе, хăпарса каймалла. Роберт вара пач урăхла тыткаларĕ хăйне. Амăшĕ ялан асăнакан каларăш унăн пуçне ачаллах кĕрсе юлнă: «Ĕçпе, ачам, вăйăпа мар, пур ырлăх-пурлăх хушăнать». Хăй сисмесĕрех сăвă йĕрки пек янракан çак каларăша сасăпах каласа хучĕ те гаражалла çул тытрĕ.

Арефий Якимович пуç çĕклейми тăрмашнине курсан кашнинчех кăмăлĕ çуталса каять ун. Те ĕç кунĕ пуçланичченех килме ĕлкĕрнĕ. Ĕнер хушнине веçех пурнăçланă. Вăхăта сая ярас мар тесе туртма урапа ăсталама тытăннă. Ăна та вĕçлесе пырать.

Илтсен илттĕр, илтмесен ан илттĕр тенĕ пек шăппăн сывлăх сунчĕ те аллинчи сумкине кĕтесри сĕтел çине хучĕ.

— Итле-ха, Роберт, — çынсăр тунсăхласа çитнине пытармарĕ Аврук. — Ак çак ăçтиçука хăртакаласах алă çавăрса пурăнма пулать. Кустăрмисене кăна хам тăваймастăп. Шырамалла, тупмалла...

— Алă пĕлсен... — теме тăчĕ Роберт.

Пӳлес темесĕрех пӳлчĕ ăна Аврук.

— Алă, алă, — терĕ вăл тăстарса. — Алла усса ларма туман. Алăра ĕç пултăр та пуçра ăс пултăр тенĕ ваттисем. Пĕтет пуль тĕнче каплах пулсан. Халь ĕçлеме мар, ĕçме вĕрентетпĕр. Пуçсене ăс мар, темскер, те хывăх, те çӳп-çап тултаратпăр.

— Эс, Арефий Якимович, çапла тетĕн те, эпир, çамрăк ăрурисем, апла теместпĕр çавă. Эсĕ калаканнисене пурне те çитменлĕх теместпĕр, демократи çĕнтерĕвĕ тетпĕр.

Итле-ха, çамрăк ăрури, итле, — хĕрсех кайрĕ Аврук. — Ак машина юсанă чухне шерĕпсене пурне те шăл çырта-çырта хытаратпăр-çке. Тепĕр чухне алăсем хĕрелсех каяççĕ. Пурнăçăн шерĕпĕсене те çавăн пекех хытармалла, унсăрăн тепĕр кукăра çитичченех пурте шăлтăр кăна саланса каять. Патшалăха мĕн тесе тунă? Çав пушаннă шерĕпсене хытарсах тăма. Ĕлĕкрен-авалтан çапла пулнă та, паян урăхла пулмалла мар.

— Тĕнче стандарчĕпе пурăнатпăр халь.

— Тĕнчен стандарчĕ çук, пулма та пултараймасть. Тĕнче хуçи пулас текенсем вара çуралсах тăраççĕ. Çĕр-шыв пуçлăхĕсем сутăнсан та халăх сутăнмасть. Пуçлăх пӳлĕмĕнче ларакан кирек кам та хăй хам ырлăх курса юлам тенинчен малалла шухăшласа каймасть. Ĕлĕк те çавах пулнă, паян та ним те улшăнман. Çавăнпа пурте хуçа пулма талпăнаççĕ. Шупашкарта пурăнакансене пĕрне сиктерми пуçлăх пуканĕ сĕнсе пăх-ха интересшĕн. Пурте хапăлах сиксе ӳкĕç. Пултарайăп-ши тесе иккĕленекенни темиçен тупăнма пултарать, манăн ĕç мар вăл, эп пуçлăх пулма çуралман текенни тепĕр иккĕн-виççĕн тупăнĕç. Пурин те, пурин те кампа та пулин хуçаланас килет. Çемьере пуçланать те çав йĕрке тĕнче шайне çитиех хăпарса каять. Мĕншĕн вăрçă хыççăн вăрçă тухса тăрать тетĕн? Тĕнче хуçи пуласшăн çунакансем хускатсах тăраççĕ вĕсене.

— Сан, Арефий Якимович, тĕпчевçĕ шăнăрĕ пур, пурнăçри пулăмсене сортла-сортла хума пĕлетĕн.

— Пурнăç вĕрентет, — терĕ те Аврук шăпланчĕ.

Тепĕр чухне вăл хăй те хăйĕнчен тĕлĕнет. Килсе тухать те пуçа пĕр-пĕр шухăш, тытăнать ăна сăвăрса аллама. Тасатса çитермесĕр те чарăнаймасть. Хальхинче те шухăш сăвăрма хирĕçех марччĕ вăл, анчах Роберт чăрмантарчĕ. Пач кĕтмен ыйту пачĕ те, тĕнчепе тĕнче тытăмĕ пирки хускалнă шухăшсем тĕвĕленеймесĕрех саланса кайрĕç.

— Лариса сан хĕрӳ мар-им?

Роберт мар, урăх çын ыйтнă пулсан сан мĕн ĕç пур тесе кăна хумаллаччĕ. Халĕ кăмăлне тулаштарса пулин тее хăйĕн ăнман пурнăçĕ çинчен каласа пама тиврĕ. Ачалăхĕпе яшлăхне сиктерсе хăварчĕ. Мĕн çисе, мĕн ĕçсе ӳснине вăл халь хăй те маннă ĕнтĕ. Ун чухнехи вăхăт татăкăн-татăкăн, сыпăкăн-сыпăкăн кăна асра юлнă. Чăн-чăн пурнăçĕ хĕрес хывнă хĕвел курăннинчен пуçланчĕ тесе шутлать вăл. Вăл мĕне пĕлтернине кăна ним чухлĕ те чухлаймасть. Тĕлĕк мĕне те пулсан пĕлтерет пулсан, хĕрес хывнă хĕвел те ним сăлтавсăрах курăнман. Пĕрремĕш арăмĕ ăнмасса малтанах систерсе хунă иккен тесе тĕшмĕртет те малалла шухăшласа кайма хевте çитереймест. Сăпса сырăннă арбуз хуппине шлепке пек тăхăнтараканни Римма пулнине пĕлсен Роберт çăварне карсах пăрахрĕ. Вăл-çке Тимоха кукамăшне Аврукран та лайăхрах пĕлет. Хăйĕн пурнăçĕнче пуçласа астивнĕ черккене те Римма Васильевна ярса панă. Тимоха тантăшĕсем хăйсем студент пулса тăнине паллă тума пуçтарăннăччĕ Римма Васильевнăн пĕр пӳлĕмлĕ хваттерне. Çавăн чух-не Роберт çĕрĕпе лĕкленсе ларчĕ, килне таврăнсан ахлата-ахлата хăсма тытăнчĕ. Амăшĕ йĕрмешнине паян та манаймасть.

— Кам шутласа кăларнă-ши çав шĕвеке? Унсăрăн та пурăнма пулать-çке. Çав шуйттан шĕвекĕ çамрăксене илĕртет тата! Эпĕ хам кăна пулсан нихçан та çăвара варалас çук. Çынна курса, çынна пăхса аташатпăр... Ывăлăм, тархаслатăп, тархаслатăп, ан пăх ун еннелле урăхран. Манса ан кай паянхине...

Екки ярса калаçма вĕсене ялан кам та пулин чăрмантарать. Халь кăна мар, кашнинчех çапла пулать. Сăмах килĕшсе кăна каять, пăлханса ӳкмелли ĕç тупăнать те. Гараж умне машина килсе чарăннине иккĕшĕ те илтрĕç. Тӳрех хускалмарĕç-ха. Алăк урлă çын пуçĕ курăнсан кăна харăсах сиксе ӳкрĕç.

— Автоюсав çакăнта-и? — хыпăнса ыйтрĕ çамрăк сасă.

— Çакăнта-çке, — маларах хуравларĕ Аврук.

— Шевницын каласа ячĕ. Питĕ васкавлă ĕç пур. Пулăшатăр-и?

— Шевницын Тимоха-и? — кăшкăрнă пекех ыйтрĕ те Роберт çамрăк çын «аха» тенĕ-темен алă сулса ячĕ. «Çук, çук» теесси вырăнне темиçе хутчен хастаррăн алă сулчĕ те тухса кайма тăчĕ. Аврук еннелле çаврăнчĕ. Анлантăн-и тенĕн ун çине пăхса илчĕ. — Манăн банкра пулмалла, — терĕ те пуç чиксе тухса кайрĕ. Çамрăк çын Аврука тархаслама пикенчĕ.

— Çав тери васкавлăн юсамалла, çав тери... Ыран ир валли. Укçине мĕн чухлĕ ыйтатăр, çавăн чухлĕ паратпăр... Пĕлетĕр-и? Çав тери...

Аврука урăхран ăнлантарса тăма кирлĕ пулмарĕ. Тепĕр машинăна пырса çапăннă. Патшалăх инспекторĕсене улталамалла. Эпĕ мар, ак манăн машина чип-чиперех темелле. Кунашкал тархаслакансене те курман мар Аврук. Теприсене пулăшнă та. Тимоха ятне илтнĕ-илтмен Роберт алне сулса ячĕ пулсан Аврук ним туса та хăй çине ку çылăха илмĕ. Тимоха тени уншăн та таса мар тенипе пĕрех пулма тытăнчĕ ĕнтĕ.

— Шупашкарта мастерскойсем нумай. Урăххине шырăр, — терĕ те Аврук çамрăк çынна кайма пултаратăн тенĕн çурăмпа çаврăнса тăчĕ.

Яланхи йăли хускалнăччĕ кăна, хăйне чĕннине те, ют сасса та илтми пулнăччĕ, хĕрсе кайсах хăйăрлă хутпа тимĕр таткине çутататчĕ. Хăйне такам пырса тĕртнине те сисмен.

— Хăлхасăр-им эс? — тарăхсах кăшкăрчĕ Жора.

— Мĕн пулнă? Мĕн пулнă? — хыпăнса ӳкрĕ те Аврук алсишне хывса верстак çине хучĕ. Халхисем уçăлнă пек пулчĕç те, тепĕр хут хыпăнса ыйтрĕ: — Мĕн пулнă?

— Пуçтарăн часрах, тух та кунтан гаражна питĕр. Маскăллă çынсем кунта килеççĕ.

Ним ăнланса-ăнкарса илеймерĕ Аврук, анчах аллисем пăтаран çакса янă çăра çыххине ярса тытрĕç.

— Кайса тăрар ав çавăнта, гараж хыçне, — терĕ те Жора Аврук алăк çăраласса та кĕтсе тăмарĕ, васкаса утса кайрĕ.

Гараж пуçне тĕршĕнсе тăрсан тин Жора нумай пулмасть хăй курса-илтсе пĕлнине каласа пама пуçларĕ:

— Троллейбус диспетчерĕсем ларакан çуртпа юнашар пысăк мар кафе пур-и? Роберт машинине чарсах унран çĕр грамлăх ыйтса илтĕм, çав кафене кĕтĕм те ăша пусартăм. Кунта никам та пуш кĕленче пуçтармасть.

Çавăнпа çӳретĕп унта. Пĕр рюкзак та икĕ сетка тултартăм. Кайма тăнăччĕ. Икĕ çамрăкпа пĕрле çак Тимоха текенни килсе кĕчĕ. Тӳрех çĕршер грамм ярса пама каларĕ. «Хам умра ташласа кăна çӳреме вĕрентетĕп-ха ăна», — терĕ ку сĕтел тавра виççĕн тăрса тухсан. Кам пирки каланине тӳрех ăнлантăм. Вара тухса шăвăнма шутларăм. «Маскăсем тăхăнăр та», — пăшăлтатса каланине илтрĕм алăк патне çитсен. Пуш кĕленче тултарнă рюкзакпа сеткăсене çул хĕрринчи тĕмсем айне лартса хăвартăм та чупсах килтĕм. Вĕсенчен маларах ĕлкĕрес тесе... Ак çитеççĕ вĕсем, пăхкаласах тăр...

Жора каласа та пĕтереймерĕ, гараж умне шоколад тĕслĕ «Опель» çитсе чарăнчĕ. Икĕ енчи икĕ алăк харăс уçăлчĕ, вĕсенчен хура маскăллă икĕ çамрăк сиксе тухрĕ те гараж алăкĕ патне пычĕ. Тимоха руль умĕнчех ларса юлчĕ.

Алăк çинчи çăрана курсан çамрăксем ăна урапа кĕрслеттерме пикенчĕç.

— Вăйне ниçта хураймаççĕ епле, — мăкăртатса илчĕ Жора. — Эс унта пулнă пулсан сана мунчала туса хăваратчĕç пулĕ.

— Мана хĕнеме килмен-ха вĕсем, Роберта...

— Ан калаç пустуя. Алă айне лекене пĕрне те тиркесе тăмаççĕ вĕсем. Хĕрсе çитнĕ. Кур, илт, епле кĕрслеттереççĕ алăка... Кайса чарас пуль...

— Мĕн, сана шеллесе тăрĕç тетнем? Ан аташ! Тăр вырăнтах!

— Манран хăрать вăл, Тимоха, — терĕ те Жора пытаннă çĕртен тухрĕ. Ним пулман пек лăпкăн утса кайрĕ. — Курмастăр-им? Алăк çинче çăра çакăнса тăрать, — терĕ те пĕр çамрăкне хăмсарса илчĕ.

Ку хутĕнче Вероника турткаланса тăмарĕ.

— Çуран тăк — çуран, «Ращана» тăк — «Ращана», — терĕ, унтан хушса хучĕ: — Анчах юлашки пултăр ку...

Тем пит кирлĕ сăмах пуçласшăнччĕ Лариса. Ĕлкĕреймерĕ. Тантăшĕ маларах хускалчĕ.

— Пĕрре те пулман эсĕ «Ностальжи» клубра. Нивушлĕ сан çамрăксен элитине курас килмест? Элита пуçтарăнать унта. Атя патшалăх экзаменĕсемччен тепре кайса килер. Эпĕ хам каятăпах. Унта кĕмелĕх кăна укçа пур ман.

— Манăн çук, — татса хучĕ Лариса.

— Турткалан ĕнтĕ, турткалан. Сана иккĕн тан тăрантарса тăраççĕ. Аннӳ пенси илет. Тăван мар аçу тата ĕçлет. Ыйтсан параççех ĕнтĕ.

— Ыйтса пăхман, — терĕ Лариса.

Çут çанталăкăн йĕрки пуриншĕн те — чĕр чуншăн та, ӳсен-тăраншăн та, çыншăн та — пĕрре. Çанталăк улшăнсан чи малтан çамрăк хунава тăм тивет, хĕвел ăшшине те вăлах, çамрăк хунав, чи малтан туйса илет те илĕхме пуçлать. Пурнăçри пăтăрмахсем те чи малтан çамрăк чуна амантаççĕ. Пĕр саманара вĕренме кĕчĕç Ларисăпа Вероника. Тепĕр саманара пĕтереççĕ. Пурте-пурте улшăнчĕ çак пилĕк çул хушшинче. Ача вĕрентекен те, библиотекăра ĕçлекен те ăмсанмалли çынсемччĕ. Çавсене ăмсансах ĕнтĕ, ăмсансах университетăн çак фа-культетне килсе кĕнĕ. Хале ача вĕрентекене те, кĕнеке управçисене те пĕр мăшăр атă туянмалăх та тӳлемеççĕ. Пурлăх тивĕçлĕхĕ пулмасан çыннăн ытти тивĕçлĕхĕ пирки калаçма та кирлĕ мар. Вĕренме кĕнĕ малтанхи çулсенче стипенди укçипех сыпăнкаласа пурăнма пулатчĕ. Халĕ вăл та мăшкăл укçине кăна тăрса юлчĕ.

— Мĕн ытармалла марри пур вара «Ностальжире»?

— Лия Чернова телеçăлтăр ирттерекен мероприятисем кăна мĕне тăраççĕ! Шик! Стиль! Модерн! Тата мĕнле сăмахпа ăнлантарас сана?

Трибуна çинчи оратор йăлипе Вероника кашни сăмаха татса каларĕ кăна мар, кашни хыççăн сылтăм аллине сула-сула илчĕ.

— Ăнлантăм, — хавассăр каласа хучĕ Лариса. — Кабарене чĕртсе тăратнă. Çапла-и? Пуçăрсене мĕнпе анрататăр вара?

— Пыр. Кур. Манран ыйтса ан тăр, — теме кăна ĕлкĕрчĕ Вероника.

Хула енчен чупса килекен спортсменсем вĕсене иккĕшне тротуарăн икĕ енне уйăрса тăратрĕç. Йышлăн пулчĕç тата чупакансем. Час иртсе пĕтмерĕç. Ларисăна çакă пĕрре те тулаштармарĕ. Вероника вара виçеренех тухса кайрĕ.

— Стадион мар ку! Стадион мар! — тулаша-тулаша илчĕ.

Спорт тумĕллĕ хĕрсемпе каччăсем çине пăхса тăнă май Лариса шоссе хĕррине шоколад тĕслĕ машина чарăннине те, унтан икĕ çамрăк васкаса тухнине те, иккĕшĕ Вероникăна икĕ хулран çавăтса машина еннелле илсе кайнине те асăрхаман. Темшĕн шоссе енчен мар, вăрман енчен хăйне: «Лара! Лара!» — тесе чĕнни тытамаклăн илтĕнсен пуçне çĕклерĕ те тантăшне вăйпа машинăна лартнине курах кайрĕ. Ăна-кăна ним те чух-лаймарĕ-ха, анчах темле вăй ăна вырăнтан хускатрĕ. Вăл шăп хăй тĕлне çитнĕ çамрăка футболкăран ярса тытрĕ.

— Ман тантăша вăрласа каяççĕ, — кăшкăрас вырăнне сӳрĕкреххĕн каласа хучĕ.

— Мĕн? Мĕн терĕн? — чупма чарăнчĕ çамрăк.

Лариса хускалса кайма ĕлкĕреймен машина еннелле тĕллесе кăтартрĕ.

Спортсмен урăх нимĕн те ыйтса тăмарĕ. Юнашар чупакан юлташне тытса чарчĕ те, çаксем каялла, хула еннелле çаврăнчĕç. Малтанхи пек лăпăс-лăпăс мар, мĕнпур вăйран чупса кайрĕç. Машинăна хăваласа çитесшĕн кусем тенĕччĕ малтанах Лариса. Вĕсем, иккен, хуларан чупса тухнă чухне çул кукринче рациллĕ-жезллă инспекторсем тăнине курнă пулнă та çавсем патне васканă.

Лариса та пĕр вырăнта тăрас темерĕ, чупнă çĕрте чупса, утнă çĕрте утса хула еннелле васкарĕ. Утнă чухне çул ӳсĕннĕ пекех туйăнать, чупма тăрсан тата темшĕн малалла мар, каялла кайнăн туйăнма тытăнать. Вара уттине хăвăртлатать. Часах хăшкăлтăка ерчĕ. Сывлăш пӳлĕнмерĕ-ха, алă-ура шăнăрĕсем тӳртăнса ларнă та кашни хусканăва тăлла-тăлла хураççĕ. Аллисене хĕрӳллĕн сула-сула ярать, ураран тем çакланнă пек туйăннипе вĕсене енчен еннелле ывăта-ывăта илет. Юлашкинчен сĕлпĕрленсех çитрĕ те чарăнса тăрсах хаш та хаш сывласа илчĕ. Капла кăштах çăмăлрах пек туйăнчĕ. Вара ура-ран ура аран-аран ылмаштаркаласа утса кайрĕ.

Вăл çитсе тăнă пост умĕнче милици машини ларатчĕ. Ларисăна тӳрех унта ларма каларĕç. Спортсменсене те лартасшăнччĕ, лешсем турткаланчĕç, эпир пурпĕрех халь каланинчен ытла ним те пĕлместпĕр текелерĕç те, вĕсене кайма ирĕк пачĕç. Лешсем çаврăнчĕç те çăмăллăн утса кайрĕç, унтан чупма пикенчĕç. Лариса тав тума та ĕлкĕреймерĕ.

Ларисăна иккĕмĕш хутри пĕр тăвăр пӳлĕме илсе кĕчĕç. Ун варрине пĕр-пĕринпе перĕнтерсе икĕ сĕтел лартнă. Стена çумĕпе — ларкăчĕсем тĕссĕрленнĕ хыçлă пукансем. Стена çумĕнче хăй миçерине тахçанах маннă радиоприемник çакăнса тăрать. Пӳлĕмре сывлама çук пăчă. Çитменнине, пирус тĕтĕмĕ те сĕвĕрĕлсе çитмен.

Йăрă милиционер, вăтăрсем урлă каçнă арçын, васкаса килсе кĕчĕ те пушă пукан çине кĕрсе ларчĕ. Арăш-пирĕш сапаланса выртакан хутсем хушшинче темĕн шырарĕ. Темчченех ухтарчĕ хут купине. Тупрĕ пулас кирлине.

— Та-ак, — терĕ тăстарса, — тытăнăр калама мĕн-мĕн пулса иртнине.

Аптăрасах ӳкрĕ Лариса. Мĕнрен пуçламаллине пĕлменнипе мар, тем урăх сăлтавпа сасси тарса çухалчĕ. Кăххăмлатса темиçе те ӳсĕркелерĕ. Ку пулăшмарĕ. Ĕмĕрĕнче пĕрремĕш хут патшалăх çынни умĕнче лараканскерĕн шухăшĕ те арпашăнчĕ, сывлăшĕ те тăвăнчĕ.

— Калăр, калăр, çырма хатĕр эпĕ, — терĕ милиционер.

— Чиперех утса пыраттăмăр, — пуçларĕ Лариса.

— Ку кирлĕ мар-ха, — çийĕнчех пӳлчĕ çырма хатĕрленнĕ çын.

Ларисăн урăх сăмах пулмарĕ те çавнах тепĕр хут каларĕ.

— Юрĕ, чиперех утса пыраттăр. Вара мĕн пулчĕ? Сисмен те, тренировкăна тухнă спортсменсене ирттерсе яма çул хĕррине пăрăнса тăнă тантăша икĕ çамрăк пырса та тытрĕç, çавăтса кайса машинăна лартрĕç. Хама чĕннине илтсе кăна пуçа çавăрса пăхрăм. Ахаль пулсан сисмесĕр-курмасăрах юлаттăмччĕ.

— Пĕтрĕ те-и?

— Аха, — терĕ те Лариса лаш сывласа ячĕ. Милиционер пуç тӳпине кăтăрт-кăтăрт хыçса илчĕ.

Унтан тута çыртсах çырма пуçларĕ.

— Вуласа тухăр та алă пусăр, — терĕ тем хушăран милиционер сĕтел хĕррине хут листи хурса.

Лариса вырăнтан хускалчĕ, кукăр-макăр сас паллисене курчĕ те вуласа тăмарĕ. Алă пусрĕ.

— Тухма юрать-и халь? Кунта ытла пăчă.

Милиционер шарламарĕ, яриех уçса янă форточка çине кăна пăхса илчĕ.

Коридорта çил вăркăшать. Икĕ вĕçĕнчи чӳречене те уçса хунă. Кăкăр тулли сывласа ячĕ Лариса. Вара тин кăна алăк хупса тухнă пӳлĕме хирĕç стена çумне сĕвенсе тăчĕ.

Çур сехет ытларахран Ларисăна тĕпченĕ арçын çулĕсенчи икĕ милиционер Вероникăна илсе килчĕç те тӳрех пăчă пӳлĕме кĕрсе кайрĕç. Мана та чĕнеççĕ-ши тесе Лариса алăк çывăхнерех куçса тăчĕ. Анчах тем кӳлĕм сĕнксе тăрсан та ăна чăрмантаракан пулмарĕ. «Милици» ятлă кантурта пуçласа пулнă Ларисăн чунĕ сӳлетсе кăна тăчĕ. Таçта тем кĕрслетсе илессĕн, тем шартлатса каяссăн туйăнчĕ. Çав вăхăтрах шăплăх та хăратрĕ. Урасем тĕнме пуçларĕç. Вероникăна илсе кĕнĕ пӳлĕмре пĕр-пĕр сасă илтĕннĕ пулсанах урăхла туйăм хускалмаллаччĕ пулĕ. Унта та шăпăртах.

Аранах пăчă пӳлĕм алăкĕ уçăлчĕ. Вероника пуçĕ курăнса кайрĕ.

Вăл темшĕн коридорта тантăшĕ кĕтсе тăнине манчĕ, тӳрех малалла утса кайрĕ. Пĕрремĕш хута илсе анакан картлашка патне çитсен кăна каялла çаврăнчĕ. Вара Лариса та ăна хирĕç утрĕ.

Урама тухрĕç. Пĕр-пĕрин çине пăхса илчĕç те харăссăн пуç ывăтрĕç: ну, мĕн унта?

— Тăхта-ха, лăпланам малтан, — пăшăлтатрĕ Вероника. — Ай, мурсем, калас темен сăмаха калаттараççĕ. Чĕмсĕр лартмаççĕ. Чĕлхерен те туртма тытăнĕç кусем тесе хăрарăм. Атя-ха каяр ку çурт патĕнчен...

Çурçĕр пасарĕ патне çитиччен пĕри те сăмах кăлармарĕ. Хире-хирĕç тăчĕç те пĕр-пĕрин çине тĕсесе пăхрĕç.

— Мĕн пулса иртнине ним те ăнланмарăм, — сăмах пуçларĕ Лариса.

Йывăррăн-йывăррăн сывласа илчĕ Вероника. Пуçне çĕрелле пĕкрĕ.

Вăл хăй те пурне те тĕпĕ-йĕрĕпе пĕлмест. Чухлать, тĕшмĕртет кăна. Тем вăхăт шутласа çӳресен, кашни-кашни вак-тĕвеке пуç тавра çавăрса хак парсан вĕçне-хĕрне тухса çитнĕ пулĕччĕ. Ăмăртуллă вăйă пек пурте кĕске хушăра пулса иртрĕ.

— Каласа пар-ха ĕнтĕ. Ма ним те чĕнместĕн?

— Мĕн калас-ха, Лара. Хăпнă сехре халь те вырăнне лараймасть.

— Ăçта лартса каясшăн пулнă вара вĕсем?

— Ăçта-и? Ним те чухлаймастăн-им? Словарьсенче çук сăмахсемпе калам-и? Айсарăм тума лартса кайнăччĕ-çке-ха. Халь ĕнтĕ юрату чури тума шутланă пулас. Эп милицире те çаплах каларăм. Ячĕпех, хушамачĕпех. Тĕрĕслетпĕр, тĕрĕслетпĕр текелерĕç.

— Кăнтăр варринче çын вăрлани... — теме тăчĕ Лариса, тантăшĕ çийĕнчех пӳлчĕ:

— Юристсенчен ыйтмалла мар, кашнин пĕлмелле ку чăнлăха. Çын юраманни урлă пĕрре каçса кайсан ăна урăх никам та, ним те тытса чараймасть. Ку çын юраманни урлă каçнă кăна мар, ăна таптаса çӳрет.

— Ой, хăрасах кайрăм, — çӳçенсе илчĕ Лариса. — Нивушлĕ бордель çынни пулаттăн вара? Унта хăйсен ирĕкĕпе пуçтарăнаççĕ пуль тетĕп. Юхăннă çынсем...

— Чипер пул-ха. Мĕнпур усал ĕçе суяпа ултав тăвать. Такам ырлăх тесе аташтарать вĕсене... Айта калаçар мар...

— Пĕлес килет-ха ман. Лартса кайнă çыннисене сăнран паллатăн-и хăть?

— Маскăпаччĕ. Пичĕсене курман.

— Сана тытнă чухне маскăсăрахчĕ пек.

— Машинăра тăхăнса ячĕç. Шоферне курман та. Ларкăч хыçне хăпартса хунă та, пуç тӳпи кăна курăнса пычĕ.

— Ăçта илсе каясшăнччĕ вара?

— Пĕлетĕп-им? Мускав проспекчĕпе пынă чухне кĕпер патне çитеспе хăвăрт кăна сулахаялла пăрăнчĕç. Тăкăрлăк майлă урампа митрополит çурчĕ патне илсе тухрĕç. Машинăна пĕр йывăç айне чарчĕç. Чиркĕве илсе кĕресшĕн мар-и кусем тесе шутласа та пăхрăм. Шоферĕ хускалкаларĕ. Мана-и, маскăллă юлташĕсене-и тем каласшăн пулчĕ. Унччен те пулмарĕ, машина хускалса кайрĕ. Мăнастир умĕпе иртсе храм çулĕ çине тухсан хăвăртлăхне ӳстерчĕ те ытти машинăсене хăвала-хăвала иртме тытăнчĕ. Такамран тарнă пекех туйăнса кайрĕ. Мунча тĕлне çитсен гаишника асăрхарĕç. Лешĕ васкаса çул варрине тухрĕ, çакна питĕ лайăх куртăм. Тӳрех йăрăмлă патакне çĕклерĕ. Тап! чарăнчĕ машина. Пĕр нимĕн кĕтменнипе чикеленсех каяттăм. Маскăллинчен çатăрласа та тытрăм. Лешĕ ман алла вĕçертрĕ те машинăран сирпĕнсе тухрĕ, тӳрех мунча хыçнелле, çырманалла вĕçтерчĕ. Ун хыççăн — тепри. Шоферĕ ăçталла кайнине курса юлаймарăм. Гаишник пынă çĕре машинăра пĕчченех лараттăм. Ăçта тартса пĕтертĕн бандитусене тесе ыйтрĕ те раципе калаçма пуçларĕ. Вунă минут та иртмерĕ пуль, икĕ милиционер килсе çитрĕç. Кусем те ăçталла кайрĕç тесе ыйтрĕç. Çырма еннелле тĕллесе кăтартрăм.

— Йĕрлесе тупнă-ши вара?

— Ăнах пĕлместĕп ĕнтĕ. Машина уççине хăварман та, урăххипе кăкарса кайрĕç, мана милици машинине лартрĕç. Ку «Аудие» тахçанах шыратпăр тесе калаçса пычĕç милиционерсем. Сӳтсе сутма ĕлкĕреймен текелерĕç...

Лариса сасартăках пăлханса ӳкрĕ. Хăй те пĕлмерĕ мĕншĕнне. Вероникăна алăран ярса тытрĕ.

— Татах чĕнтереççĕ-ши пире? Татах тĕпчеççĕ-ши? Ух, пĕрре те каяс килмест ман унта. Аран-аран тӳскелесе лартăм. Хăçан пĕтет, хăçан пĕтет ку тĕпчев тесе кăна шухăшларăм.

— Ку таранччен унашкал кантур пуррине илтнĕ кăна. Айта, блин, ман та кай...

Вероника хăнăхнă аллипе сумкинчен «Иех!» пачкине кăларса йĕри-тавралла пăхса илчĕ.

— Мăкăрлантарса яр та пĕрне, чун лăпланать, — терĕ те зажигалка хыпашлама пикенчĕ.

Хăлаçланса илчĕ Лариса, тути-çăварне илемсĕрлетрĕ.

— Миçе каламалла, пăрах-ха çав йăлуна...

Вероника ăна итлемерĕ, антăхса темиçе хут ĕмсе илчĕ те «Nextne» атя каяр тесе тантăшне хулран çавăтрĕ.

Çав кунах йĕрке сыхлавçисем Шупашкар варринчи пĕр çуртăн пĕрремĕш хутне пысăк йышпа пырса тухнă. Вĕсене алăк умĕнче Вероникăна кĕтсе илнĕ хĕрарăмах уçса кĕртнĕ. Кĕтмен хăнасем удостоверени кăтартнă та кăнтăр кунĕнче те чӳрече каррисене хупса тăракан пӳлĕме кĕрсе кайнă. Пĕри алăк умĕнче хĕрарăмпа калаçса юлнă.

Çаврака сĕтел тавра ларса тухнă çурма çарамас виçĕ çамрăк хĕрарăм хысна тумĕллĕ çынсене курсан тытамаклăн çухăрса янă та вырăнтан харăссăн хускалнă. Таврара мĕн пуррине виççĕшĕ те манса кайнă, çара ӳте пытарма алă айне мĕн лекнине урта-урта янă. Пĕри диван вителĕкне туртса антарнă та унпа пуç урлах витĕннĕ, тепри чӳрече карри хыçне кайса пытаннă. Виççĕмĕшĕ вара куçĕсене хаяррăн çиçтерсе арçын умне пырса тăнă.

— Мĕн чăрмантарса çӳретĕр, ĕçсĕр аптăранă çынсем? Тытăр урамри йăх-яха...

Каласа пĕтерттермен ăна хысна тумĕллĕ çын.

— Паспорт пур-и? Пар-ха кунта...

— Кунта паспорт сĕтелĕ мар, — ӳксе юлман хĕрарăм.

— Шăплан-ха, — хушнă пекех каланă арçын. — Тумлан та алăк патне кайса тăр. Кирлĕ çĕрех лартса кайăпăр. Унта чăркăшса тăраймăн, унта... Тумланăр ыттисем те!

Хупă тăракан пӳлĕме пирус, эрех шăрши тулса ларнă. Ăна духи те, дезодорант шăрши те хуплаймасть. Хăнăхнă сăмсашăн ним те мар пуль те, тин килсе кĕнĕ милиционерсем хăйсем сисмесĕрех сăмсисене пăра-пăра илнĕ.

Милиционерсем тепĕр пӳлĕме куçнă. Кунта шăла-варне тӳмелесе тăракан арçынна курсан вĕсем харăссăн кăшкăрса янă:

— Вай-вай, тарса çӳрекенсене шырама кунта кăна килмелле иккен!

Вăтăрсенчи арçын, çӳçне кĕске кастарнăскер, сарă футболка тăхăннăскер, милиционерсене тĕрткелесе алăк патнелле сулăннă.

— Чим, чим, — тытса чарнă ăна, — хальхинче сана хамăртан хăвармастпăрах. Сергей! Ионова кăларса ан яр! Никама та ан кăлар!

— Ăнлантам! — тавăрса каланă алăк патĕнче хĕрарăма тĕпчесе тăракан милиционер.

— Ăнлантăн-и, Ионов? Пит турткаланатăн пулсан аллусене çăраласа хума та пултаратпăр.

Ионовшăн пулсан тĕнче тикĕс. Вăл йĕрке хуралçисене çывăх тăвансем тесе шутлама тахçанах хăнăхнă. Вĕсемпе нихçан та чун ыраттарса калаçмасть. Шупашкар пасарĕсенче анасласа çӳрекенсен енчĕкĕсене кăлара-кăлара илекен «щипач» эрне ытла ĕнтĕ çакăнта пытанса пурăннă. Юлашкинчен тавар суйлаканăнне çеç мар, сутаканăннех енчĕкне çаклатма май килнĕччĕ. Милиционерсенчен тарса ĕлкĕрнĕччĕ. Тытрĕç иккен. Халь турткаланма май килместех. Лартса каяççех. Хут çыртарĕç. Тен, лартĕç те. Пĕрре мар пулнă ун пекки. Пĕрре мар пулĕ те...

«Щипач» хĕрарăма çаплах ыйтса тĕпчеме пăрахман милиционер çумне пырса тăнă. Çывăх юлташĕ пекех, ăна сывлăх сунма та манман. Лешĕ те пуç ухса илнĕ.

— Кам терĕр-ха ку хваттер хуçи? — татах-татах тĕпченĕ.

— Манăн мăнук, манăн мăнук. Каларăм пĕрре. Тата мĕн кирлĕ? Эпĕ кунта курма кăна килнĕ.

— Мăнуку ăçта халь?

— Мускава кайнă терĕм-çке.

— Апла сана хуçа вырăнне хăварнă.

Хĕрарăм ним те шарлайман. Милиционер пуç пăркала-пăркала илнĕ те сассине çемçетнĕ.

— Клиентсенчен укçа илсе тăраканни кам вара? Мускаври мăнуку-и? Сую пит сыпăнсах каймасть сан.

— Сергей! — илтĕннĕ малти пӳлĕмре сасă. — «Газель» чĕнсе илмелле. Кун чухлĕ çынна хамăрăннипе лартса каяймастпăр.

— Ăнлантăм, — хуравланă та алăк умĕнчи милиционер хĕрарăма тумланма хушнă.

Ларисăпа Вероника хăйсене милици уйрăмне тепре чĕнтерсен Тимоха хваттерне юрату суттин çурчĕ тунине, халь ĕнтĕ ăна хупнине, çакăншăн мĕнпур айăпне унăн кукамăшĕ хăй çине илнине пĕлчĕç. Вероникăпа Риммăна куçа-куçăн тăратрĕç. Алăк уçса кĕртекенĕ çавă пулнине çирĕплетрĕ Вероника, унтан Ларисăпа иккĕшне милици уйрăмĕнчен кăларса ячĕç. Кукамăшĕ Мускавра текен Тимохăна шыраттаратпăр терĕç.

Ларисăн пĕр ӳпкев сăмахĕ кăна пулчĕ çакăн хыççăн.

— Пурăнмаллаччĕ манпа пĕрле. Ахалех пăрахса кайрăн.

Тантăшĕн сăмахĕ мар-ха, урăххи тулаштарма тытăнчĕ ăна. Хысна çыннисемпе калаçнă чухнех тем усалĕ кĕрсе вырнаçнăччĕ ăша. Унта хăйне хăй тыткаласа ларчĕ. Тимоха кукамăшĕ пек чĕрре кĕрсе калаçмарĕ. Çынсене урлă-пирлĕ кӳрентерме тытăнмарĕ. Леш тĕпчекенсем такамран тем сăмахĕ те илтеççĕ пулĕ те, виçерен вĕçерĕннĕ хĕрарăм сăмаххине лăпкăнах итлесе ларчĕç, ытла ярăва кайма тытăнсан çăвар хуптармалли меслечĕсем те пур вĕсен. Е сĕтеле шаккаса илеççĕ, е кăшкăрса тăкаççĕ. Теприсем тата пистолет йĕннине хыпашланçи тăваççĕ.

Çавăн чухне çын ним хака та тăманнине ăнланнă пек пулнăччĕ те, çавă ăс-тăна тата кăмăла пăтратса тăрать.

— Эс, Лара, мана вĕрентме пăрах-ха, — терĕ те сигарет пачкине туртса каларчĕ. — Хамăн пурнăçа хам иĕлсе пурăнам-ха.

— Вĕрентместĕп эп, Верона, хăвна лайăх пултăр тесе кăна калатăп.

Мĕн лайăхпа мĕн начара тӳрех никам та пайăрласа те тепĕр чухне иккĕленеççĕ. Эпир вара пурнăç еккине кĕрсе каятпăр та çынран юлас мар тесе кăна шухăшлатпăр. Çамрăк ăс— çил ăсĕ. Вылянать те вылянать...

— Философа тухасси нумай юлман сан, Верона.

— Тата мĕн калăн?

— Тата-и?Ахалехтиркетĕн Роберта. Турă пӳрни çавă.

— Пĕрре мар каланă тата калатăп, кирлĕ пулсан ху тыт та çавăр ăна. Юрать-и?

— Санпа тавлашас килмест ман. Атя ыран мĕн тумалла тесе калаçар.

— Ыран-и? «Ностальжи» клуба каятăп. Маншăн тĕнче илемĕ çавăнта кăна...

Лариса тантăшĕ умĕнче хăйне мĕскĕн пек туйма тытăнчĕ. Кашни саманарах çапла пулнă-ши? Çамрăк ăру хăй тĕнчинче пурăнасшăн. Унта саккунсем те урăхларах пулмалла, апат-çимĕç те ыттисем çиекенни мар, çамрăксенни иккен, юрри-ташши те халăх юрри-ташши мар, çамрăксен хăйсен. Те ĕнтĕ çĕнĕрен килнĕ ăрăва ырралла туртма, те усаллантарма шухăшласа кăлараççĕ çакна. Кайран çак çамрăксемех, ура çине ĕне пуссан, халăх пурнăçĕпех пурăнма тытăнаççĕ. Халăх йăли-йĕркипех, ĕмĕртен пыракан туртăмсемпе ăнтăлусене уясах. Лариса вара тантăшĕ умĕнче хăйне катăк пек туять. Те ĕнтĕ амăшĕн тĕнчинчен тухайман та пурнăçран тăрарах юлнă, те ĕнтĕ çут çанталăк хăй ун чунне урăхларах тунă.

Сыв пул тесе тăмасăрах уйрăлчĕç. Иккĕшĕ икĕ еннелле пуç чиксе утса кайрĕç. Лариса хăйне çак тĕнчере тăр пĕччен çын пекех туйрĕ.

Хăш вăхăтра чуна канăçсăрлăх иленнине Роберт пĕлмерĕ. Пулаканччĕ-ха кунашкалли. Пулаканччĕ те часах иртекенччĕ. Хальхинче калама çук вăрăма тăсăлчĕ. Кун нихăçан та вĕçленмессĕнех, çĕр иртмессĕнех туйăнса тăрать. Кулянса пурăнма сăлтав та çук пек хăйĕн. Ĕçĕ кал-кал пырать. Килте те урлă-пирлĕ калаçу çук. «Мĕн çаплах мĕскĕнленсе кайрăм-ха», — пуçне пăркала-пăркала илет те, кăмăл тата пусăрăнса каять. Икĕ аллипе пуçне чăмăртать те темччен-темччен хускалмасăр ларма пултарать. Амăшĕ, чи çывăх çынни, çакна пуринчен малтан сисрĕ. Вăл ывăлне мĕн çунтарнине никамран лайăх пĕлет — çемье çавăрма вăхăт çитнĕ.

Фрося ывăлне пĕччен ӳстернĕ. Çур Шупашкар, ытларах та пулмасан, ун хăраххисем. Хулипех çапла тесе çирĕплетме хăюлăх çитереймĕ те, Роберт вĕреннĕ классенче пуринче те ашшĕсĕр ӳсекенсем ытларахăнччĕ. Пĕрле выляса ӳснĕ тантăшĕсем те пурте тенĕ пекех «атте» сăмаха калама маннăскерсемччĕ. Çавăнпа вăл çакна йывăра илмен, шăпа пӳрни тесе шутланă.

Хваттерĕнче пĕр кĕтесе турăш кĕтесĕ тунă, чăвашла Евангелие алă айĕнчех тытать. Чиркĕве вара тĕн уявĕсенче кăна кая-кая килет. Турă Амăшĕ умне çурта çутса лартать те хăйпе ывăлĕ валли сывлăх пама тархасласа сăхсăхать. Çакăнпа çырлахать.

Амăшĕ хыççăн Роберт та кил терĕшре, çемьере, çынпа çын хутшăнăвĕсенче чи тĕрĕсси те чи кирли патшалăх тытăмĕ кăлараканнисем мар, чиркӳ саккунĕсем тесе шутлать. Вĕсене пула кăна çемье пĕр чăмăр пулма пултарать. Ашшĕсĕр е амăшĕсĕр ӳсекен ача-пăча йышланса кайни шăпах чиркӳ вĕрентнине вырăна хуманнинчен килет тесе шутлать. Вырăна хуманни кăна та мар-çке. Çĕршывра çемье тытăмне аркатакан чăн-чăн пропаганда пырать. Алла лекнĕ хăш журнала е хаçата уç, унта çиччĕ, саккăр, тăххăр е ытларах та авланнă е качча кайнă çынсем çинчен çырнине тупса вулама пулать. Мускав кăлараканнисем кăна мар, хамăрăннисем те халь çавсене рекламăлаççĕ. Тем çитĕнӳ тунă çын пек. Роберт та паллать-ха ăна, тĕл пулсан-тусан калаçмасăр иртмеççĕ. Чăваш çынниех, анчах хушамачĕ кăна урăхларах. Росфельдер тесе юри улăштарнă пулас ашшĕ-амăшĕ панă хушамата. Тахăш театрта такам пулса ĕçлет, ăна ыррăн пĕлмест Роберт.

Çулталăк пуçламăшĕнче республика хаçатĕнче çавăн сăнне пичетлесе кăларчĕç. Çитмĕлелле сулăннă арçын тăххăрмĕш хĕрарăма ача çураттарнă. Çавăн çинчен каçса кайсах каласа кăтартать корреспондент. Роберт тьфулатса илчĕ те хаçата таçта çитичченех ывăтса ячĕ. Ун хыççăн çав çынпа тĕл пуласран сыхланма тытăнчĕ.

Тĕрĕсех вĕрентет чиркӳ. Çыннăн пĕр мăшăр пулмалла, вăл ĕмĕрлĕх пулмалла.

Тыткаламалăх укçа-тенкĕ те пур халĕ. Анчах ăна ĕмĕр ĕмĕрлемелли çын кирлĕ. Чĕри вара Вероникăна чĕнет. Малтан амăшне евче ярам мар-и тесе шухăшласа çӳрерĕ. Кайран çак шухăшран хăй вăтанма тытăнчĕ. Темиçе çыру та çырчĕ. Пĕрне те ярса памарĕ. Çамрăклăх романтики кăна-ха ку тесе çеç хăйне хăй тытса чарчĕ. Юрату туйăмĕ çынна мĕн тери çунатлантарма та, айванлантарма та пултарнине туйса пурăннă хыççăн хăех унпа тепре тĕл пулса калаçма шутларĕ.

Ку хутĕнче Вероника тĕл пулма килĕшрĕ. Ку Роберта хастарлатсах ячĕ. Вăл пĕр поэт каласа панине аса илчĕ. Çамрăк чухне çакă пĕр хĕре çав тери хытă юратнă. Поэт таврашĕн такама çавăрмалăх та хитре сăмах тупăнать. Кускер те тĕлпулăва чĕнсе сăвăласа çыру хыç-çăн çыру çырать. Ултă çырăвне те лешĕ хуравламасть. Вара поэт чунĕ кĕлленсе çитет те çырма пăрахать. Темиçе çул иртсен çаксем тĕл пулаççĕ те пĕр-пĕрне ӳпкелеме тытăнаççĕ. Поэт мăшăрĕ пулайман хĕрарăм çакна çăвар уçтармасть: «Кĕтрĕм, кĕтрĕм çиччĕмĕш çырăвна, кĕтсе илеймерĕм. Пĕтĕмпех ху айăплă...» Пыр та ăнлан хĕр упраç чунне. Вероника унран темиçемĕш çыру кĕтет-ха. Кĕтсе илчĕ пулсан тем пекехчĕ, тем пекехчĕ...

Вĕсем Шупашкар çамрăкĕсем кăмăлланă Атăл хĕрринче мар, Юрату сăмсахĕнче те мар, шкул стадионĕнче тĕл пулчĕç. Атăл хĕрринчи асфальт çине çуллă сăрăпа «Эп сана юрататăп», парапет çине мĕн килчĕ унпа «Эсĕ —Эпĕ — Юрату» тесе çыра-çыра тухнисем кăмăла та шухăша арпаштарасран хăрарĕç пулмалла хĕрпе каччă.

Кунта вĕсем валли ларса тăма тенкел те пулмарĕ. Вĕсем çурри таран çĕр ăшне алтса лартнă резина кустăрмасем çине вырнаçрĕç те кам мĕн сăмах пуçласса кĕтме тытăнчĕç. Пĕр хушă енчен еннелле пăхкаларĕç. Куç тĕлне ахлатса илмелĕх ним те тĕл пулмарĕ. Туратланса кайнă улмуççисемпе сирень тĕмĕсем, Америка вĕренисемпе вырăс хурăнĕсем çине пăха-пăха илчĕç.

— Çак хулари парксемпе стадионсенче мĕншĕн çимĕç йывăççисем лартаççĕ-ши? Çимĕçĕ пурпĕрех сая каять, — калаçса илчĕ Вероника. Роберт хуравламарĕ те çавăнтах шăпланчĕ. Тата тепĕр хушă чĕнмесĕр ларчĕç.

— Эс тем каласшăн чĕннĕ-и мана? — чăтăмлăхĕ хухнине систерес терĕ Вероника.

— Çĕн хваттер туянмалăх укçа пур манăн, — шухăшласа хунине мар, пач урăххине персе ячĕ Роберт.

— Мĕн чăрмантарать тата? — йĕкĕлтесе ыйтрĕ Вероника.

Ку каллех пĕр юхăма кĕртекен сăмах пулмарĕ. Роберт хăйне айăплав пуканĕ çинче ларакан пекех туйрĕ. Арçын пулнă çыннăн апла айванккаланмалла маррине те туйса тăчĕ. Кăмăл екки ăна итлесшĕн пулмарĕ. Вара мĕнпур теветкеллĕхне пуçтарчĕ те ура çине сиксе тăчĕ. Вероника умне пычĕ.

— Атя хутсем тутарар та загса кайса черет тăрар, — терĕ вăл рапортланă сасăпа.

Халĕ Вероника пуçне усрĕ. Унăн чĕлхи çĕтрĕ. Аптраса ӳкрĕ.

Çухалса кайрĕ. Ку сăмаха вăл пач кĕтмен. Кĕтме те пултарайман. Мĕн хуравламаллине пĕлмест. Ларнăçем сĕнксе те сĕнксе пычĕ. Чир пусахланă çын пекех пулса кайрĕ. Хурав кĕтекен Роберт кашни хусканăвне асра хăварам тенĕн Вероника çинчен куçне тартмарĕ.

Юлашкинчен вăл та ывăнса çитнĕ пекех пулчĕ. Пĕри ларса, тепри ура çине тăрса хăйĕн шухăшне шухăшларĕ. Вероникăн шухă та шухăшсăр çамрăк ĕмĕрне халех вĕçлес килмерĕ. Пикесен конкурсĕсенче çĕнтерессе шанса тăраканскерĕн пĕртен-пĕр ĕмĕтĕнчен халех хăпас килмерĕ. Роберт çемье çавăрмасăр пурнăçĕ тулли пулмĕ тесе хăйне хăй ӳкĕтлерĕ. Пиçнĕ çырлана вăхăтра татмаллине аслисем аса илтермесĕрех пĕлет вăл. Халь мĕн сăмах каласан та айванланни пулассăн туйăнчĕ те ним шарламасăр тăчĕ. Вăл хăй мĕн тăвассине тунă. Ыттине Вероникăн татса памалла.

— Кун пирки шухăшламан-ха, — аранах çăвар уçрĕ Вероника. Мĕнпур халне пуçтарчĕ те ларнă çĕртен тăчĕ. Утса кайрĕ.

Хăраса та ӳкрĕ Роберт. Кускер пăрахса хăварать-и тесе шухăшларĕ. Вероника ăна хирĕç пырса тăчĕ.

— Юрату пирки шӳтлесе калаçма чĕнетĕн пулĕ тенĕччĕ. Чăнах пулсан...

— Шӳтлеме пĕлместĕп çав, — хăюланма пуçларĕ Роберт та.

Вĕсем спортсменсем чупма сарнă вак чул тăрăх утса кайрĕç. Иккĕшĕ те ура пуçĕсене пăхса пычĕç. Иккĕшĕ те хăйĕн шухăшне шухăшларĕ.

Вероника çак самантра мĕнле вăй хăйне улăштарнине пĕлесшĕн тĕмсĕлчĕ. Унăн Роберта пĕрре те моржпа танлаштарас килмерĕ. Ăçтан пуçа пырса кĕнĕ-ха ку танлаштару тесе шухăшланă хыççăн хăйĕнчен хăй именме пуçларĕ. Килпетлĕ тăл-пӳллĕ те сăпайлă сăн-питлĕ çынах утса пырать унпа юнашар. Арçын уттипе утать. Çак çын кăна ун пурнăç тӳнтерĕшĕсенчен, усал кăмăллă çынсенчен хӳтĕлеме те хунтăлама пултараять тесех шухăшлас килчĕ. Ăшă куçпа пăха-пăха илес те килчĕ ун Роберт çине, анчах темле майлăн ăша кĕрсе вырнаçнă сивлеклĕх çакна тума чăрмантарчĕ. Халех пĕрлешме килĕшсе сăмах парсан хĕр упраç хакне çухатăп тенипе кăна чĕнмесĕр пычĕ.

Роберт вара хĕрарăм хăлхапа юратать тенине илтсе астуса юлнă та хăй пуклак чĕлхеллĕ пулнăшăн пăшăрханчĕ. Ун çулĕнче кĕç-вĕç пĕлĕте вĕçсе хăпарасла хăлаçланакан романтик та фантазер пулмаллине пĕлет. Хăй пекех, Вероника та хаваслăрах калаçасшăн пулĕ тесе шухăшлать. Пуçа пурнăç кулăшĕсем те, хавхалануллă сăмахсем те пыра-пыра кĕмеççĕ. Атя хутсем тутарар та затса кайса черет тăрар тени унăн мĕнпур чун хавалне, мĕнпур ăс техĕмне илсе тухса кайнă иккен. Вăл Вероникăна урăхран ним сăмахпа та ӳкĕтлеймĕ. Ун валли сăмах та, сасă та юлман унра. Виçĕ хутчен утса çаврăнчĕç стадион тавра. Утнăçемĕн чунĕсем пĕр-пĕрин патнеллех туртăннине туйнипе, çав туйăма хăратса тартас мар тенипе чĕлхе вĕçне киле-киле тухакан сăмахсене те калаймарĕç. Юлашкинчен кăна Вероника, таврара мĕн пуррине те курма пăрахнăскер, пуçне çĕклерĕ те унталла-кунталла пăхса илчĕ. Вăрттăн итлесе тăракан çук-ши тесе шикленнĕнех хăтланчĕ.

— Шухăшласа çӳрем-ха. Пĕрре те кĕтмен çак сăмаха санран...

Вероника хăйсем хăш хапхаран килсе кĕнине аса илес тесе-ши, хăшĕнчен тухса каяс тесе-ши унталла-кунталла пăхкаласа илчĕ те сылтăм аллине Роберт еннелле тăсрĕ. Лешĕ ку мĕне пĕлтернине çийĕнчех тавçăрса илеймерĕ. Алă парса уйрăласшăн пулчĕ-ши Ве-роника, килĕшсе алă çапасшăнччĕ-ши?

Хăвăрт çаврăнчĕ те хĕр чупнă пекех стадион хапхи еннелле вĕçтерчĕ.

Амăшĕ чĕрĕ пулнă пулсан халь тӳрех Очконалла çул тытмаллаччĕ. Вăл çук та, Ларисăпа амăшĕ аса килчĕç. Иккĕленсе тăмарĕ, тӳрех унталла çул тытрĕ. Роберт вара мăраннăн утăмласа вак чул тăрăх уткаласа çӳрерĕ. Тем çухатнăн, тем шыранăн ура айĕнчи вĕт чулсене пăхкаларĕ. Ăна кирли, ăна канăçсăрлантараканни шăпах çав чулсемпе хутăшса кайнăн туйăнчĕ.

Ларисăпа амăшĕ ăна кĕтсех тăнă тейĕн. Алăк уçса кĕртекенни Кира пулчĕ. Пусăрăнчăк кăмăллă Вероникăна нимĕнле ыйту та памарĕ.

— Лариса килтех, — терĕ те малалла иртме ирĕк парса айккинерех пăрăнса тăчĕ.

Лариса яланхи пекех урайне çĕтĕк-çурăк сарса пăрахнă та тем суйлать. Тантăшне курсан алла тытнă япалисене пăрахсах сиксе тăчĕ. Вероника ун мăйĕнчен пырса уртăнчĕ.

Мĕн пулчĕ тесе тĕпчесе тăмарĕ Лариса. Тантăшĕ иккĕшне те питĕ кирлĕ хыпар пĕлтерме килнине тӳрех тавçăрчĕ.

— Загса чĕнет, — пăшăлтатрĕ Вероника.

Кам чĕннине-мĕнне ыйтса тăмарĕ Лариса, тантăшĕн сывлăшĕ пӳлĕничченех ăна чăмăртарĕ. Хăйĕн аллисен шăнăрĕсем туртса кайман пулсан темччен çапла ытамра тытса тăратчĕ-ха. Вероника турткаланмарĕ.

— Мĕн терĕн вара?

— Кĕтмен эп унран ку сăмаха. Шухăшласа çӳрем-ха терĕм.

Çамрăксем мĕн пăшăлтатнине илтмерĕ пулин те, Кира тем тĕшмĕртрĕ. Эпĕ те кирлĕ кунта тесе шухăшласа илчĕ те вĕсем патне пычĕ. Ура çинче тăрсах пурнăçра пĕрре пулмалли паллăран та паллă, ĕмĕр-ĕмĕр асра юлмалли ĕçе-пуçа сӳтсе явма тытăниччен малтан виççĕшĕ те пĕр-пĕрин куçĕнчен пăхса илчĕç, виççĕшĕ те пĕр-пĕринчен чăнах-и тесе ыйтнăнах туйăнчĕ.

— Турă панă телейӳ ку сан, — татса каларĕ Кира.

— Иккĕленсе те ан тăр, — амăшĕпе пĕр шухăшлă пулчĕ Лариса та. Вăл хускалми тăракан тантăшне татах та татах пыра-пыра ытамлас килнине аран-аран ирттерсе ячĕ те ĕçлĕ сасăпа калаçма пуçларĕ: — Салонри туй кĕписем килĕшмеççĕ мана. Тата çав тери хаклă вĕсем. Хам çĕлесе паратăп. Журналсенче туй пĕркенчĕкĕсен ӳкерчĕкĕсем пулмалла-ха. Пĕрне пит юратса пăхнăччĕ. Ăçта шырамаллине пĕлетĕп.

— Эп мĕн-ха, — айванлансах кайрĕ Вероника. — Эп сăмах паман-ха...

— Амăшĕпе кăна пурăнать тетĕн-и-ха? — терĕ Кира. — Аврукран адресне ыйтса пĕлетĕп те хам кайса ларатăп амăшĕ патне. Ун пек чухне ваттисен сăмах татмалла. Çамрăксене хăйсене кăна шанма юрамасть. Йăли-йĕрки çапла.

— Эп мĕн-ха, — каллех çăвар уçрĕ Вероника.

— Ним те ан иккĕлен, — хушнă пекех каларĕ Лариса.

— Турă панă телейӳ терĕм-çке, — хĕрĕ майлă пулчĕ Кира та.

Унтан виççĕшĕ виçĕ кĕтесе вырнаçса ларчĕç. Кира пӳлĕм алăкне кайса хупрĕ. Хваттерте урăх никам та çуккине пĕлчĕ пулин те таçта ют хăлха пулассăнах туйăнчĕ ăна.

Хальхинче вĕсен калаçăвĕ çыпçăнмарĕ. Пĕри тем калама тăрать те ăна тĕхвĕртсе каякан çуккипе шăпланать.

— Выçах çӳреместне-ха эс? — ялт сиксе тăчĕ Кира. — Апатлан малтан...

— Чăнах та, — терĕ Лариса та.

Сĕтел хушшинче те калаçăва сыпăнтараймарĕç.

Мĕн пĕлмеллине пĕлтĕмĕр, мĕн каламаллине каларăмăр терĕç пулĕ çамрăксем, пӳлĕме кайса хупăнчĕç. Амăшĕ алăк уçса пăхрĕ, кĕме те хатĕрехчĕ. Лариса сивлеккĕн мăкăртатса илчĕ:

— Анне, ан чăрмантар-ха эс пире...

Кирăн юнашар пӳлĕме куçма тиврĕ. Чӳрече умне пырса тăчĕ, балкона тухрĕ. Ниçта та хăйĕн вырăнне тупаймарĕ те пырса перĕннĕ-перĕнмен çатăртатма тытăнакан креслăна вырнаçса ларчĕ. Аврука кĕтме пикенчĕ. Лешĕ тата çав тери нумай кĕттерчĕ. Çывăрма выртас умĕн кăна таврăнчĕ. Ăна, ывăннăскерне, Кира хыпарĕ ни савăнтармарĕ, ни тĕлĕнтермерĕ. Чунсăр çын пек тыткаларĕ хайне. Çăвăнса тасалнă хыççăн, каçхи апата лар-сан, темиçемĕш хут ĕнтĕ çав сăмахах каларĕ:

— Сан хуçу Вероникăна качча илесшĕн.

— Илтĕр — чармастăп, — терĕ те Аврук апат пĕтĕрме пикенчĕ.

Кира шучĕпе ĕнтĕ Вероника хыпарĕ паянтан пуçласа ку хваттерте кĕрлесе те шавласа кăна тăмалла. Чан сасси пек пурне те хускатмалла. Курăсăн, çамрăкĕсем хăйсем пăшăлтатса калаçма пӳлĕм алăкне хупрĕç. Аврук илтнине илтмĕш пулать. Кирăн пусăрăнма та хăй тĕллĕн шухăша путма тиврĕ.

Вероникăна вăл тахçанах хăйĕн иккĕмĕш хĕрĕ вырăнне хурать те, ун шăпишĕн, ун пуласлăхĕшĕн пуринчен те хытăрах пăшăрханать.

Ку каç çĕрĕпе те куç хупаймарĕ. Çур çĕр çитсен çамрăксем выртнă-и-ха тесе сассăр тăрса пăхрĕ. Алăк хушăкĕнчен çутă курчĕ те каллех выртрĕ. Кăтăш пулма пуçланăччĕ, Аврук кĕрлеттерсе калаçма пуçларĕ. Тĕлĕри-тĕлĕрми выртаканскер Аврук мĕн калаçнине ăнланса юлаймарĕ, хальччен илтмен икĕ сăмах, ланжерон тата бампер тени пусахлама тесех килнĕ ыйха вĕçтерсе ячĕ. Пуçне калт çĕклерĕ те тăрса ларчĕ. Çара хулĕсене утиялпа витрĕ, хăраса шухăшларĕ: «Мĕн пулнă вара кăна? Килте те, çын çинче те ют сăмахсемпе калаçманскер... Чим, урмăшма тытăнман-и?»

Вăрансан вăрантăр тесе лăскасах илчĕ. Упăшки тепĕр еннелле çаврăнса выртрĕ те харлаттарма пуçларĕ.

Ку сăмахсене астуса юлам-ха, ирхине хăйĕнчен мĕне пĕлтернине ыйтăп тесе шухăшларĕ те çамрăксен пӳлĕмне уçса пăхма шутларĕ. Вĕсем те çывăрмаççĕ иккен.

Вара балкона тухса ларчĕ. Кĕве çулăхасран кунта кăлара-кăлара çакнă кивĕ тумтирсенчен алă айне лекнине хăй çине уртса ячĕ.

Ирчченех ларчĕ шухăшĕсемпе айкашса. Кирек камăнни пекех, шухăшĕсем унăн та хĕрарăмпа хĕрарăм телейĕ, çамрăклăхпа çамрăк ăраскал пирки пулчĕç. Ăна хăйне туй пĕркенчĕкĕ айĕнче ларма тӳр килмен те, Вероникăна пĕр ăмсанчĕ, уншăн пĕр савăнчĕ. Хăйĕн хĕрĕ тĕллĕн те çав тивлет çаврăнса тухтăрах тесе Турра тархасларĕ.

Аврук тăрса çӳренине сисрĕ пулин те, вырăнтан хускалмарĕ.

Лешĕ ма çывăрмастăн тесе пырса ыйтсан тин анасласа илчĕ, ыйхă лĕпсĕрлентерме тытăннине сисрĕ. Аврук хыççăн сивĕнме те ĕлкĕреймен вырăн çине тĕшĕрĕлмерĕ, хĕр упраç мĕн тăвать-ха тесе пӳлĕм алăкне уçрĕ. Лариса вырăнĕ çине салтăнмасăрах кĕрсе выртнă та Ларисăпа Вероника ним туйми çывăраççĕ.

Аврук васкаса тумланнине курсан ыйтмасăр тӳсеймерĕ:

— Мĕн, паян та васкавлă ĕç пур-им?

— Пур-ха çав, пур. Илсе кайма ĕçме-çиме хатĕрле-ха.

— Ирхи апатсăрах тухса ан кай ĕнтĕ.

— Чышсан та, тĕртсен те анмасть. Чей ăшăт та... Аврук тумланса пĕтерсен, чей ĕçме тĕпеле кĕрсен балконра ларнă чухне канăç паман ыйтăвĕ чĕлхе çине килсе тухрĕ.

— Эс вара, Аврук, ют чĕлхесем те вĕреннĕ-им?

Леш ним те ăнланмарĕ-ха. Сыпкăм тунă хыççăн чей куркине лартрĕ те пуçне çĕклерĕ.

— Кам вĕрентнĕ мана? Эп мĕнпурĕ те ПТУ кăна пĕтернĕ.

— Çĕрĕпе ют сăмахсемпе калаçса выртрăн. Ланжерон та бампер тенине лайăх илтсе юлтăм. Ытти сăмахĕсене чăмла-чăмла каланипе астуса юлаймарăм.

— А-а-а, — кулсах ячĕ Аврук. — Эпир, Ильменевпа иксĕмĕр, хĕрсе ĕçленĕ чухне хамăр ятсене те манса каятпăр та пĕр-пĕрне Ротор е Статор тесе чĕнме тытăнатпăр. Машина пайĕсем вĕсем...

— Капла тесен, — Кира та куланçи турĕ. — Паян та каçа юлса таврăнатна? — терĕ Аврук хыççăн алăка хупса юлнă чухне.

— Пĕлместĕп-ха, пĕлместĕп, — мăкăртатрĕ Аврук.

Кира хупă пӳлĕмрен сас-чӳ илтĕнмĕ-и тесе хваттерте шавсăр çӳрерĕ. Урари тапочки утнă майăн кăштăртатать те, ăна хывса пĕр кĕтесе лартрĕ. Темле тимлĕ пулсан та, хĕр упраç хускалнине сиссе юлаймарĕ. Тахăш вăхăтра тăрса çăвăнма ĕлкĕрнĕ. Иккĕшĕ юнашар тĕкĕр умĕнче писевленеççĕ.

— Каймалли пур-и паян та? — ыт ахальтен тенĕ пек ыйтрĕ Кира. Хĕрсен хурав пама та вăхăт тупăнмарĕ. Харăс хускалчĕç те каллех пӳлĕме кĕрсе çухалчĕç. Ку хутĕнче алăка хупмарĕç.

Вĕсен, çамрăксен, иккĕшĕ пĕрле чухне калаçса вĕçне тухайми сăмах тупăннине Кира тахçанах асăрханă. Халĕ ĕнтĕ пушшех те купаланса кайрĕ пулĕ. Калаçчăрах, çавна валли çынна чĕлхе панă терĕ те тĕпелте ăшталанма пуçларĕ.

Ку таранччен Лариса мĕн тесен те Вероникăн хирĕçле персе хурас йăла пурччĕ. Паян вăл ун кĕввинех ĕнĕрлет.

— Оппонент пулса йăлăхрăнам? — ыйтас килчĕ Ларисăн.

— Санпа иксĕмĕр тĕнче тĕрĕслĕхне шыраса тупаймăпăр. Тавлашнин усси пĕрех çук иккен.

Пурнăç чăнлăхĕ пĕрре кăна, Верона. Хăйĕн историйĕнче этемлĕх ăна тăрăлтарса çитернĕ. Эпир хамăра такам вырăнне хуратпăр та çынсенчен уйрăм чăнлăх шырама хăтланатпăр. Анне мана ачалла чиркĕве илсе çӳремен. Халь пулсан унтан тухмалла мар. Пастырьсем вĕрентнине хамăр профессорсем вĕрентнинчен маларах хуратăп. Вĕсем вĕрентниех чуна çывăх. Эп сана панăччĕ вĕт пĕр кĕнеке. Ăçта вăл? Общежитире-и? Тытса ларма вăхăт туп-ха. Унта аскăнлăхпа аскăн ĕçсем пирки Турă вĕрентсе каланисене иле-иле кăтартнă. Турă çырни тесе ахаль каламаççĕ çынсем. Венчете тăнă çынсене чиркӳ уйăрмасть. Пысăк çылăх шутланать вăл.

Ку калаçу нихăçан та вĕçленмессе иккĕшĕ те сиссе илчĕç те шăпланчĕç. Çакăнтан пуçласа Лариса Вероникăн кăмăлне вак-тĕвек таранах пĕлсе тăма тăрăшрĕ. Тантăшĕ ăна тĕлĕнтерсех тĕлĕнтерме пуçларĕ. Пĕринче чикĕ леш енчи эстрада çăлтăрĕсен туйĕсене телевиденипе курнине аса илсе тухать. Акăлчансем чунтан юратакан Диана принцесса патне çитет те шăпланать.

— Мĕне кирлĕ вĕсем сана? — чунтан ыйтать Лариса.

— Манăн та пурин асĕнче те юлмалла туй тăвас килет...

— Тӳшекне кура ура тăсма вĕрентеççĕ ваттисем.

— Ваттисем хыççăн ан çӳре! — кăшкăрса тăкас патнех çитет Вероника. — Хальхи çамрăксем вĕсенчен ăслăрах. — Çавăнтах пусăрăнать те тута тăсса пăрахать. — Мĕн хака каять-ши ман анне çурчĕ? — тăнлавне кăтăртаттарма тытăнать.

— Туй тума сутасшăн-и?

— Сутасшăн çав, сутасшăн.

Тепринче пач урăх калаçу пуçлать.

— Нимле туй та кирлĕ мар. Туйсăрах пĕрлешсе пурăнакансем те пур. Эпĕ хам та темиçе çынна пĕлетĕп. Килĕштерсех пурăнаççĕ. Теприсем тата çырăнмасăрах...

— Ăсу выляма тытăнмарĕ пулĕ те, — тантăшне пӳлме васкать Лариса.

— Çамрăк чухне ăсăн вылямалла, — сăмахĕ тупăнсах тăрать Вероникăн та.

Çамрăксем çамрăкла сӳте-сӳте явакан ыйтăва аслисем аслăлла татса пама шутларĕç. Кирăпа Аврук пĕр шăмат кун тирпейлĕн тумланчĕç те пасара каятпăр тесе килтен тухрĕç. Малтанхи кунах хатĕрлесе хунă кучченеçĕсене илме манмарĕç.

Фрося та вĕсене кĕтсе тăнă иккен. Те ывăлĕ систерсе хунă, те амăшĕн чунĕ хăй сисĕмлĕрех пулнă. Ăна Кирăпа Аврук пĕлмерĕç, ыйтса-тĕпчесе тăмарĕç. Тӳрех сĕтел хушшине ларма сĕнчĕ Фрося. Урисем урайне перĕни-перĕнми вĕçсе çӳрерĕ хăй. Хальччен курман-туман çынсем мĕн çăмăлпа çӳренине пĕлнипе калаçрĕ те калаçрĕ.

— Ман ачи çавнашкал çав. Ăшĕ çуннине сиссех тăратăп. Çулăмне тула кăлармасть те питĕ асапланать вара. Шеллес те шеллес килет. Аннӳпе те пулин чунна уçса калаç-ха тетĕп те, пушшех пусăрăнать. Кăшкăрашас йăли çук хăйĕн. Анне тет те шăппăн пăрăнса утать. Эпĕ те урăхран чĕнместĕп.

— Кăшкăрашма пĕлмест-ха, — пĕр сăмахлăн пулчĕ Аврук та.

Кира шăпăртах ларчĕ-ха. Черечĕ çитессе кĕтрĕ.

Фрося сĕтел тирпейлесе çитерсен, пуçламан кĕленче те кăларса лартсан Кира та кучченеçпе килнине аса илчĕ. Сăмахсăр-мĕнсĕр ăна сĕтел варрине кăлара-кăлара хучĕ. Унăн та пуçламан кĕленче пулчĕ. Унсăр пуçне «Акконд» кăларакан канфетсемпе печени, çаврака шăрттанпа кăлпасси татăкĕ кăларса хучĕ. Фрося вĕсем валли таса турилккесем илме çийĕнчех тавçăрчĕ.

Хăй умне тулли черкке лартса парсан Аврук хускалса илчĕ те пурте илтчĕр тесе хыттăн каласа хучĕ:

— Эпĕ хам пая ĕçсе татнă...

— Ятне тумастна? — ыйтрĕ Фрося.

— Тумлампа та çăвара вараламастăп...

Хĕрарăмсем иккĕшĕ паллашнă ятпа тесе пĕрер черкке ĕçрĕç те, чĕлхисем уçăлсах кайрĕç.

— Ларисăна качча панă чухне чăвашла туй тăватăп тесе тахçанах шухăшласа хунă.

— Такама качча тухас тейĕ-ха вăл? — хирĕçлерĕ Аврук.

— Китай çыннине тухсан та туйне чăвашла тăватпăр. Лариса ман сăмахран иртеймест.

Ман ачи тем шутлать ĕнтĕ. Калаçмалла-ха унпа.Чăваш туйĕн йĕркисене эп маннă ĕнтĕ.

Пуçне чиксех шухăша путрĕ Фрося.

Çур кун калаçса та сăмахĕ татăлмарĕ вĕсен. Уçăмлă сăмахĕ пĕрре кăна пулчĕ: çамрăксем хăйсем шутланă пек тăвăпăр терĕç.

— Çулне пĕлетĕр, манса ан пурăнăр, — тесе ăсатса ячĕ Фрося.

— Кăмăллă çын амăшĕ те. Ывăлĕ пекех, — пĕтĕмлетрĕ Аврук картишне тухсан.

Кĕтмен-туман çĕртен милици уйрăмне чĕне-чĕне илекен пулчĕç. Пĕринче икĕ çамрăк пирки ыйтса тĕпчерĕç. «Маскăпаччĕ вĕсем», — тени тĕпчекене тивĕçтермерĕ.

Аптăранă енне Ларисăран ыйтса пĕлнĕ тăрăх икĕ çамрăк автоюсавра та темиçе те пулнине каласа пачĕ. Кун хыççăн хăпрĕç тенĕччĕ. Апла пулмарĕ. Кашни сăмаха темиçешер калаттаракан, пĕр ыйтăвах çине-çинех паракан милиционер Арефий Якимовича чĕнтерсе тăман, хăй автоюсава кайнă. Саккунран иртсе курман çын мĕн калайтăр ĕнтĕ. Мĕн пулнă, мĕн курнă, мĕн илтнĕ — çавна. Гаража тул енчен хура сăрăпа сапса тухнине те, Жора çак усал ĕçе тăвакансене курнине те, çавна пула лешсем хăйсемех килсе гаража çĕнĕрен сăрланине те пытарса тăман. Çав икĕ çамрăках пулĕ темле машинăсене сӳттерме ыйтнине те сиктерсе хăварман. Гараж айккинче хирте вĕсене машина кĕтсе ларнине те, унта мини-трактор сутатăп тесе улталакан çын пулнине те пĕлсен милиционер Аврука темиçе-темиçе хут тав тунă.

Кун хыççăн каллех Вероникăна чĕнтерчĕç. Ун умне икĕ çамрăк сăнне кăларса хучĕç.

— Çаксем-и? — ыйтрĕç çине-çинех.

— Маскăпаччĕ çав, маскăпаччĕ. Палласа юлайман.

Саккун хушнинчен иртсе курман çыннăн пакунлă çынсемпе калаçнă хыççăн чĕре вырăнтан хускалать. Вĕсем хăвна пулăшасшăн пулнине те, хăвăн хутна кĕнине те ăша хывмастăн. Милици уйрăмĕнчен тухсан Вероника ниçталла кайма пĕлмерĕ. Куç курнă еннелле васкаса утрĕ. Такамран тарнă пек васкарĕ.

Çурçĕр пасарĕ тĕлне çитсен палланă пек сасă илтĕнчĕ.

— Таçта васкать ĕнтĕ Верона...

Йăлт-ялт пăхкаласа илчĕ Вероника. Унран темиçе утăмра çамрăк хĕрарăм тăрать. Унпа вăл «Ностальжи» клубра паллашнă. Паллашнă тени çавă кăна-ха. Çывăхланман, ятне-шывне те ыррăн пĕлмест. Ыттисем хыççăн вăл та ăна Дина тесе чĕнет. Çавă кăна.

— Тем туянасшăн ĕнтĕ пасарта? — сассине çемçетсе калаçрĕ Дина.

Вероника хăй тин кăна милици уйрăмĕнче пулнине, унтан кăмăл пăсса тухнине калама хатĕрехчĕ, сӳрĕккĕн аллине сулса яман пулсан чĕлхерен çав сăмах вĕçерĕнмеллеччĕ.

— Пасара çӳреместĕп эп, — терĕ ним чĕнмесен аван мар тесе.

— Эпĕ вара мĕн кирлине çак пасарта туянатăп. Сутуçăсене те палласа çитрĕм. Хăйсем те паллаççĕ те ларта-ларта ямаççĕ.

— Уттарам-ха, — терĕ кăна Вероника, Дина ăна алăран ярса та тытрĕ.

— Ак ман шофер килет. Леçсе яратпăр машинăпа.

— Кунта утмалли нумай мар, — турткаланчĕ Вероника.

Дина ăна хулран çавăтрĕ те çул хĕрринчи бордюр çумĕнчех тăракан машина патне илсе кайрĕ. Шофера та кĕтсе тăмарĕ, хыçалти алăкне уçрĕ, Вероникăна тĕртсех тенĕ пек кĕртсе лартрĕ. Хăй васкаса ун çумне тĕршĕнчĕ те тытăнчĕ пули-пулми калаçма. Пуçа мĕн килсе кĕнине, Вероника çулĕнчи хĕр упраç мĕн çинчен каçса кайса итлеме пултарнине вăл лайăх пĕлет, çавăнпа ĕнтĕ шухăшласа кăларнине те хăй курнăн туса калаçма тытăнчĕ. Мускава Майкл Джексон гастроле килет тенине илтнĕ-илтмен вокзала билет туянма тухса чупнă иккен. Унăн епле пулсан та çак «çăлтăр» автографне илсе юлас килнĕ. Палланă-тунă тантăшĕсенчен темиçе çынна та чĕннĕ. Пĕри укçа шелленĕ, теприн пулман. Пĕчченех тухса кайма тивнĕ.

— Эх, çав! Эх, çав! — шоферсăр пуçне салонра урăх никам та çук пулин те янратса калаçрĕ Дина. — «Россия» хăна çурчĕ умне кĕпĕрленнĕ хамăр. Теприсем тата аэропортах кайнă пулнă. Вĕсене унта патне те яман. Пире те милиционерсем хӳтерсе тăраççĕ. Эпир пĕрех сĕкĕнетпĕр. Пĕр арçын та çук хамăр хушăра. «Кадиллак» килсе чарăннине те, унран пирĕн кумир тухнине те курса кăна юлайрăмăр. Умĕнче те, хыçĕнче те хуралçăсем, утăм та çывăха ямаççĕ. Хуралçисем вăрăм пӳллĕ, Майкл алă çĕклени те курăнмасть. Иртсе кайрĕ пирĕн тĕлтен. Хутланса лартăмăр, тĕршĕнтĕмĕр те хӳхлесех макăратпăр...

Машина хуланалла мар, Етĕрне çулĕпе кайнине асăрхарĕ Вероника. Пăлханма тытăнчĕ.

— Дачăри мунчара ылтăн сулла манса хăварнă, — çийĕнчех çĕнĕ калав пуçларĕ Дина. — Кулянса çĕрĕпе çывăраймарăм. Вăрă аллине лексен тетĕп. Хаклă-çке-ха вăл. Май тупса кайса илес терĕм. Нумай тăмастпăр унта. Кĕрсе кăна тухатăп дачăна.

Чĕркуççи çинчи сумкине хускатса илчĕ, имĕш, уççисем унтах...

Вероника лăпланнă пек пулчĕ те, Дина пăшăлтатса калаçма пуçларĕ. Шоферăн ку сăмаха илтмелле мар тенĕ пек. Иккен, ăна Мускаври депутат пулăшаканĕ хăй ухмаха тухса юратни çинчен кала-кала йӳтетме тытăннă. Дина мĕн хуравламаллине те пĕлмест. Унăн урăххи пур. Арçынни ку питĕ йăрăскер, япшар чĕлхеллĕскер. Пĕр хĕрарăм чунне кăна хăй майлă çавăрман пек туйăннипе Дина иккĕленерех тăрать...

Машина шоссерен пăрăннине тӳрех сиссе илчĕ Вероника. Лăнк та ланк сиктерме тытăнчĕ. Малти кантăкран йывăçсем курăнчĕç. Чĕмсĕр шофер сасартăк кăшкăрса ячĕ:

— Мĕн ку? Мĕн ку?

Машинăна хăвăрт кăна тормозларĕ те каялла чакарма пуçларĕ. Машина умĕнче маскăллă икĕ çамрăк тăнине Вероника та асăрхарĕ, çухăрса ячĕ те Динăна пилĕкрен çатăрласа тытрĕ. Лешĕ те ун çумне тĕршĕнчĕ. Пĕри машина алăкне туртса уçрĕ те шофера сĕтĕрсе кăларчĕ, ăна çĕр çине пусса ӳкерчĕ. Алли-урине тăлласа çыхрĕ. Лешĕ тапкаланчĕ, кăшкăрашрĕ. Тепри Дина çумне çыпçăнса ларнă Вероникăна ярса тытрĕ. Çăварне скотч çыпăçтарчĕ те машинăран туртса кăларчĕ. Тулли михĕ пек, хулпуççи çине хурса ăна йывăçсем айне илсе кĕрсе кайрĕ. Динăна никам та тĕкĕнмерĕ. Сас кăларма та хăрарĕ вăл.

Маскăллă çын шофер вырăнне кĕрсе ларчĕ, бардачока уçса пăхрĕ. Тем шырарĕ. Кирлине тупаймарĕ пулас та мотора чĕртрĕ, машинăна хускатрĕ. Çулран пăрчĕ те ăна йывăçсем хушшине кĕртсе лартрĕ. Хăй çавăнтах куçран çухалчĕ. Машинăран тухнă чухне Динăна чăмăрпа юнаса хăварчĕ.

Вероника хăйне курăклă çĕр çине вырттарсан, арçын кӳлепи çĕр çумне пусса лартсан, палланă пек сасăпа: «Ху ирĕкӳпе памасан вăйпа илме те пĕлетпĕр», — тенине илтсен тăн çухатрĕ.

Машинăра сĕнксе ларакан Динăна та часах чун кĕмерĕ. Ларсан-ларсан аран хускалчĕ те машина алăкне уçрĕ. Тапкаланса выртакан шофер патне пычĕ, алли-урине салтрĕ.

— Хускат машинуна, милицие каятпăр, — терĕ никам та ан илттĕр тенĕн пăшăлтатса.

Вĕсене тем вăхăт каялла кăна Вероника пулнă пӳлĕме илсе кĕчĕç. Нумай тĕпчесе тăмарĕç, Динăна кунтах хăварчĕç, шофера инкек пулнă вырăна кăтартма хăйсемпе пĕрле лартса кайрĕç. Час таврăнмарĕç. Кĕтекен Динăна кăна çапла туйăнчĕ-ши? Пĕр хушă ăна пӳлĕмрех, алăк патĕнчи пукан çинче ларма каларĕç, унтан кори-дора тухса тăма хушрĕç. Унăн хăй канăçсăрланнине, пăлханнине кама та пулин кăтартасах килчĕ. Астуса юлнă милиционерсенчен алăк уçса та, лешсем тем ĕçпе коридора тухсан та ыйтсах тăчĕ:

— Час таврăнаççĕ-и? Хăçанччен кĕтмелле?

Ку ячĕшĕн кăна ыйтни пулнине милиционерсем ăнланаççĕ те пулмалла, ним те хуравламаççĕ. Аллисене кăкăр айне тытса тăрать вара пĕр вырăнта. Такампа калаçас та килет хăйĕн, анчах коридор пушах.

Çапла сĕнксе тăнă чухне хăйне такам ятран чĕннĕ пек илтĕнсе кайрĕ те шартах сиктерчĕ. Йăн-ян пăхкаласа илчĕ Дина. Ниçта та никам та курăнмарĕ. Алăк сасси пулсан хăйне чĕннине тепре илтрĕ.

Вырăнтан хускалчĕ. Хальхинче ларма вырăн сĕнмерĕç.

— Çак кунсенче хуларах пулăр, ниçта та ан кайăр. Кирлĕ пулсан чĕнтеретпĕр, — терĕç те кайма ирĕк пачĕç.

Хăй коридорта сĕнксе тăнă вăхăтра милиционерсем телефонпа калаçсах тăнине вăл пĕлмерĕ. Çавăнпа та хурахсене тытма кайнă ушкăн никама та тупайман пулĕ тесе шухăшларĕ. Хăйне лартса çӳрекен шофера та пулин илсе килмерĕç.

Оперативниксем пырса çитнĕ çĕре маскăллă çынсем тарса çухалма ĕлкĕрнĕ. Вĕсем икĕ юппинчен пĕри хăрнă юман çумĕнче хĕр тăнине курнă та ун патне васканă. Лешĕ кĕç-вĕç çĕре ӳкесрен аран-аран тытăнкаласа тăрать. Урисем чĕтреççĕ. Мĕн ыйтсан та шарламасть.

Оперативниксенчен пĕри Вероникăна юман çумĕнчен хускатсан ăна-кăна курнă арçынсем те сасартăк çемçелсе кайрĕç. Хĕрĕн сулахай куçĕ шăтса юхнă, ун вырăнĕнче хĕрлĕ путăк юлнă. Сулахай пичĕ сăмса хысакĕнчен пуçласа хăлха çунатти таранах тирне сӳсе илнĕ пек хĕп-хĕрлĕ. Вероника хăй юнланса пĕтмен. Кĕпе арки çурăлса кайнă та ура тупанне çитиех çакăнса тăрать.

— Халех пульницана леçĕр, — терĕ арçынсенчен пĕри.

Пĕр-пĕрне каласа ăнлантарма тивмерĕ арçынсен. Темиçен Вероникăна çĕклесе илчĕç те машина патне илсе пычĕç.

Тĕл кăтартма килнĕ шофера кăна мĕн-мĕн тумаллине каламалла пулчĕ. Оперативниксенчен пĕри Вероникăпа юнашар машинăн хыçалти ларкăчĕ çине вырнаçрĕ, ыттисем тавралăха тĕпчеме ушкăнпах кунта юлчĕç.

— Хăш пульницана? — ыйтрĕ тĕл кăтартма килнĕ шоферĕ.

Тăн çухатса выртакан Вероника куç уçасса врачсенчен ытларах милиционерсем кĕтрĕç. Кĕтсе илчĕç. Çыпçăнсах ларнă тутисем хускалчĕç Вероникăн. Хускалчĕç те чарăнми чĕтреме пикенчĕç. Чарăннă пек пулнă хушăра ăшри мĕнпур пек хавалне пуçтарса пĕр сăмах каларĕ: Шев-ни-цын...

Тепĕр кунах «Милици шырать» ятлă хулари мĕнпур стенд çинче Шевницын сăн ӳкерчĕкне çыпăçтарса тухрĕç, вырăнти телевиденипе кăна мар, Мускаври каналсемпе те ун сăнне кăтартрĕç. Пакунлă çынсем виççĕн тан ун хваттерне кайрĕç. Вĕсене тӳрех уçса кĕртрĕç. Кĕтмен хăнасене курсан хĕрĕхсенчи хĕрарăмпа арçын шанк хытса тăчĕç. Калаçайми пулчĕç. Пакунлисенчен пĕри ум кĕсйинчен удостоверени кăларчĕ, хăйĕн чинĕпе хушаматне каларĕ. Çакăн хыççăн хĕрарăм, такам чĕпĕтнĕ пек, вырăнтан хускалчĕ те малти пӳлĕме чупса кайрĕ, унтан хĕрлĕ папка çĕклесе тухрĕ.

— Саккунран вăрттăн туман, — терĕ те папкăна милиционер еннелле тăсрĕ.

Арçыннăн те чĕлхи уçăлчĕ.

— Ултавçăсемпе лартавçăсем кĕшĕлтетсе çӳреме тытăнчĕç те, такам серепине лекес мар тесе малтан мĕн-пур кантура çитрĕмĕр, темиçе юристпа канашларăмăр. Ку хутсене те малтан вĕсене кăтартнă. — Пуçне лăнк усрĕ арçын.

— Нивушлĕ эпир те улталантăмăр ĕнтĕ?

— Тем ан калаç-ха, — чĕрре кĕме тăчĕ хĕрарăм. — Пăхчăр-ха малтан документсене.

Милиционерсем те аптăраса ӳкрĕç.

— Хăçан туянтăр вара ку хваттере?

— Уйăх каялла, — татса каларĕ хĕрарăм. — Тӳрех алăк çăрине улăштартăмăр. Халĕ юсатпăр.

Унччен те пулмарĕ, малти пӳлĕмрен вараланчăк комбинезонлă икĕ хĕрарăм тухса тăчĕç. Пĕрин аллинче сăрă мелки, тепри шпаклевка тытнă.

— Çынсене тара тытса ĕçлеттеретпĕр, ЖЭУ çыннисене, — терĕ те кил хуçи хĕрарăмĕ милиционертан папкăна илме аллине тăсрĕ.

Лешĕ ĕнтĕ курас пеккине курнă, вулас пеккине ву-ланă терĕ.

— Малтанхи хуçи ăçта вара?

— Ăна ыйтман та, пĕлместпĕр, — харăс хуравларĕç çĕнĕ хуçасем.

Милиционерсем тем кӳлĕмех канашласа тăчĕç. Çĕнĕ хуçасем вĕсене мĕн кирлине пурпĕрех пĕлтерес çуккине кашниех лайăх ăнланчĕ. Чăрмантарса çӳренĕшĕн каçару ыйтмалли кăна юлчĕ вĕсен. Пĕри алăк уçма хăлăп та ярса тытнăччĕ. Малти пӳлĕме кĕрсе тухса çӳренĕ çĕрте кĕтесре тумбочка çинче телефон ларнине курчĕ те хуçасем еннелле çаврăнчĕ.

— Ĕçлет-и? — ыйтрĕ телефона пӳрнипе тĕллесе. — Калаçса илме ирĕк парăр-ха ĕçлет пулсан...

— Тархасшăн, тархасшăн, — терĕ кил хуçи хĕрарăмĕ.

Пĕрле ĕçлекенрен Римма адресне ыйтса пĕлчĕ те унта кайма шутларĕç.

Кунта вара калаçу вăрăма пычĕ. Ура çинче тăрса мар, пĕрисем диван çине, теприсем пукансем çине ларсах чăн-чăн тĕпчев ирттерчĕç. Юлашки вăхăтра мăнукĕ ăшне пĕçертсех çитернĕ пулас та, милици çыннисене мар, кӳршĕ хĕрарăмĕсене каласа кăтартнă пекех ним те пы-тарса тăмарĕ, чун тăвăнса тăнине пĕтĕмпех çын çине кăларчĕ.

— Бардак намăсне те пĕтĕмпех ман çине тиерĕ. Штрафне те мана тӳлеттерчĕç. Уссине эп курса пурăннă пек. Мĕн усси пулчĕ мана? Намăсĕ пулчĕ. Çавă кăна.

Пĕри пӳлсе ыйту пама тăрсан милиционерсем пĕр-пĕрин еннелле пуçне çĕклеме манмарĕç: ан чăрмантар, екки янă чух калатăр.

Çăвар типнине те туймарĕ Римма, калаçрĕ те калаçрĕ.

— Хваттерне сутатăп тени хăлхана та кĕмен. Манран вăрттăн хăтланчĕ. Ман хваттере суттарасшăн çӳрерĕ малтан. Пĕринче питĕ ӳсĕр килчĕ те мана ӳкĕтлеме пуçларĕ. Атя, тет, сутар сан хваттере. Пĕр пӳлĕмлисем халĕ хакла каяççĕ. Сана валли коммуналкăра пĕр пӳлĕм туянса паратăп тет. Усĕрĕ калаçать-ха сан, ху мар, урăлса çит малтан тесе кăларса ятăм. Тытăнчĕ ку кашни кун килме, кашни кун йӳтетме. Алă çавăрсанах çĕнĕ хваттер туянса паратăп текелет. Мĕскĕнленет хăй, ашшĕпе амăшне ылханать, нăйкăша-нăйкăша илет. Шеллес килмесен те шеллемелле. Чутах тепре лекеттĕм ун капкăнне. Бардак уçнă чухне вăл çапла хăтланса кăтартрĕ те, кăмăл çемçелсех çитнĕччĕ. Çав намăса курман пулсан халĕ те парăннă пулăттăм. Иртсе те çитмен те намăсĕ, чуна хускатсах тăчĕ. Парăнмарăм. Кайран шахвăртма тытăнтăм. Амăшĕ хыççăн ют çĕршыва тарса каясшăн мар-и ку? Лешĕ илĕртмест-и?

Кунта милиционерсем те ыйту памасăр тӳсеймерĕç.

— Çыру çырать-и вара хĕрӳ? Телефонпа шăнкăравлать-и?

— Асту! — кăшкăрсах ячĕ Римма. — Маннă вăл мана. Ывăлне те маннă. Ун патне пĕр çыру та яман. Телефонпа калаçаççĕ пулинех. Ăна пĕлместĕп. Хăйне укçа кирлĕ чухне кăна аса илет мана.

Сăмахне вĕçлеймерĕ Римма. Чыхăнса кайрĕ. Усĕре-ӳсĕре пыр кăтăкланнине ирттерсе ярсан çăварĕ типнине туйса илчĕ. Ларнă вырăнтан тăрса кайма хăяймарĕ. Хысна çынни тессн, вĕсене хисепленинчен ытла вĕсенчен хăрама вĕрентнĕ-çке ăна та.

— Бардак тетĕн. Хĕрсене кам иле-иле килетчĕ? Шевницын хăех-и?

— Ун çумĕнче темиçе çамрăк ташласа çӳрет. Петро, Серго текелеççĕ хăйсене. Хăшĕ Петро? Хăшĕ Серго? Вĕсене уйăраймастăп.

— Курсан паллаятна вĕсене?

— Ан калаç-ха! Мĕнле — паллаятна? Уттинчен, сассинчен пĕлетĕп вĕсене. Каларăм-çке, хăшĕ Петро, хăшĕ Серго пулнине кăна чухлаймастăп. Пурте маншăн пĕр пекех.

Милиционерсен тинех тĕпчевçĕ йăли хускалчĕ пулас. Пĕр-пĕр ыйтăва темиçе пама тытăнчĕç. Ниме тăман тенĕ пек вак-тĕвеке те сиктерсе хăвармаççĕ. Ку Риммăна килĕшми пулчĕ. Хăй сисмесĕрех тулхăрса илме те пăхрĕ.

— Пĕрре каланине темиçе ан ыйтăр-ха!

— Кирлĕ, çавăнпа ыйтатпăр, — терĕ тĕпчевçĕсенчен пĕри.

Çав çынах Риммăна тĕсесе ларчĕ-ларчĕ те сассине хиврелетрĕ, команда панă пек каласа хучĕ:

— Пурте паллă! Ăçта пытанса пурăннине калăр та, урăх чăрмантарса тăмастпăр.

— Шкапсене уçса кăтартам. Шырăр. Пытарма урăх вырăн çук ман. Путвал та, нӳхреп те çук.

— Чĕрре кĕмесĕр, чĕрре кĕмесĕр, — лăпкăн пӳлчĕ ăна Римма çине çаплах куç тартми пăхса ларакан тĕпчевçĕ.

— Мускавра шырăр. Халь пĕтĕм ăçтиçук унта пуçтарăнать.

— Юратнă мăнукăра та ăçтиçука кăларса ятăр-и? — йĕплесе илчĕ тĕпчевçĕ.

— Эсир кăлартăр! — тулхăрса кайрĕ Римма. — Эсир! Тĕнчере çук пăсăк çĕршыв туса патăр. Çамрăксене юри пăсатăр. Пĕр çамрăк та ни рабочи, ни инженер пуласшăн мар, вăрă та хурах, шульăк та бандит пулмалла вĕсен. Мăшкăлласа ман пек ахаль хĕрарăмсене айăплама хăтланатăр. Эпир хамăр ачасенчен хур тӳсетпĕр. Вăл çитмест тата. Пире айăпа кĕртесшĕн.

Куç умĕнчех йăлтăр-ялтăр пакунсем тăман пулсан лачлаттарса сурма та ӳркенсе тăман пулĕччĕ. Халĕ ăна, çăвара тулнă сурчăка, лăнкăрт çăтса яма тиврĕ.

Алă айне урăх ним те лекмен пирки шупка кăвак шпалер çыпăçтарнă стенана чăмăрĕпе кӳплеттерсе илчĕ.

— Воймать, — терĕ çăвар тулли.

— Римма Васильевна! — сассине хăпартрĕ пурне те пĕлесшĕн çунакан тĕпчевçĕ.

— Мĕн, мĕн Римма Васильевна?! — парăмра юлмарĕ хĕрарăм. — Мĕн? Кайăр, тĕпчĕр Ельцинпа Черномырдина. Виççĕмĕш уйăх пенси памаççĕ. Çамрăксене кăна мар, ваттисене те хурахланма кăларса ярас тетĕр-им?

Милиционерсем сĕнк пулчĕç. Халь вĕсен пĕр сăмахĕ те витмессе ăнланчĕç пулĕ.

— Шкапсене уçса кăтартăп терĕ. Пăхса илĕр апла, — вырăнтан хускалчĕ милиционерсенчен пĕри.

Римма сиксе тăчĕ те телевизор ларакан тумбочка алăкне уçса пăрахрĕ, кĕпе-тумтир шкапне те сиктерсе хăвармарĕ. Шкап ещĕкĕсенче çын пытанас çуккине пĕлсех малтан вĕсене турта-турта кăларчĕ. «Курăр! Курăр!» — кăшкăрашрĕ кашни ешĕке туртса кăлармассерен. Унтан алăкпа юнашар тунă тĕттĕм кĕтесе уçса кăтартрĕ.

— Путвал та, нӳхреп те çук терĕм, — тӳрленсе тăчĕ урай варрине.

Милиционерсем унта мĕн пурри-çуккине пĕлесшĕнех пулмарĕç. Пĕри те унталла пăхмарĕ.

— Юлашки хут хăçан курнă мăнукăра? — пырса тăчĕ ун патне леш сăпса пекех çыпçăнакан тĕпчевçĕ.

— Астумастăп. Хваттер суттарасшăн çӳренĕ хыççăн тек килмен вăл. Уйăх кăна мар иртрĕ унтанпа...

Хутсем çырмарĕç, алă пустарса тăмарĕç пакунлисем. Ку Римма чунне кăштах лăплантарчĕ. Тем усал ĕçех туман пулас-ха тесе шухăшларĕ милиционерсем хыççăн алăк хупса юлсан.

Ăçталла каяççĕ-ха тата тесе пăхса юлма чӳрече умне пырса тăчĕ.

Ыйхăран вăраннă-вăранман мĕн тумалла-ха паян тени пуçа пырса кĕрекенччĕ, паян апла пулмарĕ. Мĕн пулчĕ-ха тени хăратса тăчĕ. Усал тĕлĕк те курман пек. Чир çулăхнине те сисменччĕ. Шăм-шак йывăр. Вăл та сехрене хăпартмарĕ-ха. Нихçан пулманнине чĕре чиксе ыратать. Халат уртса та тăмарĕ, тĕпелте тăрмашакан амăшĕ патне чупса кайрĕ.

Хĕрĕ канăçсăрланнине амăшĕ тӳрех сисрĕ.

— Мĕн пулчĕ тата? — хăраса ӳкрĕ Кира.

— Пĕлместĕп, анне. Чĕре ыратнă пек туйăнать... Кира чĕре таппине тĕрĕслеме хĕрĕн аллине ярса тытрĕ.

— Йĕркеллех пек, — мăкăртатса илчĕ те Кира сылтăм ал лаппине Лариса çамки çине хучĕ. — Вĕри те çук... Çăвăнса тирпейлен-ха. Иртсе каймасан чĕре эмелне çур тӳме парăп...

Чĕре чикни иртсе кайнă пек пулчĕ. Анчах канăçсăрлăх иртмерĕ, çухалмарĕ.

— Ĕнер такамсем харкашнине итлесе тăман-и? — пач кĕтмен ыйту пачĕ амăшĕ Лариса тумланса тирпейленсен.

— Астумастăп-çке.

— Такам хаярĕ ӳкмен-и тетĕп-çке. Ман хамăн çавăн пекки пулкалать те, хĕрарăмсем урамра-мĕнре çатăртатма тытăнсан тӳрех пăраха-пăраха каятăп. Пирĕн ĕçре пурччĕ. Кутăн Кçени теттĕмĕр. Ним çукран шăв-шав çĕклеме юрататчĕ. Хирĕçмен-çапăçман çын юлман ун. Мана та вырăнпа выртмаллах чире янăччĕ пĕринче. Çавăн хаярĕ ӳкетчĕ те. Ах, пĕтертĕн чĕрене тесе аллине сылтăм кăкăрĕ çине хурсан пăрăнса тăраттăм. Сан чĕрӳ сылтăм енче-им тетчĕç те хĕрарăмсем, ку шăпланатчĕ.

Лариса эмел ĕçсе тăмарĕ. Çула май Вероника патне общежитие кĕмелле тесе иртерех пуçтарăнса тухса кайрĕ.

Тантăшĕ общежитире çĕр каçманнине пĕлсен тепĕр хут хыпăнса ӳкрĕ. Ĕнер милицие чĕнтернĕччĕ, унтах хăварман-ши тесе те шухăшларĕ.

Халь ĕнерхи йăнăша тӳрлетме çуккине ăнланчĕ пулин те, ĕнер пĕччен хăвармалла марччĕ тесе шухăшлама çаплах пăрахаймарĕ. Университета çитсен тӳрех декан ларакан пӳлĕмĕн алăкне туртса пăхрĕ. Уçах пулчĕ вăл.

— Кĕме юрать-и? — терĕ те пуç тайса сывлăх сунчĕ.

Декан, куçлăхне сăмса вĕçне антарса лартнăскер, кам пулчĕ-ха ку тенĕн куçлăх хывсах пăхса илчĕ те малтан вулама пуçланă хут таткине айккинелле хучĕ.

— Вероника çухалнă, — терĕ Лариса.

— Шыра, — хушнă пекех каларĕ те декан сĕтел çинчи телефон аппаратне тĕллесе кăтартрĕ.

Хăй васкасах пӳлĕмрен тухса кайрĕ.

— Ноль иккĕрен пуçлам-ши? Ноль виççĕрен-ши? — калаçса илчĕ те хĕр телефон трубкине ярса тытрĕ.

Пĕр хушă трубка сассине итлесе ларчĕ. Кам патне тата мĕнле номерпе шăнкăравламаллине пĕлеймерĕ те декан пӳлĕмĕнчен каялла тухрĕ. Пĕрле вĕренекенсенчен ыйтса-тĕпчесе пĕлме шутларĕ. Кам та пулсан пĕлмеллех ĕнтĕ. Калаçса татăлнă тейĕн çав, пурте хулпуççисене кăна сиктерсе илеççĕ.

Хăйне хăй лăплантарма хăтланчĕ. Ялне каймалли тупăннă пулĕ, килсе çитет ак тени те ăна канăç кӳмерĕ. Аптăранă енне коридор тăрăх каллĕ-маллĕ çӳрерĕ.

Çемьеленме ĕлкĕрнĕ студентсен пурин те пĕр йăла пур, вĕсем шăнкăрав умĕн пĕр-ик минут маларах е шăнкăрав пулсан тин килсе çитеççĕ. Лариса хăлхине шăнкăрав сасси кĕмерĕ. Çавсем, çемьеллисем, коридор тăрăх васка-васка иртни тăрăх вăхăт чухларĕ. Анчах аудиторие кĕрсе ларма пĕрре те кăмăл пулмарĕ. Çынсене чăрмантарам мар тесе улах вырăн пăхкалама пуçларĕ. Туртакансем пуçтарăнакан кĕтесе каяс килмерĕ. Унта яланах лĕклентерекен шăршă тăрать.

Вырăнтан хускалнăччĕ ĕнтĕ, такам çурăмран лаплаттарса илчĕ. Ку çемьеленнисен сехечĕпе пурăнакан Надя пулах кайрĕ.

— Эс пĕлетĕнех ĕнтĕ. Мĕн пулнă вара Вероникăна? Шанк хытса тăчĕ Лариса.

— Ăçта курнă эс ăна?

— Кăтартмарĕç çав. Çавăнпа санран ыйтатăп.

— Ăçта кăтартмарĕç? Кам кăтартмарĕ?

Васкакан Надя алă сулчĕ те, Лариса сехĕрленсе ӳкрĕ. Лешĕ тарса каясран ăна алăран çатăрласа тытрĕ.

— Ним те пĕлместне вара? — ыйтрĕ Надя вĕчĕхнĕ сасăпа.

— Пĕлместĕп çав, пĕлместĕп, — хыпăнса каларĕ Лариса.

— Ман тăхлач выртать унта. Ун патне кайнăччĕ упăшкапа иксĕмĕр. Çавăн чухне пĕлтĕм. Реанимацире тет Вероника, ун патне кĕртмеççĕ.

— Хăш пульницара?

— «Васкавлă пулăшу» пульницинче...

Каласа пĕтереймерĕ Надя, аудитори еннелле чупсах кайрĕ.

Лариса та вырăнтан хускалчĕ. Декан пӳлĕмĕн алăкне туртса пăхрĕ, вăл хупă пулчĕ те, каялла çаврăнчĕ. Ăçта çитсе çапăнасса та пĕлмесĕр вирхĕнсе чупса кайрĕ. Тĕп алăкран тухсан темле вăй тытса чарчĕ ăна. Асăрханса, ураран ура улăштарса майĕпен аялалла анчĕ.

Çак картлашка чăваш çамрăкĕсен кун-çулне татса паракан вырăн пекех туйăнса кайрĕ. Анаталла мар, çӳлелле туртакан картлашка тесе тунă ăна, анчах те анаталла анма çăмăллипе, те ырă вăйĕн хăвачĕ хухса та хухсах пынине пула сиккипех ана-ана каяççĕ. Пĕччен-иккĕн кăна мар-çке вĕсем, анаталла туртакан вăя парăнакансем...

Васкамалла мар пулсан ӳкнĕ пек шухăш йĕррине çухатасшăн марччĕ Лариса. Ерçӳллĕ самантра ăна тепре шыраса тупăп терĕ те транспорт чарăнакан вырăналла чупрĕ.

Ку вăхăтра пульницасене кучченеçпе çӳрекенсене кĕртменнине те манса кайрĕ. Ĕçлĕ çын пек тыткаларĕ хăйне. Коридорта шурă халатлă çынсем хĕвĕшме тытăннă. Врачсем чирлисене палатăран палатăна çӳресе пăхаççĕ, сестрасем хускалайманнисене эмел валеçеççĕ, укол тăваççĕ. Лариса вĕсем хĕвĕшнине пăхса тăмарĕ, алăк çине «Тĕп врач» тесе çырнине пăхкаларĕ. Çак сăмах куç тĕлне пулнă-пулман унталла çаврăнчĕ, алăка шаккарĕ, чĕнессе кĕтсе тăмарĕ, алăка уçрĕ те ĕç пӳлĕмне кĕрсе тăчĕ.

Кушетка çинче шур халатлă хĕрарăм ларать.

— Мана... — терĕ те Лариса чыхăнса кайрĕ, ӳсĕрсе илнĕ хыççăн сассине улăштарса малалла калаçрĕ: — Мана университетран ятарласа ячĕç. Вероникăна мĕн пулнине тата ун сывлăхне пĕлме. Эсир пулатăр-и тĕп врач?

— Тĕп врач самантлăха тухрĕ-ха. Кĕтсе ларма каларĕ те, кĕтетĕп. Вероника тесе милиционерсем илсе килнĕ хĕре калатăр-и?

— Кам илсе килнине пĕлместĕп çав. Хĕрарăм ура çине тăчĕ те Лариса патнерех пычĕ.

— Кунта пĕлтерме юраман вăрттăнлăх çук пулĕ тетĕп. Çапах та кам пулатăр-ха эсир?

— Пĕрле вĕренекен çывăх юлташĕ. Вероникăн манран çывăххи никам та çук. Амăшĕ те вилнĕ. Мĕн пулнă вара ăна?

— Ăна пусмăрланă та питрен кӳкĕрт кислотипе сапса хăварнă. Экспертиза туман та, кӳкĕрт кислотиех пуль тетпĕр. Суд медицинин экспертизи мĕн каласса эпир те кĕтетпĕр-ха. Сыватнă чухне ăна пĕлмеллех. Сулахай куçĕ шăтса юхнă.

— Патшалăх экзаменне кĕтнĕ чухне, — хаш сывласа ячĕ Лариса.

— Ун пирки шутламалли те çук, — татса каларĕ шур халатлă хĕрарăм. — Миçе операци тумаллине халех эпир те пĕлейместпĕр.

— Çынпа калаçаять-и хăть?

— Ун патне халь никама та кĕртместпĕр. Палатăна куçарсан та милиционерсенчен ирĕк ыйтмалла.

Тĕп врача кĕтсе тăрас темерĕ Лариса. Ку хăрушă хыпара малалла тăсма унра чăтăмлăхпа тӳсĕмлĕх юлмарĕ. Уçă сывлăша тухас та пăлханса тапакан чĕрене лăплантарас килчĕ.

Савăнăç капланса тулнă самантра мар, хурлăх пусса лартсан çынсем пурте чи малтан атте-аннене аса илеççĕ. Çавсем кăна, çавсем кăна чуна çăмăллатма, ăса тăрăлтарма пултараççĕ, çавсем кăна сан хуйху-суйхуна хăйсем çине илме пĕлеççĕ.

Лариса çакна чухланипе мар, чун сисĕмĕпе ăс хевти хистенипе тӳрех амăшне аса илчĕ те киле таврăнма шутларĕ.

Хĕрĕ çумăр пĕлĕчĕ пек хура сăнлă таврăннине амăшĕ курчĕ, анчах кирлĕ-кирлĕ мар ыйту парса ун чунне тăлпалам мар-ха терĕ те алăка уçсан айккинерех пăрăнса тăчĕ.

— Анне! — мăйĕнчен пырса та уртăнчĕ Лариса. — Анне! — Хӳхлесе макăрса ячĕ.

Амăшĕ ăна хăй çумне мĕнпур вăйран чăмăртарĕ те тутипе хĕрĕн питне сĕртĕнчĕ.

— Мĕн пулчĕ-ха тата, мĕн пулчĕ? — хуллен пăшăлтатрĕ Кира.

— Мана ним те пулман, — çаплах хӳхлерĕ Лариса. — Вероникăна...

Унтан амăш ытамĕнчен вĕçерĕнчĕ те таплаттарса хăйĕн пӳлĕмне кĕрсе кайрĕ. Пуçтарнă вырăн çине ӳпне тăсăлса выртрĕ. Ĕсĕкленĕ сасă таçтан аякран килнĕ пек илтĕнсе тăчĕ. Пӳлĕннĕ сывлăша ирттерсе яма пуçне хускаткаласан кăна ахлатни амăшĕн хăлхине ыраттара-ыраттара илчĕ. Халь мĕн ыйтсан та хĕрĕ йĕрки-картипе ним хуравлаймасса пĕлсе амăшĕ хĕрне калаçтарас мар терĕ. Урай варрине хытса тăчĕ те Лариса хăйĕн чунри асапне куççульпе пĕрле кăларса пĕтерессе кĕтрĕ.

Лариса тăрса ларчĕ. Пичĕ çинчен çамрăклăх сăнĕ тарнă пек туйăнчĕ те, амăшĕн чĕри сӳлетсе илчĕ. Ытла та мĕскĕннĕн курăнать хĕрĕ. Амăшĕ ун çумне тĕршĕнчĕ. Хире-хирĕç тăрса мар, юнашар ларса калаçнине кун пек чухне ним те çитмĕ терĕ.

— Мĕн пулнă терĕн-ха Вероникăна?

— Анне, калама чĕлхе çаврăнмасть. Усал та усал вăхăт килчĕ иккен пирĕн ăру тĕллĕн.

Калаçнăçемĕн сасси ăша кайса пычĕ. Юлашкинчен çухалас патнех çитрĕ. Сăмахĕсенчен ытларах хĕрĕн хăйăлти сасси амăшне хăратса пăрахрĕ. Çурăмран та ачашларĕ, питĕнчен те сĕртĕне-сĕртĕне илчĕ. Тинех хĕрĕ калаçу йĕрĕ çине ӳкрĕ те, Кира пĕкĕрĕлсе ларчĕ. Итленĕ-çемĕн пуçĕ çĕрелле усăнса та усăнса пычĕ.

— Ĕçлекен çынах пулайĕ-и, пулаймĕ-и, анчах экзаменсем параймастех, дипломлă пуласси те паллă мар...Тен, врачсем сыватайсан, тепĕр çултан-и, ытларахран-и экзаменсем тыттарĕç... Ай турă, ай турă, шутлама та хăрушă. Палатăна куçарсан ман унпа лармалла пулать. Заявлени çырам мар-ши? Çитес çула куçарччăр ман экзаменсене те...

Калт тӳрленсе ларчĕ Кира.

— Ан аташ-ха, хĕрĕм, ан аташ. Ху мĕн тенине ăнланатна? Ан та шухăшла кун пирки. Пульницана хам çӳретĕп. Эс тавай...

Каласа пĕтерме памарĕ ăна хĕрĕ.

— Тем шухăш та пыра-пыра кĕрет пуçа. Пилĕк çул çыхса янă пек çӳрерĕмĕр те... Ĕмĕтсем хĕрсе кăна çитнĕччĕ. Мĕнле чун илли çирĕ-ши ун пуçне? Çавсем тĕллĕн халь нимле чару та çук.

— Чун иллисем ĕмĕр-ĕмĕр пулнă, хĕрĕм. Вĕсем халь пурнăç хуçисем. Укçа иртĕхтерет вĕсене. Укçа астарать.

— Укçи те астарать пулĕ-ха. Ку чухне пире çăмăл пурнăçа вĕрентеççĕ. Ĕçмелле, çимелле, кулмалла, вылямалла. Юрать, эп пуян çын хĕрĕ пулман та сан аллунтан вĕçерĕнмен.

— Вероникăна та амăшĕ усала вĕрентмен, — тӳрех пӳлчĕ Кира.

— Пĕлместĕп. Пуç çаврăнса кăна тăрать. Çав чун илли камне кăна пĕлесчĕ. Анне, вăй пĕтсе çитрĕ. Пар-ха пĕр-пĕр эмел...

— Эс вырт-ха, — терĕ те Кира тахçанах уçса пăхман шкап алăкĕ патне пычĕ.

Кунта унăн кирлĕ кунра кирлĕ пулĕç тесе туяна-туяна хунă эмелсем упранаççĕ. Çулсерен çĕнĕ çул умĕн вăхăт тухнисене суйла-суйла илет те вĕсем вырăнне урăххисем туянса хурать.

Ăш вăрканăран хăй мĕн-мĕн ĕçнине аса илме тытăнчĕ. Анчах ун шухăшне алăк шăнкăравĕ татрĕ.

Алăк леш енче Аврук сассине илтсе мăкăртатса илчĕ:

— Ма час таврăнчĕ ку? Ĕçĕ пулман-ши?

Ун шухăшне пĕлсех тăнă пек, урата урлă каçнă-каçман Аврук калаçма пуçларĕ:

— Кăнтăрла иртсен пулас, мастерской çуртне пăхма каятпăр. Силантьева та чĕнетĕп терĕ. Ĕçлесе курнă çынсен шухăшне вырăна хума пĕлет Роберт. Кĕрсе илет вăл мана та...

Итлесе те пĕтермерĕ Кира, уçă хăварнă шкап алăкĕ патне васкарĕ.

— Сана мĕн пулнă тата? Пуçу ыратать-и?

— Лариса валли суйлатăп, хама валли мар, — терĕ те Кира малтан пĕчĕк кĕленчесене тыта-тыта пăхрĕ. Спиртпа ирĕлтернĕ чĕре курăкĕ алла лекрĕ. Пăлхансан-тусан, чĕре канăçсăрланса кайсан Кира яланах хăй çакна шывпа хушса темиçе тумлам ĕçет. Анчах аптекăсенче пур чухне те тупса илме çук ăна. Ĕçкĕçĕсем йӳнĕ тесе сетки-сеткипе туянаççĕ. Ларисăна та çакнах парса пăхам-ха терĕ. Сиен кӳмĕ, усси пулĕ.

Аврук çăвăнса тасалнă хыççăн тăпкам-тăпкамăн кăвакарнă çӳçне турама тĕкĕр умне пырса тăнăччĕ. Ванна пӳлĕмĕнчи тĕкĕр темшĕн сăна урăхлатса кăтартнă пек туйăнать те, хĕрарăмсем хăпма пĕлменни патнех кайрĕ.

— Пысăк чиновниксем те пулаççĕ-им сирĕнпе? Апла пулсан галстукна çыхса яр, — терĕ Кира упăшки çине тăрсах тирпейленнине курсан.

— Ман-ха эс ăна, галстука! — хăлаçланса илчĕ Аврук. — Хăçан курнă унпа хитреленсе çӳренине?

— Халех тирпейсĕре тухма вăхăт çитмен-ха. Сан çулунтисем пасара та галстук çыхса тухаççĕ.

— Тухакан тухтăр, ман ĕç çук вĕсен çумĕнче, — терĕ те Аврук тĕкĕр умĕнчен пăрăнса кайрĕ.

Кира та унран юлмарĕ. Унăн сарăмсăр хыпар пĕлтермелле. Тӳрех пăлхантарса та хыпăнтарса ӳкерес мар тесе паçăртанпах сăмах шырать. Аврук утюгласа якатнă кĕпине тăхăнсан ун патнех пычĕ те сассине ăша ярса каларĕ:

— Пĕлетне?.. — Çийĕнчех шăпланчĕ.

— Мĕн пĕлмелле тата?

— Вероникăпа инкек пулнă.

— Машинăпа çапăннă-и? — ыйтрĕ Аврук.

— Чим-ха, Лариса хускалчĕ пулас. Сасă пулчĕ.

Хĕрĕн пӳлĕмне чупсах кайрĕ Кира. Лариса чăнах та вырăн çинчен тăнă. Хăйĕнчен хăварман çакса çӳрекен сумкине ярса тытнă.

— Ăçта каян-ха тата?

— Пульницана, Верона патне.

— Кĕртмеççĕ терĕн вĕт-ха.

— Ан кĕртчĕр. Палата алăкĕ умĕнче сыхласа ларатăп.

— Ан аташ ĕнтĕ, — теме кăна пултарчĕ Кира. Хĕрĕ ăна итлемессе пĕлчĕ те урăх шарламарĕ. Ун вырăнĕнче хăй пулнă пулсан та çаплах канăçсăрланмалла. Шыв сапса уйăрайми çӳрерĕç те пилĕк çул хушши...

Лариса тухса кайсан хваттер пушанса юлнăн туйăнчĕ Кирăна. Унта Аврук та пуррине мансах кайрĕ. Пушăлăх чуна ан илентĕр тесе пулĕ кантăк умне пыра-пыра тăчĕ, тĕпелти радиоприемника хытăрах ячĕ. Вăл калани, ан тив, хăлхана ан кĕтĕр, сасси хваттере тултарса тăтăр. Ку Аврука килĕшмерĕ, вăл Кира тепĕр хут Лариса пӳлĕмне кĕрсе çухалсан приемника пырса пăрса хучĕ. Сехĕрленсе ӳкнĕ Кира пӳлĕмрен вирхĕнсе те тухрĕ. Сĕнксе тăракан Аврука курсан шанк хытса тăчĕ.

— Эс килтине мансах кайнă, — терĕ айăплăн. Унтан Аврука пырса ыталарĕ.

— Вероника çинчен каласа пама тытăннăччĕ эсĕ, — терĕ Аврук.

— Чăнах-çке. Атя-ха ларар. Чĕре вырăнтан хускалчĕ те, хам ăçтине те манса кайрăм. Лариса та тӳссе тăраймарĕ. Пульницана терĕ те, те унтах çул тытать ĕнтĕ.

Кира йĕрки-картин калаймарĕ, шухăшне тата-тата сыпкаларĕ. Аврук пурпĕр ăнланчĕ. Пĕр япалана ăнланчĕ. Чăнах та тӳрлетме çук хăрушă инкек пулса тухнă. Хăй пек пурăнса çулланнă çын тĕллĕн мар, çамрăк калча тĕллĕн.

— Ма кăна çуратать-ши çавăн пек тискерсене Турă? — ахлата-ахлата илчĕ Кира.

— Турă çуратмасть вĕсене, — татса хучĕ Аврук.

— Кам çураттăр ĕнтĕ Турă пулмасан? — хирĕçлесех килчĕ Кирăн.

— Эпир пурте Турă чунĕсем.

Мастерской çуртне пăхма каяс тени те пуçран тухса ӳкрĕ. Алăка килсе шăнкăравласан та мĕн тума тата кам чăрмантарнине тӳрех чухлаймарĕ. Робертпа Силантьев ăна илме килнине те маларах Кира тавçăрчĕ. Усал хыпар такама та усăнтарать тенине вăл тахçанах илтнĕ.

Машинăра Силантьевпа юнашар ларсан лешĕ тахçанах курман Аврук сăнран улшăннине çийĕнчех сисрĕ те сывлăх сунса калаçас вырăнне хыпăнса ыйтрĕ:

— Мĕн пулнă сана, Аврук тăванăм?

Хевтесĕррĕн алă сулчĕ кускер.

Роберта мар, Силантьева тин кăна илтнĕ, ăш-чикне хускатса янă тискер ĕç çинчен каласа пама тытăнчĕ. Руль умĕнчи Роберт аслисен калаçăвне малтанах хăлхана чикмерĕ. Пĕр-пĕрне тахçанах пĕлекенскерсем, халĕ курмасăр пурăнаканскерсем калаçчăрах терĕ. Аврук çине-çинех Лариса ятне аса илсен хăлхине тăратрĕ. Вăл пульницана тухса кайнине пĕлсен сăмах Вероника пирки пынине тавçăрса илчĕ те машинăна бордюр çумне чарса тăратрĕ. Сылтăм аллине ларкăч хыçĕ çине хучĕ. Аврук пуçланă сăмахне вĕçлессе кĕтме тытăнчĕ. Лешĕ сасартăках шăпланчĕ. Вероника Робертăн ăш çунтармăш пулнине тинех аса илчĕ те хăй тĕрĕс мар хăтланнине туйрĕ. Аванмарланса кайрĕ. Робертран каçару ыйтнăн пуç чиксе ларчĕ.

Виççĕшĕ те харăсах шăпланчĕç, пĕр-пĕрин çине тем тархасланăн пăха-пăха илчĕç. Виççĕшĕн виçĕ тĕрлĕ ыйту пулчĕ. Аврук: «Ма вырăнсăр хускатрăм-ши ку самаха?» — тесе пăшăрханчĕ. Силантьев: «Мĕншĕн аçа çапмасть çавнашкал усалсене?» — тесе тулашса ларчĕ. Робертăн пĕртен-пĕр ыйтăвĕ вара пуринчен те кăткăсрах пулчĕ: мĕн тумалла? Нихçан кивелми, нихçан хавшами çак ыйту кама кăна канăç паман пулĕ те, анчах Роберт умне йăтăнса аннă пек никама та тăруках хăратса пăрахайман пулĕ. Алă-ура лĕпсĕрленсе, чун хевти кăйттăланса çитиччен лăскаса илчĕ ăна. Шăл çыртни те, çамка картлантарни те пулăшаймарĕ. Вара аллисене кăкăр тĕлне хĕреслесе тытрĕ, пуçне машина рулĕ çине хучĕ. Тем кӳлĕм сывламан пекех ларчĕ.

Ăна кура Аврукпа Силантьев та хускалма тăхтарĕç. Шăпăрт ларчĕç.

— Мастерскойĕ тармĕ-ха. Укçа урăххи валли кирлĕ пулма пултарать, — мăкăртатса илчĕ Роберт.

Малтан Аврука, унтан Силантьева килĕсене леçсе ячĕ Роберт, чăрмантарнăшăн каçару ыйтма манмарĕ. Аврук анса юличчен ун еннелле çаврăнчĕ.

— Лариса ăçта халь?

— Ăна амăшĕ пĕлмелле, — терĕ Аврук. Кирлĕшĕнех ыйтнине ăнланчĕ Аврук, çавăнпа анса юличченех каласа хучĕ:

— Эпĕ хваттере кĕрсе тухиччен кĕтсе тăр вара, Кирăран ыйтса пĕлетĕп те сана калатăп.

Лариса пульницара пулма пултарнине пĕлсен Роберт унтах кайма шутларĕ.

Тӳрех хыпăнса ӳкекен çын мар вăл. Амăшне хывнă. Усал хыпар ăша çунтарса илсен те çийĕнчех пит çине тухмасть. Ним тума пĕлмесĕр аптраса ӳксе çынсене пăлхатма тытăнмасть. Хальхинче апла пулмарĕ. Усал хыпар ăшра вырăн тупаймарĕ, тупайманнинчен те ытла унта шăнăçаймарĕ те тула тапса тухрĕ. Чи малтан алă-ура шăнăрĕсене сĕлпĕрлентерчĕ, чĕрене хăвăрттăн-хăвăрттăн таптарчĕ. Ытти чухне хĕрлĕ тĕсне улăштарман пичĕ мĕн сăнлă пулса кайнине вăл хăй курмарĕ. Тĕсне кăна мар, тараватне те улăштарнине туйсах тăчĕ. Машинăна хăнăхнă хăвăртлăхпа мар, хуллен чуптарчĕ. Çул ирĕкрех пек туйăнсан та хăвăртлăхне улăштармарĕ. Хуçин кăмăлне пĕлсех машина та сасă кăлармасăрах пычĕ.

Ăçта чарам-ха, ăçта лартам-ха тесе шухăшламалăх хевте пулмарĕ унра. Васкавлă пулăшу машинисем валли уçă тăратакан хапхаран кĕчĕ, çавсен çулĕпе пырса чирлисене йышăнакан алăк патнех çитсе чарăнчĕ. Анчах ăна наçилккаллă шурă халатсем кĕтсе тăмарĕç. Чарнă машинине çĕнĕрен хускатрĕ те тин кăна килсе кĕнĕ хапха еннеллех кайрĕ. Унтан тухсан çуран çынсем валли хывнă тротуар хĕрринчи пушăрах вырăна чарăнчĕ те тарăннăн-тарăннăн сывласа илчĕ. Çитес çĕре çитрĕм-и-ха тесе-ши унăн-кунăн пăхкаларĕ. Тротуар хĕрринчи хурăн айĕнче Лариса сĕнксе тăнине курсан хăйĕн куç не хăй ĕненмерĕ. Çавах-и ку тесе пулĕ темччен-темччен пăхса ларчĕ. Пуç чиксе тăракан Лариса ăна асăрхамарĕ. Ăна шухăш пуссах лартнă та, пуçне те çĕклеймест.

Машина алăкне хупма та манса кайрĕ Роберт, Лариса патнелле васкарĕ. Те сывлăх сунчĕ, те чухлаймарĕ те, умнех пырса тăчĕ те куç сиктерми пăхма тытăнчĕ. Лариса çаплах пуçне çĕклемерĕ. Хăй тĕллĕн пек калаçрĕ:

— Чунсăр çынсем иккен вĕсем. Шур халатсем. Ни каламаççĕ, ни калаçмаççĕ. Сăмах сарса çӳреме ыйтмастăп эпĕ. Мĕнпе пулăшма пултаратăп тесе пĕлесшĕн Верона мĕнлине.

— Çаплах кĕртмеççĕ-и?

Чыхăнса кайнă чухнехи пек ăхăклатса илчĕ те Лариса сăмахне сывлăшпа пĕрле çăтса ячĕ. Унтан тăрса йăлăхнă вырăнне улăштарчĕ. Робертран тарнă пек тепĕр хурăн айне куçса тăчĕ.

— Пĕр-пĕр пит çывăх пĕлнĕ врач çук-и сан?— пач ĕтмен ыйту пачĕ Лариса. — Вĕсене кĕртеççĕ. Веронăн сывлăхне пĕлтĕр те пире каласа патăр...

Тӳрех никам та пуçа пырса кĕмерĕ.

— Çукрах-ха çав, — терĕ Роберт, пуçне пăркала-пăркала илчĕ.

— Кĕтмелле ĕнтĕ...

Шăпланчĕç. Мĕн тумаллине пĕри те йĕркен-картан пĕлмерĕ. Ыранччен кĕтме шутларĕç.

Робертăн ĕç йĕрки улшăнчĕ. Ир-ирех вăл телефонпа Лариса патне шăнкăравлать. Мĕнле çĕнĕ хыпар пур тесе ыйтать те хăçан пульницана кайма шутланине пĕлет. Ларисăн вара университетри занятисене те сиктерме юрамасть. Вероникăн экзаменсене урăх çула куçармах тиврĕ пулсан, Ларисăна амăшĕ кăçалах татăлмалла тесе хистет. Тантăшĕпе пĕр шухăшлă пулас та пĕр шăпаллă пурăнас тени пĕр вăхăтра çиеле тухнăччĕ, анчах чăнлăх ăна çĕнтереймерĕ. Вероникăпа хăйĕнпе калаçас килни вара мĕнпур канăçа пуçтарса кайрĕ. Ирхине Роберт шăнкăравличчен чылай малтан вăранакан пулчĕ. Амăшĕпе Аврукран та маларах. Ирхи вăхăт час иртет тенине вăл халĕ çынран илтсе мар, хăй курса пĕлет. Тем те тытса тăвас пек туйăнать малтан, анчах шухăшласа хунин çуррине те пурнăçлаймасть. Алă ĕçне тахçанах куç курмалла мар пуçтарса хунă ĕнтĕ. Унта та кунта хулăн кĕнекесемпе конспектсем сапаланса выртаççĕ. Шăп çак самантра кирлине шырама тытăнсан кашни кĕнекене вырăнтан хускатма тивет. Мĕнпур вăхăчĕ çавсене суйласа иртсе кайнăн туйăнать. Пусăрăнса ларса вулайми пулчĕ. Роберт шăнкăравĕ вара ахаль те сапаланчăк кăмăла пăтраштарсах ярать. Лешĕн пĕр ыйту — хăш вăхăтра пульницана кайăпăр. Алă айĕнче пултăр тесе курăнмалла çĕре хуракан блокночĕ çак вăхăтра таçта кайса çĕтет тата.

— Расписани пăхса илем-ха, — тет те Лариса телефон трубкине хурса блокнотне шырама тытăнать.

Каллех кĕнекесемпе тетрадьсене айăн-çийĕн пăтратать. Блокночĕ вара е халат кĕсйинче, е хăйĕнчен пĕр самант хăварми çĕклесе çӳрекен сумкăра иккен.

Калаçса татăлаççĕ вара. Вăхăтне палăртаççĕ. Ăçта тĕл пулмаллине те. Роберт пĕр минут юлми шăп çав вырăна, çав вăхăта çитет. Ларисăн, темле ĕштеленсен те, калаçса татăлнă пекех пулса тухаймасть.

Эрне вĕçĕнче Вероникăна урăх палатăна куçарчĕç. Çав кун та, тепринче те Ларисăпа Роберта ун патне кĕртмерĕç. Милици тумĕллĕ çынсем хускалми выртакан патĕнчен хăпма пĕлмерĕç. Хăйсене мĕн кирлине ыйтса тĕпчесе пĕтерсен тин вĕсен черечĕ çитрĕ.

— Малтан пĕчченех кĕрсе тухам-ха, — терĕ Лариса. Килĕшрĕ унпа Роберт. Вăл хăрах ураллă çаврака сĕтелсем тавра ларакансем çине пăхса илчĕ те вăхăт ирттерме меллĕрех вырăн шырарĕ. Хăйăклатса уçăлакан, шаплатса хупăнакан алăк çывăхĕнче ун валли пушă пукан тупăнчĕ. Пусăрăнса ларчĕ те ун çине шухăш тĕвĕлеме шутларĕ. Ку таранччен ун пуçĕнче пĕртен-пĕр шухăш кăначчĕ. «Авто тĕнчи» тумалла. Ун валли укçа-тенкĕ пуçтарса çитернĕччĕ. Малтанхи утăм тума çитмелĕхех пур. Вероника инкекне пĕлчĕ те, чун сисĕмĕ çав тĕвĕленсех çитнĕ шухăша арăш-пирĕш хăваласа салатрĕ. «Авто тĕнчи» валли çурт пăхма кайнă чухне вăл ăна тăлласах лартрĕ. Çул çинчех тытса чарчĕ, мастерскойĕ тармĕ-ха, укçа урăххи валли кирлĕ пулма пултарать тесе калаттарчĕ. Ун чухне вăл Вероникăн инкекĕ мĕн капашлă иккенне те ыррăн пĕлмен. Халĕ те пĕлмест-ха, анчах реанимацире вырттарнă пулсан ку алă сулмалли ĕç маррине чун сисĕмĕ астутарсах тăрать.

Шухăш тĕвĕлеме алăк сасси те чăрмантарать. Ăна хирĕçех сĕтел хушшинче ларакан шур халатлă вахтер та тимлĕхе сире-сире ярать. Хăйĕн патне çынсем пырах тăраççĕ те, пĕрре сиксе тăрать, тепре пуканне куçарса урăх вырăна ларать. Кунта та пусăрăнса çитеймест. Анас-лама тăрать кăна, ун патне тепри пырать, çав çын хăш палатăра тесе ыйтать пулас та, вахтер сĕтелĕпе юнашар стена çумне çакса янă рама еннелле алă тăсать. Çын хăйне кирлĕ хушамата тупаймасан вахтерăн каллех ура çине тăма тивет. Ку хĕвĕшӳ Роберта йăлăхтарса çитерчĕ. Вара хаçат киоскĕ çумĕнчи чӳрече умне кайса тăчĕ. Халь ĕнтĕ тĕвĕленме тытăннă шухăшĕсем те сапалансах кайрĕç. Ларисăна кĕтме пуçларĕ.

Ĕмĕр кĕтнĕнех туйăнма тытăнчĕ Роберта. Ним туса та вăхăт иртми пулчĕ. Вăл пăхса тăракан чӳрече умĕнчи асфальт çинче миçе машина тăнине шутлама тытăннăччĕ аптăранă енне. Сисмен те, ун хыçне Лариса пырса тăнă. Тем каласшăн хăй. Сасси ăша кайнă та, калаймасть. Роберта çурăмран тĕксе илчĕ. Кăлт çаврăнчĕ ун еннелле Роберт. Мĕнле унта тесе ыйтасах килет хăйĕн. Анчах унăн та сасси ăша кайнă, чĕлхи хытса ларнă. Лариса çаврăнчĕ те алăк еннелле сулăнчĕ. Роберт та унран юлмарĕ. Машинăна кĕрсе ларсан кăна Ларисăн чĕлхи уçăлчĕ.

— Сăлтавсăр пăлхатас мар тесе никама та кĕртесшĕн мар, — ют сасăпа калаçма пуçларĕ Лариса. — Тархаслама тиврĕ. Тĕп врачĕ ман хута кĕчĕ. Пулнăччĕ ун патĕнче пĕрре. Астуса юлнă та, ирĕк пачĕ. Ним те ыйтса пĕлеймерĕм. Сылтăм куçĕ, тути тата сăмса тăрри кăна курăнать. Пуçне йăлтах бинтпа чĕркесе лартнă.

Лариса шăпланчĕ. Калас тенĕ сăмахĕ вăрăм пулмарĕ унăн. Роберт хăйĕнпе юнашар ларакан Лариса çинчен куç илмерĕ. Тата тем пĕлтермелли пурах унăн тесе шут ларĕ. Лешĕ çаплах çăвар уçмарĕ, ларнăçемĕн сĕнксе те сĕнксе пычĕ. Шухăшĕ тинех тĕвĕленсе çитнине туйса илчĕ Роберт.

— Итле-ха, Лариса, — терĕ вăл сассине йăвашлатса. — Ыран та палатăна сан пĕчченех кĕмелле пулать. Кала Вероникăна. Эпĕ ăна качча илетĕп. Ним пирки теӳпкелеместĕп. Миçе пульницана çитмелле — иле-иле каятăп, мĕн чухлĕ укçа тăккаламалла — ним те шеллесе тăмастăп. Мастерской туянма тесе пуçтарнă укçана юри тăккаламарăм, мастерскойĕ те тупăннăччĕ, тăхтама шутларăм. Сывататăп, ура çине тăрататăп.

Пыр тĕпне тем кăтăкласа илчĕ те, Роберт çăварне ал лаппипе хупларĕ, кăххăмлата-кăххăмлата илнĕ хыççăн шухăшне вĕçлеме шутларĕ. Анчах Лариса ун сăмахне татрĕ.

— Роберт, тусăм, ку хыпара хăвах кала. Çын урлă çитермеллискер мар вăл.

— Хам та калăп-ха, анчах эсĕ уншăн çывăхрах. Çавăнпа кăна... Кравачĕ умĕнче лармалла пулсан — килĕшетĕп.

— Сан ĕçӳ мар-ха вăл, — татса хучĕ Лариса. Робертăн аранах пуçланнă калаçăва ним туса та вăхăтсăр татас килмерĕ. Лариса ăна пит хапăлах пулман пек туйăнни ăна хĕрӳлентерсе ячĕ.

— Çапла пулса тухасса малтанах пĕлнĕ пулсан-и? — Ал чăмăрĕсене пĕр-пĕрин çумне çапса илчĕ. — Ах! — те хăйне, те такама тарăхса кăшкăрса ячĕ. — Ах, ыран мĕн пулассине пĕлмесĕр пурăнатпăр-çке. Пĕлмелле пулнă. Вероникăна та çине тăрса ăнлантармаллаччĕ. Халĕ ĕнтĕ шăпа çапларах темелли кăна юлнă. Пире шкулта çын хăйĕн шăпипе хăй хуçа тесе вĕрентетчĕç. Тен, чăнах та, çаплах пулмалла. Тимоха камне эп малтанах пĕлнĕ. Никамран та лайăхрах. Эпĕ пĕлнине Вероника та пĕлнĕ пулсан ним туса та ун усал серепине çакланмĕччĕ. Çапла-и?

Лариса еннелле тинкерсе пăхрĕ Роберт. Вăл хăйне халь нихçанхинчен те хăюллăрах та теветкеллĕрех пек туйрĕ. Анчах пĕрре пулса тухнине тӳрлетме çуккине ăнланчĕ те шăпланчĕ.

Пусăрăнса лараймарĕ. Машинăна хускатма та хăрарĕ. Аллисем ăна итлемĕç, куçĕсем курмаллине курмĕç. Иăркаланса илнĕ хыççăн каллех Лариса еннелле çаврăнчĕ.

— Инкек пуснă чух кам камĕ лайăх курăнать теççĕ. Çаплах пултăр. Тавлашса тăмăп.

— Ман киле часрах çитмелле. Верона валли тум суйламалла. Кунта тепре килмелле пулать.

Ку ĕнтĕ хускат машинуна тениех пулчĕ те, Роберт итлерĕ.

Вăл хăйне хăй хушма та, итлеттерме те пултараймасса лайăх ăнланчĕ. Çавăнпа алăсен хăнăхăвне шанчĕ. Лариса васкатнине те хăлхана чикмерĕ.

Студент çулĕсенче лайăх пĕлнĕ шофер аса килех тăчĕ. Шупашкартан районсене лавкка таварĕ турттаратчĕ вăл. Алăсем тĕнме тытăнсан, анас пусма хăтлансан никам каланине итлеместчĕ, машинине çул хĕррине пăрса тăрататчĕ те пуçне руль çине хурса канатчĕ. Вунă-вун икĕ минут пек. Унтан кабинăран тухатчĕ те машина тавра утса çаврăнатчĕ. «Капла шанчăклă», — тетчĕ те руль умне çĕнĕрен кĕрсе ларатчĕ.

Çавăн йăлине ӳкерсе илме хăтланать-çке Роберт та.

Майĕпен машинине хускатрĕ. Мотор сассăр кăна ĕçлерĕ. Магистраль çул çине тухрĕç.

— Атя-ха çитсе килер Святослав Федоров клиникине.

— Куç микрохирургине калатна-ха?

— Çавна-çке. Вероникăн ĕнтĕ выляман куçпа çӳремелле пулать. Лартаççĕ-и кĕленче куç? Лартаççĕ пулсан пирĕн мĕн тумалла, укçалла-и, ахаль-и? Çавсене йăлтах пĕлер-ха.

Хаш сывласа илчĕ Роберт, ним те шарламарĕ.

Кашнинчех çапла. Лариса Вероника çывăхнех пырса ларать. Роберт кравать пуçĕнче тăрать. Ни калаçни çук хăйсен, Ларисăпа Вероникăн. Вĕсен сăмахĕсем Роберт патне çитмеççĕ. Тутасем сикнĕ тăрăхах пĕр-пĕрне ăнланма хăнăхнă ĕнтĕ. Пульницаран тухсан Лариса пуçлать вара хăй тĕллĕн мăкăртатса калаçма. Укĕте кĕми карчăк пекех.

Кĕтменччĕ, шутламанччĕ те — Роберта та милици уйрăмне чĕнтерчĕç. Вара Ларисăпа темиçе кун курнă-ма тӳр килмерĕ.

Малтан пăлхансах ӳкменччĕ. Чĕнтернĕ тĕк чĕнтернĕ, ыйтсан-тĕпчесен те нимех те калаяс çын мар тесе шутланăччĕ. Пакунлă тум пурне те хăратать мар-и? Милици уйрăмне кайма тухсан хыпăнса ӳкрĕ. Пăлханма сăлтав та çук темелле ĕнтĕ. Мĕн ыйтĕç-ши тени хăех ăс-пуçа çавăрса ячĕ тейĕн. Тимоха çинчен каламалла пулать ĕнтĕ тесе тĕшмĕртрĕ те, йăнăшмарĕ. Пĕрле вĕреннĕ теме пуçларĕ кăна Роберт, пакунлă çын ăна алă сулса чарчĕ те. Пĕрре офис текеннине калаçма чĕннĕччĕ. Кун пирки тесен, пакунлă çын çăвар карса итлет тесе шутланăччĕ. Каллех сӳрĕккĕн кăна ларчĕ.

— Шевницынăн алиби пур. Пире урăххисем интереслентереççĕ, — терĕ пакунлă çын Роберт çаплах Тимохăпа тĕл пулни çинчен каланине итлесшĕн пулмасăр.

Ку вара Роберта шалтах тĕлĕнтерсе ячĕ.

— Мĕнле алиби? — кăшкăрнă пекех каласа хучĕ вăл.

— Пурне те пĕлмесен те юрать сире, — терĕ те пакунлă çын ун-кун пăхкаланă, апла-капла турткаланнă хыççăн хушса хучĕ: — Пур çав алиби. Эпир ĕненмесĕр тăма пултараймастпăр. Пирĕн ыйтăва тивĕçтерсе Мускав милиционерĕсем тытнă ăна, тĕпченĕ. «Центральная» хăна çурчĕн администрацийĕ Шевницын уйăх ытла хăна çуртĕнчех пурăннине çирĕплетнĕ те, çынна кăларса яма тивнĕ. Пирĕн ун çумне çыпçăнма урăх нимле сăлтав та çук...

Халĕ вара Роберт апла-капла турткаланма тытăнчĕ. «Ах, йăпăлтан пулă, йăпăлтан пулă», — пуçне пăркала-пăркала илчĕ шухăшланă май. Тĕпчевçĕсене урăхран нимпе те пулăшаймасса туйса илчĕ те çине-çинех Жорăпа Аврук ячĕсене калама пуçларĕ. Пакунлă çын тĕплĕн çыра-çыра пычĕ. Унтан Роберт умне çамрăк çынсен сăн ӳкерчĕкĕсене сарса хучĕ.

— Хăшне паллатăр çаксенчен?

Роберт пуçне сулласа илчĕ те сăмах та кăлармарĕ, çакăнпа калаçу вĕçленчĕ. Аврукăн вара икĕ сехете яхăнах ларма тиврĕ çак пӳлĕмре.

Робертпа калаçнă аслă лейтенантах тĕпчерĕ ăна. Анчах хальхинче çамрăксен сăн ӳкерчĕкĕсене калаçу пуçламăшĕнчех Аврук умне сарса хучĕ.

— Хăшне паллатăр?

Шăнтса пăрлатнă пекех хытса ларчĕç алăсем. Чĕлхе çăвар маччи çумне çыпçăнса ларчĕ те нимпе те вырăнтан хускаласшăн пулмарĕ. Аслă лейтенант ăнланчĕ. Вырăнтан сиксе тăчĕ те Аврук çумне пырса тĕршĕнчĕ.

— Хăшне палларăн-ха? — йăвашраххăн ыйтрĕ вăл.

— Ак ку ман ывăл, — аран-аран тута сиктеркелерĕ Аврук. — Олег...

— Хăйсен хушшинче Скинхед ятлă вăл, — терĕ те пакунлă çын сăн ӳкерчĕке хăй умне илсе хучĕ. — Ак ку иккĕшĕ...

Те хăйĕн ывăлĕ çинчен урăх калаçтарас килменнипе, Аврук ăна куç кĕрет чухлаймарĕ, ку икĕ çамрăк çинчен шакăртаттарса каласа пама тытăнчĕ. Малтан эрех сĕнчĕç вĕсем, унтан сăлтав шыраса уни-куни çинчен перкелешрĕç. Вара тин хăйсем мĕн тесе Аврук ĕçлекен гаража пынине пĕлтерчĕç. Çак икĕ çамрăк кӳрсе паракан машинăсене Аврукăн салата-салата тăмаллаччĕ.

— Хальхаççăн пымарĕç-и?

— Çук, — пуç сулласа илчĕ Аврук, — ăнланчĕç вĕсем. Укĕтлесе ӳкĕте кĕрекенскер мар эп.

Çакăнпа тĕпчев пĕтет тесе шутланăччĕ Аврук. Ывăлĕ пирки урăх ним те ыйтманнишĕн савăнма та пуçланăчче. Пакунлă çын унпа пĕр шухăшлă пулмарĕ.

— Юлашки хут хăçан курнă ывăлăра? — пач кĕтмен ыйту пачĕ вăл.

Тытăнчĕ Аврук мăк та мак перкелешме. Вăл хăй те тăван ывăлне юлашки хут хăçан курнине ыррăн астумасть. Арăмĕ урам варринче тăр пĕччен тăратса хăварнă куна ывăлне юлашки хут курнă кун темелле-ши?

—Йошкар-Олара мар-и вара Олег? — хальхинче пакунлă çынна хăйне пач кĕтмен ыйту пачĕ Аврук.

Кускер Аврук пек аптăраса ӳкмерĕ.

— Паспорчĕ çинче Йошкар-Ола штампĕ тăрать. Хăй ăçта пурăннине эпĕ те пĕлместĕп.

— Эсир мана пăлхатса ятăр, — терĕ Аврук лăпланнă пек пулнă хыççăн. — Эпĕ Олег ывăлăма арăмпа уйрăлнă хыççăн пĕрре те курман. Халь палласа та илес çук пуль. Ун чухне вăл яш ача кăна пулнă та, паян мăн çын. Ача-пăча кирек хăçан та амăшĕ майлă пулать. Эпир хирĕçнĕ-тунă чухне Олег амăшне хӳтĕлетчĕ. Амăшĕ вара ăна ятарласа манран сивĕтетчĕ. Атте тесе чĕннине те темшĕн астумастăп. Арефий Якимович тесе чĕнетчĕ.

— Апла иккен. Халь пурте паллă. Чăрмав кӳнĕшĕн каçарăр. Енчен ку Шевницын çинчен мĕн те пулсан, хăçан та пулсан илтсе-туса пĕлес пур, хыпарлăр пире. Таса мар ĕçе çулăхнă çынсем хăйсем тĕллĕн унран хăпаймаççĕ. Пирĕн пулăшма тивет. Олег ывăлăрпа курнăçма май тупăр-ха вара. Унра та хăвăр юнăр çӳрет пулсан вăл сире итлемелле. Амăшĕн сăмахĕнчен тухма ун тахçанах вăхăт çитнĕ...

Аврук васкамасăр çĕкленчĕ, кайма ирĕк ыйтма та чухлаймарĕ, сывă пулăр теме те манса кайрĕ, алăк еннелле сулăнчĕ. Коридора тухнă-тухман вăй тарма тытăнчĕ. Сулăна-сулăна кайрĕ. Хальччен кĕсьере кирлĕ самантра кирлĕ пулĕ тесе эмел чиксе çӳрес йăла пул-ман та, алăсем кĕсьесене хыпашламарĕç. Çăвар типсе ларнине те халь тин туйса илчĕ. Вара васкамасăр çаврăнчĕ те тин кăна хупнă алăк хăлăпне ярса тытрĕ.

— Каçарăр, — терĕ тинтерех кăна уйрăлнă аслă лейтенанта, — чăрмантармалла пулса тухрĕ. Ярса парăр-ха пĕр стакан шыв...

— Тархасшăнах, — хапăл пулчĕ аслă лейтенант.

Нихçан курман пек антăхса ĕçрĕ Аврук. Мухмăрпа асапланнă чухне çаплаччĕ. Мĕн чухлĕ ĕçсен те шыв ăша кантараймастчĕ. Халĕ те çавна туйса илчĕ Аврук. Анчах тепре ярса парăр-ха тесе ыйтаймарĕ. Хăюлăхĕ çитмерĕ. Кун пек сăн-питпе киле таврăнас килмерĕ. Кира мĕн нулнă та мĕн пулнă тесе анратса çитерессе пĕлчĕ. Лăпланам та, сăн кĕтĕр тесе шутларĕ. Анчах ăçта вăхăт ирттермеллине пĕлмерĕ. Вăрмана е пĕр-пĕр парка кайса уткаласа çӳрем тенĕччĕ. Алă сулчĕ те хула транспорчĕ чарăнакан вырăналла уттарчĕ.

Темиçе кун пулман гаражра кăмăл чăнах та урăхланчĕ. Усал-тĕсел шухăш çулăхасран тенĕ пек, аллине сулмаклă уçă тытрĕ. Пушă аллипе янах айне хыпашларĕ. Малтан шухăшĕ сикчевлĕ пекчĕ. Ларсан-ларсан вăл та тăрăлчĕ. Ăнман хĕрарăм кăмăлне пула тăван ачисем ашшĕ камне пĕлмесĕр пурăнни ырă япала мар тесе шутланă хыççăн пĕтĕм айăпа хăй çине илме хатĕрччĕ. Вăл, Аврук, хĕрарăм ăшшине эрех техĕмĕпе улăштарнă, вăл, Аврук, çуралнă чун чул хушшинче те ӳсет тесе пулĕ, ывăлне те амăшĕн аллине панă. Вăл, Аврук... Шухăш-ланăçемĕн пуçĕ усăнса та усăнса пычĕ. Пĕр тунă йăнăша ним туса та тӳрлетес çуккине пĕлнĕ хыççăн пуç усăнма пăрахрĕ. Кăлт çĕкленчĕ те енчен еннелле сулланма пикенчĕ. Ватти çитиччен пурăнса та хамăр çак тĕнчене мĕн тума килнине пĕлейместпĕр. Çуратнă та, пурăн-малла тетпĕр те çăкăр çĕртетпĕр. Çыннăн хăй хыççăн ырă йĕр хăвармалла иккен. Çав йĕре унăн ачи-пăчи такăрлатса тăмалла. Пулмарĕ-çке-ха Аврукăн çав ырă йĕрĕ. Такама та кирлĕ ăста аллисем те ăна савăнтараймарĕç. Кирек кам та пурнăçĕ ăнманшăн ашшĕпе амăшне айăплать. Аврукăн вĕсем те пулин пурăнмаççĕ. Хăйне кăна айăпламалла...

Кира астутарсах тăман пулсан, турăшăн та, чуна вырăна лартма «аликрам» кайса янă пулĕччĕ. Ун валли кăна кĕсьере укçа та пур. Аврук хăй те куç вылятмасăр-тумасăр сăмах паракан пулнă та, Кирăна ним туса та улталас килмерĕ. Аллинчи пысăк уççа верстак çине хучĕ те гараж тăрăх утса кайрĕ. Хавхаланса, алăсене сулла-каласа утма гараж тăвăр пек пулчĕ. Урама тухас терĕ.

— Эп сана ĕçлеме пăрахнă тесе пурăнаттăм, çаплах çӳретне-ха кунта?

Сасси улшăннă та, кам калаçнмне тӳрех чухласа та илеймерĕ Аврук. Хăй патне Жора пырса тăрсан тин çăвар уçрĕ.

— Роберт ав пульницаран туха пĕлмест. Мана милици чĕнтерсех тăрать.

Мана та хут ярса пачĕç. Калап иккен эп вĕсене. Ак çакă кирлĕ мар-и? — Жора сылтăм аллине Аврук еннелле кăнтарчĕ. — Пӳрне хушши кăтартса хăвар тăм. Ним те каламарăм, ним те... Урăх ан чăрмантарччăр.

— Вероникăна кам хур тунине пĕлмелле-çке. Çавна шыраççĕ вĕсем.

— Мĕн шырамалли? Юрфак пĕтермен пулсан та, эпĕ пĕлетĕп камне.

— Эсĕ пĕлнине эпĕ те пĕлетĕп-ха.

— Ют çĕршыва тухса тариччен тытмалла та хупмалла. Тимĕр алăк хыçне лексен чĕлхине уçтараççĕ...

— Ман ывăл та унпа пĕрле ерсе кайнă иккен.

— Ан калаç! — тĕлĕнмеллипех тĕлĕнчĕ Жора. — Хăшĕ вара сан ывăлу?

— Олег ятли.

— Чăн ячĕпе ан кала. Хăйсем панă ятпа кала.

— Скинхед текенни.

— Скин-и? Апла иккен...

— Эс ăçтан пĕлетĕн тата?

— Эпĕ-и? Пĕлеп-и? Пĕлетĕп-çке... Тимоха мана хăйĕнпе пĕрле илсе каясшăн пулчĕ. Хăйне хураллатарасшăнччĕ-ши, пĕр-пĕр хуçалăха-и? Тӳрех каламарĕ. Хурал кирлĕ терĕ. Килĕшнĕччĕ малтан. Аванс ыйтрăм та, памарĕ. Эпĕ мĕн чухлĕ тӳленине пĕлесшĕнччĕ. Ун пек чухне тӳрех ыйтаймастăн.

— Ма ыйтаймастăн? Хă, укçаллă ĕçе вырнаçнă чухне чи малтан оклад-и, ставка-и мĕнле тесе ыйтатпăр-çке.

— Ку вăл вăрттăн тĕнче. Унта йĕркисем те хăйсен...

— Олегпа вара мĕнле тĕл пултăн? Халь ăçта пулма пултарать вăл?

— Тимохăпа пĕрле. Вăл, эпĕ ăнланнă тăрăх, унăн пĕр алли шутланать. Сулахаййи-и, сылтăмми-и? Ăна калаймастăп.

— Милицие пĕлтерем-и çакăн çинчен?

— Пĕлтер те, усси пулас çук. Вĕсем халь çĕршывран тухса кайма ĕлкĕрнĕ те пулĕ. Паспортсем улăштарнăччĕ. Килĕшнĕ пулсан мана та урăх паспорт памаллаччĕ.

— Халь Интерпол, темскер пур. Тытаççĕ те килеççĕ.

— Калатăп та-ха, мĕн тăвас теççĕ, туччăр. Ан хутшăн, ап хутшăн. Пĕлменнине-илтменнине ним те çитмест.

— Хама пĕлме кала апла пулсан.

— Те Вильнюсра, те Каунасра... Тен, пĕр-пĕр пĕчĕк портра кăна вăрттăн мастерской туяннă вăл. Çапăнса юрăхсăра тухнă машинăсене Америкăпа Канадăран кӳре-кӳре килеççĕ те, иккĕрен-виççĕрен пĕрре пуçтараççĕ. Машина докуменчĕсем пур. Вара çавсене çĕнĕ тесе Раççее киле-киле сутаççĕ...

— Чăнах калатна? — аптăраса ӳкрĕ Аврук.

Ку пĕр-пĕр кино курнă та телевизорпа, çавă аташтарать иккен тесе шутларĕ малтан.

Жора кулма шухăшламарĕ те. Вăл пуçланă сăмахне çав сулăмпа малалла тăсрĕ:

— Манăн Тимохăна хуралласа çӳреме тивместчĕ пулĕ тесе шухăшлатăп. Çав машинăсене тиенĕ трейлерсене сыхласа çӳремеллеччĕ пулĕ тетĕп.

— Пăх-ха, кур-ха, — пуç пăркала-пăркала илчĕ Аврук. — Епле ăс çитернĕ...

— Хăйĕн ăсĕ çук-ха. Пĕр хĕрарăмпа паллашнă вăл Мускавра. Хĕрарăмĕ çав Балтика çĕршывĕсенчен пĕринче çуралнăскер, çавă аташтарнă Тимохăна.

— Ман Олег та çавсемпе пĕрле-и? — те хăйне валли каларĕ, те Жорăран ыйтрĕ Аврук.

Пульница картлашкипе аннă чухне Лариса чарăнса тăчĕ. Тем аса илесшĕн пек пулчĕ. Анчах Вероника ăна шухăшĕпе кăмăлне пĕр çĕре пуçтарма памарĕ, сĕтĕрсе тенĕ пекех аялалла туртрĕ.

— Анне килне леçсе ярăр мана, мунча хутса кĕртĕр. Ыран чиркĕве илсе кайăр...

— Мунча кĕме юранипе юраманнине врачран ыйтмаллаччĕ.

— Ыйтнă. Ирĕк пачĕ.

Вероникăн утти улшăннине чи малтан Роберт асăрхарĕ. Анчах вăл ним те шарламарĕ. Хускалса кайиччен Вероника пĕр вырăнта тăпăртатса илет, унтан вĕттĕн-вĕттĕн пусса утса каять. Хăрах урине сĕтĕрсе утать. Тимлесе пăхмасан хăшне сĕтĕререх утнине пĕлме те çук. Робертăн çакна пĕлес килмерĕ. Хăвăрт кăна куçĕсене айккинелле тартрĕ.

Япалусене пурне те илтĕне, ним те манса хăвармарăна тесе ыйтас килетчĕ Ларисăран. Пĕчĕк ача мар-ха, ăна-кăна хăех аван чухлать пулĕ тесе шухăшланипех çырлахрĕ.

Машинăна вырнаçса ларсан Робертăн пĕр сăмаха çине-çинех калама тиврĕ.

— Ăçталла çул тытатпăр çак?

Пĕр-пĕрин çине пăхса илеççĕ те хĕрсем ним те шарламаççĕ. Роберт тепре ыйтсан та çавах.

— Каларăм-çке-ха, — тулашма пăхрĕ Лариса.

— Мана никам та ним те каламан, — татса хучĕ Роберт.

— Очкона терĕм.

— Темен, темен, — хиркеленсе илчĕ те Роберт машина моторне чĕртрĕ. — Очкона тăк Очкона.

Машина хускалса кайрĕ те Вероника кантăк витĕр пăхма пикенчĕ. Шупашкартах-и эпĕ, урăх хулара мар-и тесе иккĕленчĕ пулас. Тăван сăнсене курсан лăпланчĕ те пуçне чикрĕ.

— Вăт сана стриптиз, — терĕ сăмахсене тата-тата...

Вара тăван ялне çитиччен те çăвар уçмарĕ. Ăна калаçтарма Роберт та хăтланса пăхрĕ. Лариса Арлаççинче пĕрре кăна пулман, апла пулин те мунча пуррипе çуккине тӳрех аса илеймерĕ. Вероникăран ыйтни усси пулмасса пĕлсе ăна чăрмантармарĕ. Мунча çинчен шухăшласа пынăçемĕн Лариса çурăм çине тар тухнине сиссе илчĕ. Яланах, мунчана кайма пуçтарăнсан, çапла пулать унăн. Амăшне те каласа пăхнăччĕ, санăн мунча аса килсен çурăму тарлать-и тесе ыйтнăччĕ. «Санăн кăна мар, манăн кăна мар, пурин те çапла вăл», — татса хунăччĕ амăшĕ. Халь машинăра амăшĕ ларса пымасть, çурăм тарланине Роберта каласа пама тивет.

Ларисăна итленĕ чухне мар, мунча хутнă чухне чăм шыва ӳкиччен тарларĕ Роберт. Ку чухне чăваш мунчисем те асаттесенни пек мар. Вероника амăшĕ те хăй пурăннă чухне мунчана тимĕр кăмака ларттарнă. Лапка еннелле тухакан тимĕр алăкран ăшши памалла, сылтăм енче кăмака çумне шыв савăчĕ çыпăçтарса хунă. Вĕри шыв юхтарма кран лартнă. Çав савăта шыв çĕклесе тултариччен Роберт чăм шыва ӳкрĕ. Вун икĕ витре кĕчĕ унта. Унсăр пуçне тата икĕ тимĕр савăта тултарма тиврĕ. Вĕсем те хула çынни мĕнлереххине тĕрĕслесе пăхма шут тытнă тейĕн. Тулма пĕлмесĕр тарăхтарсах çитерчĕç Роберта. Вутă çурса, вакласа тăма тивмерĕ. Темиçе çулхи шаршанран пĕр çĕклем илчĕ те мунча кăмакине чĕртсе ячĕ. Типĕ вутă пĕр-иккĕ шартлатса илнĕ хыççăн тӳрех кĕрлесе çунма тытăнчĕ. Кăмака алăкĕ лайăх хупăнать. Унтан хĕм сирпĕнсе тухас хăрушлăх çук. Ниçта пăрăнми сыхласа ларма тивмерĕ. Вара милĕк пирки шухăшлама пикенчĕ. Лупас хыçне тухса пăхрĕ. Хăй тĕллĕн ăçта милĕк касма пулнине тавçăраймарĕ, пӳрте кĕрсе Вероникă-ран ыйтма тиврĕ. Вăл хăй те ку таранччен милĕк касса курман пулас та, çухалсах кайрĕ. Тӳрех ним те калаймарĕ. Шухăшласа ларнă хыççăн кăна аллине сулса илчĕ. Ял вĕçĕнче тип çырма пур иккен. Ун урлă каçсан пысăк мар ката пур. Ял çыннисем унта кăмпа, çырла татаççĕ. Кĕтӳ кĕртмеççĕ. Çавăнта çитсе килме сĕнчĕ Вероника.

Роберт ку вăрман катинче хурăн ӳсменнине аякранах курса пĕлчĕ, анчах çитсех килме шутларĕ. Лартса ӳстернĕ вăрман пулчĕ ку. Хăрăк-харăка ял çыннисем пуçтарсах тăраççĕ пулас та, вăрманĕ тасаскер пулчĕ. Юманлăх шĕшкĕсĕр пулмасть тенине илтме тивнĕ. Чăнах та ку çаплах иккенне курса ĕненсен Роберт вăрман хĕррине тухрĕ. Шалти юман турачĕсене кармашса тытма çук, çӳлелле туртăнаççĕ вĕсем. Вăрман хĕрринчисен турачĕсем усăна-усăна аннă. Вĕсене турта-турта антарса çаратма луçларĕ. Пĕрер мăшăр хуçсан çитĕ тесе шутланăччĕ малтан. Çичĕ милĕк таранах çыхмалла пулса тухрĕ.

Роберт хыпарне Лариса хапăл пулмарĕ.

— Ниçта та пĕр хурăн та çук-им вара? Çапăнаймастăп эп юман милĕкĕпе. Шаплатнисĕр пуçне ним те çук унран. Хурăн милĕкĕн шăрши мĕне тăрать.

Çаврăнса утма тиврĕ Робертăн. Мунчана кĕрсе кăмакана тата виçĕ пуленке пăрахрĕ те ял урамне тухрĕ. 

Хальхинче кама та пулсан чарсах ăçта хурăн милĕкĕ касма пулнине ыйтас терĕ. Ăнлантарчĕç ăна. Хулана каякан çул хĕрринче çамрăк хурăнлăх пур иккен. Пĕр-икĕ çухрăмах утмалла тенипе Роберт машинине чĕртрĕ. Вăл таврăннă çĕре Лариса кӳршĕ хĕрарăмне чĕнсе каçма ĕлкĕрнĕ. Халĕ мунчара вăл хуçаланать. Ларисăпа иккĕшĕ мунча пуçĕнчи пĕчĕк пахчана кĕрсе кайрĕç.

— Акаç аппан ун тем-тем тĕрлĕ курăк та ӳсет. Кăвак матрӳшке шăршине туятăн-и? Вăт-вăт. Авă вăл. Татса ил пĕр-икĕ туна. Хир пĕтнĕкĕ ун лупас хыçĕнче. Матрӳшкепе пĕрле иккĕшĕ ӳсесшĕн мар, пĕри тепĕрне пĕтерме тăрăшать. Ăна та татăпăр. Пахча вĕçне кайсан мулкач курăкĕ, апчху курăкĕ, анчăк курăкĕ татăпăр. Милĕк пĕçернĕ çĕре çавсене ярас. Акаç аппа анăс курăкне те яраканччĕ. Ăна татма юманлăх леш енне кай-малла.

Лариса çавăнтах Роберта кăшкăрса чĕнме тытăнчĕ. Турткаланса тăмарĕ Роберт. Анчах Лариса хăй тĕллĕн анăс курăкне паллаймасран хăрарĕ.

— Çӳллĕ анăс тесе тем татса килĕп, — терĕ именчĕклĕн.

Кӳршĕ хĕрарăмĕ ăнланчĕ. Турткаланмасăрах машинăна кĕрсе ларчĕ.

Таврăннă чухне лавкка умĕпе иртсе килмелле пулчĕ те, Роберт никам аса илтермесĕрех Суворов каларăшне персе ячĕ.

— Мунча хыççăн пир тăла сутмалла ан пултăр, кĕрсе илем мар-и пĕрерĕшне?

Лариса та, кӳршĕ хĕрарăмĕ те шарламарĕç, Робертăн хăйĕнех тавçăрулăх çитермелле пулчĕ.

Пулман мар Роберт мунчасенче. Кану çурчĕсенче те, завод пуçлăхĕсем валли тунисенче те. Кун пек техĕмлĕ мунча курма тӳр килмен. Ут-пӳ киленсе канать. Лапка çинчен анас та килмест. Хурăн милĕк шăршипе пĕрле тĕрлĕ-тĕрлĕ курăк шăрши мунча сывлăшне калама çук техĕм кӳреççĕ. Юлашки кунсенче чунра купалансах ларнă, чĕпĕтсе, ыраттарса тăракан хурлăхпа шырлăх туйăмĕ тем самантра пăсланса пĕтрĕ. Алă-урапа пĕрле чун та канма тытаннине туйса ларчĕ лапка çинче. Мĕнпурĕ те пĕр канăçсăрлăх пулчĕ унра. Кӳршĕ хĕрарăмĕ халь-халь килсе алăка шаккассăн та кăшкăрса калассăн туйăнса тăчĕ: «Тух часрах, хальччен мунча ăшши килчĕ пуль...»

Хĕрарăмсен сеансĕ вара чăнах та вăрăм пулчĕ. Руль умĕнче пулмалла тесе Роберт эрех-сăрашăн ĕштеленмерĕ. Чей те ĕçмерĕ. Пусă шывне алтăр хыççăн алтăр пушатрĕ. Машинăн икĕ енчи алăкĕсене те уçса пăрахрĕ те ларкăч çине месерле выртрĕ. Чĕре таппине сисмерĕ. Ӳпке канса сывланине туйса выртрĕ. Куç харшисем йывăрланса та йывăрланса пычĕç те, урăхран асаплантарам мар вĕсене терĕ. Куçĕсене хупрĕ кăна, сăмса шăхăрма тытăнчĕ те. Лариса пырса вăратман пулсан хăçанччен çывăрнă пулĕччĕ, ăна калама та пултараймĕ. Карăнса илчĕ те Лариса хыççăн пӳрте кĕчĕ. Чăлан çумĕнчи диван çине Вероника тăсăлса выртнă. Пуç айне виçĕ минтер таранах хунă. Пуçне пульницари пек шур пусмапа мар, чечеклĕ тутăрпах чĕркенĕ. Хăрах куçĕ, çур сăмси, çур çăварĕ курăнать. Ларисăна кăчăк туртса илчĕ. Пăшăлтатса калаçнă хыççăн Лариса пăлханса ӳкрĕ. Ĕштеленсе çӳреме пуçларĕ. Вара мунча хутма пулăшнă кӳршĕ хĕрарăмне кăчăк туртрĕ те, апат сĕтелне диван çумне куçарса лартрĕç. Роберта ĕç хушса чăрманмарĕç. Хăйсем сĕтелĕн икĕ пуçне вырнаçрĕç. Робертăн хăйĕн вырăнне хăйĕнех тупмалла пулчĕ, вăл Вероникăна хирĕçле ларчĕ.

— Мунча ăшшине çумасан юрамасть. Пире ваттисем каçармаççĕ ăна тумасан...

Кӳршĕ хĕрарăмĕ хăех кĕленче пăккине уçрĕ, хăех черккесем тултарчĕ.

— Ан хиркелен, — терĕ Лариса Роберт тулли черккене айккинерех куçарма тăрсан. — Паян руль умне лармастăн. Кунтах çĕр каçатпăр...

Мунча ăшшине тав туса виçĕ черкке пушатсан кӳршĕ хĕрарăмĕ Вероникăна пуçласа тин курчĕ тейĕн, мĕн пулнă сана тесе ыйтма пуçларĕ. Вероника хăй вителĕк айне тĕплĕнрех пытанчĕ те шăпăртах выртрĕ. Хуравне Ларисăн шырамалла та тупмалла пулчĕ. Çухалса тăмарĕ вăл.

— Халь кашни утăмрах авари те авари. Лекрĕ-ха çав Вероника та.

Ку таранчченех ятне-шывне пĕлмен хĕрарăм Ларисăшăн çывăх çын пекех пулса тăчĕ. Вăл ахаль кӳршĕ кăна та мар, Вероникăн хреснамăшĕ пулах кайрĕ. Вара хĕр тусĕ хыççăн Лариса та ăна хĕреснанне тесе чĕнме пуçларĕ.

— Айтуру, — ассăн-ассăн сывласа илчĕ Вероника хĕреснамăшĕ. — Мĕн патне çитсе тухăпăр капла?

Çамрăксен çамрăкла калаçу пулмаллине шута та илмерĕ хайхи, тытăнчĕ ялти пăсăлса та пăсăлса пыракан йĕркесене хăртма. Унта ят тивменни йытăпа кушак кăна юлчĕç пулĕ. Ыттисене, пĕрне ятне-шывне каласа, тепĕрне ытарлă ятпа асăнса пурне те ятласа тухрĕ. Пушă ларакан пӳртсен кăмакисене сӳте-сӳте кайни çинчен калама тытăнсан Роберт тӳссе лараймарĕ.

— Ун патнех çитеймен пулĕ-ха...

— Çитеймен-и? — вырăнтан сиксе тăчĕ Вероника хĕреснамăшĕ. — Ĕненмесен атя илсе кайса кăтартам. Атя, ӳркенместне?..

Вероника хĕреснамăшне пула çамрăксем те пăсăлнă саманана ятлама кĕрсе кайрĕç. Ун валли вĕсен хăйсен сăлтавĕ пур.

— Тытас тесен тахçанах тытса хупаççĕ, — терĕ ăшри сасăпа Вероника. — Тытмалла мар та, тытмаççĕ, хупмалла мар та, хупмаççĕ.

— Темиçе çул пытанса пурăнсан та, лекеççе-çке-ха, — хушса хурасах килче Ларисăн.

— Кун алиби пур теççĕ.

— Кам калать ăна, Верона? Кам?

Эрех хăвачĕпе хастарланнă Лариса тантăшĕн сăмахĕсене чăнласах ĕненесшĕн пулмарĕ. Хăйне лăплантарма хăй шухăшласа кăларнă ăна тесе шухăшларĕ.

— Эсĕ палласа илни çитмест-им ментсене? Тата мĕнле алиби шырамалла?

— Мускаври «Центральная» хăна çурчĕн директорĕ алă пусса, пичет çапса хут панă имĕш. Çав кун леш çын ниçта та кайман, хăна çуртĕнчех пулнă тенĕ...

Кӳршĕ хĕрарăмĕ çамрăксен калаçăвне хăлха айккипе кăна ирттерсе ячĕ. Вăрçмалли çынни пур тăк, ан тив, вăрçчăр тесе шухăшларĕ те пушă черккесем çине пăха-пăха илчĕ. Çамрăксенчен пĕри те асăрхамасан çакна хам аса илтерĕп терĕ те майлă самант çаврăнса тухасса кĕтме тытăнчĕ.

Саманчĕ кĕттерчĕ те кĕттерчĕ. Çамрăксем хĕрнĕçемĕн хĕрсе калаçма тытăнчĕç. Вĕсем пĕр çыннах вăрçнине кӳршĕ хĕрарăмĕ те ăнланчĕ, анчах вăл кам пулнине, мĕн усал тунине чухласшăн та пулмарĕ.

— Кама айăплă тесе шухăшласшăн вара ментсем? — пĕрре Вероника, тепре Роберт çине пăхса илчĕ Лариса.

— Темле Скинхед пирки калаçаççĕ. Манран кам вăл тесе ыйтаççĕ. Нимле Скинхеда та пĕлместĕп...

— Чăн ячĕпе чăн хушаматне пĕлеççĕ-и вара унăнне?

— Ăçтан пурне те пĕлем-ха эп? Ман çав пакунлă çынсене курсан чĕлхе çĕтет, пуç анраса каять. Хама ирĕк парас тăк эп вăл çынсене хăйсене пĕри юлмиччен ларта-ларта тухмалла.

Вероника хускалса илчĕ. Канăçсăрланма пăхрĕ. Лариса ун пуçĕ айĕнчи минтере ярса та тытрĕ. Канăçсăрлаканни минтер пулманнине ăнланчĕ те Вероника аллинчи пушă черккене илчĕ, ăна кӳршĕ хĕрарăмĕ умне лартрĕ. Лешĕ тахçанах кĕтнĕ самант çаврăнса тухнăшăн савăнса кайрĕ.

— Тӳпелесе тултарам-ха, пурнăçăр тулли пултăр, — калаçса илчĕ те уçнă кĕленчене ярса тытрĕ.

Роберт Вероника çинчен куç илеймерĕ. Лешĕ эрех хăюлантарнă хыççăн питне хуплакан тутăрне те сирсе пăрахрĕ, урисене усса диван çине тăрса ларчĕ. Аллисене ирĕке кăларчĕ. Хăйне кафедра умĕнче тăнăнах туйса илчĕ. Докладçă пек тыткаларĕ хăйне. Тĕнче пăсăкĕ çинчен калаçнă чухне пурте влаçпа унăн çыннисене вăрçаççĕ. Вероника апла тумарĕ. Вăл пĕтĕм айăпа хăй çине илнĕ пек пĕрремĕш сăпатран калаçрĕ.

— Эпир çынна чăн-чăн тавар туса ятăмăр. Çапла-и? Çапла!

— Чи йӳнĕ тавар, — хушса хучĕ Роберт.

— Вăт-вăт! — хавхаланса кайрĕ Вероника. — Чи йӳнĕ тавар, никама кирлĕ мар, никам хӳттинче те тăман тавар... Çĕршывĕпех пирĕн йышшисем пурăнаççĕ. Эпĕ вĕсенчен пĕри. Мана никам та хӳтĕлемест. Хӳтĕлеччĕр тесен ман укçаллă пулмалла. Йӳн таварăн мĕн укçи пултăр?

— Эпир университетра Маркса вĕренсе юлтăмăр. Халĕ сире унăн чăнлăхĕсене пĕлтермеççĕ те пулас. Маркс тĕнче историйĕ тӳссе ирттернине хак пама пултарнă. Эсĕ калакан тавар пирки те каланă вăл. Фетиш тени аса тарăн кĕрсе юлнă. Тавар фетишĕ те, укçа фетишĕ те пасар саманинче пурне те шăтаракан вăй пулса тăраççĕ. Укçана Турă туни çынри çынлăха хупласа хурать.

Роберт экзамен паракан студент пекех хĕрелсе кайрĕ, сасси йăвашланчĕ. Малалла кала, малалла тесе асăрхаттаракан çукки кăна хăй аудиторире мар, Вероника килĕнче пулнине аса илтерчĕ.

Алă сулчĕ те, эпир калаçни кама кирлĕ тенĕ пек, тӳрленсе ларчĕ. Ку Вероникăна пĕрре те килĕшмерĕ. Унăн хăйне чи йӳнĕ тавар тунă тĕнчене вăрçас та вăрçас, ылханас та ылханас килчĕ. Роберт çапла сӳрĕкленнине пула тĕнче пăсăлнă пекех туйăнса тăчĕ ăна.

— Роберт, чунăм, — терĕ вăл йĕкĕлтешнĕ сасăпа, — итле-ха... Эсĕ мана, инкеке лекнĕ çынна, мăшăр тума хатĕр тетĕн. Çынна та пулин Вероникăна юрататăп тесекалаятăн. Сан туйăмусене тĕрĕслеме пĕлместĕп эпĕ. Ун валли нимле прибор та çук. Пултăр-ха, çаплах пултăр, анчах эпĕ, тĕнче мĕскĕнне кăларса пăрахнă çын, сан çумăнта пулаймастăп. Пĕр енчен, эсĕ ман умра ним айăпа та кĕмен, тепĕр енчен, манăн та хамăн инкекĕме çынна сĕнме ирĕк çук. Халь кала...

Хăй те кĕтмен çĕртен Вероника куçĕ куççульпе тулса ларчĕ, пыр тĕпĕ кăтăкланса килчĕ. Паçăр сирсе пăрахнă тутăра ывăçласа тытрĕ те унпа куçне шăлма пуçларĕ. Чыхăна-чыхăна кайрĕ. Мĕн калас тенине манчĕ.

Есĕкленĕ сасă илтсен Лариса ăна майлашăнса выртма пулăшрĕ. Вероника пуç урлă туртса витĕнчĕ те, сĕтел хушшинче ларакансем вăл нăшăклатнине кăна илтрĕç.

Вероникăн хĕреснамăшĕ ыттисенчен маларах хускалчĕ.

— Мунча хыççăн канас килет пулĕ, кантăрах. Чăрмантарар мар.

Робертпа Лариса пĕр-пĕрин çине пăхса илчĕç.

— Ыран миçере килер сана илме? — терĕ Лариса ура çине тăрса.

Те илтсе илтмĕш пулчĕ Вероника, ĕсĕклеме çаплах чарăнмарĕ, тантăшне хурав памарĕ.

— Миçере пушă пулан эс? — ыйтрĕ Лариса Робертран.

— Хăçан калатăр, çавăн чухне, — терĕ каччă.

Лариса Вероникăна кура хĕреснанне текен хĕрарăм патне пычĕ те шăппăн каларĕ:

— Эпир хускалар вара. Ыран чиркĕве илсе кайма калать Вероника...

— Амăшĕ Мăнал чиркĕвне çӳретчĕ. Çавăнта илсе кайăр. Унта пупĕ ырă этем. Чăвашла кĕлĕ тăвать. Пирĕн пеккисемпе чунтан калаçать.

— Мăнала каяс тесен — унта кайăпăр. Кăмăлĕ мĕнле ĕнтĕ...

Халь Роберт кăмăлсăрланма пикенчĕ.

— Эс мана кĕçĕр каймастпăр тесе черкке тыттартăн... — терĕ Ларисăна.

Лешĕ сăмах вĕçлеме те памарĕ.

— Пĕрре те хĕрĕнкĕ тĕслĕ мар. Машинуна хытă ан хăвала та.

— Аслă çул çине тухмалли çук ĕнтĕ, вăрттăн çулсемпе çиткелесе ӳкмелле пулать, — турткаланас вырăнне каларĕ Роберт.

Машина алăкĕсем хупăнсан, Роберт мотор чĕртме пуçличчен, Ларисăн темиçе кун пуçра явăнса çӳренĕ шухăшне тĕвĕлесе çитересех килчĕ.

— Туртма пăрахрĕ пулмалла. Япалисем хушшинче зажигалка та, пирус пачки те курăнмарĕç. Сыпнă хыççăн та чĕртсе ярам-ха тесе пĕрре те канăçсăрланмарĕ.

Хĕрĕ ыран чиркĕве каяссине пĕлтерсен Кира хыпăнса та ӳкрĕ.

— Эсир хăвăр тавçăрас çук-ха ун пек, кун пеке. Хамăнах пăшăрханмалла.

— Эсĕ те пирĕнпе пырасшăн-им?— ыйтрĕ Лариса.

Ку вара Кирăна хăпартлантарса ячĕ.

— Пыратăп, пыратăп. Ак тытăнтăм та тутăр суйлама. Хĕрарăмсене çара пуçăн кĕртмеççĕ унта.

— Ăна пĕлетпĕр-ха, — терĕ Лариса ним калайман енне.

Тепĕр кун Роберт каланă вăхăтах çитрĕ. Унăн Аврукпа калаçмалли те пурччĕ. Ларисăпа амăшĕ ăна кĕтсе хатĕрленсех тăнине курчĕ те Аврукран: «Паянлăха ĕç пур-и-ха?» — тесе ыйтнипех çырлахрĕ. Аврук кăмăлсăр пуласран хушса хучĕ:

— Паян иртерех пушанатăп, пырса çаврăнатăп унта...

Ларисăпа Вероника чиркӳ хапхи умне çитсен Кира çумне çыпçăнчĕç те унран хăпми çӳрерĕç. Кира мĕн тунине вĕсем те турĕç. Робертăн вара хăй тĕллĕн çӳремелле пулчĕ.

Кирăн хăнăхнă йĕрки пур. Чи малтан вăл Тур амăш турăшĕ патне çурта лартать. Тăрать вара пĕр кӳлĕм турăш çине пăхса. Тем тархаслас килет хăйĕн, çăвар уçаймасть. Хăй тĕллĕн мăкăртатма та пултараймасть. Тур амăш пурне те ăнланать тесе шухăшлать вара Кира. Хальхинче хăйĕн хыçĕнче икĕ хĕр тăнине самантлăха та манмарĕ, апла пулин те турăш умĕнчен пăрăнса кайма васкамарĕ.

Чиркӳре кĕлĕ вăхăчĕ марччĕ те, халăх йышлă пулмарĕ. Роберт çурта сутакан патĕнче темччен тăчĕ. Çуртасем туянсан та пăрăнса каяс темерĕ. Тĕн кĕнекисем илĕртрĕç ăна. Ку таранччен нихçан та, ниçта та пĕр харăс çакăн чухлĕ тĕн кĕнеки курма тӳр килмен ăна. Тата шăп çак вăхăтра амăшĕ турăш кĕтесĕнче тытакан Кĕлĕ кĕнеки çĕтĕлсе пĕтнине аса илчĕ те суйлама пуçларĕ. Пĕр çыхă кĕнеке туянчĕ. Туяннă пек чухне çурта çутмаллах тесе шутларĕ. Кам ячĕпе, мĕн ячĕпе пулсан та юрĕ, пурпĕрех Турра кирлĕ ĕç терĕ, уйрăмах йышлă çунакан çуртасем çумне виçĕ тĕле вăл та çутса лартрĕ. Вара чиркӳрен тухрĕ те виçĕ хут хĕрес хывнă хыççăн айккинерех кайса тăчĕ.

Çав вăхăтра Кира çумĕнчен хăпма пĕлмен Ларисăпа Вероника йышлă турăшсене пăхса çӳрерĕç. Кира хăй хăш турăшра хăш çветтуй ларнине пĕлмерĕ, Ларисăпа Вероника турăш кĕтессисенче кивĕ сас паллисемпе çыра-çыра хунисене вулама тавçăрчĕç.

Нумай кĕтсе тăма тиврĕ Робертăн. Алăран алла куçарса ывăннă хыççăн кĕнеке çыххине машинăна кайса хума тавçăрчĕ. Унтан таврăнсан та чиркӳ алăкĕ умĕнче сахал мар тăпăртатса тăма тиврĕ.

Малтан Лариса тухрĕ. Алăк еннелле тăрса сăхсăхрĕ те Роберт патне пычĕ. Тин кăна çывăрттаракан эмел ĕçнĕ çынла хăй ни анаслама хăрать пек, ни ыйхине парăнасшăн мар пек. Тутисем çыпçăнсах ларнă, пуçĕ усăннă.

Кирăпа Вероника умлăн-хыçлăнах тухрĕç. Вĕсем те ыттисем тунинех турĕç: алăка хирĕç тăрса сăхсăхрĕç те хапха еннелле утса кайрĕç. Робертпа Лариса та вĕсен-чен юлас темерĕç.

Пĕри пĕр сăмах калаймарĕ. Машинăна вырнаçса ларсан тин Роберт пурте илтчĕр тесех хыттăн каласа хучĕ:

— Халь ăçталла каятпăр?

— Очкона леçсе яр мана, — терĕ Всроника илтĕни-илтĕнми.

Çакăн хыççăн пурин те пурнăç улшăнса кайнăн туйăнма пуçларĕ. Робертăн ĕç купаланса çитрĕ. Аврукпа Ильменев ирпе каçа пăтраштаракан пулчĕç. Хăçан пуçăнмаллине те, хăçан канмаллине те мансах ĕçлеме тытăнчĕç. Кира та ăсатса янă чухне Аврукран хăçан таврăнатăн тесе ыйтма пăрахрĕ.

Ларисăн патшалăх экзаменĕсем пуçланчĕç. Пульницара выртнă чухнех Вероникăпа иккĕшĕ сăмах татрĕç. Вероника чирлĕ тесе справка илчĕç, ăна Лариса тепĕр кунах ректората леçсе пачĕ. Тепĕр çултан, тен, патшалăх экзаменесене тытмалла та пулĕ, халĕ вара сывалмалла...

Сисет Лариса, комисси членĕсем унăн сăмахĕсене ӳрĕккĕн-сӳрĕккĕн кăна итлеççĕ. Тантăшĕ тĕллĕн инкек йăтăнса аннине пурте пĕлеççĕ ĕнтĕ, уншăн тăрăшса ĕштеленсе çӳрекен Ларисăна та Вероникăпа пĕрлех шеллеççĕ, билетри ыйтăва мĕнле ăнлантарса панине пăхса та тăмаççĕ, лайăх паллă ларта-ларта параççĕ. Çавна пĕлнипех ĕнтĕ Лариса хăй те пуç анраса çитиччен кĕнеке вуламасть, çĕр çывăрмасăр конспектсене тишкерсе лармасть, пушă пек вăхăт тупăннă-тупăнман Арлаççине васкать. Роберта та чăрмантарса тăмасть.

Лариса пыман кунсенчен пĕринче Вероника хĕреснамăшĕпе пĕрле Мăнал чиркĕвне çитсе килнĕ, унти пуппа калаçнă.

Вероника унчченхинчен те хытăрах пусăрăннă, сĕлпĕрленнĕ пек туйăнчĕ. Пульницаран тухсан унăн утти улшăннине асăрханăччĕ, халĕ ăсĕ те урăхланнă пекех туйăнса кайрĕ. Çӳçенсе илчĕ Лариса. Тантăшĕ çакна ан систĕр тесе пĕр хушă сăмах чĕнмесĕр çӳрерĕ. Вероника тем ыйтсан-тусан та илтмĕше печĕ. Анчах кăмăл хăй вырăнне таврăнаймарĕ. Ыт ахальтен тенĕ пек, сăмах майăн тенĕ пек, пуп мĕн каларĕ тесе ыйтрĕ те, Вероника çийĕнчех, тахçанах çак ыйтăва кĕтсе тăнă çын пек хуравларĕ:

— Ним тусан та хырăм ан пăрах, Турă нихçан та каçармĕ терĕ...

Чутах хутланса лармарĕ Лариса. Сулăнса кайрĕ. Васкаса диван çине кайса тĕршĕнчĕ. Икĕ аллипе пуçне чăмăртарĕ.

— Мĕн пулчĕ сана?— ыйтрĕ Вероника.

Лариса хурав памарĕ те, Вероника хăйĕн сăмахне малалла тăсрĕ:

— Хыпăнса ан ӳк-ха эс. Хреснанне калать, çурат, çурат, Турă чунне вĕлерни çылăхлă ĕç тет. Хам ӳстеретĕп тет.

Унăн, Вероникăн, Ларисăна шухăша яракан хыпар пĕлтерес килместчĕ. Урăххи пулманнипе персе ячĕ-çке. Çие юлнине врач патне каймасăрах пĕлчĕ. Хĕреснамăшне шаннипе ăна хăйĕн уйăх хушши килме пăрахнине хăлхаран пăшăлтатса пĕлтерчĕ. Вăрттăн хыпар кăна пулин те, пĕрре вĕçсе тухнăскер каялла килсе кĕмерĕ. Пупа та каласа памалла пулчĕ. Çакна тума хĕреснамăшĕ хистерĕ. Халăхра шӳтленĕ пек, ахаль çыннăн ниçта кайса кĕме çук. Врача пурне те уçса кăтарт, пупа пурне те каласа кăтарт... Чиркӳрен тухсанах Вероника тавçăрса илчĕ. Хĕреснамăшĕ малтанах шухăшласа хунă иккен, епле пулсан та ку хыпара пупа калаттармалла тенĕ. Хĕресне хĕрĕ хырăм ан пăрахтăр тесе тăрăшнă...

Ларисăна ку хыпар хăратса пăрахрĕ. Инкек çине синкек тени çавă ĕнтĕ тесе шухăшларĕ, пĕр çыпçăнсан çын çумне нимпе те хăпасшăн мар...

Темччен хускалми ларчĕ. Ку Вероникăна пĕрре те килĕшмерĕ. Хăтăрнă пекех, сассине хытарса калаçма пуçларĕ:

— Пĕр эп кăна мар инкеклĕ çын. Пурăнкаласа ирттерĕп хама пӳрнĕ кунсене. Пăрахăр паянтан мана шеллесе калаçма.

— Турă панă инкек мар-çке сан, — пӳлме васкарĕ Лариса. — Ним айăп çукран йăтăнса аннă инкеке мĕн темелле?

— Ним айăп çукран мар ĕнтĕ... Лара, чунăм... Çăмăлттай пулнăшăн айăпларĕ мана Турă. Халь йăлтах-йăлтах ăнлантăм. Ман ĕнтĕ юлнă пурнăçа ăна пуççапса ирттермелле пулать.

— Çăмăлттайланса ним те тумарăн-çке.

— Туман та, шухăшланă. Пике конкурсĕсем çинчен ĕмĕтленнĕ. Пуян каччăн пуçне çавăрас тене. Ӳте сутса пурăнасшăн пулнă.

— Ку вăл сан айăпу мар, тĕнче айăпĕ. Этемлĕх историйĕнче кирек хăш саманара та хĕрарăм ӳчĕ тавар пулнă.

— Лара, эп сана тавлашса çĕнтерейместĕп. Айта калаçар мар ун пирки.

Шарламасăр тăнă хыççăн ассăн-ассăн сывларĕ те йывăррăн каласа хучĕ:

— Ман пĕччен пулас килет...

Ку Ларисăна тата хытăрах хăратса пăрахрĕ. Усал шухăшлă çын хăйне чăрмантаракансенчен тарать. Мĕнле усал çулăхнă вара кун çумне? Алă хума шутламасть-и хăйĕн çине?

Çынсен пурин те пĕр йăла пулĕ çав. Темле йывăрлă-ха та, темле инкеке те хăнăхаççĕ те нимле те урăхла мар, шăп çакăн пек пулмалла ман пурнăç тесе шутла-ма тытăнаççĕ. Кантăк куçлă, тирне сӳсе илнĕ пек курă-накан питлĕ Вероникăна Лариса çаплах шеллеме пăра-хаймасть. Лешĕ пур, хăйĕн инкекĕпе каварлашма та ĕлкĕрнĕ. Çапах та Лариса хăйне ача пăхакан вырăнне хумасть. Тантăшне пĕччен хăварма та хăрать. Арлаççин-че чухне Вероника хĕреснамăшĕпе, Шупашкарти хват-терĕнче амăшĕпе пĕр япалана кăна сӳте-сӳте яваççĕ. Мĕн туса çăмăллатмалла Вероника пурнăçне?

Шутласан-шутласан, калаçсан-канашласан Кира çапла сĕнӳ пачĕ:

— Кала Вероникăна, вăл хирĕç пулмасан куçатăп ун патне пурăнма...

Ларсан-ларсан Ларисăна шухăша янă сăмахĕсене тепĕр хут аса илчĕ.

— Ялта ӳснĕ те, ял пурнăçĕ килĕшет мана. Ирхи автан сасси хăй мĕне тăрать. Çын ватăлма тытăнсан ун патне ачалăхĕ таврăнать теççĕ. Таврăнтăр, таврăнтăр. Эп пĕрре те хирĕç мар. Ачалăх вăл кирек камшăн та чи телейлĕ те чи илемлĕ вăхăт пулса тăрать.

Лариса ку сăмахсене чăнласах итлесшĕн марччĕ. Амăшĕ хавхаланса кайсан пăлханса ӳкрĕ. Пĕртен-пĕр хĕрне те, Арефие те пăрахса хăварасшăн-ши? Арефий Якимович унран юлмĕ-ха. Йĕппипе çиппи пек. Е çиппипе йĕппи пек.

Темиçе кун шухăшласа çӳренĕ хыççăн Лариса хăйĕнчен хăй именме пуçларĕ. Ăна вăрттăн шухăш иленчĕ. Хальлĕхе вăл Ларисăна иментерет-ха. Унтан чăнах, чăнах, çапла тусан мĕн пулать тесе иккĕлентерме тытăнать. Кайран, тымарланса çитсен, ха, тахçанах çапла тумалла пулнă иккен теме тытăнатăн.

Шухăшĕ ку, чăнах та, именчĕклĕн пырса кĕчĕ Лариса пуçне. Инкеклĕ пуçпа та кăмăлне Роберт майлă çавăраймарĕ пулсан Вероникăн ун валли чĕптĕм туйăм та çук. Халĕ Роберт хăй те ăнланса илчĕ çакна. Ăнланасса ăнланчĕ, анчах чĕри мĕнле кутăнланма пуçласса пĕлме çук. Хĕрарăмсене пачах курайми пулса çитме те пултарать Роберт. Тепĕр тесен, халь тин маншăн пурпĕрех тесе кам илĕртекен хыççăн та кайма пултарать. Çавăнпа... Çук-ха, çук, çавăнпа мар. Салтăннă-салтăнман сивĕ шыва кĕрсен калама çук хытă çӳçентерет. Çавăн пек чухне шăнăр турта-турта лартать иккен. Пĕчĕккĕн-пĕчĕккĕн хăнăхса пырсан шыв сиввине туймастăн та. Хăнăхтармалла Роберта...

Машинăра унчченхи пек хыçалти ларкăч çине мар, малти çине ларакан пулчĕ Лариса. Кабинăра иккĕшĕ кăна чухне пурнăçра пулма пултаракан япаласем çинчен кала-кала кăтартма пуçларĕ. Хăшне-пĕрне çынран илтнипе, чылайăшне пуçран шухăшласа кăларса. Вĕсенче пуринче те виçĕ çын: икĕ хĕрпе пĕр каччă. Хĕр тантăшсем пĕр-пĕринпе варлă-туслă пурăнаççĕ. Каччи çак икĕ тантăшран пĕрне хытă юратать, анчах хĕрĕ ун çине пăхасшăнах та мар. Çапах та каччă тăр пĕччен юлмасть, хăйне тиркенĕ хĕрĕн тантăшне мăшăр тăвать.

Роберт та виле туйăмлă çын мар иккен. Лариса мĕн шахвăртнине тӳрех чухласа илчĕ, малтан çавнашкал юмаха тимлĕ итлетчĕ, кайран кула-кула илекен пулчĕ. Лариса чăтайми кĕтекен сăмаха калама кăна васкамарĕ.

Çав кун Ларисăн диплом çумаллаччĕ. Укçине хывнăскерех кафене каяс темерĕ. Вероникăпа пĕр тĕвĕллĕ пулас терĕ. Тантăшĕ патĕнче ĕçкĕ-çикĕ пуçлама каллех хăрарĕ. Ку ăна кӳрентерни пулассăнах туйăнчĕ. Мĕн тумаллине пĕлмерĕ. Çапах та пушаннă пек чухне Вероника патне çитсе килме шутларĕ. Роберт та хирĕç пулмарĕ. Хăш вăхăтра тата ăçта тĕл пулмаллине калаçса татăлчĕç. Лариса çак куна та уяв кĕпи тăхăнмасан юрамĕ тесе хăйне чи килĕшекен, Вероникăна çав тери ăмсантаракан кĕпине тăхăнса ячĕ. Ăна вăл «Бурда» журналтан ӳкерсе çĕленĕччĕ. Хăйĕнчен пĕр япала хушнăччĕ: аркă вĕçне шерепелентернĕччĕ. Ыттине журнал вĕрентнĕ пекех хăварнăччĕ. Алăк хăлăпне тытма тăрсан тăпах чарăнса тăчĕ. Çак кĕпепе пуçласа курнă хыççăн Вероника эрнене яхăн тарса çӳренине аса илчĕ те каялла хăйĕн пӳлĕмне таврăнчĕ. Çĕнĕрен тум суйлама пикенчĕ.

Робертăн ăна самаях кĕтсе тăма тиврĕ. Подъезд умĕнче тĕл пулма калаçса татăлнăран кĕрсе чĕнес темерĕ. Ларчĕ пусăрăнса, руль çине пуçне хурса.

Машинăра Лариса сасартăк çуталса кайнăн туйăнчĕ. Сумкинчен хуплашка кăларчĕ те Роберт еннелле тăсрĕ. Сас паллисем кутăнла пулсан та Роберт «диплом» сăмаха тӳрех вуласа кăларчĕ те сылтăм аллипе Ларисăна ытамласа илчĕ. Питрен чуптăвам тенĕскер хĕрĕн тутине перĕнчĕ. Каялла мар, малаллах туртăнчĕ Лариса та. Вăл Роберт çумне çыпçăнсах ларчĕ. Малтан иккĕшне те айккинчен такам пăхса тăнăн туйăнчĕ, анчах тутасем вĕриленсе пынăçемĕн асăрханулăха та çухатрĕç...

Халь ĕнтĕ пĕр-пĕринпе сăмах татнă пекех шутлама тытăнчĕç. Çавăнпах пулĕ Арлаççинче Вероникăпа иккĕшĕ кăна юлсан Лариса персе ячĕ. Хĕр тантăшĕ мĕн калать-ха тесе паллах.

— Роберт мана качча тухма сĕнет. Илтетне?

— Мĕн шутласа тăран тата? Çӳпçипе хупăлчи тупăннă чухне.

Лариса çакна пĕрре те кĕтменччĕ. Вероника тулхăрса каяссăнлахчĕ. Çавăнпах сăмахне тем хушă хăй ăшĕнче усрарĕ. Ак ĕнтĕ халь мĕн тавăрса каламалла тантăшне? Аптăрарĕ те ӳкрĕ.

Вероника мар, ун амăшĕ каланă пек туйăнса кайрĕ. Унăн-кунăн пăхкаласа илчĕ Лариса. Пӳртре иккĕшĕ кăна иккенне тепĕр хут курчĕ те сăмахне малалла тăсрĕ:

— Чăнласах каларăм эп сана.

— Эп те чăнласах, — терĕ те Вероника ĕштеленсе ӳкнĕ çынла тыткалама тытăнчĕ хăйне. Алăк еннелле утса кайрĕ, каялла çаврăнчĕ, тĕпеле кĕрсе тухрĕ. Алли валли ĕç тупаймарĕ те пӳртрен тухса кайрĕ. Ун хыççăнах пӳрте Роберт кĕчĕ.

Мĕнле вăй хавхалантарса тăчĕ ăна çак самантра, Лариса пĕлеймерĕ, пĕлесшĕнех те пулмарĕ.

— Вероника сана ним те каламарĕ-и?

— Çук-çке. Мĕн темеллеччĕ ун?

— Мана ĕнтĕ анратсах çитерчĕ. Ма Роберта качча тухмастăн тесе ыйтать те ыйтать. Тем каламалла?

Лариса чееленнине Роберт сисмерĕ те. Чăнах пулнă ку калаçу тесе шухăшларĕ. Тӳрех хурав пама кăна иккĕленсе тăчĕ. Шухăша путнипе пуçне йывăррăн çĕрелле усрĕ те пит шăнăрĕсем вĕрен пек хăпарса тухичченех шăлĕсене çыртса лартрĕ. Лариса васкатмарĕ. Вăл мĕн тумаллине турăм тесе шутларĕ те пули-пулми çинчен калаçма пуçларĕ.

Пурнăç çанталăк пекех. Хĕвеллĕ кун хыççăн çумăр килсе тухать. Кĕтмен-туман çĕртен çил кĕрлесе каять. Хĕлле пулсан кутсăр-пуçсăр тăман вĕçтерет, çулла вара пĕлĕт курăнми пуличчен тусан çĕклет. Ун хыççăн каллех хĕвел кулса ярать те, тин кăна хăратса тăнă асар-писер çанталăка манатăн та каятăн. Пурнăçра та çавах пулса пырать. Калама çук хăрушă инкек хыççăн пульницан чуна пусахласах лартакан сывлăшне сывлама тиврĕ, хăйсене йĕрке хуралçи текенсенчен юнаса, хăратса каланă сăмахсене илтмелле пулчĕ. Акă ĕнтĕ халь канлĕхлĕ самант çитрĕ темелле.

Лариса тахçанах асăрханă. Хытă ĕмĕтленнĕ чухне ĕмĕт яланах пурнăçланмасăр юлать. Хальхинче те çаплах пулать теменччĕ. Атăл леш енне, Криуша-и, урăх вырăна-и, çĕр каçмалла канма каяс тенĕччĕ. Шухăшне пĕлтерем-ха тесе Роберт патне шăнкăравларĕ. Лешĕ тӳрех турткаланма тытăнчĕ. Иккен, ун патне Вероникăн хĕреснамăшĕ пырса кайнă, Вероника хăйне Дивеевăна илсе кайма тархасласа ыйтнине пĕлтернĕ. Роберт хăй те Ла-риса патне шăнкăравлама шухăшласа хунă пулнă. 

— Эпĕ те пыратăп, — терĕ тӳрех Лариса. Ыран ирех тухса кайăпăр тенипе Вероника Лариса патĕнче çĕр каçрĕ. Анчах хăйне темшĕн ют çын пекех тыткаларĕ. Хăй кунта пĕр хушă пурăннине йăлтах манса кайнă тейĕн. Лариса тантăшне куç илми сăнамарĕ пулин те, Вероника урăхланнине, улшăннине сисмесĕр тăраймарĕ. Çакна Кира та тӳрех асăрхарĕ.

Килĕнче пĕччен юлсан Вероника Турă телейĕллĕ çветтуйсем çинчен çырнă кĕнекесене вуланине Лариса та пĕлет. Çавсем майлă пулас тени улăштармасть-ши унăн тантăшне? Анчах Вероника Турă телейĕллĕ çветтуйсем çинчен калаçасшăн мар. Урăхран мĕн пăтратма пултарать пулĕ унăн ăсне те чунне? Çул çинче калаçăпăр тесе шухăшласа хунăччĕ.

Вероника калаçăва пĕрре те ухута пулмарĕ. Машина чӳречинчен пăхса пычĕ çул тăршшĕпе. Кашни кукăра, çул тайлăмĕсемпе тăвайккисене астуса юлам-ха тенĕнех алăк чӳречи çумне çыпçăнса ларчĕ.

Роберт ку çула аван пĕлет, Арзамас хулине çитсе пыраспа экскурсовод ĕçне хăй çине илчĕ. Чулхула, тинтерех кăна Горький ячĕпе пурăннăскер, авалхи хула пулнине пурте пĕлеççĕ тенипе кăна çырлахмарĕ, ăна 1221 çулта никĕсленине асăнчĕ. 1932 çулта ăна пролетари писателĕн ятне панă. Максим Горький хăй çакна ырламаннине пĕлтернĕ пулин те власть хăйĕн шухăшне улăштарман. Совет Союзĕ салансан, демократи ятлă пурне те аркатакан вăй пирĕн çĕршыва та килсе кĕрсен, ăна каллех малтанхи ятне тавăрса панă. Арзамас хулине хăçан никĕсленине тĕрĕс пĕлекен çук. Анчах летопиçсенче ăна пуçламăш хут 1366 çулта асăннă. Дивеево пирки ним те калаймарĕ. Унта вăл хăй те пуçламăш хут пулса курать. Мĕнпурĕ те кунта хĕрарăмсен мăнастирĕ пур тенине кăна пĕлет. Ăна амăшĕнчен илтнĕ.

Мăнастир курса çӳреме тытăниччен малтан кунта таса аттесенчен пил илмеллине амăшĕ каланă. Çитнĕ-çитменех машинăна шанчăклă вырăна лартрĕ те ытти хуласенчен автобуспа килекенсене пăхкалама тытăнчĕ. Çавсен ушкăнĕпе ерсе çӳренине ним те çитмĕ тесе шутларĕ. Хĕрсем унпа килĕшрĕç. Пуçĕсене тутăр çыхса ячĕç те Роберт хыççăн утса кайрĕç. Мăнастир хапхи умĕнче туристсен ушкăнне кĕтсе тăчĕç. Нумай кĕтме тивмерĕ.

Туристсен ушкăнĕпе пĕрле таса аттерен пил илчĕç те чиркĕве кĕчĕç. Ирĕлнĕ ăвăс шăрши, тĕлкĕшсе çунакан çуртасем, клирос енчен илтĕнекен хĕрарăм сасси, вăл калакан кĕлĕ сăмахĕсем пуринчен ытларах аманнă чунлă Вероникăна тăлласах илчĕç пулас. Алăк умĕнчен иртме хăранăн, Турă шывĕ юхтаракан савăт патĕнче чарăнчĕ те хытса тăчĕ. Тур амăш турăшĕ умне çитсе тăма ĕлкĕрнĕ Лариса кăкăрĕ умне хĕрес хывнă хыççăн çумĕнче тантăшĕ çуккине асăрхарĕ те йăлт-ялт пăхкалама тытăнчĕ. Вероника курăнмарĕ. Вара хăйĕнчен темиçе утăмра тăракан Роберт патне пычĕ. Лешĕ Лариса мĕн ыйтасса малтанах пĕлчĕ тейĕн, аллипе алăк умĕнчи Турă шывĕн савăтне тĕллесе кăтартрĕ. Лариса ун çумĕн-че тантăшĕ тĕнсе тăнине асăрхарĕ те каялла çаврăнчĕ.

Кунта, Турă çуртĕнче, никам та çавтăнса çӳремест, Лариса та, малтан тантăшне çатăрласах тытма ĕлкĕрнĕскер, аллисене вĕçертрĕ. Вероника хăй те тăна кĕнĕ пек пулчĕ пулас, вырăнтан хускалчĕ.

Шупашкар чиркĕвĕсенче хăйне ирĕклĕнрех тытаканччĕ-çке тесе шухăшласа илчĕ Лариса. Çул килсе ывăннă-ши, çавăнпа кунта, мăнастир чиркĕвĕнче, хăйне мĕскĕннĕн туять-ши? Çапла шутлама ĕлкĕрнĕччĕ Лариса, Вероника хуп-хура тумлă манашкăна курчĕ те ун еннелле яркăнса утса кайрĕ. Каллех куçран çухатрĕ ăна Лариса. Чиркӳрен тухсан курăп-ха тесе шутларĕ.

Те турист, те пуççапма килнĕ çынсем темелле вĕсене? Пĕр ушкăн чиркӳрен тухнă çĕре тепри ун çумне кĕпĕрленсе çитет. Пĕр-пĕрне кансĕрлес мар тесе хăйсене лăпкă тытаççĕ. Пĕр ушкăн тухса пĕтмесĕр тепри вырăнтан хускалмасть. Ларисăпа Роберт юри ушкăн хыçне юлчĕç. Пушаннă чиркӳре Вероникăна курăпăр терĕç. Анчах вăл ниçта та пулмарĕ. Чиркӳ умĕнче каллех курăнмарĕ.

— Мăнастире каяс тесе сăмах туман-и вăл? — ыйтрĕ Роберт Ларисăран.

— Манпа калаçман. Хĕреснамăшне пĕлтернĕ пулинех. — Çавăнтах тата хыпăнса ӳкрĕ Лариса: — Пĕр манашкăпа калаçнине куртăм-ха. Апла пулсан çав шухăшпа çӳрет.

— Çул килнĕ чухне пырса кĕнĕ пуль ку шухăш пуçне...

— Темĕн çав.

Урăхран сăмах тупăнмарĕ вĕсен. Чиркӳре пĕрле çӳренĕ туристсенчен тăрса юлчĕç. Лешсем мăнастир çывăхĕн чи йышлă çăлкуçсем патне кайрĕç. Кашниех хăйсемпе пушă савăтсем илсе килнĕ. Вĕсене таса шыв тултарма, астивме, ăш кантарма тытăнчĕç. Робертпа Ларисăн вара çаплах Вероникăна кĕтмелле пулчĕ. Малтанах вĕсене халь-халь хăйсен умне пырса тăрассăнах туйăнатчĕ. Чăтăмпах кĕтрĕç. Чи малтан Роберт чăнласах канăçсăрланма пуçларĕ.

— Атя-ха шыраса тупар матушкине. Ыйтар унран. Мăнастире килес тет пулсан Вероника ун патĕнче пулма тивĕç.

— Матушкинчен мар, манашкисенчен те ыйтса пĕлме пулĕ. Ăçта шырамалла-ха вĕсене? Кельясене пире кĕртмеççĕ.

— Атя-ха тепре чиркĕве. Кунта ĕçлесе тăракансенчен те пулин ыйтса пĕлĕпĕр.

Никам та пулăшаймарĕ, никам та Вероника ăçтине калаймарĕ. Аптăранă енне Робертпа Лариса машинăна кая-кая ларчĕç. Вероника та вăл ăçта тăнине пĕлет, унта пырĕ терĕç. Пымарĕ.

Хырăм выçнине, шыв ĕçес килнине ирттере-ирттере ячĕç. Вероникăсăр апатлансан хитре пулмĕ терĕç.

Вероника тупăннă пулсан ку вăхăтра каялла кайма çула тухмаллаччĕ.

Туристсемпе пуççапма килнисен йышĕ чаксах çитсен Роберт мăнастир картишне шăлакан манашка патне пычĕ. Ятарласа çӳп-çап пăрахмаççĕ пулсан та çавăн чухлĕ çын хыççăн картиш çӳпĕленетех çав.

— Пулкалать çав кунта унашкалли, — терĕ манашка.

Ку мĕне пĕлтернине Роберт тӳрех чухласа илеймерĕ.

— Милицие пĕлтерĕр, — тесен тин вĕсем тĕллĕн тепĕр инкек йăтăнса аннине туйса илчĕ.

Тӳрех айккинче тăрса юлнă Лариса патне чупса кайрĕ. Манашка сăмахĕсем ăна пушшех хăратса пăрахрĕç.

Милици пунктне шыраса вăхăт ирттермелле пулмарĕ. Участокри милиционерăн ĕç кунĕ вĕçленнĕ пулнă, çавăнпа вăл хысна тумне улăштарма ĕлкĕрнĕ. Апла пулин те инкеклĕ çынсене итлемесĕр тăмарĕ.

— Ку ĕнтĕ виççĕмĕш çын пулчĕ. Темле секта хуçаланать-ха кунта. Виççĕмĕш çын тесе милицие килсе пĕлтернисене кăна калатăп. Чылайăшĕ пире хыпарламасть.

Вероникăн ятне-хушаматне, ашшĕ ятне, килти адресне, миçерине ыйтса çырнă хыççăн Робертпа Ларисăна ăçта тата мĕнле шыраса тупмаллине пĕлесшĕн пулчĕ. Роберт хăйĕн килти телефонне пачĕ. Ан иккĕлентĕр тесе визитка тыттарчĕ.

Çапах та çав каç кунта, Дивеевăрах, çĕр каçма шутларĕç. Ирччен Вероника тупăнассăнах туйăнчĕ иккĕшне те. Анчах вăл килсе тухмарĕ.

Йывăр хырăмпа çӳремелли икĕ уйăх пек юлсан никам кĕтмен-туман çĕртен Вероника тупăнчĕ. Каçа хирĕç кăна Шупашкара çитнĕ пулин те, кунта çĕр выртас темерĕ. Ларисăн Роберта шыраса тупмалла пулчĕ. Малтан хваттерĕнчи телефон шарламарĕ. Тепĕр икĕ хут шăнкăравласан телефон кĕпçине Роберт хăй тытрĕ. Вăл ĕçрен таврăнсан амăшĕпе пĕрле лавккана тухнă пулнă иккен. Вероника тупăннă тесен ни савăнма, ни пăлханма пĕлмерĕ. Лăпкăн кăна ыйтрĕ:

— Ăçта çӳренĕ вара ку таранччен? Хăй калать-и?

— Эпĕ ыйтма ĕлкĕреймен-ха. Очкона леçсе яма васкатать...

Роберт килĕшрĕ. Вăл килессе кĕтме Ларисăпа Вероника подъезд умнех тухрĕç. Сарă тĕспе сăрланă сак çинче ларнă чухне телефонпа Роберт ыйтнине Вероникăран хăйĕнчен пĕлес терĕ.

— Ăçта çӳрерĕн вара çак хушă? Эпир ăсран тухаттăмăр сана çухатнă хыççăн. Кашни эрнерех Дивеевăна кайса тăнă. Унта участковăй сăмах панă пулин те, пĕрре те шăнкăравламарĕ. Ун сăлтав пулман-ха. Дивеевăрах пулнă-и? Ытти çĕрте-и?

Вероника еннелле çаврăнчĕ те вăл мĕн каласса кĕтме пуçларĕ.

— Блин! — кăшкăрса ячĕ Вероника. — Хăп-ха манран!

— Хăпиччен малтан çыпçăнмалла-ха, — шӳтлеме пăхрĕ Лариса.

Ку тантăшне хытăрах тарăхтарчĕ кăна.

— Блин! — паçăрхинчен те хытăрах кăшкăрчĕ Вероника. Хальхинче шăл çыртса.

— Илтнĕ, илтнĕ сан «блинна». Унпа тĕлĕнтерейместĕн...

Яшт сиксе тăчĕ Вероника.

— Тепре çăвар уçатăн тăк пăрахатăп та каятăп. Машинăна вырнаçса ларсан Вероника лăпланнă пек пулнăччĕ.

Арлаççине çитсен, тем вăхăтах пушă ларнă пӳрте уçса кĕрсен, хĕресне хĕрĕ таврăнасса чӳречерен куç илми кĕтсе тăнă хĕреснамăшĕ хăшăлтатса пырса кĕрсен Вероника, тем шырама тăнăскер, сасартăках тулхăрса кайрĕ:

— Кам хуçаланать ку пӳртре?

Хĕреснамăшĕ еннелле мар, темшĕн Лариса еннелле пăхса каларĕ ку сăмахĕсене...

— Улăштарма ĕлкĕрнĕ иккен кун нервисене, — хăй тĕллĕн мăкăртатса илчĕ те Лариса тухса кайиччен те урăхран çăвар уçмарĕ.

Роберт та хăйне ку йыша ăнсăртран килсе çакланнă пек туйрĕ.

Ларисăпа иккĕшĕ пĕр-пĕрин çине пăхса илчĕç те харăс каласа хучĕç:

— Эпир кайрăмăр...

Вероника та, хĕреснамăшĕ те ку сăмахсене илтмĕш пулчĕç.

Кун пек пулса иртнĕ хыççăн та Лариса хăйне ирĕклĕн туяймарĕ. Унсăр Вероника пурăнаймастех тесе шухăшлама çаплах пăрахаймарĕ. Амăшне те канăç памарĕ. Йывăр çын юнтармăшран та юнтармăш ача пекех пулса кайнине çынран илтсе пулин те пĕлет вăл. Вероника юнтармăшне кунĕлетме ун çывăхĕнче кам та пулин пулмаллах. Лариса ним туса та унпа пĕрле пулаймасть. Халь ĕнтĕ вăл та ĕçлĕ çын: диплом илнĕ хыççăн эрнеренех Шупашкарти ача çурчĕн методисчĕ пулса тăчĕ.

Вероника тупăнни уйăх çитсен ун хĕреснамăшĕ ир-ирех вĕçтерсе çитрĕ. Лариса вырăн çинчен те тăманччĕ-ха. Пĕрремĕш рейспа çула тухнă пулас хăй. Кира алăк уçса кĕртсен ĕштеленсе калаçма пуçларĕ:

— Мĕн тумалла тесе канаш ыйтма килтĕм. Ялти тăвансем те аптраса ӳкнĕ. Шупашкара кай-ха, унтисем пĕлерех параççĕ пулĕ терĕç.

— Мĕн пулнă вара? Хыпса каяс патнех çитнĕ ху...

Алăк патĕнче мăкăртатса калаçни çывăракан Лариса хăлхине те пырса кĕчĕ. Утнă май чечеклĕ халатăн тӳмисене çаклатса пырса тăчĕ амăшĕ çумне. Кира капла мар-ха, алăк патĕнче тăрса мар, сĕтел хушшине ларсах калаçмаллине пĕлчĕ пулин те, килнĕ çынна иртсе лар-ха тесе калама тавçăраймарĕ. Ăна Лариса турĕ.

— Ларсах калаçар мар-и? — терĕ вăл.

Кира хыççăн Вероника хĕреснамăшĕ те тĕпеле кĕчĕ, шăппăн кăна пукан çине тĕршĕнчĕ.

— Сана курман та хальччен, мĕнле чĕнмеллине пĕлместĕп, — калаçу пуçларĕ Кира.

— Марье. Аттепе анне ят шыраса пуç ватман. Пирĕн касра манпа пĕр çулта пилĕк хĕр ача çуралнă, пиллĕкĕшне те Марье ят панă. Эпир çамрăк чухне пирĕн урама Маръе касси тетчĕç.

— Чей вĕретем-ха. Лариса, эс аппалан-ха апла плита патĕнче...

Кира Марьене хирĕç кĕрсе ларчĕ те, лешĕ пуçра çĕр çывăрттарми пăтраннă шухăшĕсене йĕркене кĕртме тытăнчĕ:

— Вероника таврăннă хыççăнах таçтан икĕ çамрăк персе те çитрĕç. Чăрсăрскерсем хăйсем. Акаç çуртне такам çине çыртарасшăн калаçаççĕ. Вероника хăй хирĕç ним те шарлаймасть. Вара ăнлантăмăр. Кускерне хăратса çитернĕ иккен терĕмĕр.

— Туйрăмăр çав, сисрĕмĕр. Роберт та çавнах калать. Дивеевăра ăна темле секта çыннисем çавăтса кайнă. Унти милиционер та çаплах шутлать. Мĕнле сектине кăна каламасть. Мĕнле çăлмалла ăна?

— Хĕрарăмшăн ача пурнăç усси пулса тăрать, тен, çуратсан урăхланĕ, — терĕ лăпкăн Кира.

— Çапла шутлас килет те... Ытла ăнланмалла мар хăтланакан пулчĕ-çке, — тарăннăн сывласа илчĕ Марье.

— Психиатр патне леçмелле, — татса хучĕ Лариса.

— Асту-ха, врачсем тесен урсах каять. Илтесшĕн те мар вĕсем çинчен. Ачи сывă çуралтăр тесе кĕлтăватăп Турра...

Марье куçĕсем шывланма пуçланнă пек туйăнчĕç Кирăна. Вăл сиксе тăчĕ те хăйсен пӳлĕмĕнчи комодран таса ал шăлли илсе килчĕ, ăна Марье чĕрçийĕ çине хучĕ. Лешĕ ал шăллине илчĕ те ку мĕн тума кирлĕ-ха мана тенĕн хăйĕнпе юнашар пукан çине пăрахрĕ. Ун епле пулсан та чунне пушатмалла, капланса çитнĕ сăмахĕсене кăларса пĕтермелле.

Çур кун тĕпелти сĕтел хушшинче пĕр калаçу пулчĕ. Ларисăпа Аврук тăрса тумланчĕç, апат сĕтелĕ хушшине лармасăрах апла-капла çырткаларĕç те ĕçе тухса кайрĕç. Марьепе Кира çаплах пĕр сăмаха чăмларĕç. Умĕнчи чейĕ иккĕшĕн те сивĕне-сивĕне пычĕ, ăшăтса ĕçер-и тесен Марье пуç сулларĕ.

— Халь консультаци паракан юристсем пур çĕрте те пур, çитсе килер мар-и? — терĕ Кира кăнтăрлахи апат тусан.

— Унта укçа тӳлемелле пулĕ-çке...

— Тем хаках ыйтмĕç. Ун валли кăна тупăпăр...

Тумланчĕç те тухса утрĕç. Урамра тин Кира ăçта курнăччĕ-ха «Юрист консультацийĕ» сăмаха тесе шухăшлама пикенчĕ. Тӳрех пуçа ним те пырса кĕмерĕ. Марье пулăшрĕ.

— Мускав проспектĕнче пур ун пек пункт. Юрисчĕ пит тараватскер. Афган вăрçинчен хăрах алăллă таврăннăскер. Сулахай аллипе те питĕ шăрçалантарса çыраять...

Унтах каяс терĕç. Халăх пулмарĕ. Юрисчĕ кускерсене вĕçне çити итлесе те тăмарĕ. Сывă аллине, сулахаййине, сулчĕ те хĕрарăмсене ăнлантарма пуçларĕ. Сывламасăр тенĕ пек итлесе ларчĕç иккĕшĕ те. Пӳлмерĕç, ыйтусем пара-пара чăрмантармарĕç. Ача çуралсан çурта ун çине çыртармалла та вăл çитĕнсе çын шутне кĕриччен ăна опекунсен тытса тăмалла. «Опекун» сăмах кăна чăваш хĕрарăмĕсене шухăша ячĕ. Юрист та ăнлантарса пĕтереймерĕ. Вара хĕрарăмсем хăйсене ăнланма усрава илни пулать ку терĕç.

Марье яла таврăнсанах тăванĕсене çапла-çапла каласа ăнлантарма пулчĕ. Вара усрава илекен çыннине пĕрле шырама калаçса татăлчĕç. Марье хăй те хирĕç пулмарĕ, анчах Вероника темшĕн ăна килĕштерми пулнă. Ача-пăча йăли çапла-ха тесе шутларĕ вара Марье, мĕн чухлĕ хытăрах юрататăн, çавăн чухлĕ ытларах юнтараççĕ. Вероникăпа та çаплах пулса тухрĕ пулас. Вара юрист патĕнче пĕрле пулнă Кирăна тăванĕсем умĕнче кирлĕ те кирлĕ мар çĕртенех мухтаса калаçма пуçларĕ.

Асапланса мар, çăмăллăн çуратрĕ Вероника. Пульницара нумай тытмарĕç. Çĕнĕ кайăка илме Кира та пычĕ. Вăл ачана пурпĕрех хăйĕн пăхса ӳстермелле тенипех ĕнтĕ хăйĕн укçипе ача-пăча япали туянчĕ, пиелĕхсенчен, кипкесенчен пуçласа утиял таранах. Ача кӳми валли кăна укçи çитмерĕ. Ăна Аврук ăсталаса пама пулчĕ. Роберт укçипе Лариса та çав япаласенех туянчĕ. Чăваш йăлине уякансем тупăнмарĕç те, ача яшки пирки сăмах та пулмарĕ. Çĕнĕ кайăк ял-йыш валли савăнăç илсе килмерĕ. Вероника тăванĕсем те, кӳршисем те Акаç пӳр-тĕнче çĕнĕ пурнăç пуçланнине курмăш пулчĕç. Çитменнине тата, Вероника патне таçтан палламан икĕ хĕрарăм килчĕç те, лешĕ хăй ача амăшĕ пулнине маннă пекех пулчĕ. Ачине кăкăр пама пăрахрĕ. Палламан хĕрарăмсем кайсан тепĕр эрнерен Вероника хăй те çухалчĕ. Никама та, вăл шутра Кирăпа хăйĕн хреснамăшне те, пĕр сăмах каламасăр-тумасăр ялтан тухса кайнă. Ăна та Кира ăнсăртран пĕлчĕ. Ял хĕрринчи пӳртре пурăнакан пĕр кинемейрен кивçен укçа илнĕ иккен. Çула кайма. Укçине Кира тавăрса парать тесе ĕнентернĕ.

— Юрать, ача ятне çыртарса ĕлкĕртĕмĕр, юрать, çурт хучĕсене тума ĕлкĕртĕмĕр, — пĕр сăмаха калаççĕ Кирăпа Марье иккĕшĕ пĕрле чухне.

Вара тытăнаççĕ ку чухнехи çамрăксене апла та капла хăртма. Сăмах шеллесе тăмаççĕ. Ним калама аптăра са çитсен Вероника хăй çуратнă ачана Антон ят хурасшăн пулнăшăн вăрçма тытăнаççĕ.

— Антун теме те чарать хăй, Антон кăна тетересшĕн, — мăкăртатать Марье.

— Ан та кала-ха, — сассине янратса хуравлать Кира, — тĕнчере урăх ят çук пек...

Хăйне вара Антон тени килĕшет. Вăрçмалла-ха та Вероникăна, вăрçаççĕ иккĕшĕ.

Çанталăк çур еннелле кайрĕ. Пӳрт-çурт тăррисенчен шапăртатса тумла юха пуçларĕ. Каç-каç хĕл сивви çы-вăрмасть те, юхса пĕтеймен тумламсем пăрлана-пăрлана лараççĕ, пӳрт аркисенчен шĕвĕр сăнăсем пек çакăнса тăраççĕ. Кĕтмен туман çĕртен татăла-татăла анаççĕ те папка сарма хăçан вăхăт çитĕ-ха тесе шухăша путнă йывăçсем çине сырăннă çерçисенне сехре сиктереççĕ. Пар! вĕçсе саланаççĕ çерçисем. Анчах шухăшне татма ĕлкĕрнĕ йывăçсем турачĕсене авăса-авăса илеççĕ те, çерçисем каялла таврăнаççĕ. Тумла пăрĕ тепре сасă туса хăратиччен чĕвĕл-чĕвĕл сассипе çуркуннене чĕнсе туратсем çинче лараççĕ.

Аврукăн хулари хваттертен яла пит куçса каясах та килместчĕ. Пусăрăнса путми пулнă юр тăрăх утса пахча тавра çаврăнчĕ те, чунĕ вырăнтан хускалчĕ. Ачашланса-йăвашланса кайрĕ. Çĕр-анне ăна, Аврука, çĕр ĕçлеме çуратнине аса илтерчĕ пулас. Халь тин хăйĕнчен вĕçертместĕпех тесе каларĕ те пулас. Ăна хăлхапа мар, чунпа илтрĕ Аврук. Акаçăн хирте те пай пуррине пĕлсен шухăша путрĕ. Ачаллах хăнăхнă ĕçе ватăлмалăх кунра аса илни лайăх та пек туйăнчĕ ăна. Вара Акаç хăварнă хуçалăха, унти пурлăха тĕрĕслеме пуçларĕ.

Алă тĕкĕнмесен алă çул та выртать тенипе мар, мĕн пуррипе мĕн çуккине пĕлес тенипе ухтарман вырăн хăвар-марĕ. Хĕрарăм тытса тăнă хуçалăхра, паллă ĕнтĕ, арçын алли çитменни пур çĕрте те курăнать. Хуçăк авăрсем, тутăхнă кĕреçесем, мăка пуртăсем унта та кунта йăва-ланса выртаççĕ. Аслăк çине сухапуç хăпартса хунă. Кунта çумăр-мĕн лекмен те, ун тимĕрĕсем, лапатки тутăхман, чăпарланнă кăна. Те хăех тавçăрнă, те Акаçа пулăшакан тупăннă, сухапуçĕн тимĕр пайĕсене çу сĕрнĕ пулнă. Çавасене пурне те лаç пуçĕнчи пăрăсран урта-урта янă. Пурне те çĕнĕ авăр лартмалла, çависене туптамалла.

Мăклă витене уçса пăхрĕ. Çĕрнĕ навус шăрши сăмсана кăтăкласа илчĕ те, алăка хупма васкарĕ.

Акаç хăй мĕн выльăх тытнине пĕлмерĕ Аврук, анчах кунта ĕне-сурăх та, чăх-чĕп те тытма пулать тесе шухăшларĕ. Çăва тухсан выльăх-чĕрлĕх туянса ямалла тесе шутларĕ те Антон çывăрнă чухне те ун патĕнчен хăпма хăракан Кирăна хăйĕн шухăшне пĕлтерме васкарĕ. Кира-и? Хавасланса ӳкрĕ тени кăна çителĕксĕрех ĕнтĕ. Çунатлансах кайрĕ вăл. Халь-халь вĕçсе кайма хатĕр-леннĕ кайăках тейĕн, аллисене лăпăс-лăпăс хускатка-ласа илчĕ.

— Халех туянар апла! — ачана вăратасран асăрханмаллине те манса кайрĕ Кира. — Ăçта çитĕннĕ чăхсем сутаççĕ?

— Лапсарта ĕнтĕ. Ăçта пултăр?

— Хакне пĕлместĕн-ха ĕнтĕ. Пуçтарăн та тухса вĕçтер.

— Вырăн хатĕрлем-ха малтан.

— Темиçе автан туян. Тĕсли-тĕслисем. Юрататăп çавсен сассисене итлеме. Нимле музыка та кирлĕ мар.

— Пĕр кĕтӳре темиçе автан пурăнаймасть. Пĕр-пĕринпе çапăçаççĕ вĕсем.

Кира ним те чĕнмерĕ. Хăйĕн сăмахĕ витмессине пĕлчĕ те шăпланчĕ.

Картиш тавра утса çаврăнсан Аврукăн лупас айĕнчи кивĕ валашка пуçне ларас йăла çирĕпленчĕ. Шăп çакăнта пуçа чи кирлĕ шухăш пырса кĕнĕн туйăнма пуçларĕ. Халь ялсенче те машинăллă çынсем йышланса пыраççĕ. Ял çыннин те машини пăсăлать, ванать, аварие лекет. Кашнинех тытса юсама алă пымасть. Роберт гаражрах юсав мастерскойĕ пекки тытса тăрать пулсан, Аврукăн кунта вырăн та пур, май та çук мар. Хăйĕн ĕç хатĕрĕсене кайса тиесе килĕ те... ĕçлĕ çын пăсăлмасть, ĕçлĕ çын ватăлмасть. 

— Çапла-и, Аврук тусăм? — хăйне хăй ыйту пачĕ те ура çине тăчĕ. Аврук тусе çапла тесе хуравласса кĕтмерĕ, каллех Акаçран юлнă хуçалăха тĕрĕслеме тытăнчĕ.

Пуçларĕ хайхи ялтан хулана, хуларан яла хутлама. Кайма-килме сăлтавĕ тупăнсах тăрать. Хальлĕхе хăйсем кăна куçса килнĕ-çке, пурнăçĕ вара унтах, хулара юлнă. Пĕринче ĕç хатĕрĕсене кӳрсе килчĕ. Вĕсене валли Роберт машини те çитрĕ-ха. Тепринче кил-çурт таврашне, сĕтел-пукана, тĕрлĕрен ăпăр-тапăра тиесе таврăнчĕ. Кусем валли груз турттаракан машина тытма тиврĕ. Мĕн кирлине кӳрсе килтĕмĕр тесе пурăнма пуçланăччĕ кăна, Арлаççине тулли машина персе çитрĕ. Аврукпа Кира пурăнма тытăннă çурт умнех çитсе чарăнчĕ. Ку вара тĕлĕнтермеллипех тĕлĕнтерчĕ, аптăратмаллипех аптăратса ӳкерчĕ. Роберт гаражĕнчи верстаксем, унти ĕç хатĕрĕсемпе пĕрле Лариса пӳлĕмĕнчи сĕтел-пукана, вырăн хатĕрĕсене, кавирсене, палассене пурне те тиесе янă. Хăй пĕрле ларса килмен те, машина шоферĕ ку мĕне пĕлтернине каласа ăнлантараймарĕ. Вара Аврукăн пушаннă машина шоферĕпе пĕрле хулана ларса килмелле пулчĕ. Тӳрех хăйсем пурăннă хваттере çул тытрĕ.

Алăкĕ уçă пулнипе ăна туртса уçрĕ те чыхăнса кайрĕ. Хваттере шап-шурă тусан тулса ларнă. Стенасене çыпăçтарнă шпалерсене сĕвекен икĕ хĕрарăм çăварĕсене шурă çĕтĕкпе çыхса лартнă. Пĕр-пĕринпе калаçмалла чухне ĕç пăрахсах теприн патне пыраççĕ те хăлхаран мăкăртатаççĕ. Кирăпа иккĕшĕ выртса тăнă пӳлĕмре урая сӳтсе пăрахнă. Çĕнĕ уратасем хунă. Икĕ арçыгн евроурай сарма тытăннă. Кусен те унпа калаçса тăрас кăмăлĕсем çук пулĕ тесе шухăшларĕ те Ларисăна пăхкалама пуçларĕ. Тăмасть-и пĕр-пĕр кĕтесре? Курăнмарĕ. Вара ыйтмасăр килсе кĕнĕ пекех ыйтмасăр тухса кайрĕ. Пĕрле пурăннă кӳршĕсенчен кама та пулин курăп-и тесе енчен еннелле пăхкаларĕ. Усал суннă пекех ун тĕллĕн никам та пулмарĕ. Кĕтнĕ чухне вăхăт шума пăрахнине пĕлет пулин те, тулашма пуçларĕ.

Хваттере тепре кĕрем-ха тесе шухăшласа илнĕ хыççăн ун умнех Роберт машини çитсе чарăнчĕ. Машина чарăннă-чарăнман унран Лариса тухрĕ те Аврук патне пычĕ.

— Кĕрсе куртăн-и хваттере? Тĕпренех юсас терĕмĕр. Стенисене кăна улăштарма май çук. Ыттисене йăлтах...

«Терĕмĕр» тенине Аврук питĕ лайăх илтсе юлчĕ, анчах вăл мĕне пĕлтернине чухлаймарĕ. Роберт пырса алă парсан, лешĕ темле вăрттăнлăх пĕлтернĕн хăлхаран «Ларисăпа пĕрле пурăнма тытăнтăмăр» тесе пăшăлтатсан Аврук шăнтнă пекех хытса тăчĕ. Хускалайми кăна мар, калаçайми те пулчĕ. Арçыннăн çаплах чун хевтисĕр пулмалла маррине те пĕлет хăй, кĕтмен хыпар арçынна мар, хĕрарăма ытларах анратнине те чухлать, анчах хăйне хăй итлеттереймест, çаплах хытса тăрать.

Роберт алăран çавăтсан та вырăнтан хускаласшăн пулмарĕ Аврук.

— Арефий Якимович, санпа канашламалли пур-ха ман, — терĕ Роберт ăна хăй еннелле туртса. — Силантьевпа иксĕр йăнăшма памастăр мана. Ыйтрăм та Силантьевран, Арефипе канашла-ха терĕ. Котельнăй тесе тунă пушă çурта мастерской валли туянасшăн.

— Çуртне çын çӳрекен вырăна лартман-çке. Сан мастерскою куç умĕнче пулмалла...

— Тĕрĕсех-ха ку сăмах. Пăрăнса кĕме çул пур. Пăхкаларăм та... Килĕшес пуль тетĕп.

— Силантьева кăтартрăн-и?

— Май пулмарĕ-ха çав.

Калаçса татăлма ĕлкĕреймерĕç. Лариса пырса чăрмантарчĕ.

Вĕсем подъезда кĕрсе çухалсан Аврук хăйне кунта ытлашши çын пулнине туйса илчĕ те автовокзала васкарĕ.

Тĕлĕнтерем-ха перре Кирăна тесе шухăшлани кăлăхах пулчĕ. Те хĕрĕ амăшне систерсе калама ĕлкĕрнĕ, те Кира хăй чухласа илнĕ, Аврук Ларисăпа Роберт пĕрле пурăнма тытăннине пĕлтерсен пăлханмарĕ те, хыпăнмарĕ те.

— Туйне хăçан тăвассине каларĕç-и? — ыйтрĕ вăл Аврук хыпарне итлесе пĕтерсен.

— Çук, каламарĕç, — терĕ Аврук.

Ял çыннисем çĕнĕрен куçса килекенсене тӳрех хăйсен йышне илесшĕн мар çав. Малтан тĕрĕслесе пăхаççĕ. Аврукпа апла пулмарĕ.

Хуларан таврăнатчĕ вăл. Лавкка умĕнче арçынсем хĕвĕшеççĕ. Ку мĕне пĕлтернине Аврук çийĕнчех чухларăм тесе шутларĕ. Васкаса иртсе кайма тăчĕ. Анчах матти капотне уçнă «Жигули» патĕнче ăна пĕр яш тытса чарчĕ.

— Тем чăхăмлать машина. Чухлатăр пулсан пăхса илĕр-ха.

Машина тавра темиçен хĕвĕшеççĕ. Тавлашаççĕ хăйсем, пĕр-пĕрне тем каласа ăнлантараççĕ.

— Чĕрт-ха апла машинуна...

— Чĕрĕлет те çавăнтах сӳнет, — терĕ яш çын.

— Чĕрт-ха, чĕрт! — хушрĕ Аврук.

Тулхăрса кĕрлесе кайрĕ те мотор лăк-лăк-лăклатма пикенчĕ.

— Паллă, — терĕ татăклăн Аврук, пуçне капот айне чикрĕ, унтан-кунтан пăркаларĕ, пушатрĕ, хытарчĕ.

Вăл мĕн тунине ыттисем пăхса тăраймарĕç. Тавлашаканни тавлашса пушанаймарĕ. Руль умĕнчи яш кăна Аврук мĕн хушасса кĕтсе ларчĕ.

— Чĕрт машинуна! — кăшкăрса каларĕ хальхинче.

Мотор тулхăрмарĕ, лăк-лăклатмарĕ, тикĕссĕн кăна кĕрлесе ĕçлеме пуçларĕ. Çак самантран пуçласа Аврук хăйне Арлаççинче ĕмĕрне ĕмĕрлекен пекех туйрĕ. Ял çыннисем ăна хăйсен çынни тесе йышăнчĕç.

Хирте те, пахчасенче те çурхи ĕçсем пуçлансан Аврука ял механикĕ вырăнне хураççĕ. Ельцин колхозсене пĕтерме хушса хут кăларсан мар çав, унччен маларахах çынсем техникăна пайласа пĕтернĕ. Арлаççисене те кӳрентермен. Тен, ку ял çыннисем хăйсем сĕмсĕртерех пулнă. Темиçе килĕн «Беларуçсем» пур, темиçе кил умĕнче грузовиксем лараççĕ. Шап-шап трактор текеннисем çукпа пĕрех. Харпăр хăй хуçалăхне çавсем кирлĕрех те çав.

Пенсири учителĕн, Иван Семеновичăн, килĕнче пĕри ларать тенине Марьерен илтсе пĕлчĕ-ха. Лешĕн ывăлĕ мехпаркран сĕтĕрсе килнĕ пулнă иккен ăна. Лере ĕçлеме юрăхсăррипе ахалех ларнă пулнă.

— Сухаласа паракансем пур, — терĕ Марье. — Сотăйшăн алă тенкĕ кăна илеççĕ.

Пурпĕрех Иван Семенович килĕнче тутăхса ларакан шап-шапа та пăхса илес килчĕ. Хăйĕнчен хăй тĕлĕнсе кайрĕ кайран. Шăп пĕр кунта сӳтсе пуçтарса ĕçлемелле турĕ çав трактора. Унран икĕ касăллă акапуçĕ кăкарса ячĕç те Аврука сĕтел хушшине чĕнчĕç.

— Хам пая ĕçсе татнă, тăванăмсем, — терĕ те лăнк-лăнк пуç ухса илчĕ.

Акаç пахчине, халь ĕнтĕ Аврук пахчи тесен те юрамалла, чи малтан сухаларĕç. Тракторне çӳретекенĕ лавкка умĕнче «Жигули» машинине чĕртеймесĕр асапланнă яш çын пулчĕ. Ку чухне чăваш ачисене пурне те Сергей те Андрей тесе кăна чĕнеççĕ пекех туйăнать. Аврукпа Иван Семенович ана вĕçĕнче пăхса тăчĕç, Сергей шăйрăк ан хăвартăр тесе суха касси мĕнле выртса пынине сăнарĕç. Аврук Шупашкар урамĕсенче темиçе çул каялла ялав вĕлкĕштерсе çӳренĕ тăватă кустăрмаллă пĕчĕк трактора аса илчĕ. Тимоха мар, тракторĕ асра юлнă-çке ун. Ун чухнех хам тытса тăватăп-ха кун пеккине тесех шухăшланăччĕ. Ун чухне май килмерĕ. Акă халь умах килсе выртрĕ. Акса-лартса пĕтерем-ха пахчана тесе шухăшларĕ Иван Семеновичпа юнашар тăнă чухне, тытăнатăп, тытăнатăп...

Çулсем хушăнса та хушăнса пынăçемĕн хастарлăх чакма тытăнать. Чир-чĕр пусахлама пуçлать. Кăмăл лӳппер-ленет. Аврукăн пачах урăхла пулса пычĕ. Яла пурăнма куçнă хыççăн хастарлăхĕ çĕнĕрен вĕресе кайрĕ. Çамрăкрах чухне ӳркенерех тунă ĕçе те тиркесе тăми пулчĕ. Малтанхи çулхине пахча çимĕçе те хăех акса-лартса хăварчĕ. Кира хам акатăп, хам акатăп тесе тăнă çĕртех вăхăт тупаймарĕ. Ача кравачĕ патĕнчен хăпаймарĕ. Вăхăчĕ çитсен вăрлăха йăран çине акмаллине такам вĕрентмесĕрех пĕлет Аврук.

Антоша ураланиччен Аврука ун кравачĕ патне пыртармарĕç те. Темиçе çынна пĕр ача пулнă чухне вăл арçынна тивĕçмест. Утса-чупса çӳрекен Антоша хăй Аврук еннелле туртăнма тытăнсан Кира та ăна чарса тăраймарĕ. Ăмсанкалама хăтланкаларĕ. Анчах çитерекенни, тумне-юмне пăхса тăраканни хăй пулнипе Аврук çумĕнче айкашакан ачана çавăта-çавăта каймарĕ.

Акаç пӳртне пурăнас тесех лартнă иккен. Чăваш пӳрчĕсен тĕпсакайĕсене пӳртрен кĕрсе тухмалла тăваканччĕ. Кун тĕпсакайне путвал тесе чавнă. Кĕрсе тухса çӳреме картиш еннелле алăк кăларнă. Анса хăпарма алăк умне кирпĕчренех картлашка купаланă. Путвала вĕртерсе тăма тĕнĕ кăларнă. Кунта сывлăш нихçан та нӳрленмест. Типĕ сывлăшра япала пăнтăхмасть, кăмпаланмасть.

Малтанхи çулах çĕр улми калама çук ăнса пулчĕ. Çĕр улми туянас текенсем Якут Республикинченех килнĕ терĕç. Çавсем ана çинченех машинăсем çине тиеттерчĕç. Аврук та ял вĕçĕнче ларакан КамАЗсемпе МАЗсем патне темиçе те кая-кая килчĕ. Çĕр улми тултарма сеткăсем кирлĕ пулнипе. Çур пахча улмине сутса ячĕç, ыттине путвала кĕртрĕç. Унти йывăç ещĕксем пурте тула-тула ларчĕç. Сентресем çине ытама кĕми ӳснĕ кавăнсене хурса тухрĕ Аврук. Çанталăк типĕ килчĕ те, Ларисăпа Роберт темиçе хутчен те канмалли кунсенче килсе ĕçлерĕç.

Çав çул хĕл каçарма сысна çурисем туянчĕç. Хĕл каçарсан амине çăвăрлаттарăпăр, аçине пусăпăр терĕç. Кĕркунне выльăх йӳнĕ чухне тесе тына пăру туянчĕç. Виçĕ çултан хăй пăрулакан пулĕ терĕç.

Чăваш ĕмĕтленнĕ пурнăç Аврукпа Кира тĕллĕн те çитрĕ. Пӳрт тулли ача та картиш тулли выльăх — çакă кирлĕ-çке çынна. Ача çуратсан çулталăкран Лариса Анютăна кукамăшĕ патне леçсе ячĕ те, пӳрт ача сассипе тулса ларчĕ. Катăк телей те çук телейрен самайрах теççĕ те, Аврукпа Кирăн никама ăмсанма та кирлĕ мар. Çитесси çитнĕ вĕсен. Тен, çавăнпах пулĕ, çулĕсем хушăнсах пыраççĕ пулин те Аврук ывăннине, хевтесĕрленнине пачах туймасть. Пурне те вăхăтра тума алли çитет унăн.

Кирек камăн та пурнăçра сисĕни-сисĕнми иртсе кайнă тапхăр пулать. Аврукшăн Арлаççинчи пурнăç çав сисĕни-сисĕнми тапхăр пулчĕ пулас. Антон вунна, Анюта шкул çулне çитнине сиссе те юлаймарĕç. Кира та чĕпписене ӳстерсе салатнă кăлăк чăххи пекех туйрĕ хăйне. Лариса туянса панă кĕсье телефонне саппун умĕнчен кăларах тăрать. Ыйхăран вăратса ыйтсан та тĕп-тĕрĕсех калама пултаракан номере алăсем те хăнăхса çитрĕç. Пăхмасăр тенĕ пекех Лариса номерне пусаять. Пĕр сăмах кăна тата хăйĕн.

— Ура утнă чухне тепĕр ачуна та ӳстерсе парам-ха. Ача вăл никамшăн та ытлашши пулмалла мар...

Лариса кашнинчех мăртлатма пăхать.

— Çитет ĕнтĕ, анне, пĕр сăмаха чăмлама...

— Çитмест, çитмест, — хивреленме пăхать Кира та. — Вĕсене те вăхăтра çуратмалла.

Антон унран хăпнине те вăл туйсах тăрать. Лешĕн компьютер вăййинчен те ытларах Аврук мастерскойĕ пур. Пĕчĕклех мăлатук тытма хăнăхтарчĕ те Аврук, шаккать, хăйрать, шăтарать, касать, çыпăçтарать. Хăйĕн ачине ӳстернĕ чухне Аврук ĕçсе пушанайман. Вăл мĕнле ӳснине пĕрре те астумасть. Антошăн кашни хусканăвне пĕлет, вĕсене унран, Аврукран, ӳкерсе юлнă.

Лавкка сутуçи çĕнĕ çурт лартнă чухне хăйне ача чухне çырăнса панă «Юный техник» журналăн кивĕ номересене урама ланкашкана тухса пăрахнă. Çавсене Антон курнă та, юлташĕпе пĕрле çĕклемпех йăтса килчĕç. Аврук канашĕ халь ăна кирлех те пулмарĕ. Ача-пăчан пурин те тенĕ пекех пĕр йăла пур. Алла ĕç тытнă-тытман йăлăхаççĕ. Антоша унашкал мар. Шăл çыртса ĕçлет. Асаппа пулсан та унăн пурне те хăйĕн тумалла.

Çăва тухсан Арлаççине кӳршĕ ялтан сĕт пуçтаракансем килме тытăнаççĕ. Ытлашшине Кира та вуншар литр кĕрекен икĕ витрепе хапха умне туха-туха лартать. Сĕт пуçтаракансем укçине çийĕнчех пара-пара хăвараççĕ. Питрав хыççăн вĕсем темшĕн курăнми пулчĕç. Вара Кирăн ирĕксĕрех ытлашши сĕте хулана турттармалла пулса тухрĕ. Пĕринче Ларисăна парса хăварать, тепринче вĕсен кӳршисем илсе юлаççĕ. Каялла та пушă таврăнмасть. Хула лавккисенче пылак çимĕç туянать, пушаннă сеткисене хĕрĕ пластик савăтсем тултарать.

Çав кун тем такăнтаракан кун пулчĕ. Килтен тухнă чухне калинкке умĕнче сылтăм ура тахăшĕ пăрахнă патакран çакланчĕ те, Кира сулăнса кайрĕ. Лариса хваттерĕнчен тухсан та подъезд алăкĕпе урине хĕстерчĕ. Хулаçум автовокзалĕнче автобус кĕтсе ларнă чухне пĕр палламан-туман çын тем-тем каласа кӳрентерчĕ. Кайран çынни пырса каçару ыйтрĕ, йăнăшпа такам вырăнне йышăннă иккен ăна. Унтан вара, тепĕр вунă минутран, автобус каймалла тенĕ чухне ун çумне палламан хĕрарăм пырса ларчĕ те ĕçлĕн калаçма пуçларĕ. Усрава илнĕ ача сывлăхĕ çинчен ыйта-ыйта пĕлет, миçемĕш класс пĕтернине те ыйтмасăр хăвармарĕ. Арçын ачан кĕпе-йĕмпе атă-пушмак размерĕсене пĕлесшĕн пулсан тем ырă мара сиснĕ Кира яшт кăна сиксе тăчĕ те вокзал еннелле утса кайрĕ.

— Пырса куратăп-ха пĕрре мăнукăн ачине, — тени хăлхана кĕрсе кайрĕ.

Те çав хĕрарăм, те урăххи каларĕ ку сăмахсене, Кира чухласа юлаймарĕ.

Киле таврăнсан çакна Аврука хыпарларĕ те, лешĕ тăруках пăлханса кайрĕ.

— Римма пулнă ку, санпа калаçнă çын. Ах, юратать те шăршласа çӳреме, ах, юратать те шăтарса çӳреме...

Римма камне Кирăна ăнлантарса-туса тăрас теменччĕ, кам-ха вăл эс пĕлекен Римма тесе çине-çинех ыйтсан Аврук каласа хучĕ:

— Вероникăна мăшкăлланă çыннăн кукамăшĕ.

Ку вара Кирăна уртарса ячĕ.

— Халь те утса çӳрет-и çав çын çĕр çинче? Халь те çĕр тĕпĕ туртса кайман-и ăна хăй патне?

— Ан янраш-ха пустуя. Усал çын тĕллĕн хăçан пулнă вăл, тавăру?

— Çапла çав, çапла. Ырă çыншăн пурнăç çук. Усалшăн...

Çĕнĕ вĕренӳ çулĕ умĕн ачаллă çынсем хăйсене йĕп çинчи пек туйма тытăнаççĕ. Кирăн та хускалчĕ çак канăçсăрлăх. Шăп тата çав вăхăтра Арлаççинче хĕрĕхрен тин кăна иртнĕ икĕ арçын суя эрех ĕçсе вилнĕ те, яла милиционерсем килсе тулчĕç. Кил тăрăх çӳреççĕ, ĕлĕк бригада кантурĕ пулнă çурта çынсене чĕне-чĕне илеççĕ. Çав кунсенче Антон таçта çухалса çӳрекен пулчĕ.

Аврук ыйтсан та, Кира ыйтсан та каламасть, шăртланса илет те пӳртрен тухса тарма хăтланать. Тыта-тыта чараççĕ ăна. Йăпатса та йăпанми, каласа та итлеми пулчĕ. Хăрамаллипех хăраса ӳкрĕç Аврукпа Кира. Пĕр-пĕр усал ĕçе ермен-и ку? Хальхи çамрăксем ача-пăчана та темле-темле тискерлĕхе явăçтараççĕ. Аврукпа Кира ӳсĕмĕнчи ачасем шутлама та хăранă япаласене халь телевизор кăтартать, радио калать, хаçатсем çыраççĕ.

Систермесĕр тухса ан тарайтăр тесе иккĕшĕнчен пĕри алăк патне ларать. Тепри Антона калаçтарма хăтланать. Ку хутĕнче ун патне Аврук пычĕ.

— Мĕн пулнине ма каламастăн вара? Эпир сана усал сунмастпăр-çке.

Çари-и çухăрса ячĕ Антон.

— Мĕнле сунмастăр? Суйни усал сунни мар-им вара?

— Мĕн тесе суйнă вара сана?

— Эп кам ачине ма хальччен каламан? Ма пытарса пурăннă?

Ик аллипе питне хупларĕ те, кунтăк ăшне хупăнса калаçнă пек сасă илтĕнсе кайрĕ. Кира та Аврук çумне пырса тĕршĕнчĕ. Пĕр-пĕрне юнаса илчĕç: ан пӳл, ан пӳл, пуçланă сăмахне каласа пĕтертĕр.

— Эп хам аннене пурпĕр шыраса тупатăп, — илтĕнчĕ кунтăк ăшĕнчи пек сасă. — Унччен ăна мăшкăлланă çынна вĕлеретĕп. Пурпĕрех. Тупатăп шыраса. Вĕлеретĕп...

Карт! туртăнса илчĕ те Антон, Аврука тĕртсе ячĕ, аллинчен ярса тытма хăтланакан Кирăна чавсапа чышрĕ, тухрĕ те чупрĕ урама.

Аврукпа Кира кантăк патне ыткăнчĕç. Пĕри пĕр чӳрече сакки çине, тепри теприн çине чавсаланчĕç. Антон урама тухнине иккĕшĕ те кураймарĕç. Лаçпа хапха юпи хушшинче çын хĕсĕнсе кĕмелĕх хушăк пур. Акаç пурăннă чухне çав хушакран хапха питерсе туха-туха çуренĕ. Çавăнтан хĕсĕнсе тарнă ĕнтĕ Антон тесе шутларĕ те Аврук тумланма пуçларĕ.

— Вĕçертер мар-ха куçран ку ачана. Тем курса тăрăпăр.

Урамра курăнмарĕ вăл. Ват çын пӳртрен йăраланса тухиччен йăрă ача таçта çитме те ĕлкĕрнĕ ĕнтĕ. Ăçта шыраса ăçта тупăн ăна? Кил еннелле çаврăнчĕ. Шăп çав вăхăтра çан-çурăма тем çӳçентерсе илчĕ. Чим, хулана каймарĕ-и ку? Римма илĕртме тытăнман-ши хайхискере?

Чупса кĕрсе кайрĕ пӳрте.

— Мĕн пулнă тата? — хыпăнса ыйтрĕ Кира.

— Антон хулана таптармарĕ-ши тесе шухăшласа илтĕм. Санран кĕсье укçи илмен-и вăл?

— Пулмалла ун хулана кăна çитмелĕх, — терĕ те Кира, Аврук тата хытăрах пăлханса ӳкрĕ.

Мĕн тăвар-ха тесе ыйтса тăмарĕ. Автобуссем чарăнакан вырăна çитме сахалтан та виçĕ çухрăм утмалла. Çулĕ пĕрре кăна. Лавкка умĕпе иртсе анатри кĕпер урлă каçса ялтан тухса каймалла. Лавкка умĕнчи çынсенчен ыйтса пĕлме шутларĕ Аврук. Антоша хула çулĕ еннелле иртсе кайнине курнă çын тупăнмарĕ те, Аврук лăпланнă пек пулчĕ. Çавах килне таврăнма васкамарĕ. Сăра ĕçме, тепĕр чухне хаяртараххине те ӳпĕнтерме пуçтарăнакан вырăна тĕршĕнсе тăчĕ те шухăша путрĕ.

Ăçта тĕл пулса ăçта калама пултарнă ку ăнман хĕрарăм çемье вăрттăнлăхне? Тата хăй ăçтан пĕлнĕ ăна? Тарса çӳрекен мăнукĕпе халĕ те çыхăну тытаççĕ пулинех. Аврук шучĕпе, Риммăн Арлаççи ятлă ял пуррине те пĕлмелле мар пек.

Шухăшлать-шухăшлать Аврук, шухăш çиппине ним туса та ярса тытаймасть. Темле тĕпчесен те Антон хăй каламасть. Кама куран унран ыйтмалли япала мар ку. Ун пек туни ят ярса çӳрени кăна пулĕччĕ.

Çил касси кашласа килчĕ те ун шухăшне татрĕ. Хăй кунта мĕн туса тăнине аса илтерчĕ. Йăлт-ялт пăхкалама пуçларĕ Аврук. Куç тĕлне Антон пулах кайрĕ. Ăçтан сиксе тухрĕ вăл? Ăна Аврук курса ĕлкĕреймерĕ, анчах ача кил еннеллех сулăнсан вырăнтан хускалчĕ те ун хыççăн утса кайрĕ. Ăçтан хуса çитейĕн ăна? Чăлт-чалт сиксе илчĕ те чуптара пачĕ. Аврукран маларах киле çитсе ӳкет тенĕччĕ, анчах Антон унта пулмарĕ.

— Ахаль вĕрентрĕмĕр ăна кукаçипе кукамай теме. Аттепе анне тетермеллеччĕ, — терĕ Кира Аврука пӳрте кĕнĕ-кĕмен.

— Мĕн улшăнатчĕ ун пек калаттарсан?

Кирăн сăмах тупăнмарĕ.

Кукашшĕпе кукамăшĕ Антона хăйсем хушшине лартса калаçтарма шутларĕç. Пулăшмарĕ. Тăлланă пек хускалми, чĕлхесĕр пек чĕнми ларать мăнукĕ. Чĕпĕтсен те чĕнмесле. Вара Кира хĕрарăмла чееленме шутларĕ. Ятарласа лавккана кайрĕ, тĕрлĕ-тĕрлĕ пылак çимĕç туянса таврăнчĕ. Антона чĕне-чĕне илет те сан çавна çиес килмест-и тесе ыйтать. Мĕнле ан килтĕр? Пĕринче «Марс», тепринче «Альпен голд», тата тепринче «Твикс» тыттарать. Шкула çӳреме çĕнĕ кĕпепе костюм туянса хунă. Вĕсене Антон тăхăнса пахаланă пулин те Кира мăнукне чĕне-чĕне илсе тата тепре тăхăнса пăхма хистет. Çапла майпа çавăратăпах ун кăмăлне тесе шухăшлать. Чăнах, Антон унран тарса çӳреме пăрахрĕ. Хăй пыра-пыра курăнакан пулчĕ. Ыран шкула каймалла тенĕ кун Кира ун чĕлхине уçрĕ-уçрех. Антон пăлханмасăр-тумасăр хăй пĕлнине йăлтах каласа пачĕ.

Ял вĕçĕнчи Кирьян патне Шупашартан пĕр хĕрарăм килсе çӳрет иккен. Кирьянĕ ку Арлаççи çынниех. Вунă çул каялла тĕрмерен тухнă хыççăн Çĕпĕрте пурăннăскер тăван ялне куçса килнĕ. Ашшĕ-амăш килĕ юхăннипе Çинук патне киле кĕнĕ. Иккĕшĕ ниçта та ĕçлемеççĕ. Çинук сăмакун юхтарса сутать. Кирьян ăна шыракансене тупать. Тупнă çаксем Шупашкарта пĕр хĕрарăма. Çав çын техника спиртне шыв хушса эрех тесе сутать. Антон ун хушаматне те, ятне те пĕлмест. Лешĕ вара йăлтах-йăлтах пĕлет. Çавă каласа кăтартнă та Антона ун вăрттăнлăхне. Кĕтет-ха Антон çав хĕрарăм тепре килсе тухасса. Ялта суя эрех ĕçсе икĕ çын вилсен килме пăрахнă вăл. Шăв-шав лăплансан тепре хускалатех тесе шанать.

— Мĕн тума кирлĕ сана вăл халь? — май килнĕ таран çемçенрех калаçма тăрăшрĕ Кира.

— Леш усал çын ăçтине ыйтса пĕлмелле...

— Вăл тата мĕн тума кирлĕ? Сурса иртмелли çын кăна вăл.

— Пурпĕр вĕлеретĕп...

— Антон, Антоша, епле чĕлхӳ çаврăнать сан çак сăмаха калама? Ытла та хăрушă сăмах вĕт.

— Кукамай, — мăн çынла танлăн каласа хучĕ Антон. — Кукамай, теп! Ман аннене мăшкăлланă чухне ма пĕлмен вăл хăйне вĕлерессе? Пĕлмелле пулнă.

— Юрĕ-ха, юрĕ, вĕлерĕн эс ăна. Анчах сан çĕр çинчи пурнăçу пуçланать кăна-çке-ха. Эс ун пурнăçне мар, хăвăнне тататăн капла.

— Пултăр, татăлтăр. Кама кирлĕ вăл?

— Эс ытла вĕçкĕн ан калаç-ха пурнăç çинчен. Турă пире пурне те çĕр çинчи пурнăçа киленсе пурăнма парать. Эс пур, ав...

— Эп кăна мар, кукамай. Эс телевизор пăхмастăн. Унта ман çулхисем те кĕрслеттереççĕ кăна.

— Вĕсен пемелли пур... — теме пĕлтерсе калас килчĕ Кирăн. Сăмахне вĕçлеттермерĕ Антон.

— Манăн та пулать. Хам ăсталатăп, хам тăватăп.

Кира апла-капла пăхкалама пикенчĕ. Çывăхра Аврук пулассăн туйăнчĕ ăна. Сăмах çитмен чухне çавă пулăшаканччĕ. Аврук çывăхра пулмарĕ те, Кира Антона хирĕçлесе ним те калаймарĕ. Те ырласа, те юратса пуçран ачашласа илчĕ те хутлансах ларчĕ. Антон çĕнтерӳçĕ пек тыткаларĕ.

Ача шкула çӳреме пуçласан ватăсене çĕнĕрен чун кĕнĕ пек пулчĕ. Кира кунсерен шкула çитсе килет. Антон куçне курăнасран асăрханать хăй. Ача шкула килнине пĕлет те васкаса тухса каять. Аврук вара хăйĕн мастерскойĕнчен инструментсем çухалнине асăрхарĕ. Кирлĕ пулчĕ те, электродрель ниçта та тупаймарĕ. Кирăран ыйтма тиврĕ.

— Эп никама та ним те парса ямастăп. Манран ыйтмаççĕ те, — татса хучĕ Кира.

Йывăç тата бетон шăтаракан сверлосем вырăнтах пулчĕç, тимĕр шăтараканнисем курăнмарĕç. Виçĕ кунтан тупăнчĕ дрель. Аврук тем тĕшмĕртнĕ пек пулчĕ. Анчах ун электродрелĕ ăçта çухалса çӳренине темиçе кунтан кăна пĕлейрĕ. Мунча хутма тăрсан.

Мунча умĕнче Антон хăйне валли мастерской уçма шутланă иккен. Вăрăм сак пуçне хĕскĕч пăрса лартнă. Аврук çава туптама хире илсе çӳрекен пĕчĕк сунтала кунта вырнаçтарнă. Пӳртпе мунча хушшине пралук карнă. Мунча умне электричество илсе пынă.

— Хăех аппаланнă-ши? — хăй тĕллĕн калаçса илчĕ Аврук. — Электричествăран эпĕ хам та хăратăп-ха та. Кама та пулсан чĕнмен-ши?

Хĕскĕчпе сунтала хăйĕн мастерскойне кайса хума, электропралука сӳтсе илме шутланăччĕ ĕнтĕ, такам ас-тутарсах тăракан пур тейĕн, алăсем усăнчĕç.

— Эп ăна хам мастерскойра ĕçлеме нихçан та чарман, — теме пăхрĕ Аврук.

Анчах леш курăнман вăй ăна татах асăрхаттарчĕ пулас: вăрттăн ĕç тăвать вăл, кукашшĕн мастерскойĕнче тума юраман ĕç...

Вăрăм тенкел çине ларсах шухăша путрĕ Аврук. Вуннăри ача пуçне çав шухăш пырса кĕме пултарнине нимпе те ĕненесшĕн пулмарĕ вăл. Вуннăра ача юмах тĕнчинчен те хăпаймасть. Юмах тĕнчинче ырă усала яланах çĕнтерет. Ку вара усала усалпа тавăрасшăн. Хăй пăсăлнă самана çынсене те çамрăк чунлах пăсать иккен.

Пуç чиксе ларчĕ-ларчĕ те йывăррăн сывласа ячĕ.

— Ытла шел-ха çамрăк чуна. Пурăнма тытăнман та хăй... Эпĕ вара курассине курнă, илтессине илтнĕ. Пурнăç çулне кирпĕч шутласа вĕçлем пуль.

Каларĕ те сăмахне хăйĕнчен хăй хăрама пуçларĕ. Такам хистенипе мар, хăй кăмăлĕпех каларăм ку сăмаха тесе шутларĕ. Хистеме пултараканах камне пĕлес тесе шухăшлама пикенчĕ. Уйрăмне-уççине тупаймарĕ. Тепĕр хут пăхкаласа илчĕ Антон хăйне валли тунă ĕç вырăнне.

Ачан вăрттăн пурнăçĕ те пуррине ун малтанах ĕненес килмерĕ. Йĕрлеме тытăнсан, Антон чăнласах усал ĕç тума хатĕрленнине курса ĕненсен, тĕлĕнмеллипех тĕлĕнчĕ. Вуннăри ачан ăçтан çавăн чухлĕ усаллăх пулмалла-ха?

Кира Антон вырăнне улăштарма тăрсан тӳшек айĕнчен ача алли тунă чертежсемпе ӳкерчĕксем тупнă. Ăна Аврука кăтартрĕ те, иккĕшĕ те иккĕленме пăрахрĕç. Антон хăй ылханнă çынна вĕлерме перекен хатĕр тума шутланă иккен.

— Аппалантăрах. Пулмасть те, хăех пăрахать, — терĕ Кира.

— Ан шарла-ха, — ытарлăн каларĕ Аврук. Шухăша путса тăнă хыççăн чертежсемпе ӳкерчĕксем çине пăхса хушса хучĕ: — Эп ĕçленине куç сиктермиех пăхса тăрать çав. Алли пырать унăн...

Кĕтӳ хăвалама тухнăранпа пӳрте кĕмен-ха Аврук. Çăварĕ те типнĕ хăйĕн. Шыв ĕçес килет. Хырăмĕ те выçнă. Аранах пушантăм тесе шутланăччĕ кăна, пӳртрен Антон сиксе тухрĕ те урамалла вирхĕнтерчĕ. Лупас айĕнче е лаç умĕнче пулнă пулсан Аврук ăна асăрхаса юлас та çукчĕ. Вăл урампа «Жигули» иртнине курса юлнă. Ун хыççăн чупрĕ. Аврук ним тусан та вырăнта тăраймарĕ. Машина куçран çухалнă еннелле танкăшрĕ.

Ял вĕçне çитрĕ. Кирьянсен умне чарăннă ку «Жигули». Кирьян васкаса пычĕ ун патне. Çарамасах хăй. Спорт шăлаварĕ тăхăнса янă. Уринче таптанса пĕтнĕ тапочка. Машина шоферĕ пĕр çĕклемне, Кирьян тепĕрне çĕклерĕç те картишне кĕрсе кайрĕç. Мĕн пушатнине Аврук чухларĕ, анчах ку кирлĕ пулмарĕ-ха ăна. Антон мĕншĕн çак машина хыççăн чупнине пĕлмелле унăн. Тата Антона хăйне курмалла. Часах шофер машина патне таврăнчĕ, кабинăна кĕрсе ларчĕ. Хускалса кайма темшĕн тăхтарĕ. Çавăн чухне Аврук хурăн айĕнче хĕрарăмпа арçын ача тăнине курах кайрĕ. Тем калаçаççĕ хăйсем.

Аврукăн çывăха пыма май çук. Хăй айккинчен сăнаса тăнине ун никама та кăтартмалла мар-çке. Хĕрарăм хурăн айĕнчен тухрĕ те машина еннелле васкарĕ. Риммăна палласа илчĕ Аврук. Унтан хăйне ан асăрхаччăр тесе çуртсен çумĕпе йăпшăнса тăвалла утса кайрĕ. Пӳрте кĕрсен Кира янрашма пуçларĕ.

— Темиçе хутчен шăнкăравларĕ Роберт. Ме-ха мобильника. Калаç ху.

— Мĕн каласшăнччĕ?

— Силантьев сана курасшăн тет. Патне çитнĕ тет. Каçару ыйтасчĕ тесе калать тет...

Аврук хыççăнах Антон та таврăнчĕ. Анчах вăл çав кун кукамăшĕ лартса панă апат еннелле аллине те тăсмарĕ. Ваттисем чухларĕç — Шупашкар хĕрарăмĕ кучченеç парса хăварнă кускере...

— Силантьев патне мар-ха, района милици патне каймалла мар-и? — терĕ Аврук сассине çăта-çăта. Вăл Антон ун сăмахĕсене илтесрен питĕ асăрханчĕ.

— Мĕн тесе каймалла-ха унта? — чăнласах сехĕрленчĕ Кира.

— Кирьян патне Римма суя эрех турттарса тăрать иккен.

— Ан калаç-ха!

— Хам куртăм. Антона кучченеç парса хăварчĕ. Çавна çисе тутă вăл халь.

— Ял халăхне вĕлерсе пĕтериччен чăнах та пĕлтерер пуль милицие...

Каласа пĕтереймерĕ Кира. Саппун умĕнчи кĕсье телефонĕ сасă пачĕ те, Кира хăнăхнă йăлипе хăрах хăлхине хупларĕ, теприн патне телефона илсе пычĕ.

— Роберт. Калаç-ха, — терĕ те кĕсье телефонне Аврук еннелле тăсрĕ.

Нумай калаçса тăмарĕ Роберт. Ăна Силантьев канăç памасть пулас. Заводра пĕрле ĕçленĕ юлташне юлашки хут курасшăн ĕштеленет. Ку шӳтлемелли япала маррине Аврук кăна мар, пурте ăнланаççĕ.

— Мĕнпур ĕçе пăрахсах кайса килем ĕнтĕ, — терĕ те Аврук хăйĕн тумтирне хурса тăракан шкапа уçрĕ.

— Хырăннă-и эс паян? Хырăнман пулсан хырăн, кĕпӳне хам якатса парăп.

Аврук шкап патĕнчен пăрăнма ĕлкĕричченех Кира утюг чĕртсе ячĕ, шкап патне çитсе тăчĕ.

— Хăш кĕпӳне тăхăнан? — терĕ те çакăнса тăракан шăлаварне илсе тыттарчĕ. — Çакна тăхăн.

— Кĕтӳ кĕртиччен таврăнатăп, — терĕ тухса каяс умĕн Аврук.

Ку ĕнтĕ Кирăна выльăх-чĕрлĕхшĕн ан пăшăрхан тени пулчĕ.

Çитсе тăчĕ Силантьевсен подъезчĕ умне. Алăк уçса кĕме пулмарĕ. Çынсем чăрмантарчĕç. Наçилккапа çынна çĕклесе тухаççĕ. Наçилккан пĕр авăрне Жора тытса пырать. Аврук тӳрех ним те чухламарĕ-ха. Чăрмантарам мар тесе айккинерех пăрăнса тăчĕ. Наçилкка хыççăн Силантьев арăмĕ те пынине курсан кăна Роберт мĕншĕн çине-çинех шăнкăравланине ăнланса илчĕ.

«Васкавлă пулăшу» машини сассăр çитсе чарăнчĕ. Вăл Аврук килнĕ чухне çулăн тепĕр енче тăнă иккен. Наçилккана машинăна вырнаçтарма пулăшас текенсем татах та тупăнчĕç. Аврук та вĕсен йышне хутшăнчĕ, анчах ăна валли ĕç тупăнмарĕ. Малтанхи вырăнах кайса тăма тиврĕ. Машина хускалса каясса та кĕтмерĕ Жора, ун патне васкаса пычĕ те аллине тăсрĕ.

— Патнех çитнĕ пулмалла. Васкавлă пулăшу та чĕнтересшĕн марччĕ хăй... Арăмĕ ăна итлемерĕ...

Иккĕшĕ пĕр-пĕрин çине пăхса илчĕç. Тенкел çине кайса ларчĕç. Курманни, калаçманни нумай пулать те, екки ярсах сăмахларĕç. Сăнран-питрен улшăннине асăр-хамарĕ Аврук, анчах Жора та лӳпперленнине сиссе илчĕ. Халь вăл сăмахсене те вĕçтерсе калаçмасть, кирлĕ те кирлĕ мар çĕртех хăлаçлана-хăлаçлана илмест. Хĕр упраç пирки каланă пек, пӳрне кăтартнă-кăтартман кулса ямасть.

Чылай курмасăр тăнă хыççăн çынсем пурте иккĕшĕ те пĕлекенсен пурнăçне пĕлесшĕн пулаççĕ. Жора ачине çуратнă хыççăнах кайса çухалнă Вероника ăçтине ыйтма тытăнчĕ.

— Хамăр та пĕлместпĕр çав, — хурланнă майлă каласа хучĕ Аврук.

— Мăнастире кайнă пек калать Роберт.

— Унтах лекеймен пулĕ çав. Пĕр-пĕр сектăна çакланчĕ пулĕ тетпĕр. Малтан киле-киле çӳрерĕç. Эпир çурт-йĕре ача çине çыртарнă та, килме пăрахрĕç. Камăн мĕн пур, çавна суттармалла тет-çке вĕсен.

— Сектăсенчен чĕррĕн тухса кайма çук тенине эпĕ те илтнĕ.

Унтан Аврук калаçу тилхепине хăйĕн аллине илчĕ. Тĕпчекенни, ыйту хыççăн ыйту параканни вăл пулчĕ. Аврук мини-трактор çинчен те пĕлесшĕн. Анчах ăна ыйтса тăмарĕ. Тимоха тени чĕлхе çине килчĕ те, Жора çумнерех сиксе ларчĕ.

— Ăçта кама улталаса пурăнать халь çавă?

— Ăçта пултăр? Анлă Атăл хĕрринче, — терĕ Жора.

— Ан аташ-ха, — ларнă вырăнтан сиксе тăчĕ Аврук.

— Лар, пусăрăнса лар-ха. Йăлтах каласа парăп. Курсан эс ăна халь палласа илейместĕн. Мăйне пăрса янă унне. Пуçне сылтăм еннелле тытса çӳрет. Питĕ те питĕ лайăх вĕрентсе илнĕ. Леш тĕнчене каяс çынна вара тытнă та çуралнă тĕнчине килсе янă. Ăна кам тунине пĕлместĕп. Кукамăшĕ патĕнче пурăнать халь...

— Хăйне палласа илесрен хăрамасть те-и вара?

— Хăраса мĕн тăван? Хушаматне улăштарнă вăл. Нимле Шевницын та мар вăл халь, Бедульский. Авланнă чухне хĕрарăм хушаматне илнĕ. Каунасра пурăннă чухне Бедульскас тетчĕç.

— Кунта Бедульскин темелле, — чăтса лараймарĕ Аврук.

— Айта, тытар та Бедульскин тейĕпĕр. Хамăртан килет.

— Темле-темле явăнсан та вĕренĕн вĕçĕ тухать-тухатех. Халăх пĕлмесĕр каламан.

— Тухман вĕт-ха вĕçĕ. Халь пирĕн Бедульскин таплаттарса кăна çӳрет. Укçаран татăлман. Мана та мухмăрлăх паркалать. Хатĕр лавкка туянчĕ пулмалла. Таварĕсене улăштарнине курман. Лавкка ятне çĕнĕрен кăларса çакрĕç. Юсаса-туса тăни пулмарĕ пулас. Пĕр эрне пек хупă тăчĕ те лавкка çĕнĕ ятпа ĕçлесе кайрĕ. Тăхăр хутлă çурт пуçне туса лартнă çуртра.

Аврука çав вĕрен вĕçех канăç памарĕ.

— Мĕнле хăраман-ха Шупашкара таврăнма?

— Ан аташ-ха эс, — хăлаçланса илчĕ Жора. — Вунă çул ытла каяллах уçнă ĕçне хупнă. Ăна аса илтерекен çук. Пĕрре тарса тухнă шăтăка каялла таврăнмаççĕ тесе шутлаççĕ те, кунта ăна никам та шырамасть. Те Интерпол куçĕнчен тарса килнĕ-ха çуралнă çĕр-шыва...

— Пĕр çылăхланнă çын тасалма шутламасть çав.

— Çылăхланма тухса тарнă вăл кунтан. Миххи-миххипе укçа тума. Çынсене улталаса. Курнă-и Мускав хуçин арăмне телевизорпа?

— Курнă. Вара мĕн?

— Шăп çавна аса илтерекен хĕрарăмпа паллашнă Мускавра. Вара ун аллине кĕрсе ӳкнĕ. Шупашкартан кайса çухалсан виçĕ çултан çав мана шыраса тупнă. Малтан Силантьевсен телефонĕ патне чĕнтерчĕ. Номерне таçтан пĕлнĕ. Çул çинчи тавара сыхласа çӳреме çын кирлĕ тет. Пĕтĕм тĕнче ырлăхне пама хатĕр пек калаçать. Килĕшрĕм. Пухрăм пур пек-çук пек укçана, Мускава тухса вĕçтертĕм. Леш, «челноксем» çӳрекен автобуспа. Мана ăçта анса юлмаллине каланă вăл. Автобус ир-ирех çитрĕ тĕп хулана. Мана çакскер кĕтсе илчĕ, Мускав çумĕнчи пĕр поселока илсе кайрĕ. Пĕрремĕш хутра икĕ пӳлĕмлĕ хват-терте пурăнаççĕ. Çавăнта куçлăхлă хĕрарăма куртăм. Бедульская тесе паллаштарчĕ.

Шухăша путнă пек пĕр хушă ларчĕ Жора. Унтан ахаль пуçларăм ку сăмаха тенĕн Аврука айăкран тĕккелесе илчĕ. Лешĕ хускалмарĕ те, шарламарĕ те. Анчах пуçланă калава вĕçне çитиех итлеме хатĕррине палăртмасăр та чăтаймарĕ.

— Вара мĕн? Бедульскаяпа паллашрăн...

Хăй татнă калаçăва çĕнĕрен кĕрсе кайма çăмăлах та пулмарĕ.

— Юрĕ-ха, Бедульская çинченех каласа пĕтер.

— Юрать, юрать, — терĕ те хăйне хавхалантарма аллисене апла-капла суллакаласа илчĕ. — Таса мар ĕç тăвакансен калаçăвĕ те таса мар-çке. Тем пытараççĕ манран, тем каласа пĕтермеççĕ. Юрĕ-ха, кăштах ĕçлесе пăхам килнине кура терĕм. Мана трейлер кабинине ларма каларĕç. Шоферĕ вырăс çынни маррине тӳрех сисрĕм. Палăртмарăм. Мана, камуфляж тăхăннă çынна, çул çинчи тавара хураллама лартнăскере, алла хĕç-пăшал тыттармаллаччĕ ĕнтĕ. Виçĕ трейлер умлăн-хыçлăн çула тухрăмăр. Малти машинăра ларса пыраканни çулне лайăх пĕлекенскер пулчĕ. Мана, пуçласа ĕçе кӳлĕннĕскере, хыçалти машина кабинине лартрĕç. Эй, çук-ха, капла мар... малтан мĕн турттарма кайнине каласа ăнлантармалла. Эсĕ Роберт мастерскойĕнче ваннă машинăсене юсаса пурăнтăн-и-ха? Çавăн пек мастерскойсем, регистрацилеменнисем, вăрттăн ĕçлекеннисем, Каунас хули таврашĕнче вуншар та вуншар ĕçлеççĕ. Америкăпа Канадăран океан урлă аварие лексе юрăхсăра тухнă машинăсене кӳре-кӳре килеççĕ. Тимĕр-тăмăр хакĕпе. Çавсене юсаççĕ. Иккĕрен-виççĕрен пĕрре тăваççĕ. Вĕсен документсем пур. Юсанă машинăсене Литва чиккин ку енне кӳрсе паракансем урăххисем. Пирĕн вĕсене трейлерсем çине тиемелле те Мускав облаçне кӳрсе килмелле. Кунта куçлăхлă хĕрарăм ытти вырăнсене тиеттере-тиеттере ярать. Пире тӳлес укçана Тимохăна парать çав хĕрарăм. Тимоха вара пире хĕссе-пĕссе кăна тӳлет. Чăткаларăм та пăртак — тарса килтĕм. Эп илтнĕ тăрăх, вăл кунтан çамрăксене пуçтарса кайнă пулать.

Аврукăн чĕри вырăнтан хускалчĕ. Антон Тимоха кунта, Шупашкарта, пурăннине Риммăран пĕлме те пултарнă. Римма кучченеçсемпех ачана астарма тытăннă пулсан...

— Чим-ха, чим, — терĕ те, тем аптăратма тытăннă пек, Аврук хутланса ларчĕ.

— Ман пек мухмăрпа асапланмастăн. Мĕн пулчĕ тата?

Калас-и, калас мар-и ку ача хуйхине тесе шутласа тăчĕ те хуллен тӳрленчĕ.

— Ним те мар, ним те мар, — хăйне те, Жорăна та лăплантарма хăтланчĕ.

Жора хăйĕн сăмахне малалла тăсрĕ:

— Вăрттăн пуйма шутланă Тимоха. Çул çинче сакăр машина тиенĕ трейлер çухалнă. Руль тытса пынă çын, Балтика тăрăхĕнчи халăх çынни, ниçта та тупăнман. Тимоха эрнерен куçлăхлă хĕрарăм патне таврăннă. Мĕн тесе ăнлантарнă пулĕ Тимоха. Вĕсенех пĕлместĕп. Вăрттăн ĕçлекенсем хушшинче йĕрке калама çук çирĕп. Вĕрентсе илнĕ çакна. Пĕрле çывăрса пурăнакан арçын тесе те шеллесе тăман леш хĕрарăмĕ. Çĕре чавса чикмеллех вĕрентеймен те, пăрăнчăк мăйпа çӳрет халь.

— Курсан чăнах та паллама çук-и?

— Эп малтанхи хутĕнче паллаймарăм. Эсĕ темле... Ку лавккине куçлăхлă хĕрарăмах туянса панă пек туйăнать. Ни вилĕ, ни чĕрĕскерне кукамăшĕ патне леçсе хунă тăк, ан вилтĕрха ку текен пулнах.

Тимоха çинчен калаçса Аврук хăй хулана мĕн тума килнине те манса кайрĕ. Силантъева «васкавлă пулăшу» машинипе леçрĕç. Унпа калаçма май килмерĕ. Тепĕр тесен Жорăна курни те теме тăрать тесе лăплантарчĕ те хăйне автовокзала çул тытрĕ. Жора тепринче Тимоха лавккине кăтартма пулчĕ.

Очкона таврăнсан хула хыпарĕсене манса кайăп та кулленхи ĕçе кӳлĕнĕп теме пулмарĕ. Тепĕр кунах телефон хурлăхлă хыпар пĕлтерчĕ. Силантьева тухтăрсем çăлса хăварайман. Юлашки çула ăсатма кайма шутларĕ Аврук.

Халăх йышлă марччĕ. Заводра ĕнтĕ ăна манма ĕлкернĕ. Унтан никамах та пулмарĕ. Кӳршисем, тăванĕсем, пĕлĕшĕсем ăсатса ячĕç ăна. Масар çине каяс текен çынсем те «ПАЗ» автобуса вырнаçрĕç.

Тупăка шăтăка антарсан Аврук та пĕр ывăç тăпра илчĕ те «тăпру çăмăл пултăр, ыр тусăм» тесе ăна тупăк çине пăрахрĕ. Вара айккинерех пăрăнса тăчĕ. Çамрăк арçынсене тăпра ывăтма чăрмантарас темерĕ.

Кунтан инçех мар сумсăрсене пытарнă вырăн курăнать. Хăш-хăш вил тăпри çинче йывăç хĕрессем пур, теприсем çине ахаль патак кăна лартнă. Номерсемлĕ çак вил тăприсене кайса курасах килчĕ Аврукăн. Силантьев тупăкне тăпра айне тăвиччен, вил тăпри тавра виçĕ хут утса çаврăнма вăхăт çитиччен, тăпру çăмăл пултăр тесе асăнса ĕçиччен Аврук çак номерсемлĕ вил тăприсене пăхса çӳрерĕ. Пĕр патак çинче иртнĕ вăрçă ветеранĕсем кăкăр çине çакса çӳрекен значока курсан хурлансах кайрĕ. Мĕне пула тивĕçнĕ-ха вăл çак сумсăр шăтăка кĕрсе выртма? Эх, çын шăпи, çын шăпи... Виçсе кăна панă пурнăçăмăра та сумлăн пурăнса ирттерейместпĕр. Вăрçă вутĕнчен тухнă хыççăн мĕн тивлетне пула çак шăтăка лекмелле пулнă-ха?

Пуç чиксе тăнă хыççăн пуçне çĕклерĕ Аврук. Масарăн кăнтăр енчи вăрман катине курчĕ. Хĕвеле пĕлĕт чаршавĕ хупланă та, хĕмленсе кăна çунмалласкер сап-сарă çаврашкан курăнать. Ун çинче хура хĕрес пур...

Пулнă вĕт-ха ун пурнăçĕнче кун пекки, курнă вĕт-ха вăл хĕрес хывнă хĕвеле. Алла пулин те чун сӳлетсе илчĕ те, ăшри ăшă таçта тарса çухалчĕ. Çу кунĕнче ӳт-пӳ чĕтреве ерчĕ. Уткаласа çӳреме пуçларĕ Аврук. Тепре пăхса илчĕ хĕвел çинелле. Вăл çаплах пĕлĕт чаршавĕ хыçĕнчен тухайман-ха. Анчах ун çинче халĕ хура хĕрес курăнмарĕ.

Пĕлтеретех ку мĕне те пулсан. Аврук çакна ĕненсех шутларĕ. Вара нӳрлĕ тăм шăрши тăракан вырăна таврăнчĕ. Арçынсем виле тăприне купаласа çитернĕ, ун çине палăк лартнă. Халĕ чечек кăшăлĕсене йĕркен-йĕркен хураççĕ. Тахăшĕ асăнса ĕçме черкке тыттарчĕ. Ĕçсех ярам мар-ши тесе шухăшласа та илчĕ Аврук, анчах Кирăна панă сăмахĕ çирĕпрех пулчĕ пулас, асту, асту тесе юнаса илчĕ те, Аврук черккене тайăлтарса виçĕ тумлам тумлатрĕ, черккене тавăрса пама тăчĕ. Ăна тытакан пулмарĕ те, Аврук унти шĕвеке вил тăпри çине тăкрĕ.

Масартан тухсан çан-çурăм çӳçенни иртсе кайнă пек пулчĕ. Анчах чун çӳçенĕвĕ юлчĕ. Вăл киле таврăнсан та, Антона курсан та, кил-çуртри ĕçсене тума пуçăнсан та иртмерĕ. Мунча умĕнчи вăрттăн мастерскоя кайса пăхрĕ. Паян кунта никам та пулман пек туйăнчĕ. Антон кун каçа мĕн-мĕн тунине Кирăран ыйтса пĕлсен тин кăштах канăçлăнрах туйма пуçларĕ хăйне.

Силантьевăн тăхăр кунне асăнма Кирăна та чĕнчĕç. Иккĕн тан кайсан киле никама шанса хăварма çук терĕç те, Аврук пĕчченех тухса утрĕ.

Шупашкар автовокзалĕнче ун çулне пӳлсе арçын ача чупса иртрĕ. Антон пекех туйăнчĕ. Çынсене хăратсах кăшкăрса ячĕ Аврук:

— Антон! Антон!

Ача çаврăнса пăхмарĕ. Самантрах куçран çухалчĕ. Чарăнса тăрсах шухăша путрĕ Аврук. Килтех юлчĕ-çке-ха Антон. Ăçтан тупăнчĕ вăл кунта? Е урăх ача пулчĕ-и?

Асăнма пуçтарăннă халăх сĕтел хушшинче тем вăхăт лармарĕ. Йĕркене уяса ĕçнĕ, çинĕ хыççăн кар çĕкленчĕç те тĕтĕмсĕр яла куçса кайнă çынна унта та ырă курма сунчĕç. Аврук черккине те пушатсах тăчĕ пулин те Жорăна кăшт çитеймерĕ пулас. Хваттертен тухсан питĕ турткаланма та хиркеленме тытăнчĕ.

— Çитмерĕ-ха çав, — терĕ Жора темле вĕчĕхсе.

— Ман пур. Парам-и?

— Çук, санран илместĕп. Мана паян Тимоха пулăшма пулнă. Ун лавккине курасшăнччĕ. Атя илсе каям.

Килĕшрĕ Аврук. Тата Арлаççинче екки ярса калаçмалли çынсем çукрах та, хулана килсен чунне кантарать.

Çуранах утрĕç. Панельлĕ çурт пуçне туса лартнă лавкка ыттисенчен лайăхрах та, начартарах та мар. Пур çĕрте те пур таварах сутаççĕ. Аврук çӳлĕксем çинчен куç илми пăхкаланă вăхăтра Жора Тимоха ăçтине ыйтса пĕлчĕ. Халь-халь килмелле тесе пĕлтерчĕç ăна. Вара икĕ арçын лавкка умĕнчи тирек айне тухса тăчĕç.

— Лавкка хураллама илесшĕн-ха мана, — калаçрĕ Жора хăй тĕллĕн пек. — Хытă-çке-ха, хытă. Кирлине те тӳлесшĕн мар... Халь тӳлевсĕр ĕçлеме чурасем çук.

Унччен те пулмарĕ. Жора хускалса илчĕ. Малалла темиçе утăм турĕ 